
བརྗོད་པ་དང༌། སྒྲུབ་ངག་དང་པོར་བཀོད་ནས་ཚུལ་གསུམ་གཞི་ནས་སྒྲུབ་དགོས་པ་གང་ཡིན་ཡང་

ཚུལ་གསུམ་ག་ཕྱི་རྒོལ་གྱིས་མ་ངེས་པ་དེ་སྲིད་དུ་གཏན་ཚིགས་ཡང་དག་དང༌། དེ་སྟོན་པའི་སྒྲུབ་

ངག་དེ་ཡང་ཕྱི་རྒོལ་གྱི་1ངོར་སྒྲུབ་ངག་ཡང་དག་ཏུ་མི་འགྱུར་བ་ཡིན་ནོ། །སྒྲུབ་ངག་གཉིས་རྟགས་

འགལ་བའི་དོགས་པ་ཤས་ཆེ་བ་ལ་ཆོས་མཐུན་སྦྱོར་དང༌། མ་ངེས་པའི་དོགས་པ་ཤས་ཆེ་བ་ལ་

ཆོས་མི་མཐུན་སྦྱོར་འགོད་ལ། ཕྱི་རྒོལ་ཤིན་ཏུ་རྨོངས་པ་ལ་ནི་གཉིས་ཀ་བརྗོད་དགོས་པ་དག་ཀྱང་

སྲིད་པར་ཤེས་པར་བྱའོ།།

གཉིས་པ་ནི། ཚུལ་གསུམ་རྟགས་ནི་གསལ་བྱེད་པའོ། །ཞེས་སྨོས་པས་ཆོག་མོད། རང་

གིས་མཐོང་དོན་ཞེས་སྨོས་པ་ཇི་ལྟར་ཡིན་ཞེ་ན། རང་གིས་མཐོང་དོན་ཞེས་སྨོས་པ་དགོས་པ་དང་

བཅས་པ་ཡིན་ཏེ། གཞན་གྱི་དོན་གྱི་རྗེས་སུ་དཔག་པ་ནི། ཇི་ལྟར་རྒོལ་བ་རང་ཉིད་ཚུལ་གསུམ་

པའི་རྟགས་ལས་རྟགས་ཅན་ལྐོག་གྱུར་གྱི་དོན་ལ་དམིགས་པའི་རྗེས་སུ་དཔག་པའི་ཤེས་པ་སྐྱེས་

པ་དེ་ཁོ་ན་ལྟར་ཕྱི་རྒོལ་གཞན་ལ་རྟགས་ཅན་གྱི་ཤེས་པ་བསྐྱེད་པར་འདོད་པས་ཀུན་ནས་བསླངས་

1  ཞོལ། ཤོག ༢ བ ༢ གཙང་། ཤོག ༢ བ ༥ ཕྱི་རྒོལ་གྱི་སྒྲུབ་ངག་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 3

ནས་དོན་ལ་གྲུབ་པའི་ཚུལ་གསུམ་པའི་རྟགས་སྟོན་པར་བྱེད་པ་དགོས་པར་ཤེས་པའི་ཆེད་ཡིན་

པའི་ཕྱིར། འདི་ལ་གཞན་དོན་རྗེས་དཔག་གི་མཚན་ཉིད་བཀོད་ཀྱང་ཆོག་གོ །འདོད་པས་ཞེས་

པ་ཡན་ཆད་ཀྱིས་རྒོལ་བ་རང་གི་ཚུལ་གསུམ་ཚད་མས་མཐོང་བ་དང༌། གཞན་ལ་རྟོགས་པ་སྐྱེད་

འདོད་ཀྱི་རྒྱུའི་ཁྱད་པར་བསྟན་ལ། དེ་མན་ཆད་ཀྱིས་བརྗོད་བྱ་དང་ངོ་བོ་དང་བྱེད་པའི་ཁྱད་པར་

བསྟན་ཏོ། །རྗེས་དཔག་ཤེས་པ་མ་ཡིན་ནམ། ཚིག་རྗེས་དཔག་ཏུ་ཇི་ལྟར་འགྱུར་ཞེ་ན། བཏགས་

མིང་ཡིན་ཏེ། འདི་ལྟར་གཞན་དོན་རྗེས་དཔག་ལ་རྗེས་དཔག་གི་མིང་གིས་འདོགས་པའི་རྒྱུ་མཚན་

ཡོད་དེ། དེའི་རྒྱུ་ཡིན་པའི་ཕྱིར། བཏགས་པ་ལ་དགོས་པ་ཡོད་དེ། བསམས་བྱུང་གི་ཤེས་རབ་ལ་

ཐོས་བྱུང་གི་ཤེས་རབ་སྔོན་དུ་འགྲོ་དགོས་པར་ཤེས་པའི་ཆེད་དང༌། ཕྱི་རྒོལ་གྱི་རྒྱུད་ལ་ལྐོག་གྱུར་

གྱི་རྟོགས་པ་ཡང་དག་བསྐྱེད་པ་གཞན་གྱིས་བསྟན་པ་ལ་བལྟོས་པར་ཤེས་པའི་ཆེད་ཡིན་པའི་

ཕྱིར། དེ་རྗེས་དཔག་དངོས་མ་ཡིན་ཏེ། དེ་ལ་རྗེས་དཔག་གིས་སྒྲས་བསྟན་པ་རྒྱུ་ལ་འབྲས་བུའི་

མིང་གིས་བཏགས་པའི་ཕྱིར་རོ།།

གཉིས་པ་ལ་གཉིས། རང་གིས་མཐོང་དོན་སྨོས་པའི་དགོས་པ་དང༌། རབ་གསལ་བྱེད་

སྨོས་པའི་དགོས་པའོ། །དང་པོ་ལ་གཉིས། ཐུན་མོང་དུ་བཤད་པ་དང༌། སོ་སོར་བཤད་པའོ། །དང་

པོ་ལ་གསུམ། མཚམས་སྦྱར་བ་དང༌། རྩ་བ་དང༌། དགོས་པ་བཏུས་ཏེ་བསྟན་པར་གོ་བར་བྱའོ། 

།དང་པོ་ནི། གལ་ཏེ་མཐོང་བ་གསལ་བར་བྱེད་པའོ། །ཞེས་པ་ཙམ་ཞིག་སྨོས་པས་ཆོག་མོད་

རང་སྨོས་པ་དང་དོན་སྨོས་པ་དགོས་པ་མེད་དོ་ཞེ་ན། གཞན་དོན་རྗེས་དཔག་གི་མཚན་ཉིད་སྟོན་

པའི་སྐབས་འདིར་རང་གིས་མཐོང་ཞེས་རང་གིས་ཁྱད་པར་དུ་བྱས་པ་དང༌། དོན་ཞེས་སྨོས་པ་ནི་

དགོས་པ་དང་བཅས་པ་ཡིན་ཏེ།

གཉིས་པ་ནི། གཞན་དོན་རྗེས་དཔག་གི་མཚན་ཉིད་སྟོན་པའི་སྐབས་འདིར་ཆོས་ཅན། རང་

གིས་མཐོང་བ་སྨོས་པ་དགོས་པ་དང་བཅས་པ་ཡིན་ཏེ། ཚུལ་གསུམ་རྒོལ་བ་རང་གི་ཚད་མས་མ་

མཐོང་བར་ལུང་ལས་ཕྱི་རྒོལ་གཞན་གྱིས་མཐོང་བ་ཙམ་ནི་གཞན་དོན་སྐབས་ཀྱི་སྒྲུབ་བྱེད་ཡང་དག་

དང༌། དེ་བརྗོད་པ་སྒྲུབ་ངག་ཡང་དག་མིན་པར་ཤེས་པའི་ཆེད་ཡིན་པའི་ཕྱིར། དོན་སྨོས་པ་དགོས་

པ་དང་བཅས་པ་ཡིན་ཏེ། ཚུལ་གསུམ་དོན་ལ་མེད་པ་རྟོག་པས་སྤྲུལ་པ་ཙམ་རྟགས་སུ་བཀོད་པ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།4

ལས་ཀྱང་གཞན་དོན་སྐབས་ཀྱི་རྟགས་ཡང་དག་ཏུ་འགྱུར་བ་མིན་པར་ཤེས་པའི་ཆེད་ཡིན་པའི་ཕྱིར། 

གསུམ་པ་ནི། རང་གིས་མཐོང་བ་དང་དོན་སྨོས་པ་དགོས་པ་ཡོད་དེ། རྣམ་བཅད་ཀྱི་གནས་དེ་དག་

ལས་ཕྱི་རྒོལ་གྱིས་ལྐོག་གྱུར་གྱི་དོན་འགྲུབ་པ་མིན་ནོ། །ཞེས་ཤེས་པར་བྱ་བའི་ཕྱིར་རོ།།

གཉིས་པ་ལ་གཉིས། རང་གིས་མཐོང་བ་སྨོས་པའི་དགོས་པ་རྒྱས་པར་བཤད་པ་དང༌། 

དོན་སྨོས་པའི་དགོས་པ་རྒྱས་པར་བཤད་པའོ། །དང་པོ་ལ་གཉིས། ཕྱོགས་སྔ་མ་བརྗོད་པ་དང༌། དེ་

ལེགས་པར་སུན་དབྱུང་བའོ། །དང་པོ་ནི། ཇི་ལྟར་ཏེ་དཔེར་ན་གྲངས་ཅན་པ་ཁ་ཅིག་ན་རེ། ཟེར་བ་

ཡིན་ནོ། །དོན་གང་ཇི་ལྟར་ཟེར་ན་ཕྱི་རྒོལ་གཞན་གྱི་བློ་ངོར་རྟོགས་པ་བསྐྱེད་པར་འདོད་ནས་སྒྲུབ་

བྱེད་བཀོད་པའི་སྒྲུབ་བྱེད་ནི། ཕྱི་རྒོལ་དེ་ཉིད་ལ་གྲུབ་པས་ཆོག་གི་རང་ལ་གྲུབ་པས་ཅི་ཞིག་བྱ་སྟེ། 

རང་ལ་རྟོགས་པ་སྐྱེད་འདོད་མེད་པའི་ཕྱིར། དེས་ན་ཕྱི་རྒོལ་གཞན་གྱིས་ལྐོག་གྱུར་རྟོགས་པར་བྱ་

བ་ཡིན་པའི་ཕྱིར། དེ་སྒྲུབ་པའི་ཚུལ་གསུམ་རྒོལ་བ་རང་གིས་ཚད་མས་མཐོང་བ་མ་ཡིན་ཡང་ཕྱི་

རྒོལ་གཞན་གྱིས་ཁོ་རང་ལ་གྲགས་པའི་ལུང་ལ་བརྟེན་ནས་མཐོང་བ་སྒྲུབ་པར་བྱེད་པ་ཡང་དག་

ཡིན་ཏེ། དཔེར་ན་བློ་དང་བདེ་བ་དང་སྡུག་བསྔལ་དང་བཏང་སྙོམས་ལ་སོགས་པ་ནི་ཆོས་ཅན། 

སེམས་པ་མེད་པ་བེམ་པོ་ཡིན་ཏེ། སྐྱེ་བ་ཅན་ནམ་མི་རྟག་པ་ཡིན་པའི་ཕྱིར། དཔེར་ན། གཟུགས་

ལ་སོགས་པ་དེ་ཙམ་ལྔ་བཞིན་ནོ། །ཞེས་ཟེར་རོ།1།ཞེས་བྱ་བ་ལྟ་བུའོ། །ཞེས་པ་ནི་དཔེ་དེ་འདྲ་བ་

ཞེས་པའི་དོན་ནོ།2།འདིར་གྲངས་ཅན་གྱི་སྦྱོར་བ་འདིའི་བསམ་པ་ཅུང་ཟད་བརྗོད༌ན། སེམས་པ་

ཅན་ནི་ཤེས་རིག་གི་སྐྱེས་བུ་གཅིག་བུ་ལས་མེད་པས་དེ་ནི་བཅིངས་གྲོལ་ཀུན་གྱི་གཞིར་གྱུར་པའི་

ཕྱིར། སྐྱེ་འཇིག་བྱེད་པ་ནམ་ཡང་མི་སྲིད་པས་རྟགས་མི་མཐུན་ཕྱོགས་ལས་ལྡོག་པ་གྲུབ་སྙམ་པ་

དང༌། སྔར་མེད་གསར་དུ་སྐྱེ་བ་དང་སྔར་ཡོད་མེད་པར་འགྱུར་བའི་འཇིག་པ་རང་ལུགས་ལ་མ་

གྲུབ་ཀྱང་དེ་རྩོད་གཞིའི་སྟེང་དུ་གྲུབ་པ་སངས་རྒྱས་པ་རང་གིས་ཁས་བླངས་པའི་ལུང་ལ་བརྟེན་

ནས་གྲུབ་ལ། དེ་དང་བེམ་པོ་ཡིན་པའི་རྟགས་ཆོས་ཀྱི་གཞི་མཐུན་དེ་ཙམ་ལྔའི་སྟེང་དུ་སངས་

རྒྱས་པ་རང་གི་ལུང་ལས་བཤད་པས་ཕྱོགས་ཆོས་དང་རྗེས་འགྲོ་ཕྱི་རྒོལ་སངས་རྒྱས་པ་རང་གི་

1  ཞོལ། ཤོག ༤ ན ༡ གཙང་། ཤོག ༤ ན ༤ ཞེས་ཟེར་ཏོ། །ཞོལ་གཙང་གཉིས་སུ་ཟེར་རོ་ལ་ཟེར་ཏོ་ཞེས་མང་དུ་བྲིས་འདུག

2  ཞོལ། ཤོག ༤ ན ༡ གཙང་། ཤོག ༤ ན ༤ ཞེས་པའི་དོན་ཏོ། །ཞོལ་གཙང་གཉིས་སུ་དོན་ནོ་ལ་དོན་ཏོ་ཞེས་མང་དུ་བྲིས་འདུག



ལེའུ་གསུམ་པ་གཞན་དོན་རྗེས་དཔག་རྣམ་ངེས། 5

ལུང་གིས་གྲུབ་པ་ཡིན་ནོ་སྙམ་པའོ། །གྲངས་ཅན་ཤེས་བྱ་ཉེར་ལྔར་གྲངས་ངེས་པར་འདོད་ཅིང་

ཉེར་བཞི་བེམ་པོར་འདོད་ལ། བློ་དང་གཙོ་བོ་ལ་སོགས་པ་བེམ་པོར་སྒྲུབ་པའི་གཏན་ཚིགས་ཡིན་

ནོ། །མགོན་པོ་ཀླུ་སྒྲུབ་ཀྱི་དགོངས་པ་འགྲེལ་པར་འདོད་པ་ཁ་ཅིག །ངོ་བོ་ཉིད་མེད་པར་སྨྲ་བས་

དངོས་པོར་སྨྲ་བའི་ལོག་རྟོག་དགག་པའི་ཆེད་དུ་གང་ཟག་ཆོས་ཅན། བདེན་པར་མེད་དེ། རྟེན་

འབྲེལ་ཡིན་པའི་ཕྱིར། ཞེས་པའི་གཏན་ཚིགས་ལྟ་བུའི་ཚུལ་གསུམ་ངོ་བོ་ཉིད་མེད་པར་སྨྲ་བ་རང་

ལུགས་ཀྱི་ཚད་མས་མ་གྲུབ་ཅིང༌། ཕྱི་རྒོལ་གྱི་ཁས་བླངས་ཙམ་གྱིས་གྲུབ་པ་གཞན་གྲགས་ཀྱི་

གཏན་ཚིགས་ཡིན་ནོ། །ཞེས་ཟེར་བ་ཡང་མགོན་པོ་ཀླུ་སྒྲུབ་ཀྱི་དགོངས་པ་ལས་ཕྱི་རོལ་ཏུ་གྱུར་

ཅིང་གྲངས་ཅན་གྱི་འདོད་པ་འདི་དང་ཁྱད་པར་ཅུང་ཟད་ཀྱང་མེད་པར་ཤེས་པར་བྱའོ། །རང་གི་

ཚད་མས་མ་གྲུབ་བཞིན་དུ་ཕྱི་རྒོལ་གཞན་ལ་དེ་ཁོ་ན་ཉིད་ཀྱི་རྟོགས་པ་སྐྱེད་པར་འདོད་པའི་ཤིང་

རྟ་ཆེན་པོ་ནི་སུ་ཡང་མེད་པས་རང་ཉིད་ཡང་དག་པའི་ལམ་ལས་ཉམས་པར་བྱེད་ཅིང༌། དམ་པ་

རྣམས་ལ་སྐུར་པ་འདེབས་པའི་ཕྱིན་ཅི་ལོག་ཏུ་ཤེས་པར་བྱའོ།།

གཉིས་པ་ལ་གཉིས། དངོས་པོ་སྟོབས་1ཤུགས་ཀྱི་སྐབས་སུ་ཕྱི་རྒོལ་གྱི་ཁས་བླངས་ཙམ་

སྒྲུབ་བྱེད་དུ་མི་རུང་བ་དང༌། ཐལ་འགྱུར་གྱི་ངག་དང་མཚུངས་པ་སྤང་བའོ། །དང་པོ་ལ་གཉིས། 

སྤྱིའི་དོན་དང༌། ཡན་ལག་གི་དོན་ནོ། །དང་པོ་ནི། རང་གིས་མཐོང་བ་ཞེས་སྨོས་པ་གཞན་དོན་གྱི་

རྟགས་རྒོལ་བས་བཀོད་པ་ལ་བརྟེན་ནས་ཚུལ་གསུམ་ཕྱི་རྒོལ་གྱི་ཚད་མས་གྲུབ་ན་བསྒྲུབ་བྱ་ལ་

རྟོགས་པ་སྐྱེ་བའི་ཕྱིར། དེས་ཆོག་མོད་རྒོལ་བའི་རྒྱུད་ཀྱི་ཚད་མས་གྲུབ་པ་ཅི་ཞིག་དགོས། རྒོལ་

བས་གོ་བྱེད་དུ་ཚད་མས་མ་གྲུབ་པར་ཕྱི་རྒོལ་གྱི་བློ་ངོར་གོ་བྱེད་དུ་མི་འགྱུར་ན། དམུས་ལོང་གིས་

ལག་ཏུ་མར་མེ་བཟུང་བ་ན་མིག་ལྡན་གྱི་གང་ཟག་ལ་སྒྲོན་མེས་གཟུགས་གསལ་བར་བྱེད་མི་ནུས་

པར་འགྱུར་རོ་ཞེ་ན། འདི་ལ་ལན་བཤད་པར་བྱ་སྟེ། ཚད་མས་གྲུབ་པའི་རྣམ་གཞག་ཅི་ཡང་མི་

ཤེས་པའི་འཆད་པ་པོས་གཞུང་ལུགས་རྣམ་དག་བཤད་པ་ལ་བརྟེན་ནས་སློབ་མ་རྣམ་དཔྱོད་དང་

ལྡན་པའམ། མི་ལྡན་ཡང་རུང་དེ་འདྲ་བའི་གང་ཟག་ལ་ཚད་མའམ་ཡིད་དཔྱོད་ཀྱི་གོ་བ་བསྐྱེད་པ་

1  ཞོལ། ཤོག ༤ བ ༢ གཙང་། ཤོག ༤ བ ༥ སྟོབས་ཞུགས་ ཞོལ་གཙང་གཉིས་སུ་སྟོབས་ཞུགས་ཞེས་བྲིས་པ་མང་བས་ཚང་མ་

མཆན་བཀོད་མེད།



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།6

སྲིད་མོད་ཀྱི། དེ་ཙམ་ཞིག་འདིར་གཏན་ལ་དབབ་བྱའི་གཙོ་བོ་མ་ཡིན་གྱི་འདིར་ནི་རྣམ་དཔྱོད་དང་

ལྡན་པའི་རྣམ་གྲོལ་དོན་གཉེར་གྱི་ཕྱི་རྒོལ་རྟོག་ལྡན་ལ་ཐར་པ་དང་ཐམས་ཅད་མཁྱེན་པའི་ལམ་

འབྲས་བུ་དང་བཅས་པ་རང་རྒྱུད་ལ་དངོས་སྟོབས་ཀྱི་ཚད་མས་ལེགས་པར་གྲུབ་ནས་གདུལ་བྱ་

འཁྲིད་པར་བྱེད་པའི་རྒོལ་བ་རྟོག་ལྡན་གྱི་གཞན་དོན་བྱེད་པའི་ཚུལ་གཏན་ལ་འབེབས་པ་ཡིན་ལ། 

དེ་ལ་ནི་གཞན་དོན་སྐབས་ཀྱི་རྟགས་ཡང་དག་གི་ཚུལ་གསུམ་རྒོལ་ཕྱི་རྒོལ་གཉིས་ཀར་གྱི་ཚད་

མས་གྲུབ་པ་ངེས་པར་དགོས་པར་ཤེས་པར་བྱ་སྟེ། འདི་ལྟར་ཕྱི་རྒོལ་གྱི་རྒྱུད་ལ་འདུས་བྱས་རྟག་

པ་དང༌། ཟག་པ་དང་བཅས་པ་བདེ་བ་དང༌། གང་ཟག་གི་བདག་ཡོད་པར་འཛིན་པའི་སྒྲོ་འདོགས་

དང་ཐེ་ཚོམ་གཞི་ཆོས་ཅན་ལ་བློ་ཁ་ཕྱོགས་པའི་ཚུལ་གྱིས་ལེགས་པར་ཆོད་པ་ལ་ནི། སྒྲོ་འདོགས་

ཀྱི་ཞེན་ཡུལ་རྣམ་པར་བཅད་པ་ཚད་མས་གྲུབ་པ་དགོས་ཏེ། མ་རྟོགས་པ་དང་ལོག་པར་རྟོག་པ་

དང་ཐེ་ཚོམ་སོགས་ཀྱིས་སྒྲོ་འདོགས་ལེགས་པར་གཅོད་མི་ནུས་པའི་ཕྱིར་རོ། །ཕྱི་རྒོལ་གྱི་རྒྱུད་ལ་

ཚད་མ་དགོས་མོད། དེས་ཅི་ཞིག་གྲུབ་པ་ཡིན་ཞེ་ན། རྒོལ་བས་སྒྲུབ་ངག་བཀོད་པ་ལ་བརྟེན་ནས། 

ཕྱི་རྒོལ་གྱི་རྒྱུད་ལ་འདུས་བྱས་མི་རྟག་པར་རྟོགས་པའི་ཚད་མ་སྐྱེས་པ་ན། རྒོལ་བའི་ཚིག་དེ་ངོ་

བོ་ཉིད་ཀྱིས་གྲུབ་པའི་ཚད་མ་ཡིན་པས་དེ་ཐོས་པ་ཙམ་གྱིས་རྟོགས་པ་སྐྱེས་པ་ཡིན་ནམ། འོན་ཏེ་

རྒོལ་བའི་ཚིག་ཚད་མར་ཁས་བླངས་པ་ཙམ་ལས་སམ། འོན་ཏེ་རྒོལ་བའི་རྒྱུད་ལ་ཚད་མ་མེད་ཀྱང་

རྒོལ་བའི་ཚིག་དེའི་དོན་ལ་རང་ཉིད་ཀྱིས་བསམས་ཤིང་གཞིགས་པ་ན་ཚུལ་གསུམ་ཚད་མས་ཁོང་

དུ་ཆུད་ནས་རྟོགས་པ་སྐྱེས་པའམ། འོན་ཏེ་དེ་ལས་གཞན་དུ་ཡིན།

དང་པོ་ལྟར་ན། ཚིག་རང་གི་བརྗོད་བྱ་དང་འབྲེལ་མ་འབྲེལ་དང༌། བརྗོད་བྱ་དོན་ལ་གནས་

མི་གནས་སོགས་མ་བརྟགས་པར་ཚིག་ངོ་བོ་ཉིད་ཀྱིས་གྲུབ་པའི་ཚད་མ་ཡིན་ན། སངས་རྒྱས་པ་དང་

གྲངས་ཅན་གྱི་ཚིག་ལ་ཚད་མ་ཡིན་མིན་གྱི་ཁྱད་པར་ཅུང་ཟད་ཀྱང་མི་འཐད་པས། བློ་བདེ་སེམས་

མེད་ཀྱི་གནོད་བྱེད་བཀོད་པ་ནུས་པ་མེད་པར་འགྱུར་ཏེ། དེ་གྲངས་ཅན་གྱི་ཚིག་ཙམ་གྱིས་གྲུབ་

པའི་ཕྱིར། བློ་བདེ་སེམས་པ་ཅན་ལ་སྒྲུབ་བྱེད་བཀོད་པ་ལ་དགོས་པ་མེད་པར་འགྱུར་ཏེ། དེ་སངས་

རྒྱས་པའི་ཚིག་ཙམ་གྱིས་གྲུབ་པའི་ཕྱིར་རོ། །དེ་བཞིན་དུ་དམ་བཅའ་གང་དང་གང་བསྒྲུབ་པའི་ཆེད་

དུ་རྟགས་བཀོད་པ་ལ་དགོས་ནུས་ཅུང་ཟད་ཀྱང་མེད་པར་འགྱུར་ཏེ། དམ་བཅའ་གང་དང་གང་རང་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 7

རང་གི་ཚིག་ཙམ་གྱིས་གྲུབ་པའི་ཕྱིར། གཉིས་པ་ལྟར་ན། རྒོལ་བའི་སྒྲུབ་བྱེད་ཀྱི་ཚིག་ཚད་མར་ཁས་

བླངས་པ་ཙམ་གྱིས་བསྒྲུབ་བྱ་ལ་ཚད་མའི་རྟོགས་པ་སྐྱེད་ནུས་ན་རྣམ་པ་ཀུན་ཏུ་མཚུངས་པས་རྒོལ་

བའི་དམ་བཅའི་ཚིག་ལས་ཀྱང་བསྐྱེད་ནུས་པའི་ཕྱིར། སྒྲུབ་བྱེད་བཀོད་པ་དགོས་པ་མེད་པར་འགྱུར་

རོ། །གལ་ཏེ་སྒྲུབ་བྱེད་འགོད་ན་ཡང༌། སྒྲ་མི་རྟག་སྟེ། མི་རྟག་པར་ཁས་བླངས་པའི་ཕྱིར། ཞེས་པའི་

དོན་ལས་ཅུང་ཟད་ཀྱང་མ་འདས་པ་ལ་དགོངས་ནས་འོག་ནས་འདིས་ནི་ངས་ཁས་བླངས་པའི་ཕྱིར་

ཞེས་བྱ་བ་ལ་སོགས་པའི་གཏན་ཚིགས་ཀྱི་སྦྱོར་བ་དང༌། ཞེས་སོགས་གསུངས་སོ། །གསུམ་པ་ལྟར་

ན་ཡང༌། ཕྱི་རྒོལ་རྣམ་དཔྱོད་དང་ལྡན་པར་འགྱུར་གྱི་ཕྱི་རྒོལ་གྱི་རྒྱུད་ཀྱི་ཚད་མ་དེ་རྒོལ་བའི་རྒྱུད་ཀྱི་

ཚད་མའི་འབྲས་བུ་མ་ཡིན་པའི་ཕྱིར། རྒོལ་བ་རྟོག་ལྡན་གྱིས་བྱས་པའི་གཞན་དོན་དུ་མི་འགྱུར་ཏེ། 

དེ་ལ་ནི། ཕྱི་རྒོལ་རྟོག་ལྡན་གྱི་རྒྱུད་ཀྱི་བསྒྲུབ་བྱ་རྟོགས་པའི་ཚད་མ་དེ་རྒོལ་བ་རྟོག་ལྡན་གྱི་རྒྱུད་ཀྱི་

ཚད་མ་ལས་ངེས་པར་སྐྱེས་པ་དགོས་པའི་ཕྱིར་རོ། །དེ་ཡང༌། ཐུབ་རྣམས་སྡིག་པ་ཆུ་ཡིས་མི་བཀྲུ་

ཞིང༌། །འགྲོ་བའི་ཉོན་མོངས་ཕྱག་གིས་མི་སེལ་ལ། །ཉིད་ཀྱི་རྟོགས་པ་གཞན་ལ་སྤོ་མིན་གྱི། །ཆོས་

ཉིད་བདེན་པ་བསྟན་པས་གྲོལ་བར་མཛད།1།ཅེས་བཤད་པའི་དོན་དུ་ཤེས་པར་བྱའོ།།

བཞི་པ་ལྟར་ན་ནི། ཕྱི་རྒོལ་གྱི་རྒྱུད་ཀྱི་ཚད་མ་རྒོལ་བའི་རྒྱུད་ཀྱི་ཚད་མའི་འབྲས་བུར་

གྲུབ་པ་ལས་མ་འདས་པས་གཞན་དོན་སྐབས་ཀྱི་རྟགས་ཡང་དག་གི་ཚུལ་གསུམ་རྒོལ་ཕྱི་རྒོལ་

གཉིས་ཀས་གྲུབ་པ་དགོས་པར་བཤད་པའི་ཚུལ་ལ་ངེས་པ་གཏིང་ཚུགས་པ་རྙེད་པར་བྱས་ནས་

མཁས་པ་གཞན་དོན་བྱེད་འདོད་པ་དག་གིས་ཐར་པ་དང་ཐམས་ཅད་མཁྱེན་པར་བགྲོད་པའི་

ལམ་འབྲས་བུ་དང་བཅས་པ་གྲུབ་པའི་ཚད་མ་རང་རྒྱུད་ལ་འདུག་མི་འདུག་ལེགས་པར་བརྟགས་

ནས་ཡོད་ན་དེ་གོང་ནས་གོང་དུ་ཇེ་འཕེལ་དུ་འགྱུར་བ་ལ་འབད་པར་བྱ་ཡི། རང་ཉིད་ཅི་ཡང་མི་

ཤེས་པའི་བླུན་པོ་རེ་བྱས་ནས་གཞན་བསླུ་བར་མི་བྱའོ། །སྡེ་སྣོད་ལ་ལེགས་པར་སྦྱངས་པ་ལས་

ལུག་རྫི་གདམས་ངག་ཐེབས་པ་སླའོ་ཞེས་ཟེར་བ་ནི། སངས་རྒྱས་ཀྱི་བསྟན་པ་ཉམ་ཆུང་བའི་

དུས་སུ་སླེབ་པའི་རྟགས་སུ་ཤེས་པར་བྱས་ལ་མཁས་པས་མཆིལ་མའི་ཐལ་བ་བཞིན་དུ་རྒྱང་རིང་

དུ་དོར་བར་བྱ་བ་ཁོ་ནའོ། །རང་གིས་མཐོང་བ་སྨོས་པའི་དགོས་པ་འདི་དག་ལ་ངེས་པ་གཏིང་

1  བསྟན་འགྱུར། དཔེ་བསྡུར་མ། དེབ། ༨༣ ཤོག ༡༨༨ ཕྲེང་། ༡༣ ནང་དུ་དྲངས།



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།8

ཚུགས་པ་མ་རྙེད་པའི་རྟགས་སུ་གཞུང་འདི་དག་ལ་རིང་དུ་འདྲིས་པར་བྱས་པ་དག་ཀྱང་ཅི་ཡང་

མི་ཤེས་པའི་བླུན་པོ་དག་ལ་རྣམ་གྲོལ་གྱི་འབྲས་བུ་སྟེར་བའི་བླ་མར་འཛིན་པ་སྣང་བའི་ཕྱིར་

རོ། །རེ་ཤིག་ལམ་ལ་ཚད་མའི་ངེས་པ་དྲངས་པའི་སྒོ་ནས་བཀྲིར་མི་རུང་བའི་གདུལ་བྱ་དམན་པ་

དག་ཇི་ལྟར་འཁྲིད་པའི་ཚུལ་ཡང་ཡིད་ཆེས་བསལ་བ་ལ་གནོད་པའི་སེལ་བྱེད་ཡིད་ཆེས་ཀྱི་སྐབས་ 

སུ་འཆད་པར་འགྱུར་རོ།།

གཉིས་པ་ལ་གཉིས། རྟགས་ཀྱི་ཚུལ་སྒྲུབ་བྱེད་ཀྱི་ཚད་མ་ལ་བརྟགས་ཏེ་དགག་པ་དང༌། 

རྟགས་རང་གི་ངོ་བོ་དངོས་པོའ་ིསྟོབས་ལ་གནས་མི་གནས་བརྟགས་ལ་དགག་པའོ། །དང་པོ་ལ་

གསུམ། དངོས་པོ་སྟོབས་ཤུ གས་ཀྱི་སྐབས་སུ་ལུང་སྒྲུབ་བྱེད་དུ་མི་རུང་བ་དང༌། ཕྱི་རྒོལ་གྱི་ཁས་

བླངས་ཙམ་སྒྲུབ་བྱེད་དུ་མི་རུང་བ་དང༌། དེ་ན་གཞན་དོན་སྐབས་ཀྱི་རྟགས་ཡང་དག་ཏུ་འགྱུར་

བ་ཚུལ་གསུམ་རྒོལ་བའི་ཚད་མས་གྲུབ་པ་ལ་བལྟོས་པའོ། །དང་པོ་ལ་གཉིས། དངོས་པོ་སྟོབས་

ཤུགས་ཀྱི་སྐབས་སུ་ལུང་སྒྲུབ་བྱེད་དུ་མི་རུང་བ་སྤྱིར་བསྟན་པ་དང། རྟགས་འདིའི་ཚུལ་སྒྲུབ་

བྱེད་དུ་མི་རུང་བ་བྱེ་བྲག་ཏུ་བཤད་པའོ། །དང་པོ་ལ་གསུམ། དངོས་སྟོབས་ཀྱི་སྐབས་སུ་ཚིག་

ཙམ་སྒྲུབ་བྱེད་དུ་མི་རུང་བ་དང༌། ཚིག་གི་ཁྱད་པར་སྒྲུབ་བྱེད་དུ་མི་རུང་བ་དང༌། སྐབས་དེར་ལུང་

སྒྲུབ་བྱེད་དུ་མི་རུང་བའི་རྒྱུ་མཚན་ནོ། །དང་པོ་ནི། སངས་རྒྱས་པའི་ལུང་བློ་བདེ་སྐྱེ་འཇིག་ཅན་

དུ་བསྒྲུབ་པའི་སྒྲུབ་བྱེད་དུ་འདོད་པ་དེ་ནི་མི་རིགས་ཏེ། དངོས་པོ་སྟོབས་ཤུ གས་ཀྱི་རྗེས་སུ་དཔག་

པའི་བྱེད་པ་འཇུག་པའི་ཡུལ་ལ་ལུང་གི་ཚིག་སྒྲུབ་བྱེད་ཚད་མ་མ་ཡིན་པའི་ཕྱིར་རོ། །རྟགས་མ་

གྲུབ་ཅེ་ན། བློ་བདེ་སེམས་མེད་ལ་དངོས་པོ་སྟོབས་ཤུ གས་ཀྱི་རྗེས་སུ་དཔག་པ་འཇལ་བྱེད་དུ་མི་

འཇུག་པར་འགྱུར་ཏེ། དེའི་ཚེ་ལུང་སྒྲུབ་བྱེད་ཚད་མ་ཡིན་པའི་ཕྱིར། དངོས་པོ་སྟོབས་ཤུ གས་ཀྱི་

བྱེད་པ་འཇུག་པའི་ཚེ་ལུང་གི་དོན་ལ་དཔྱད་པ་མ་དག་པས། དེའི་ཚེ་ལུང་སྒྲུབ་བྱེད་ཡིན་ན། ཁས་

བླངས་ཙམ་གྱིས་གྲུབ་པར་འགྱུར་རོ། །ཁྱབ་པ་ཡོད་པར་ཐལ། དངོས་སྟོབས་ཀྱི་ཚེ་ལུང་སྒྲུབ་བྱེད་

ཡིན་ན་བློ་བདེ་སེམས་མེད་དུ་སྒྲུབ་པའི་དངོས་སྟོབས་ཀྱི་གཏན་ཚིགས་དང་དཔེ་ལ་སོགས་པ་དོན་

མེད་པའི་ཕྱིར་རོ། །དེར་ཐལ། དེ་ཡིན་ན་དམ་བཅའི་ཚིག་ཙམ་གྱིས་དམ་བཅའི་དོན་གྲུབ་པས་ཁྱབ་

པའི་ཕྱིར། ལུང་སྒྲུབ་བྱེད་ཡིན་ན། དཔེ་དང་གཏན་ཚིགས་དོན་མེད་པ་སྤྱིར་སྟོན་པ་ཡིན་གྱི། ཡིད་

ཆེས་པའི་གཏན་ཚིགས་ཡང་དག་སྔར་བསྟན་ཅིང་འོག་ཏུ་ཡང་གནོད་བྱེད་དུ་བསྟན་པའི་ཕྱིར་དང༌། 

མ་བསྟན་ཡང་རིགས་པས་འཐད་པའི་ཕྱིར་རོ། །འདིས་ཀྱང་ལུང་སྒྲུབ་བྱེད་དུ་ཁས་ལེན་པའི་དུས་

དོན་གྱིས་བསྟན་མོད་ཀྱི་གསལ་བར་འོག་ཏུ་འཆད་དོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཚིག་གི་ཁྱད་པར་དོན་ཐམས་ཅད་

མངོན་སུམ་དུ་གཟིགས་པའི་ཉེས་ཟད་ཀྱི་ཚིག་སྒྲུབ་བྱེད་ཚད་མ་ཡིན་པའི་ཕྱིར། ལུང་ཕྱོགས་ཆོས་

སྒྲུབ་བྱེད་དུ་མི་རུང་བའི་ཉེས་པ་མེད་དོ་ཞེ་ན། རྩོད་པ་འདིའི་བསམ་པ་ནི། ད་ལྟ་མང་པོ་དག་ལ་

གྲགས་པ་ལྟར། དགེ་སློང་དག་1གམ་མཁས་རྣམས་ཀྱིས། །བསྲེགས་བཅད་བརྡར་བའི་གསེར་བཞིན་

དུ། །ལེགས་པར་བརྟགས་ལ་ང་ཡི་བཀའ། །བླང་བར་བྱ་ཡི་གུས་ཕྱིར་མིན།2།ཞེས་གསུངས་པ་ལྟར་

ལུང་གི་དོན་ལ་རིགས་པས་3བརྟག་དཔྱད་མི་བྱེད་པར་སྟོན་པས་གསུངས་པ་ཙམ་རྒྱུ་མཚན་དུ་བྱས་

ནས་དམ་བཅའ་འཇོག་པ་དག་དང་འདྲ་བ་ཡིན་ནོ།།

གཉིས་པ་ལ་གཉིས། སྐྱེས་བུ་ཁྱད་པར་ཅན་གྱི་ཚིག་དངོས་སྟོབས་ཀྱི་སྐབས་སུ་སྒྲུབ་བྱེད་

དུ་མི་རུང་བ་བཤད་ཟིན་དྲན་པར་བྱེད་པ་དང༌། བློ་བདེ་སྐྱེ་འཇིག་ཅན་དུ་སྟོན་པའི་སངས་རྒྱས་པའི་

ལུང་དེའི་སྒྲུབ་བྱེད་དུ་མི་རུང་བའོ། །དང་པོ་ནི། སྐྱེས་བུ་ཁྱད་པར་ཅན་གྱི་ཚིག་དང་སྐྱེས་བུས་མ་

བྱས་པའི་ཚིག་ལ་སོགས་པ་དངོས་སྟོབས་ཀྱི་སྐབས་སུ་སྒྲུབ་བྱེད་དུ་མི་རུང་བར་ཐལ། དེ་ལྟར་

འདོད་པ་འདི་ལ་སྔར་ལུང་གི་ཚད་མ་བསམ་པར་དགག་པ་བཤད་ཟིན་པའི་ཕྱིར། གཉིས་པ་ནི། 

ལུང་འདི་ཞེན་པའི་བརྗོད་བྱ་ལ་མི་སླུ་བར་སྒྲུབ་པའི་དངོས་སྟོབས་ཀྱི་ཚད་མ་ཡོད་དམ་མེད་གྲངས་

ཅན་ལ་དྲིས་པས། ཚད་མ་མེད་དེ། བློ་བདེ་སྐྱེ་འཇིག་ཅན་དུ་ཁྱེད་ཀྱིས་ཁས་བླངས་པ་ཙམ་ཡིན་

གྱི་དོན་ལ་མི་གནས་པའི་ཕྱིར་རོ་ཞེ་ན། བློ་བདེ་སྐྱེ་འཇིག་ཅན་དུ་སྟོན་པའི་ལུང་དེ་ཕྱིན་ཅི་ལོག་

གི་ལུང་གཞན་ལས་རྟགས་འདིའི་ཕྱོགས་ཆོས་སྒྲུབ་ནུས་པའི་ཁྱད་པར་འགའ་ཞིག་ཡོད་པར་ཡང་

མི་འགྱུར་བར་ཐལ། ལུང་འདི་ལ་ཞེན་པའི་བརྗོད་བྱ་ལ་མི་སླུ་བའི་རྒྱབ་རྟེན་ཚད་མ་མེད་པའི་ཕྱིར། 

1  ཞོལ། ཤོག ༧ ན ༣ གཙང་། ཤོག ༧ ན ༦ དགེ་སློང་དག་ཀོ་མཁས་རྣམས་

2  བཀའ་འགྱུར། དཔེ་བསྡུར་མ། དེབ། ༧༩ ཤོག ༦༢༧ ཕྲེང་། ༢

3  ཞོལ། ཤོག ༧ ན ༤ རིགས་པས་དོན་ལ་

དང་པོ་ལྟར་ན་ལུང་དེས་གྲུབ་པ་བློ་བདེ་སྐྱེ་འཇིག་ཅན་ཕ་རོལ་སངས་རྒྱས་པ་འབའ་ཞིག་ལ་གྲུབ་

པ་མ་ཡིན་པར་ཐལ། ལུང་གི་ཞེན་པའི་བརྗོད་བྱ་ལ་མི་སླུ་བ་ཡོད་པར་གྲངས་ཅན་གྱིས་ཀྱང་དངོས་

སྟོབས་ཀྱིས་གྲུབ་པའི་ཕྱིར། འདི་ལ་མི་སླུ་བའི་ཚད་མ་ཡོད་ན་དངོས་པོ་སྟོབས་ཤུ གས་ཀྱི་ཚད་མ་

དགོས་ཀྱི། ལུང་ཙམ་གྱིས་མི་ནུས་སོ།།

གསུམ་པ་ལ་གཉིས། ལུང་སྒྲུབ་བྱེད་དུ་ཁས་ལེན་པའི་དུས་ངོས་གཟུང་བ་དང༌། དངོས་

སྟོབས་ཀྱི་སྐབས་སུ་ཕྱི་རྒོལ་གྱིས་ཁས་བླངས་པའི་ལུང་སྒྲུབ་བྱེད་དུ་མི་རུང་བའ།ོ །དང་པོ་ནི། དངོས་

པོ་སྟོབས་ཤུ གས་ཀྱི་སྐབས་སུ་ལུང་སྒྲུབ་བྱེད་དུ་མི་རིགས་པར་ཐལ། དེའི་ཚེ་ལུང་དོན་ལ་བརྟག་པ་

བྱེད་པའི་དུས་ཡིན་གྱི། ཚིག་གི་ཁྱད་པར་ཚད་མ་མིན་པ་དེས་ནའི་ཕྱིར། ཁྱབ་པར་ཐལ། སྔར་ལུང་

ཚད་མར་ཁས་བླངས་ནས་དེའི་རྗེས་སུ་ལུང་གི་དོན་ལ་བརྟག་པ་འཇུག་པ་ནི་རིགས་པ་མ་ཡིན་གྱི་

འོན་ཀྱང་སྔར་ལུང་གི་དོན་ལ་བརྟགས་ནས་དཔྱད་པ་དག་པ་ན་དཔྱད་པ་གསུམ་གྱིས་དག་པའི་ལུང་

དེ་ཤིན་ཏུ་ལྐོག་གྱུར་གྱི་སྐབས་སུ་སྒྲུབ་བྱེད་དུ་ཁས་ལེན་པ་རིགས་པ་ཡིན་པའི་ཕྱིར། གཉིས་པ་ནི་

ཕྱི་རྒོལ་གཞན་གྱིས་ཁས་བླངས་པའི་ལུང་གིས་ནི་བློ་བདེ་སྐྱེ་འཇིག་ཅན་དུ་འགྲུབ་པ་མ་ཡིན་པར་

ཐལ། དངོས་སྟོབས་ཀྱི་སྐབས་སུ་ལུང་སྒྲུབ་བྱེད་དུ་མི་རུང་བ་དེའི་ཕྱིར། དངོས་པོ་སྟོབས་ཤུ གས་ཀྱི་

སྐབས་སུ་ལུང་ཚད་མ་ཡིན་པ་རྟགས་ཡང་དག་གི་བསྒྲུབ་བྱར་ཡང་མི་བཟུང་སྟེ། དགོས་ནུས་ཅུང་

ཟད་ཀྱང་མེད་པ་འགོ་ཏུ་འཆད་པར་འགྱུར་རོ། །དཔེར་ན། འདུས་བྱས་མི་རྟག་པར་སྟོན་པའི་ལུང་རང་

གི་བསྟན་བྱའི་དོན་ལ་མི་སླུ་བ་རྟགས་ཡང་དག་གི་བསྒྲུབ་བྱར་འཛིན་པ་ལྟ་བུའོ།།

གཉིས་པ་ལ་གཉིས། རྒོལ་བའི་ངོར་སངས་རྒྱས་པའི་ལུང་སྒྲུབ་བྱེད་མ་ཡིན་པ་དང༌། ཕྱི་

རྒོལ་གྱི་སྔར་ཁས་བླངས་ཀྱང་དོར་བའོ། །དང་པོ་ནི། བློ་བདེ་སེམས་མེད་དུ་སྒྲུབ་པ་དེའི་ཚེ་སངས་

རྒྱས་པའི་ལུང་འདི་བློ་བདེ་སྐྱེ་འཇིག་ཅན་དུ་སྒྲུབ་བྱེད་ཀྱི་ཚད་མ་མ་ཡིན་པར་ཐལ། སངས་རྒྱས་

པའི་ལུང་དེ་ལ་གནོད་པར་བྱ་བའི་ཕྱིར་གཞན་བློ་བདེ་སེམས་མེད་ལ་སྒྲུབ་པར་བྱེད་པ་བརྗོད་པའི་

ཕྱིར། རྟགས་བསལ་ཁས་བླངས་སོ། །འདོད་པ་ལ་གནོད་པ་གཞན་ཡང་བསྟན་པ་ནི། སྐྱེ་འཇིག་ཅན་

དེ་ལས་བློ་བདེ་སེམས་མེད་འགྲུབ་པར་ཇི་ལྟར་འགྱུར་ཏེ་མི་འགྱུར་བར་ཐལ། སངས་རྒྱས་པའི་ལུང་

དེས་གྲུབ་པ་ནི་རྟགས་ཚད་མས་གྲུབ་པ་མ་ཡིན་པའི་ཕྱིར། བློ་བདེ་སེམས་པ་ཅན་བཀག་པས་བློ་

བདེ་སེམས་པ་ཅན་གྱི་རྟེན་དུ་གྱུར་པའི་ལུང་ཚད་མ་ཡིན་པ་ཁེགས་པར་བསམས་ནས་གྲངས་ཅན་

གྱིས་གཏན་ཚིགས་བཀོད་པ་ཡིན་ལ། སངས་རྒྱས་པའི་ལུང་ཚད་མ་ཡིན་པ་ཁེགས་ན་བློ་བདེ་སྐྱེ་

འཇིག་ཅན་གྱི་སྒྲུབ་བྱེད་ཁེགས་པས་བློ་བདེ་སེམས་མེད་ཀྱང་མི་འགྲུབ་པར་སྟོན་པ་ཡིན་ནོ། །རྟགས་

དོན་ལ་མི་གནས་ཀྱང་བསྒྲུབ་བྱ་དོན་ལ་གནས་པའི་ལན་ནི་འོག་ཏུ་འགོག་པར་འགྱུར་རོ།།

གཉིས་པ་ལ་གསུམ། གཞན་དང་ལྷན་ཅིག་ལུང་དོན་ལ་བརྟག་པ་འཇུག་པའི་ཚེ་ལུང་ཚད་

མར་ཁས་ལེན་པ་དོར་བ་དང༌། གཞན་གྱི་སུན་འབྱིན་ལ་རྣ་བ་གཏོད་པར་བཟོད་པའི་ཚེ་དོར་བ་

དང། ལུང་དོན་དང་འགལ་བ་ཁས་ལེན་པའི་ཚེ་དོར་བའོ། །དང་པོ་ལ་གཉིས། རྩོད་པ་དང། ལན་

ནོ། །དང་པོ་ནི། རྒོལ་བ་ལ་ལུང་དེས་མ་གྲུབ་ཀྱང་ཕྱི་རྒོལ་ལུང་དེ་ཚད་མར་ཁས་བླངས་པ་དང་

ལྡན་པ་ལ་ལུང་དེས་ཕྱོགས་ཆོས་འགྲུབ་པ་ཡིན་ནོ་ཞེ་ན། གཉིས་པ་ནི། ཕྱི་རྒོལ་སངས་རྒྱས་པའི་

ངོར་ལུང་དེ་རྟགས་དེའི་ཕྱོགས་ཆོས་སྒྲུབ་བྱེད་དུ་མི་རུང་བར་ཐལ། བློ་བདེ་སྐྱེ་འཇིག་ཅན་གྱི་སྒྲུབ་

བྱེད་དུ་གྱུར་པའི་སངས་རྒྱས་པ་གང་གི་ལུང་གང་ཡིན་ཏེ་དེ་འདྲ་མེད་པའི་ཕྱིར། དེ་མེད་པར་ཐལ། 

དེ་དང་ངོ་བོ་ཉིད་ཀྱི་འབྲེལ་བ་ཡང་མེད་ཁས་བླངས་ཀྱི་འབྲེལ་བ་ཡང་མེད་པའི་ཕྱིར། ཁས་བླངས་

ཀྱི་འབྲེལ་བ་མེད་དེ། དེའི་ཚེ་ཚད་མར་ཁས་བླངས་པ་མེད་པའི་ཕྱིར། ངོ་བོ་ཉིད་ཀྱི་འབྲེལ་བ་ཡང་

མེད་དེ། ལུང་མེད་ཀྱང་སྐྱེ་འཇིག་ཅན་དངོས་སྟོབས་ཀྱི་ཚད་མས་གྲུབ་པའི་ཕྱིར།

གཉིས་པ་ནི། དེའི་ཚེ་མ་དོར་ཡང་གཞན་གྱིས་ལུང་དོན་ལ་གནོད་པ་བརྗོད་པའི་ཚེ་རྣ་

བ་གཏོད་པར་བཟོད་པ་ན་དོར་བ་ཡིན་ཏེ། སངས་རྒྱས་པའི་ལུང་བློ་བདེ་སྐྱེ་འཇིག་ཅན་སྒྲུབ་བྱེད་

ཉིད་དུ་ཡང་ཇི་ལྟར་འགྱུར་ཏེ་མི་འགྱུར་བར་ཐལ། སངས་རྒྱས་པའི་ལུང་གི་དོན་ལ་ཚད་མས་

གནོད་པ་ཡིན་པའི་ཕྱིར། འདི་ཡང་བློ་བདེ་སེམས་པ་ཅན་ལ་ཚད་མས་གནོད་ན་དེའི་རྟེན་དུ་གྱུར་

པའི་ལུང་ཚད་མ་ཡིན་པ་ཁེགས་པས་སྐྱེ་འཇིག་ཅན་གྱི་སྒྲུབ་བྱེད་དུ་ཡང་མི་རུང་བར་སྟོན་པ་ཡིན་

ནོ། །ཚད་མས་གནོད་ཀྱང་རང་གི་སྟོན་པའི་ལུང་ཡིན་པས་འདོར་བར་མི་རིགས་སོ་ཞེ་ན། ལུང་

དང་དང་པོ་ནས་ངོ་བོ་ཉིད་ཀྱིས་འབྲེལ་བའི་རྒྱུ་མཚན་གྱིས། ལུང་སྒྲུབ་བྱེད་ཚད་མར་མི་འདོད་

བཞིན་དུ་ཁས་ལེན་དགོས་པ་མ་ཡིན་པར་ཐལ། དང་པོར་སྐྱེ་བོ་ལུང་གི་ཡན་ལག་མེད་པའི་རེང་

བུར་སྐྱེས་པར་གྱུར་པ་ཡིན་པའི་ཕྱིར། ལུང་དོན་ལ་བརྟག་པ་བྱེད་པའི་ཚེ། ལུང་དོན་རིགས་པས་

གྲུབ་ནས་ཁས་ལེན་པ་ཡང་མི་རིགས་པར་ཐལ། དེའི་ཚེ་ལུང་དོན་རིགས་པས་གྲུབ་པའི་ཡོན་ཏན་

དང་རིགས་པས་གནོད་པའི་ཉེས་པ་གང་ཡང་མ་མཐོང་བའི་ཕྱིར། གདོན་གྱིས་བཏབ་པའི་སྐྱེས་

བུ་ནི་བརྩེ་བར་བྱ་བ་ཡིན་ལ་དེ་དང་འདྲ་བས་ན་ཀྱེ་མ་ཞེས་སོ། །མི་འདོད་བཞིན་དུ་དབྲལ་བར་

དཀའ་བའི་གྲུབ་མཐའ་སྟེ་ལུང་མི་བཟད་པའི་གདོན་དང་འདྲ་བ་འདི་གྲངས་ཅན་ཁྱོད་ལ་དབང་ཕྱུག་

ལ་སོགས་པ་སུ་ཡིས་བགོས་པ་ཡིན་ཏེ་གཏད་པ་ཡིན་ཞེས་པའོ། །ཞེས་བྱ་བ་ནི་བར་སྐབས་ཀྱི་ 

ཚིགས་སུ་བཅད་པའོ།།

གསུམ་པ་ནི། རང་གི་ལུང་དེ་ཉིད་ཀྱིས་གྲུབ་པའི་རྟགས་ལས་ལུང་དེ་དང་འགལ་བ་བློ་

བདེ་སེམས་མེད་ཁས་ལེན་པར་ཡང་ཇི་ལྟར་རིགས་པར་འགྱུར་ཏེ་མི་འགྱུར་བར་ཐལ། བློ་བདེ་

སེམས་མེད་དེ་ཁས་བླངས་ན་བློ་བདེ་སེམས་པ་ཅན་དུ་སྟོན་པའི་ལུང་ལས་ཕྱོགས་ཆོས་རྟོགས་

པར་མི་རུང་བའི་ཕྱིར་རོ། །དེར་ཐལ། དེ་ཁས་བླངས་ན་སངས་རྒྱས་པའི་ལུང་ཚད་མ་ཡིན་པ་སྤང་

བར་བྱ་བའི་ཡན་ལག་ཏུ་འགྱུར་གྱི་ལུང་སྒྲུབ་བྱེད་ཚད་མ་མ་ཡིན་པའི་ཕྱིར། ཁྱོད་ལྟར་ན་བློ་བདེ་

སེམས་མེད་དུ་ཁས་ལེན་པར་རིགས་པས་བློ་བདེ་སེམས་པ་ཅན་དུ་སྟོན་པའི་ལུང་སྔར་ཚད་མར་

ཁས་བླངས་པ་ཡོད་ཀྱང་དེའི་ཚེ་འདོར་དགོས་སོ།།

གཉིས་པ་ཕྱི་རྒོལ་གྱི་ཁས་བླངས་ཙམ་སྒྲུབ་བྱེད་དུ་མི་རུང་བ་ལ་གཉིས། དངོས་པོ་ལ་

གནས་པའི་དམ་བཅའ་མི་སྲིད་པར་ཐལ་བ་དང༌། སྒྲུབ་བྱེད་ཡང་དག་དང་ལྟར་སྣང་གི་རྣམ་དབྱེ་ངེས་

པ་མི་སྲིད་པར་ཐལ་བའ།ོ །དང་པོ་ནི། དམ་བཅའི་དངོས་པོ་བློ་བདེ་སེམས་མེད་ལེགས་པར་རྣམ་པར་

གནས་པ་ཡིན་པ་སྟེ། དངོས་པོ་ལ་མི་གནས་པར་ཐལ། ཕྱི་རྒོལ་གྱི་ཁས་བླངས་ཙམ་དེ་ལས་ནི་དམ་

བཅའི་དངོས་པོ་དེ་འཇོག་པའི་ཕྱིར། དེར་ཐལ། སྒྲུབ་བྱེད་གཞན་མེད་པར་ཕྱི་རྒོལ་དེས་ཁས་བླངས་

པ་ཙམ་གྱིས་ལུང་ཚད་མར་འགྱུར་བ་ཡིན་ལ་ལུང་དེ་ལས་ཀྱང་སྒྲུབ་པར་བྱེད་པའི་ཆོས་སྐྱེ་འཇིག་

ཅན་འཇོག་པ་ཡིན་པའི་ཕྱིར། དམ་བཅའ་རྟགས་ཀྱིས་སྒྲུབ་ཅིང༌། རྟགས་ལུང་གིས་སྒྲུབ་པ་ལ་ལུང་

འདོད་པས་བྱས་པའོ།།

གཉིས་པ་ནི། གཏན་ཚིགས་ཡང་དག་དང་གཏན་ཚིགས་དེར་སྣང་བ་དག་གི་དེ་ཉིད་ཆོས་

ཅན། སྐྱེས་བུའི་འདོད་པ་ཙམ་གྱིས་རྣམ་པར་འཇོག་པར་ཐལ། འདོད་པ་ཙམ་གྱིས་བཞག་པའི་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 13

ལུང་གིས་འཇོག་པའི་ཕྱིར། འདོད་ན། ད་ནི་དངོས་པོ་ལ་གཏན་ཚིགས་དང་གཏན་ཚིགས་མ་ཡིན་

པ་ཡང་སོ་སོར་ངེས་པ་ཅི་ཡོད་དེ་མེད་པར་ཐལ། འདོད་པ་དེའི་ཕྱིར། ཁྱབ་པར་ཐལ། སྐྱེས་བུའི་

འདོད་པ་དེ་ཉིད་དངོས་པོ་ལ་མཐའ་གཅིག་ཏུ་འཇུག་པར་མ་ངེས་པའི་ཕྱིར་རོ། །གསུམ་པ་དེས་

ན་གཞན་དོན་སྐབས་ཀྱི་རྟགས་ཡང་དག་ཏུ་འགྱུར་བ་ཚུལ་གསུམ་རྒོལ་བའི་ཚད་མས་གྲུབ་པ་ལ་

བལྟོས་པ་ནི། གཞན་དོན་སྐབས་ཀྱི་རྟགས་ཡང་དག་གི་ཚུལ་གསུམ་རྒྱུ་མཚན་གང་ལས་ཕྱི་རྒོལ་

གཞན་གྱིས་ལུང་ལས་ཁས་བླངས་པ་ཙམ་གྱིས་འགྲུབ་པར་འགྱུར་བ་མ་ཡིན་པར་ཐལ། གཞན་

དོན་སྐབས་ཀྱི་རྟགས་ཡང་དག་ཡིན་ན་ཚུལ་གསུམ་དོན་སྟེངས་སུ་ཡོད་པའི་དོན་ནི་རྒོལ་བས་ཚད་

མས་རྟོགས་པ་ལ་བལྟོས་ནས་སྒྲུབ་པར་བྱེད་པར་འགྱུར་བ་ཡིན་པའི་ཕྱིར། འདོད་ན། དོན་དང་མ་

འབྲེལ་བ་རྟོག་པ་ཙམ་གྱིས་བཞག་པ་ནི་སྒྲུབ་བྱེད་ཡང་དག་ཏུ་འགྱུར་བ་མ་ཡིན་པར་ཐལ། འདོད་

པ་དེའི་ཕྱིར་རོ། །གཞུང་འདི་ནི་གཞན་དོན་སྐབས་ཀྱི་རྟགས་ཀྱི་ཚུལ་རྒོལ་བའི་ཚད་མས་གྲུབ་པ་

མི་དགོས་པར་ཕྱི་རྒོལ་ལ་གྲགས་པའི་ལུང་ཙམ་གྱིས་གྲུབ་པར་འདོད་པ་མཐའ་གཞན་འགོག་པའི་

རིགས་པས་ཁེགས་ནས་རྒོལ་བའི་ཚད་མས་གྲུབ་པ་ལ་བལྟོས་པར་གྲུབ་པའི་དོན་བསྡུས་པ་ཡིན་

ལ། རྒོལ་བས་ཇི་ལྟར་གྲུབ་པ་ཇི་འདྲ་བ་དེ་འདྲ་བ་ཞིག་གི་ཐབས་ལ་བརྟེན་ནས་གྲུབ་དགོས་པར་

ཡང་གྲུབ་པས། རྒོལ་ཕྱི་རྒོལ་གཉིས་ཀར་གྱི་ཚད་མས་མ་གྲུབ་ན། གཞན་དོན་སྐབས་ཀྱི་རྟགས་

ཡང་དག་ཏུ་མི་འགྱུར་བར་བསྟན་པ་ཡིན་ནོ།།

གཉིས་པ་རྟགས་རང་གི་ངོ་བོ་དངོས་པོའ་ིསྟོབས་ལ་གནས་མི་གནས་བརྟགས་ལ་དགག་པ་

ལ་གསུམ། བློ་བདེ་སེམས་མེད་དུ་སྒྲུབ་པའི་རྟགས་ཡང་དག་མེད་པ་དང༌། སྔར་བཀོད་པའི་རྟགས་

འབྲས་རང་མ་དམིགས་པའི་རྟགས་གསུམ་པོ་གང་ཡང་མ་ཡིན་པ་དང༌། དངོས་ཀྱི་དོན་ནོ། །དང་པོ་

ནི། བློ་བདེ་སྐྱེ་འཇིག་ཅན་གྱི་སྒྲུབ་བྱེད་མེད་པས་དོན་ལ་མི་གནས་ཀྱང༌། བསྒྲུབ་བྱ་བློ་བདེ་སེམས་

མེད་དངོས་པོའ་ིསྟོབས་ལ་གནས་སོ་ཞེ་ན། བློ་བདེ་སེམས་མེད་དུ་རྟོགས་པའི་བློ་ཆོས་ཅན། བློ་བདེ་

སེམས་མེད་ཡོད་དུ་ཆུག་ཀྱང་མེད་པར་རྟོགས་པ་དང་ཁྱད་པར་ཡོད་པ་མ་ཡིན་ཏེ། བློ་བདེ་སེམས་

མེད་དུ་ཞེན་པ་གང་ཞིག་དེ་ཡོད་པར་ཡིད་ཆེས་པའི་རྒྱུ་མཚན་ཡང་དག་མེད་པའི་ཕྱིར་རོ། །དེར་

ཐལ། སྒྲུབ་བྱེད་དངོས་པོ་ལ་གནས་པས་མ་བྱས་པའི་རྟོགས་པ་མེད་བཞིན་དུ་འཁྲུལ་བའི་རྒྱུ་འགའ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།14

ཞིག་ལས་བློ་བདེ་སེམས་མེད་དུ་ཞེན་པ་ཙམ་ཡིན་པའི་ཕྱིར། ཆོས་ཅན་དང་སྔ་མའི་རྟགས་ཟུར་སྔ་

མ་ཡང་ཁས་བླངས་སོ། །འདིས་སྔར་བཤད་པའི་རྟགས་ལ་འབྲེལ་བ་མེད་པར་ཡང་བསྟན་པ་ཡིན་ནོ།།

གཉིས་པ་ནི། སྐྱེ་འཇིག་ཅན་ཆོས་ཅན། བློ་བདེ་སེམས་མེད་དུ་སྒྲུབ་པའི་རྟགས་ཡང་དག་

མ་ཡིན་པར་ཐལ། དེ་སྒྲུབ་ཀྱི་གཏན་ཚིགས་གསུམ་པོ་གང་ཡང་མ་ཡིན་པའི་ཕྱིར། ཁྱབ་པར་ཐལ། 

འབྲས་བུ་དང་རང་བཞིན་དང་མ་དམིགས་པའི་ཁྱད་པར་དག་ལས་ལྐོག་གྱུར་རྟོགས་པའི་ཡན་ལག་

རྟགས་ཡང་དག་གཞན་ནི་མེད་དོ་ཞེས་བཤད་ཟིན་པའི་ཕྱིར།

གསུམ་པ་ནི། བློ་བདེའི་སྟེང་དུ་རྟགས་སྐྱེ་འཇིག་ཅན་དེ་དོན་ལ་གྲུབ་བམ་མ་གྲུབ། དང་པོ་

ལྟར་ན། རྟགས་དེའི་ཕྱོགས་ཆོས་ཅི་ལྟར་གྲངས་ཅན་བདག་ཉིད་ལ་མ་གྲུབ་པར་འགྱུར་ཏེ་གྲངས་

ཅན་ལ་གྲུབ་རིགས་པར་ཐལ། གྲངས་ཅན་རྟགས་དེ་འགོད་མཁན་གྱི་རྒོལ་བ་གང་ཞིག་སྐྱེ་འཇིག་

ཅན་དེ་བློ་བདེའི་སྟེང་དུ་དངོས་པོའ་ིགནས་ལུགས་ལ་གྲུབ་པའི་མཚན་ཉིད་ཅན་ཡིན་པའི་ཕྱིར། 

གཉིས་པ་ལྟར་ན། རྟགས་དེ་ལ་བརྟེན་ནས་སངས་རྒྱས་པས་ཀྱང་བསྒྲུབ་བྱ་རྟོགས་པ་མི་འཐད་པར་

ཐལ། དེའི་ཕྱོགས་ཆོས་མ་གྲུབ་པའི་ཕྱིར། ཁྱབ་པར་ཐལ། རྟགས་རྩོད་གཞི་ལ་གྲུབ་པ་ལས་གཞན་

གྱིས་ནི་ཕ་རོལ་སངས་རྒྱས་པ་ལ་ཡང་ལྐོག་གྱུར་རྟོགས་པར་མི་འཐད་པ་ཉིད་ཀྱི་ཕྱིར།

གཉིས་པ་ཐལ་འགྱུར་གྱི་ངག་དང་མཚུངས་པ་སྤང་བ་ལ་གཉིས། སྤྱིའི་དོན་དང༌། ཡན་ལག་

གི་དོན་ནོ། །དང་པོ་ལ་གསུམ། སྒྲུབ་པའི་ཐལ་འགྱུར་ངོས་བཟུང་བ་དང༌། སྒྲུབ་པའི་ཐལ་འགྱུར་དང་

ཆོས་མི་མཐུན་སྦྱོར་གྱི་སྒྲུབ་ངག་ཁྱད་མེད་དུ་ཐལ་བ་སྤང་བ་དང༌། དཔེར་སྨོས་པའི་ཐལ་བའི་ཆོས་

ཅན་ངོས་བཟུང་བའོ། །དང་པོ་ནི། རང་རྒྱུད་འཕེན་པའི་ཐལ་འགྱུར་གྱི་དམ་བཅའ་ཚད་མས་བསལ་

བ་ཡིན་དགོས་ཏེ། དེ་ལྟ་མ་ཡིན་པར་ཚད་མའི་གཞལ་བྱ་ཡིན་ན། རང་རྒྱུད་ཀྱི་ཕྱོགས་ཆོས་མི་འགྲུབ་

པའི་ཕྱིར་རོ། །རྟགས་ཕྱི་རྒོལ་གྱིས་ཁས་བླངས་པ་དགོས་ཏེ། དེ་ལྟ་མ་ཡིན་པར་ཚད་མས་གྲུབ་ན། 

རང་རྒྱུད་ཀྱི་དམ་བཅའ་ཚད་མས་བསལ་བར་འགྱུར་བའི་ཕྱིར་རོ། །ཁྱབ་པ་ཚད་མས་གྲུབ་པ་དགོས་

ཏེ། དེ་ལྟ་མ་ཡིན་ན་རང་རྒྱུད་ཀྱི་ཁྱབ་པ་ཡང་མི་འགྲུབ་པའི་ཕྱིར་རོ། །དེས་ན་ཆོས་གསུམ་དང་ལྡན་

པའི་ཐལ་བ་ནི་སྒྲུབ་པའི་ཐལ་བ་ཞེས་བྱའོ།།

གཉིས་པ་ནི། དེ་ལྟ་ན་སྒྲུབ་པའི་ཐལ་བས་ཀྱང་བསྒྲུབ་བྱ་ལ་ངེས་པ་སྐྱེད་པར་བྱེད་པས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 15

ཆོས་མི་མཐུན་པའི་སྦྱོར་བ་དང་ཁྱད་པར་ཅི་ཞིག་ཡོད་ཅེ་ན། སྒྲུབ་པའི་ཐལ་བའི་དམ་བཅའ་ཚད་

མས་བསལ་བར་བསྟན་པས་རང་རྒྱུད་ཀྱི་ཕྱོགས་ཆོས་འཕེན་ཞིང་ཁྱབ་པ་ཚད་མས་གྲུབ་པས་

བསྒྲུབ་བྱ་ལ་བརྒྱུད་ནས་ངེས་པ་སྐྱེད་པར་བྱེད་མོད་ཀྱི། ཐལ་བའི་རྟགས་བློ་ཡུལ་དུ་སོང་བའི་

དངོས་ཀྱི་འབྲས་བུ་ནི། མི་འདོད་པ་འཕེན་པ་ཡིན་ལ་རང་རྒྱུད་ཀྱི་རྟགས་བློ་ཡུལ་དུ་སོང་བས་ནི། 

བསྒྲུབ་བྱ་ལ་དངོས་སུ་ངེས་པ་སྐྱེད་པར་བྱེད་པ་ཡིན་ནོ། །དེ་ཡང་ཁྱབ་པ་ངེས་པ་སྔོན་དུ་སོང་ན་

ཡིན་གྱི། མཐའ་གཅིག་ཏུ་ནི་མ་ངེས་སོ།།

གསུམ་པ་ནི། འཐད་ལྡན་དུ། ཆོས་ཅན་མ་གྲུབ་པའི་ཕྱིར། དུ་མ་ལ་ཡོད་པ་ལ་སོགས་པ་

ཁྱབ་པར་བྱ་བའི་ཆོས་མ་གྲུབ་པ་དེས་ན། ཁྱབ་པར་བྱེད་པའི་ཆོས་སུ་ཐལ་བར་ག་ལས་འགྱུར་

ཚད་མ་མེད་པ་ནི་བརྗོད་པར་མི་འཐད་པ་ཉིད་དོ་ཞེ་ན། དེའི་ཕྱིར་འདིར་ཁྱབ་པར་བྱེད་པ་མེད་པའི་

ཕྱིར། ཁྱབ་པར་བྱ་བ་མེད་པར་བརྗོད་པར་འདོད་པ་ཡིན་ནོ། །ཁྱབ་པར་བྱེད་པ་མེད་པ་དེ་ནི་སྤྱི་

ལ་སོགས་པ་མེད་པ་ལ་ཡང་གྲུབ་པ་ཉིད་དོ།1།ཞེས་གསུངས་པས་བྱེ་བྲག་པས་བརྟགས་པའི་ཤར་

ཕྱོགས་ཀྱི་བ་ལང་གི་གསལ་བ་ལ་འཕྲོད་པ་འདུ་བ་དེ་ཉིད་ནུབ་ཕྱོགས་ཀྱི་བ་ལང་གི་གསལ་བ་ལ་

ཡང་འཕྲོད་པ་འདུ་བའི་བ་ལང་གི་སྤྱི་རྟག་པའི་རྫས་སུ་གྱུར་པ་ཆ་ཤས་ཐམས་ཅད་ཀྱིས་སྟོང་པ་དེ་

ཉིད་ཆོས་ཅན་དུ་བཟུང་ངོ༌། །དེ་ནི་མི་འཐད་དེ། ཆོས་ཅན་དེ་ཉིད་མ་གྲུབ་ན་རང་རྒྱུད་ཀྱི་རྟགས་དང་

བསྒྲུབ་བྱའི་ཆོས་བརྟེན་པར་འགལ་བས་ཕྱོགས་ཆོས་དང་དམ་བཅའ་ཚད་མས་མ་གྲུབ་པར་འགྱུར་

རོ་ཞེ་ན། བྱེ་བྲག་པའི་རྩོད་པ་དེ་ནི་དེ་ལྟ་རིགས་པ་སྨྲ་བར་ཁས་འཆེ་བ་དག་ཀྱང་དེ་ཉིད་འཐད་པར་

སེམས་པས་དེ་ལ་ལན་བཤད་པར་བྱ་སྟེ། ཚད་མ་ཀུན་ལས་བཏུས་སུ། མངོན་སུམ་དོན་དང་རྗེས་

དཔག་དང༌། །ཡིད་ཆེས་གྲགས་པས་རང་རྟེན་ལའོ།2།ཞེས་གསུངས་པའི་རང་རྟེན་ལ་ཞེས་སྨོས་

པའི་དགོས་པ་བཤད་ན་རྟོགས་པར་འགྱུར་བས་བྱེ་བྲག་པའི་ལོག་རྟོག་དགོད་པ་དང༌། གནོད་པ་

སློབ་དཔོན་གྱིས་ཇི་ལྟར་སྤངས་པའི་ཚུལ་གཉིས་ཀྱིས་ཤེས་པར་བྱའོ། །དང་པོ་ནི། བྱེ་བྲག་པས་

ནམ་མཁའ་རྟག་པའི་རྫས་དང་སྒྲ་ལ་སོགས་པ་དེ་ལ་བརྟེན་པའི་ཡོན་ཏན་དོན་གཞན་དུ་ཁས་བླངས་

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༤ ཕྲེང་། ༡༢

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༡༣ ཕྲེང་། ༡༣

པ་ན། བྱེ་བྲག་པ་ནམ་མཁའ་དགག་བྱ་བཅད་པ་ལ་མི་ལྟོས་པའི་སྒྲུབ་པ་རང་དབང་བའི་རྟག་རྫས་

སུ་འདོད་ལ། སངས་རྒྱས་པ་ཐོགས་པའི་རེག་བྱ་བཅད་ཙམ་ལ་འདོད་པས་ནམ་མཁའི་མིང་ཙམ་

མ་གཏོགས་དོན་མཐུན་སྣང་དུ་གྲུབ་པ་མེད་ཅིང༌། བྱེ་བྲག་པས་བརྟགས་པ་ཆོས་ཅན་དུ་བཟུང་

ནས་ལོག་རྟོག་བཀག་པས་སྐབས་དོན་འགྲུབ་པར་དགོངས་ནས། དངོས་པོར་གྱུར་པའི་ནམ་མཁའ་

ཆོས་ཅན། རྟག་པའི་རྫས་མ་ཡིན་ཏེ། སྒྲ་ལ་སོགས་པའི་ཡོན་ཏན་དོན་གཞན་དུས་ཅིག་ཅར་དུ་མི་

སྐྱེད་པའི་ཕྱིར་ཞེས་བཀོད་པ་ན། བྱེ་བྲག་པ་ན་རེ། ཁྱེད་ཀྱི་རྟགས་དེས་ཆོས་ཅན་དངོས་པོར་གྱུར་

པའི་ནམ་མཁའ་འགགས་1པ་ན་ཡ་གྱལ་བཀག་ན་ཚོགས་པ་ཁེགས་པས་སྐབས་ཀྱི་བསྒྲུབ་བྱ་ཡང་

ཁེགས་པའི་རྟགས་སྐྱོན་ཅན་དུ་འགྱུར་རོ་ཞེས་ཟེར་རོ།།

གཉིས་པ་ནི། རྟགས་དེས་ཆོས་ཅན་འབའ་ཞིག་པ་བཀག་པས་སྐྱོན་དུ་འགྱུར་བ་མ་ཡིན་

གྱི། རྟགས་དང་བསྒྲུབ་བྱའི་ཆོས་གང་ལ་བརྟེན་པར་གྱུར་པའི་གཞི་ཆོས་ཅན་ཁེགས་ན་དམ་བཅའ་

ལ་གནོད་པའི་སྐྱོན་དུ་འགྱུར་བས་དམ་བཅའ་ཡང་དག་ཡིན་ན་རང་གི་རྟེན་ཆོས་ཅན་ལ་ཚད་མས་

མ་བསལ་བ་གཅིག་དགོས་སོ། །ཞེས་ཤེས་པའི་ཆེད་དུ་རང་རྟེན་ལ་ཞེས་སྨོས་པ་ཡིན་ནོ། །ཆོས་

ཅན་འབའ་ཞིག་པ་ནི་རྟགས་ཆོས་དང་རྟེན་དང་བརྟེན་པར་མ་གྱུར་པ་སྔར་བཟུང་བ་ལྟ་བུ་ཡིན་ཏེ། དེ་

བཀག་ན་བསྒྲུབ་བྱ་འགྲུབ་པའི་གྲོགས་སུ་འགྱུར་གྱི། དེ་ལ་མི་གནོད་དེ། དངོས་པོར་གྱུར་པའི་ནམ་

མཁའ་ཁེགས་ན་རྟག་རྫས་ཡིན་པ་ཁེགས་པས་རྟག་རྫས་ཀྱིས་སྟོང་པ་འགྲུབ་པ་ལ་ཕན་པའི་ཕྱིར་

རོ། །རང་གི་རྟེན་ཆོས་ཅན་ནི། མི་རྟག་པ་བརྟེན་པའི་གཞི་སྒྲ་ལྟ་བུ་ཡིན་ཏེ། སྒྲ་ཁེགས་ན་སྒྲ་དང་མི་

རྟག་པའི་ཚོགས་དོན་ཁེགས་པས་སྐབས་ཀྱི་བསྒྲུབ་བྱ་ལ་གནོད་པའི་ཕྱིར་རོ། །དེས་ན་རྣམ་བཅད་

ཙམ་གྱི་དགག་པ་རྟགས་དང་བསྒྲུབ་བྱའི་ཆོས་སུ་སོང་བ་ཁ་ཅིག་ལ་ནི་གཞི་མ་གྲུབ་པ་རྩོད་གཞིར་

བཟུང་བས་སྐྱོན་དུ་མི་འགྱུར་ལ། ཐ་སྙད་སྒྲུབ་རེ་རེ་ཙམ་མ་གཏོགས་བྱས་པ་ལྟ་བུའི་སྒྲུབ་རྟགས་ལ་

དེ་མི་རུང་བའི་ཕྱིར་རོ། །གལ་ཏེ་རྟགས་གང་ལ་བརྟེན་པའི་གཞི་ཆོས་ཅན་ཚད་མས་གྲུབ་པ་གཅིག་

མེད་ན་ཕྱོགས་ཆོས་མི་འགྲུབ་པར་འགྱུར་རོ་ཞེ་ན། བདེན་མོད་ཀྱི་རྟོགས་ལ་དངོས་པོར་གྱུར་པའི་

ནམ་མཁའི་སྣང་བ་ཚད་མས་གྲུབ་ཅིང་དེ་སྔར་གྱི་རྟགས་དེ་ངེས་པའི་གཞི་ཆོས་ཅན་ཡིན་ལ། རྟོག་པ་

1  ཞོལ། ཤོག ༡༢ ན ༡ གཙང་། ཤོག ༡༢ ན ༤ ནམ་མཁའ་འཕགས་པ་

ལ་སྒྲར་སྣང་བ་བྱས་པར་ངེས་པའི་གཞིར་མི་རུང་བའི་ཕྱིར། མི་མཚུངས་སོ། །གཞན་གྱི་གྲུབ་མཐའ་

འབའ་ཞིག་གིས་སྒྲོ་བཏགས་པ་རང་གི་ངོ་བོའ་ིསྒོ་ནས་དགག་པ་བྱེད་པ་ལ་ནི་དེ་ཉིད་རྩོད་གཞིར་

བཟུང་དགོས་པ་དུ་མ་ཡོད་པ་ཤེས་པར་བྱའོ། །འོ་ན་དོན་བྱེད་ནུས་སྟོང་གི་རྟགས་ཀྱིས་འདུས་མ་

བྱས་ཀྱི་ནམ་མཁའ་དངོས་མེད་དུ་སྒྲུབ་པ་རྟགས་ཡང་དག་མ་ཡིན་པར་འགྱུར་ཏེ། དངོས་མེད་དུ་མ་

ངེས་པའི་སྔ་རོལ་ནམ་མཁའི་དོན་མཐུན་སྣང་དུ་གྲུབ་པ་མེད་པའི་ཕྱིར་རོ་ཞེ་ན། བྱེ་བྲག་སྨྲ་བའི་བློ་

ངོར་རྟགས་དེ་འགོད་ན་ནི་སྐྱོན་དེ་མེད་ལ། ཕྱི་རྒོལ་གཞན་ཁ་ཅིག་ལ་ཡང་དེ་དང་འདྲ་ཞིང་བྱེ་བྲག་པ་

ལ་ནི་རིམ་དང་ཅིག་ཅར་གྱི་དོན་བྱེད་པ་བཀག་པའི་སྒོ་ནས་འདུས་མ་བྱས་ཀྱི་ནམ་མཁའ་དང་དངོས་

པོའ་ིགཞི་མཐུན་འགོག་པས་སྐྱོན་མེད་དོ། །འདི་དག་གི་དོན་རྒྱས་པར་ཤེས་པར་འདོད་ན་རྣམ་

འགྲེལ་མཛད་པའི་བཞེད་པ་བྱང་ཆུབ་སེམས་དཔའ་ཀཱ་མ་ལ་ཤཱི་ལའི་ཞལ་སྔ་ནས་དབུ་མ་སྣང་བར་

བཀོད་པ་ལས་ཤེས་པར་བྱའོ།།

འོ་ན་རྣམ་འགྲེལ་དུ། ཆོས་ཀྱི་རྟེན་ནི་བསལ་བའི་ཕྱིར། །ཚོགས་པ་བསྒྲུབ་བྱར་མི་འགྱུར་

ལ།1།ཞེས་པ་དང༌། རང་འདོད་བརྟགས་པའི་ཁྱད་པར་ཅན། །དངོས་པོ་རྣམས་རྩོད་མེད་ཕྱིར་

རོ།2།ཞེས་སོགས་གསུངས་པ་ཇི་ལྟར་ཡིན་ཞེ་ན། གཞུང་སྔ་མའི་དོན་ནི་སྔར་བཤད་ཟིན་པ་ལྟར། 

བསྒྲུབ་བྱའི་ཆོས་བརྟེན་པའི་གཞི་ཆོས་ཅན་མི་སྲིད་ན་ཚོགས་པ་བསྒྲུབ་བྱར་མི་འགྱུར་བ་འདོད་པའི་

དོན་ཡིན་ལ་གཞུང་ཕྱི་མའི་དོན་ནི་གྲུབ་མཐའ་འབའ་ཞིག་གིས་སྒྲོ་བཏགས་པའི་དོན་ཡོད་མེད་ལ་

རྩོད་པ་བྱེད་དགོས་པའི་ཚེ་དེ་གཞིར་བཟུང་ནས་མི་རྟག་པ་ལ་སོགས་པའི་ཁྱད་པར་གྱི་ཆོས་གཞན་

ལ་དཔྱད་པ་མི་བྱེད་པའི་དོན་ཡིན་གྱི། དེ་ལ་ཡང་རྩོད་པ་མེད་པ་ནི་མ་ཡིན་ནོ། །གཞུང་འདིར་ཁ་ཅིག་

རང་རྒྱུད་འབའ་ཞིག་བསྟན་པ་དང༌། གཞན་དག་ཐལ་འགྱུར་འབའ་ཞིག་བསྟན་པར་འདོད་པ་སོགས་

ནི་དོན་མ་ཡིན་ཏེ། ཐལ་འགྱུར་དང་རང་རྒྱུད་གཉིས་ཀ་དངོས་སུ་བསྟན་པ་ཡིན་ཏེ། དཔེར་ན་དུ་མ་ལ་

ཡོད་པའི་གཅིག་པུ་ནི་ཞེས་པས་ཐལ་འགྱུར་བསྟན་ཏེ། འཐད་ལྡན་དུ། འདིས་ནི་ཐལ་བར་འགྱུར་བའི་

དོན་སྟོན་པར་བྱེད་དེ། དུ་མ་ལ་ཡོད་པར་འདོད་པའི་གཅིག་པོ་གང་ཡིན་པ་དེ་ལ་ཐལ་བ་འདིར་འགྱུར་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༨༨ ཕྲེང་། ༨

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༨༡ ཕྲེང་། ༨



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།18

རོ།1།ཞེས་བྱ་བའི་དོན་ཏེ། ཞེས་བཤད་དོ། །དེ་མན་ཆད་ཀྱིས་རང་རྒྱུད་སྟོན་ཏེ་བསྟན་བྱའི་གཙོ་

བོ་ཐལ་འགྱུར་ཡིན་ཡང་རང་རྒྱུད་དངོས་སུ་བསྟན་པའི་དགོས་པ་ནི་ཐལ་བ་དེ་ཉིད་ཟློག་པའི་མཐའ་

ཅན་དུ་ཤེས་པར་བྱ་བའི་ཆེད་ཡིན་ནོ།།

གཉིས་པ་ལ་གསུམ། ཐལ་བ་སྨོས་པའི་དགོས་པ་མདོར་བསྟན་པ་དང༌། རྒྱས་པར་བཤད་

པ་དང༌། སྔོན་གྱི་སློབ་དཔོན་གྱི་བཞེད་པ་དང་སྦྱར་བའོ། །དང་པོ་ལ་གསུམ། ཐལ་འགྱུར་དང་རང་

རྒྱུད་ངོས་བཟུང་བ་དང༌། ཐལ་འགྱུར་སྨོས་པའི་དགོས་པ་དང༌། དེ་གྲུབ་པའི་དགོས་པའོ། །དང་པོ་

ནི། རང་རྒྱུད་ཀྱི་རྟགས་ཚད་མས་གྲུབ་པ་དགོས་ན་ཐལ་འགྱུར་གྱི་རྟགས་ཀྱང་ཚད་མས་གྲུབ་པ་

དགོས་པ་མ་ཡིན་པར་ཐལ། ཐལ་འགྱུར་གྱི་རྟགས་ཚད་མས་མ་གྲུབ་ཀྱང་ཕྱི་རྒོལ་གཞན་གྱིས་སྤྱི་

རྟག་དངོས་ཆ་མེད་དེ་ཕྱོགས་བཅུ་མཐའ་ཡས་པ་ན་ཡོད་པའི་གསལ་བ་དུ་མ་དང་དུས་ཅིག་ཅར་

དུ་འཕྲོད་འདུ་རྫོགས་པར་འབྲེལ་བར་ཀུན་བརྟགས་ཤིང་ཁས་བླངས་པ་རྟགས་སུ་བཀོད་པས་མི་

འདོད་པའི་ཆོས་གཞན་ཐལ་བར་སྒྲུབ་པ་དགོས་པ་དང་བཅས་པའི་ཕྱིར། དཔེར་ན་བ་ལང་གི་སྤྱི་

རྟག་དངོས་ཆ་མེད་གཅིག་པོ་ནི་ཆོས་ཅན། དུ་མ་ཡིན་པར་ཐལ། ཕྱོགས་བཅུ་མཐའ་ཡས་པའི་བ་

ལང་གི་གསལ་བ་དུ་མ་ལ་རེ་རེ་ནས་འཕྲོད་འདུ་རྫོགས་པར་འབྲེལ་བའི་ཚུལ་གྱིས་ཡོད་པའི་ཕྱིར། 

ཞེས་པ་ཐལ་བའོ། །ཆ་མེད་དུ་ཁས་ལེན་པ་གཞན་ལ་ནི། ཆ་དུ་མ་དང་བཅས་པར་ཐལ། གསལ་བ་

དུ་མ་དང་འབྲེལ་བའི་ཕྱིར་ཞེས་བཀོད་པས་ཀྱང་ཆོག་གོ །ཐལ་བ་དེས་འཕངས་པའི་རང་རྒྱུད་ངོས་

བཟུང་བ་ནི། དེ་ཆོས་ཅན། ཡུལ་དང་དུས་དང་གནས་སྐབས་ལ་སོགས་པའི་ཁྱད་པར་ཅན་བ་ལང་

གི་གསལ་བ་གཅིག་ལས་གཞན་དུ་མ་དང་འཕྲོད་འདུ་རྫོགས་པར་འབྲེལ་བ་དང་ལྡན་པ་མ་ཡིན་

ཏེ། ཡུལ་ཤར་དང་དུས་སྔ་དྲོ་དང་ཉལ་བའི་གནས་སྐབས་ཀྱི་ཁྱད་པར་སོ་སོར་ངེས་པའི་གསལ་བ་

གཅིག་ཁོ་ན་དང་འབྲེལ་བས་རྣམ་པར་མ་བཅད་ཅིང་ཁྱད་པར་དུ་མ་བྱས་པའི་གཅིག་གི་རང་བཞིན་

ལས་གཞན་དུ་མ་ཉིད་ཀྱིས་སྟོང་པའི་ཕྱིར། རྣམ་པར་མ་བཅད་པའི་ཞེས་པ་ནི་རྟགས་ཀྱི་ལོག་

ཕྱོགས་དུ་མའི་ཁྱད་པར་དུ་སྦྱར་ཏེ། གསལ་བ་གཅིག་ཁོ་ན་དང་འཕྲོད་འདུ་རྫོགས་པར་འབྲེལ་བས་

ཁྱད་པར་དུ་བྱས་ན་གཅིག་ཏུ་འགྱུར་ལ། དེས་ཁྱད་པར་དུ་མ་བྱས་པར་གསལ་བ་དུ་མ་དང་འཕྲོད་

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༥ ཕྲེང་། ༡༦ 



ལེའུ་གསུམ་པ་གཞན་དོན་རྗེས་དཔག་རྣམ་ངེས། 19

འདུ་རྫོགས་པར་འབྲེལ་ན་དུ་མར་འགྱུར་བས་གཅིག་ཁོ་ན་དང་འབྲེལ་བས་ཁྱད་པར་དུ་མ་བྱས་

པའི་དུ་མས་སྟོང་ཞེས་པའོ། །དོན་བསྡུས་ན་དེ་ཆོས་ཅན། ཕྱོགས་བཅུ་མཐའ་ཡས་པའི་གསལ་

བ་དུ་མ་དང་རེ་རེ་ནས་འཕྲོད་འདུ་རྫོགས་པར་འབྲེལ་བ་མ་ཡིན་ཏེ། དུ་མས་སྟོང་པའི་ཕྱིར་ཞེས་

པའོ། །ཟློག་ན་ཁྱབ་པ་ལ་གནོད་པ་ཅན་གྱི་ཚད་མ་བསྟན་པའི་སྒོ་ནས་ཁྱབ་པ་ངེས་པར་བྱེད་པ་ན། 

རྩ་བའི་རྟགས་དེ་ལ་ཁྱབ་པ་ཡོད་པར་ཐལ། དུ་མས་སྟོང་ན་དེ་ལྟ་བུའི་རང་བཞིན་ནི་ཡུལ་དང་དུས་

དང་གནས་སྐབས་ལ་སོགས་པ་སོ་སོར་ངེས་པ་ཐ་དད་པ་ཅན་དང་རེ་རེ་ནས་འཕྲོད་འདུ་རྫོགས་

པའི་འབྲེལ་བ་དང་ལྡན་པར་འགལ་བའི་ཕྱིར་རོ། །འདིས་ནི་ཆ་དུ་མས་སྟོང་བ་དང༌། གསལ་བ་དུ་

མ་དང་འབྲེལ་བའི་གཞི་མཐུན་ལ་གནོད་པ་ཅན་གྱི་ཚད་མ་བསྟན་པའི་སྒོ་ནས་སྔར་གྱི་ཐལ་བ་དེས་

རང་རྒྱུད་འཕེན་པའི་རྒྱུ་མཚན་ཡང་སྟོན་པར་བྱེད་པ་ཡིན་ནོ།།

གཉིས་པ་ལ་གསུམ། དགོས་པ་དངོས་དང༌། ཐལ་བ་དེས་རང་རྒྱུད་འཕེན་པའི་རྒྱུ་མཚན་

དང༌། རྟགས་ཆོས་མི་འཁྲུལ་བར་སྒྲུབ་པའོ། །དང་པོ་ནི། ཞེས་བྱ་བ་ལྟ་བུ་གང་ཡིན་པ་རང་རྒྱུད་དེ་

འཕེན་པར་བྱེད་པའི་ཐལ་འགྱུར་དེ་ནི་ཆོས་ཅན། སྨོས་པ་ལ་དགོས་པ་ཡོད་དེ། ཆོས་གཅིག་གསལ་

བ་དུ་མ་དང་འཕྲོད་འདུ་འབྲེལ་བ་ཁས་བླངས་ན་ཆོས་གཞན་ཆ་དུ་མ་དང་བཅས་པ་ཁས་བླངས་

དགོས་པར་བསྟན་པའི་ཕྱིར་ཡིན་པའི་ཕྱིར། གཉིས་པ་ནི། ཐལ་བ་དེས་རང་རྒྱུད་འཕེན་པ་ཡིན་ཏེ། 

དམ་བཅའ་ཚད་མས་གསལ་བ་ཡིན་རྟགས་ཕྱི་རྒོལ་གྱིས་ཁས་བླངས་ཆ་དུ་མ་དང་བཅས་པ་དེ་ཁས་

མི་ལེན་ན་ནི་ཆ་དུ་མ་དང་བཅས་པ་དང༌། གསལ་བ་དུ་མ་དང་འབྲེལ་བའི་ཆོས་གཉིས་ཀ་ཁས་ལེན་

པ་ལྡོག་པར་འགྱུར་བའི་ཕྱིར།

གསུམ་པ་ནི། བ་ལང་གི་སྤྱི་དེ་གསལ་བ་དུ་མ་དང་འབྲེལ་བར་ཁས་བླངས་ན་ཆ་དུ་མ་

དང་བཅས་པར་ཡང་ཁས་བླང་དགོས་པར་ཐལ། གསལ་བ་དུ་མ་དང་འབྲེལ་བར་ཁས་བླངས་ནས་

ཅིག་ཤོས་ཁས་ལེན་མི་དགོས་པའི་རྣམ་པར་དབྱེ་བར་བྱ་མི་ནུས་པའི་ཕྱིར། དེར་ཐལ། གཉིས་པོ་

དེ་ནི་གཞི་གཞན་དུ་དངོས་སུ་བདག་གཅིག་ཏུ་འབྲེལ་བའི་ཕྱིར་རོ། །གསལ་བ་རེ་རེ་ནས་འཕྲོད་

འདུ་རྫོགས་པར་འབྲེལ་བ་གཞི་མ་གྲུབ་པས་དེ་དང་དུ་མའམ་ཆ་དུ་མ་དང་བཅས་པ་བདག་གཅིག་

ཏུ་འབྲེལ་བར་སྟོན་པ་མ་ཡིན་གྱི། གསལ་བ་དུ་མ་དང་འབྲེལ་བ་དང་ཆ་དུ་མ་དང་བཅས་པ་བདག་

གཅིག་ཏུ་འབྲེལ་བ་ངེས་པར་བྱས་པའི་སྒོ་ནས་ཅིག་ཤོས་ཀྱི་ཐལ་བའི་རྟགས་དང་དགག་བྱའི་ཆོས་

ཀྱི་གཞི་མཐུན་ལ་གནོད་པ་སྟོན་པར་བྱེད་པ་ཡིན་ནོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དེ་གཉིས་འབྲེལ་བ་གྲུབ་པ་དེ་

ལྟར་ཡིན་པ་དེ་ནི་ཇི་ལྟར་རྟག་དངོས་ཀྱི་སྤྱི་མི་སྲིད་ན་དེ་དུ་མར་ཡང་མ་གྲུབ་པས་དེ་ལ་མི་སྲིད་

པའི་དོན་དུ་མའམ་ཆ་དུ་མ་དང་བཅས་པ་འགྲུབ་པར་འགྱུར་ཞེ་ན། གཉིས་པ་ནི། སྤྱི་རྟག་དངོས་དེ་

གསལ་བ་དུ་མ་དང་འཕྲོད་འདུ་རྫོགས་པར་འབྲེལ་བས་སྟོང་པར་གྲུབ་པར་ཐལ། དུ་མས་སྟོང་པ་

གང་ཞིག་དེ་ཡིན་ན་དུ་མ་གང་ཞིག་མི་སྲིད་པས་ཁྱབ་པ་གསལ་བ་དུ་མ་དང་འབྲེལ་བ་དེ་ཡང་སྤྱི་དེ་

ལ་མི་སྲིད་པའི་ཕྱིར་རོ། །སྔར་གྱི་ཐལ་བ་དེ་བྱེ་བྲག་པས་བཟློག་པར་དཀའ་སྟེ་ལན་གདབ་མི་ནུས་

པར་ཐལ། བྱེ་བྲག་པས་ཐལ་བའི་རྟགས་དེ་ཁས་བླངས་དུ་མར་ཁས་མ་བླངས་པ་གང་ཞིག །ཐལ་

བའི་རྟགས་དེ་ཁས་ལེན་ན་གཞན་དུ་མའམ་ཆ་དུ་མ་དང་བཅས་པ་གདོན་མི་ཟ་བར་ཁས་ལེན་

དགོས་པར་འགྱུར་བའི་ཕྱིར།

གཉིས་པ་ལ་གསུམ། ཐལ་བའི་རྟགས་ཀྱི་ཕྱོགས་ཆོས་མ་གྲུབ་པ་ལ་སོགས་པའི་སྒོ་ནས་

སྐྱོན་དུ་འགྱུར་བ་སྤང་བ་དང༌། རང་རྒྱུད་འཕེན་པའི་ཚུལ་དང༌། གྲངས་ཅན་གྱིས་སྔར་བཀོད་པ་དེ་

དང་མི་མཚུངས་པའ།ོ །དང་པོ་ལ་གཉིས། ཕྱོགས་སྔ་མ་དང༌། དེ་སུན་དབྱུང་བའ།ོ །དང་པོ་ནི། དུ་མར་

ཁས་མི་ལེན་ན། ཆོས་གཉིས་ཀ་ལྡོག་པར་བསྟན་པའི་དོན་དུ་ཐལ་བ་བཀོད་པ་དེ་ལྟ་ན་ཡང་སངས་

རྒྱས་པ་ཁྱེད་རང་ལ་ཉེས་པ་དུ་མར་འགྱུར་ཏེ། རྟག་དངོས་ཀྱི་སྤྱི་ཆ་མེད་བཀག་པས་སྤྱི་དེ་ལ་ཐལ་

བའི་གཏན་ཚིགས་མ་གྲུབ་པས་ཐལ་བའི་ཕྱོགས་ཆོས་མ་གྲུབ་པ་དང་སངས་རྒྱས་པ་ཁྱེད་རང་གིས་

བ་ལང་གི་སྤྱི་གཅིག་ཏུ་ཁས་བླངས་པ་དང་ངེད་ཀྱིས་སྤྱི་ཆ་མེད་གཅིག་ཏུ་ཁས་བླངས་པས་སྤྱི་དུ་

མར་དམ་བཅའ་བ་ལ་འུ་བུ་ཅག་གཉིས་ཀར་གྱི་ཁས་བླངས་པས་གནོད་པ་དང༌། ལ་སོགས་པས་བ་

ལང་གི་གསལ་བ་དུ་མ་མཐོང་བ་ན་བ་ལང་ངོ་སྙམ་པའི་གཅིག་གཟུང་ཡུལ་དུ་བྱེད་པའི་སྤྱི་བློ་སྐྱེ་བར་

མཐོང་བའི་རྟགས་ལས་དུ་མ་ལ་རྗེས་སུ་འགྲོ་བའི་སྤྱི་ཆ་མེད་གཅིག་ཡོད་པར་རྗེས་སུ་དཔག་ནུས་ལ་

དེས་སྤྱི་དུ་མར་དམ་བཅས་པ་ལ་གནོད་པ་ཡིན་ནོ། །མངོན་སུམ་གྱིས་ཀྱང་གནོད་དེ། གཞི་གང་གི་

སྟེང་དུ་ཡང་དུ་མ་ལ་འཕྲོད་འདུ་རྫོགས་པར་ཁས་བླངས་ན། དུ་མར་ཁྱེད་ཀྱིས་ཐལ་བ་འཕངས་པས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 21

ཡན་ལག་ཅན་གྱི་རྫས་དུ་མར་ཐལ་བ་ལ་ཡན་ལག་དུ་མ་ལ་འཕྲོད་འདུ་རྫོགས་པར་འབྲེལ་ཡང་ཆ་

མེད་ཀྱི་ཡན་ལག་ཅན་གཅིག་མངོན་སུམ་གྱིས་གྲུབ་པས་གནོད་པའི་ཕྱིར། དེས་ན་སངས་རྒྱས་པ་

རང་གི་ཁས་བླངས་པ་སྐྱོན་མེད་པ་ལས་གཞན་དུ་འགལ་བ་ཁས་ལེན་པར་གནས་པའི་ཕྱིར་ཁྱེད་ཀྱི་

ཐལ་བ་དེ་ལ་གནོད་པ་དུ་མ་ཡོད་པ་མ་ཡིན་ནམ་ཞེ་ན། གཉིས་པ་ལ་གསུམ། སངས་རྒྱས་པའི་ཐལ་

བ་དེ་ལ་ལུང་གིས་མི་གནོད་པ་དང༌། རྗེས་དཔག་གིས་མི་གནོད་པ་དང༌། ཕྱོགས་ཆོས་མ་གྲུབ་པ་

ལ་སོགས་པའི་སྒོ་ནས་སྐྱོན་མེད་པའོ། །དང་པོ་ནི། སངས་རྒྱས་པའི་ཐལ་བའི་དམ་བཅའ་ལ་སངས་

རྒྱས་པ་དང་བྱེ་བྲག་པ་གང་གི་ཡང་ཁས་བླངས་པའི་ལུང་གིས་གནོད་པ་མ་ཡིན་ཏེ། བྱེ་བྲག་པའི་

ལུང་དོན་ལ་བརྟག་པ་བྱེད་པའི་སྐབས་ཡིན་པའི་ཕྱིར། ཁྱབ་པར་ཐལ། ལུང་དོན་ལ་བརྟག་པ་བྱེད་

པའི་དུས་ན་སངས་རྒྱས་པའི་ལུང་འགའ་ཡང་སྒྲུབ་བྱེད་དུ་ཁས་བླངས་པ་མེད་པའི་ཕྱིར་རོ།།

གཉིས་པ་ལ་གསུམ། ཁྱབ་བྱ་ཁས་བླངས་ན་ཁྱབ་བྱེད་ཁས་ལེན་དགོས་པར་མཐོང་ནས་

གནོད་པ་བརྗོད་པ་ཡིན་པ་དང༌། གྲུབ་མཐའ་མི་མཐུན་པ་ཙམ་རྒྱུ་མཚན་དུ་བྱས་ནས་གནོད་པ་བརྗོད་

པ་མ་ཡིན་པ་དང༌། ཁྱབ་བྱ་ཁས་བླངས་ན་ཁྱབ་བྱེད་ཚད་མས་གནོད་བཞིན་དུ་ཡང་ཁས་ལེན་དགོས་

པའོ། །དང་པོ་ནི། གསལ་བ་དུ་མ་དང་འབྲེལ་བའི་དོན་གང་གཞི་གང་གི་སྟེང་དུ་རྟོགས་ནས་ཁས་

ལེན་པར་བྱེད་པ་དེ་ནི་དེ་རྟོགས་ཤིང་ཁས་བླངས་པའི་ཤུ གས་ཀྱིས་འོངས་པའི་དེའི་ཁྱབ་བྱེད་ཀྱི་

དོན་གཞན་ཡང་ཁས་བླངས་པ་དགོས་པ་ཡིན་ཏེ། ཁྱབ་བྱ་ཁས་བླངས་ན་ཁྱབ་བྱེད་མི་འདོད་བཞིན་

དུ་ཡང་ཁས་ལེན་དགོས་པའི་ཕྱིར། དཔེར་ན་སྒྲོན་མེའི་འོད་ཁས་བླངས་ན་སྒྲོན་མེ་ཁས་བླངས་པ་

དགོས་པ་བཞིན་ནོ།།

གཉིས་པ་ནི། ཐལ་བ་དེའི་རྟགས་ཁས་བླངས་ཁྱབ་པ་ཚད་མས་གྲུབ་པ་དེའི་ཕྱིར་ལྟ་བ་སྟེ། 

དུ་མ་དང་འབྲེལ་བ་ཁས་ལེན་པ་དེའི་ཁས་བླངས་སུ་རིགས་པས་རྟོགས་ནས་བཀོད་པ་ཉིད་ཡིན་པའི་

ཕྱིར། གསུམ་པ་ནི། ཅིའི་ཕྱིར་དོན་གང་རྟོགས་པ་དེ་ལས་དོན་གཞན་ཡང་རྟོགས་ཤེ་ན། བ་ལང་གི་

སོགས་པ་དེའི་ཁྱབ་བྱེད་ཀྱི་དོན་ཇི་སྙེད་རིགས་པའི་སྟོབས་ཀྱིས་དེའི་ཁྱབ་བྱེད་དུ་ཉེ་བར་གནས་

པ་དེ་མཐའ་དག་ཁས་བླངས་པར་བྱ་བ་རིགས་པར་ཐལ། སྤྱི་དེ་གསལ་བ་དུ་མ་དང་དུས་གཅིག་ཏུ་

འཕྲོད་འདུ་འབྲེལ་བར་ཁས་བླངས་པའི་ཕྱིར། ཁྱབ་པར་ཐལ། ཁྱབ་བྱ་ཁས་བླངས་པ་དེ་ནི་དེའི་ཁྱབ་

བྱེད་ཁས་ལེན་དགོས་པའི་དུས་ཡིན་པའི་ཕྱིར། འམ་སྨོས་པས་ཡང་ན་ནི་ཁྱབ་བྱ་ཁྱབ་བྱེད་འགའ་

ཡང་ཁས་བླང་བར་བྱ་བ་མ་ཡིན་པར་ཐལ། ཁྱབ་བྱེད་ཁས་ལེན་མི་དགོས་པའི་ཕྱིར། 

གསུམ་པ་ལ་གསུམ། སངས་རྒྱས་པ་ལ་མ་གྲུབ་པའི་རྟགས་སུ་ཐལ་བའི་སྐྱོན་མེད་པ་དང༌། 

རང་རྒྱུད་དུ་ཁས་བླངས་ན་སྐྱོན་ཡོད་པ་དང༌། ཁས་བླངས་ཀྱིས་རིགས་པ་ལ་མི་གནོད་པའོ། །དང་

པོ་ནི། ཐལ་བ་དེ་ཕྱོགས་ཆོས་མ་གྲུབ་པ་དང་དམ་བཅའ་ལ་གསལ་བ་ཞུགས་པ་ལ་སོགས་པར་སོང་

བའི་སྒོ་ནས་སངས་རྒྱས་པ་ལ་སྐྱོན་དུ་འགྱུར་བ་ཡང་མ་ཡིན་ཏེ། གཞན་གྱི་ཁས་བླངས་རྟགས་སུ་

བཀོད་ནས་ཕ་རོལ་པོའ་ིབློ་ངོར་རྟགས་ཆོས་གཉིས་ཀྱི་འབྲེལ་བ་ཉེ་བར་སྟོན་པ་ཡིན་པའི་ཕྱིར། དེར་

ཐལ། ཕ་རོལ་པོས་སྤྱི་གསལ་བ་དུ་མ་དང་འབྲེལ་བར་ཁས་བླངས་པ་གང་ཞིག་གལ་ཏེ་དེ་ལྟར་ཡིན་

ན་ཆ་དུ་མ་དང་བཅས་པ་འདིར་ཡང་འགྱུར་བའམ་ཆ་དུ་མ་དང་བཅས་པ་མ་ཡིན་ན་ནི་གཉིས་ཀ་ཡང་

ཁས་ལེན་པ་རིགས་པར་མི་འགྱུར་རོ་ཞེས་སྟོན་པ་ཡིན་པའི་ཕྱིར།

གཉིས་པ་ལ་གཉིས། དངོས་དང༌། དམ་བཅའ་ལ་ཚད་མས་བསལ་བའི་སྒོ་ནས་སྐྱོན་དུ་མི་

འགྱུར་བའོ། །དང་པོ་ནི། ཐལ་བ་དེའི་རྟགས་དང་དམ་བཅའ་ཚད་མས་མཐའ་གཅིག་ཏུ་ངེས་པ་ཉིད་དུ་

ཡོངས་སུ་འཛིན་ཅིང་ཁས་ལེན་ན་ཕྱོགས་ཆོས་མ་གྲུབ་པ་དང་དམ་བཅའ་ལ་ཚད་མས་བསལ་བའི་

སྐྱོན་འདིར་འགྱུར་བར་ཐལ། ཐལ་བ་དེའི་རྟགས་དང་དམ་བཅའ་གཉིས་ཀ་ཚད་མས་ཁེགས་པའི་

ཕྱིར། གཉིས་པ་ནི། འམ་གྱི་སྒྲས་ཐལ་བ་དེའི་ཁྱབ་བྱ་ཚད་མས་གྲུབ་ཅིང་གཏན་ཚིགས་ཚད་མའི་

གཞལ་བྱར་ཡོད་ན་ནི་ཕྱོགས་ཆོས་མ་གྲུབ་པ་དང་། དམ་བཅའ་ལ་བསལ་བའི་སྐྱོན་ཡོད་པ་མ་ཡིན་

པར་ཐལ། རིགས་པས་ཐོབ་པ་ནི་གདོན་མི་ཟ་བར་ཁས་བླང་བར་འོས་པའི་ཕྱིར་རོ།།

གསུམ་པ་ནི། བྱེ་བྲག་པས་སྤྱི་དུ་མར་ཁས་ལེན་རིགས་པ་ལ་སྤྱི་གཅིག་ཏུ་ཁས་བླངས་

པས་གནོད་པ་མ་ཡིན་པར་ཐལ། ཁས་བླངས་པས་རིགས་པ་ལ་གནོད་པར་མི་ནུས་སོ་ཞེས་

ཕྱོགས་ཀྱི་མཚན་ཉིད་ཀྱི་སྐབས་སུ་བཤད་པར་བྱ་བ་ཡིན་པའི་ཕྱིར། ཐལ་བའི་རྟགས་མ་གྲུབ་སྟེ། 



ལེའུ་གསུམ་པ་གཞན་དོན་རྗེས་དཔག་རྣམ་ངེས། 23

རིགས་པས་ཐོབ་པར་མི་རུང་ངོ་ཞེ་ན། བ་ལང་གི་སྤྱི་རྟག་པ་གཅིག་པུ་ཆ་མེད་དེ་དུ་མར་ཁས་ལེན་

པ་རིགས་པས་ཐོབ་པའི་དབང་དུ་བྱས་པ་མ་ཡིན་ཏེ། དེ་གསལ་བ་དུ་མ་དང་དུས་གཅིག་ཏུ་འཕྲོད་

འདུ་རྫོགས་པར་འབྲེལ་བར་ཁས་བླངས་པ་གང་ཞིག་ཁྱབ་བྱའི་ཆོས་གཅིག་ཁས་ལེན་པས་གདོན་

མི་ཟ་བར་ཁྱབ་བྱེད་གཞན་ཁས་བླངས་པ་དགོས་པ་ནི་རིགས་པས་བྱས་པ་ཡིན་པའི་ཕྱིར།

གཉིས་པ་ནི། གལ་ཏེ་སྔར་བཀོད་པའི་ཐལ་བ་དེའི་གཏན་ཚིགས་གྲུབ་ན་ཚད་མས་མཐའ་

གཅིག་ཏུ་ངེས་པར་འཛིན་པར་འགྱུར་གྱི། ཚད་མས་མ་གྲུབ་པའི་གཏན་ཚིགས་བཀོད་པས་ཅི་

བྱ་ཞེ་ན། ཐལ་བ་འདིའི་གཏན་ཚིགས་ཚད་མས་གྲུབ་པ་མེད་ཀྱང་བཀོད་པ་ལ་དགོས་པ་ཡོད་དེ། 

ཐལ་བ་འདི་ནི་རྩ་བའི་སྟེ་འདིས་འཕངས་པའི་རང་རྒྱུད་ཀྱི་གཏན་ཚིགས་ཀྱི་ཁྱབ་པར་བྱ་བ་དུ་མས་

སྟོང་པ་དང་ཁྱབ་པར་བྱེད་པ་གསལ་བ་དུ་མ་དང་རེ་རེ་ནས་དུས་གཅིག་ཏུ་འཕྲོད་འདུ་རྫོགས་པར་

འབྲེལ་བ་གྲུབ་པ་མེད་པའི་དངོས་པོ་དང༌། ཕྱོགས་ཆོས་དྲན་པའི་ཡུལ་དུ་བརྒྱུད་ནས་སྒྲུབ་པར་བྱེད་

པའི་རྣམ་པ་ཡིན་པའི་ཕྱིར། རང་རྒྱུད་ལས་བཟློག་པ་ཐལ་བའི་རྟགས་ཀྱིས་བ་ལང་གི་སྤྱི་ཆ་དུ་མ་

དང་བཅས་པར་སྒྲུབ་པར་བྱེད་པ་ནི་མ་ཡིན་ཏེ་ཐལ་བའི་གཏན་ཚིགས་ལ་སྒྲུབ་པར་བྱེད་པའི་ཚད་

མ་མེད་པའི་ཕྱིར་རོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གྲངས་ཅན་པ་ན་རེ། གལ་ཏེ་ཁོ་བོ་

ཅག་གི་སྦྱོར་བ་འདིར་ཡང་ཁྱེད་ཀྱིས་བྱེ་བྲག་པ་ལ་བཀོད་པ་ལྟར། བཟློག་པ་ལ་རང་རྒྱུད་འཕངས་

པ་ཉིད་ཀྱིས་མི་རྟག་པ་ཉིད་དང་སྐྱེ་བ་དང་ལྡན་པ་བློ་བདེའི་སྟེང་དུ་སེམས་པ་ཅན་གྱི་རྟགས་ཀྱིས་

འགོག་པར་བྱེད་པ་ཡིན་ནོ་ཞེ་ན། གཞན་གྱི་ཁས་བླངས་རྟགས་སུ་མི་རུང་ན་ཐལ་འགྱུར་གྱི་ངག་ལ་

མཚུངས་པ་བྱེད་པ་པོ་ནི་གྲངས་ཅན་ཡིན་པས་འདིའི་ལན་ནི་དཀྱུས་ཀྱི་དོན་ནོ།།

གཉིས་པ་ལ་གསུམ། དེ་ལྟར་བྱེད་པ་སུ་ཡང་མེད་པ་དང༌། བྱེད་འདོད་ཀྱང་མི་ནུས་པ་དང༌། 

བྱེ་བྲག་པ་ལ་བརྗོད་པའི་ཐལ་བས་རང་རྒྱུད་འཕེན་པ་ལ་སྐྱོན་དེ་མེད་པའོ། །དང་པོ་ནི། གྲངས་ཅན་

གྱིས་བཀོད་པའི་སྦྱོར་བ་དེ་ཟློག་ཕྱོགས་ལ་རང་རྒྱུད་འཕེན་པའི་ཐལ་འགྱུར་ཡང་དག་མ་ཡིན་པར་

ཐལ། རང་རྒྱུད་ཀྱི་གཏན་ཚིགས་དེ་ལྟར་བྱེད་པ་ནི་སྐབས་འདིར་རྒོལ་ཕྱི་རྒོལ་སུ་ཡང་མེད་པའི་ཕྱིར། 

དེར་ཐལ། སངས་རྒྱས་པ་བློ་བདེ་སྐྱེ་འཇིག་གིས་སྟོང་པར་མི་འདོད་གྲངས་ཅན་པ་བློ་བདེ་སེམས་པ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།24

ཅན་དུ་མི་འདོད་པའི་ཕྱིར།

གཉིས་པ་ལ་གཉིས། ལྡོག་ན་གནོད་པ་ཅན་གྱི་ཚད་མ་མེད་པ་དང༌། དེའི་རྒྱུ་མཚན་ནོ། །དང་

པོ་ནི། སེམས་པ་ཅན་དེ་བློ་བདེ་སྐྱེ་འཇིག་གིས་སྟོང་པར་སྒྲུབ་པའི་རང་རྒྱུད་ཀྱི་གཏན་ཚིགས་ཡང་

དག་ཏུ་བྱེད་འདོད་ཀྱང་དེ་ལྟར་བྱེད་པར་ནུས་པ་ཉིད་ཀྱང་མ་ཡིན་ཏེ། ཐལ་བ་དང་བཟློག་པའི་སྒྲུབ་

པར་བྱེད་པ་དག་གཉིས་ཀ་གོ་བར་བྱེད་པ་ཡང་དག་པ་མ་ཡིན་པའི་ཕྱིར་རོ། །དེར་ཐལ། སེམས་པ་

ཅན་དང་སྐྱེ་འཇིག་ཅན་དེ་གཉིས་འགལ་བར་མ་གྲུབ་པའི་ཕྱིར།

གཉིས་པ་ནི། སྐྱེ་བ་ཅན་དང་མི་རྟག་པ་དག་དང་སེམས་པ་ཡོད་པ་གཉིས་ལ་ནི་འགལ་

བ་དེ་གྲུབ་པ་མ་ཡིན་པར་ཐལ། འགལ་བ་རྣམ་པ་གཉིས་གང་དུ་ཡང་མ་གྲུབ་པའི་ཕྱིར། དེར་ཐལ། 

འགལ་བ་ཡིན་ན་སྔར་གནོད་བྱ་རྒྱུ་མ་ཚང་བ་མེད་པ་ཅན་གྱི་རྒྱུན་འབྱུང་བ་ལས་གཅིག་གནོད་བྱེད་

ཉེ་བར་ཡོད་པས་གནོད་བྱའི་རྒྱུན་ཕྱི་མ་མེད་པར་སོང་བའི་ཕྱིར་རམ་མཚན་ཉིད་ཕན་ཚུན་སྤངས་ཏེ་

གནས་པའི་མཚན་ཉིད་ཀྱིས་འགལ་བར་རྟོགས་དགོས་པ་ཡིན་ན་ལྷན་ཅིག་མི་གནས་འགལ་དང་

ཕན་ཚུན་སྤངས་འགལ་གང་དུ་ཡང་མི་འགྱུར་བའི་ཕྱིར།

གསུམ་པ་ནི། བྱེ་བྲག་པ་ལ་བརྗོད་པའི་ཐལ་བས་རང་རྒྱུད་འཕེན་མི་ནུས་པའི་སྐྱོན་མེད་

པར་ཐལ། བ་ལང་གི་སྤྱི་རྟག་དངོས་ཆ་མེད་གཅིག་པུ་ལ་ནི་ཇི་སྐད་བཤད་པའི་རང་བཞིན་གཞན་

དུ་མ་དང་བྲལ་བ་ཚད་མས་གྲུབ་ཅིང་བྱེ་བྲག་པས་ཁས་བླངས་པ་ཁོ་ནའི་ཕྱིར། ཕྱོགས་བཅུ་མཐའ་

ཡས་པའི་ཡུལ་ལ་སོགས་པ་ཐ་དད་པ་ཅན་དང་རེ་རེ་ནས་འཕྲོད་འདུ་རྫོགས་པར་འབྲེལ་བ་དང་

ལྡན་པ་ཡོད་པ་མ་ཡིན་པ་སྒྲུབ་པ་ནུས་པའི་ཕྱིར། དེར་ཐལ། དེའི་ཁྱབ་པ་དང་ཕྱོགས་ཆོས་གཉིས་

ཀ་གྲུབ་པའི་ཕྱིར། ཁྱབ་པ་གྲུབ་པར་ཐལ། དུ་མ་དེར་མེད་པ་དང་དུ་མ་དེར་ཡོད་པ་ནི་ཕན་ཚུན་

སྤངས་ཏེ་གནས་པའི་མཚན་ཉིད་ཀྱིས་དངོས་སུ་འགལ་བའི་ཕྱིར་རོ། །ཕན་ཚུན་སྤངས་འགལ་ནི་

སྔར་བཤད་པ་ལྟར་མཚན་ཉིད་ཀྱིས་འགལ་བ་ཡིན་ཏེ། གཞི་དེ་ལ་བུམ་པའི་མཚན་ཉིད་ཞུགས་ན་

བུམ་པ་མ་ཡིན་པའི་མཚན་ཉིད་མ་ཞུགས་པ་དང༌། བྱས་པའི་མཚན་ཉིད་ཞུགས་ན་རྟག་པའི་མཚན་

ཉིད་མ་ཞུགས་པ་དང༌། སྔོན་པོའ་ིམཚན་ཉིད་ཞུགས་ན་སེར་པོའ་ིམཚན་ཉིད་མ་ཞུགས་པ་དང༌། 

གྲང་རེག་གི་མཚན་ཉིད་ཞུགས་ན་ཚ་རེག་གི་མཚན་ཉིད་མ་ཞུགས་པའི་དོན་ཡིན་པས་འགལ་བ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 25

ཐམས་ཅད་ཕན་ཚུན་སྤངས་འགལ་དུ་འདུས་ལ། སྔོ་སེར་ཐ་དད་ཙམ་ཡིན་གྱི་འགལ་བ་མཚན་ཉིད་

པ་མ་ཡིན་ཏེ། དེ་དང་འགལ་ན་འགོག་ནུས་དགོས་ཏེ། དེའི་ཕྱིར་བསྒྲུབ་པར་བྱ་བ་ལ་གནོད་པར་

བྱེད་པ་ཁོ་ན་འགལ་བ་ཡིན་ནོ། །ཞེས་བཤད་པའོ། །ཞེས་ཟེར་བ་ནི་ཆེས་མི་རིགས་ཏེ། དེ་ནི་

བསྒྲུབ་བྱ་ལ་གནོད་བྱེད་ཀྱི་གཏན་ཚིགས་ཁོ་ན་འགལ་རྟགས་སུ་སྟོན་པ་ཡིན་གྱི། འགལ་ན་འགོག་

པས་ཁྱབ་པ་གཞུང་འདིའི་དོན་གཏན་ནས་མ་ཡིན་ནོ། །སྔོ་སེར་མི་འགལ་ན་བྱས་པ་དང་རྟག་པ་

ཡང་མི་འགལ་ལོ་ཞེས་སྨྲས་ན་ལན་ཅི་ཡོད་བྱས་པས་སྒྲ་ལ་རྟག་པ་འགོག་ནུས་པའི་ཕྱིར་འགལ་

ལོ་ཞེ་ན། འོ་ན་སྔོན་པོས་ཀྱང་བཻ་ཌཱུརྱའི་ཁ་དོག་གི་སྟེང་དུ་སེར་པོ་འགོག་ནུས་པས་དེ་གཉིས་ཅིའི་

ཕྱིར་མི་འགལ། གཞི་དེ་ལ་སྔོན་པོ་རྟོགས་པའི་ཚད་མ་དེ་ཉིད་ཀྱིས་སེར་པོར་མ་གྲུབ་པར་རྟོགས་

པས་དེ་ལ་རྟགས་དང་རྟགས་ཅན་མེད་དོ་ཞེ་ན། འོ་ན་རྟག་མི་རྟག་ཀྱང་1མི་འགལ་བར་འགྱུར་ཏེ། 

སྒྲ་ལ་མི་རྟག་པ་ངེས་པའི་ཚད་མ་དེ་ཉིད་ཀྱིས་སྒྲ་རྟག་པས་སྟོང་པར་རྟོགས་པའི་ཕྱིར། དེ་ལ་ཡང་

རྟགས་དང་རྟགས་ཅན་མེད་དོ། །དེས་ན་ཐ་དད་གཞི་མཐུན་མི་སྲིད་པ་ཉིད་འགལ་བའི་དོན་ལྡོག་

ཏུ། ཚད་མས་གནོད་པའི་ཕྱིར་ཡང་སྟེ།2།ཞེས་པའི་སྐབས་སུ་བསྒྲུབས་ཏེ་དེ་ཉིད་ཀྱི་ཆེད་དུ་རྟགས་

དང་དགག་བྱའི་ཆོས་ཀྱི་གཞི་མཐུན་སྲིད་པ་བཀག་པའི་སྒོ་ནས་འགལ་བ་ངེས་པར་མཛད་དོ། །སྔོ་

སེར་འགལ་བར་མི་འདོད་པ་ནི་རིགས་པའི་བརྟག་པ་ཅུང་ཟད་ཀྱང་མི་བཟོད་པས་བློ་གྲོས་དང་ལྡན་

པ་རྣམས་ཀྱིས་དཔྱད་པར་བྱའོ།།

གསུམ་པ་སྔོན་གྱི་སློབ་དཔོན་གྱི་བཞེད་པ་དང་སྦྱར་བ་ལ་གསུམ། བཞེད་པ་དགོད་པ་དང༌། 

དེ་རིགས་པས་སྒྲུབ་པ་དང༌། དེ་ལ་མ་གྲུབ་པ་ལ་སོགས་པའི་སྐྱོན་སྤང་བའ།ོ །དང་པོ་ནི། སྔོན་གྱི་སློབ་

དཔོན་དབྱིག་གཉེན་དང་ཕྱོགས་ཀྱི་གླང་པོ་ལ་སོགས་པ་དག་གིས་ཀྱང་དུ་མ་དང་འབྲེལ་བ་ཡང་ཡིན་

ལ་ཆ་དུ་མས་སྟོང་པ་ཡང་ཡིན་པའི་གཞི་མཐུན་དེ་ལྟ་བུའི་རང་བཞིན་འགོག་པར་མཛད་པ་ཡིན་ཏེ། 

བྱེ་བྲག་པས་ཡན་ལག་ཅན་ཆ་མེད་གཅིག་ཏུ་ཁས་བླངས་ནས་ཡན་ལག་དུ་མ་ལ་ཁྱབ་པར་འདོད་

པ་དང༌། སྤྱི་ཆ་མེད་གཅིག་ཏུ་ཁས་བླངས་ནས་གསལ་བ་དུ་མ་ལ་འཕྲོད་འདུ་འབྲེལ་བར་འདོད་པ་

1  ཞོལ། ཤོག ༡༨ བ ༢ གཙང་། ཤོག ༡༨ བ ༢ རྟག་མི་རྟག་ཡང་

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༧༤༡ ཕྲེང་། ༡༥



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།26

དགག་པ་ལ་སོགས་པ་རྣམས་སུ་རང་རྒྱུད་འཕེན་པའི་ཐལ་བའི་དོན་འདི་ཉིད་རྣམ་པ་དུ་མའི་སྒོ་ནས་

ཉེ་བར་བཀོད་པ་མཛད་པའི་ཕྱིར།

གཉིས་པ་ནི། ཡན་ལག་དུ་མ་ལ་ཁྱབ་པ་དང༌། ཆ་མེད་གཅིག་ཡིན་པའི་གཞི་མཐུན་འགོག་

ནུས་པར་ཐལ། ཆ་མེད་ཀྱི་གཅིག་ཉིད་དང་དུ་མ་ལ་ཡོད་པ་ནི་འགལ་བའི་ཕྱིར་རོ། །དེར་ཐལ། ཆ་

མེད་ཀྱི་གཅིག་དང་ཆ་དུ་མ་ལ་ཡོད་པ་གཉིས་ཐ་དད་ཆོས་གཉིས་ཀ་གཞི་མཐུན་དུ་ཡོད་པ་མ་ཡིན་

པའི་ཕྱིར་རོ། །དེར་ཐལ། ཕན་ཚུན་སྤངས་པའི་དངོས་སུ་འགལ་བའམ། བརྒྱུད་པའི་འགལ་བ་དག་

ནི་གཞི་གཅིག་གི་སྟེང་དུ་བྱས་པ་ལྟ་བུ་གཅིག་ཁས་བླངས་པ་ཡིན་ན་གཞན་མ་བྱས་པའམ་རྟག་པ་

ལྟ་བུ་ཁས་བླངས་པ་བཏང་བ་མེད་ན་བྱས་པ་ཁས་ལེན་པ་རིགས་པར་མེད་པའི་ཕྱིར།

གསུམ་པ་ནི། རགས་པ་ཡན་ལག་ཅན་གྱི་རྫས་ཆ་མེད་ཁས་བླངས་ན་ཁྱེད་རང་གི་བསྟན་

བཅོས་ཀྱིས་གནོད་ལ་ཁས་མི་ལེན་ན་གཞི་ཆོས་ཅན་མ་གྲུབ་པས་ཕྱོགས་ཆོས་མ་གྲུབ་པའི་སྐྱོན་

དུ་འགྱུར་རོ་ཞེ་ན། བྱེ་བྲག་པའི་ཡན་ལག་ཅན་གྱི་རྫས་དང་སྤྱི་དོན་གཞན་སོགས་འགོག་པའི་ཚེ་

སངས་རྒྱས་པ་དང་བྱེ་བྲག་པ་གང་གི་ཡང་ལུང་གནོད་བྱེད་དུ་མི་འཇུག་པར་ཐལ། དེའི་ཚེ་གྲུབ་

པའི་མཐའ་ལུང་ཕྱིས་སྒྲུབ་བྱེད་དུ་ཁས་ལེན་པའི་རྒྱུ་མཚན་ལུང་དོན་ལ་དཔྱད་པའི་སྐབས་སུ་བབ་

པའི་ཚེ་ཡིན་པའི་ཕྱིར། ཁྱབ་པ་ཡོད་པར་ཐལ། ལུང་དོན་ལ་དཔྱོད་པའི་ཚེ་ལུང་གནོད་བྱེད་དུ་མི་

འཇུག་པ་དེ་ལྟ་མ་ཡིན་ན་ནི་ལུང་ཁས་བླངས་པའི་རྗེས་སུ་ལུང་དོན་ལ་དཔྱོད་དགོས་ན་ལུང་སྔར་

ཁས་བླངས་ནས་ཕྱིས་ལུང་དོན་ལ་རྣམ་པར་དཔྱོད་པ་མི་འཐད་པའི་ཕྱིར་རོ།།

གཉིས་པ་དོན་སྨོས་པའི་དགོས་པ་ལ་གསུམ། དགོས་པ་དངོས་དང༌། རྣམ་བཅད་ཀྱི་གནས་

དཔེར་བརྗོད་པ་དང༌། དེ་རྟགས་ཡང་དག་ཡིན་པ་དགག་པའ།ོ །དང་པོ་ནི། གཞན་དོན་རྗེས་དཔག་གི་

མཚན་ཉིད་སྟོན་པའི་ཚིག་གི་ཟུར་དུ་དོན་ཞེས་སྨོས་པ་ཆོས་ཅན། དགོས་པ་ཡོད་དེ། ཚུལ་གསུམ་

དོན་རང་མཚན་དང་འབྲེལ་བ་མེད་པ་རྟོག་པས་སྒྲོ་བཏགས་པ་རྟགས་ཡང་དག་ཏུ་འདོད་པ་ཡང་

རྟགས་ཡང་དག་མ་ཡིན་པར་རྟོགས་པའི་ཆེད་ཡིན་པའི་ཕྱིར། འདི་ནི་ཚུལ་གསུམ་པོའ་ིརང་ལྡོག་རྟོག་

བཏགས་སུ་འདོད་པ་དང༌། དོན་བྱེད་ནུས་སྟོང་ལྟ་བུའི་རྟགས་ཡང་དག་གི་གཞི་ལྡོག་རྟོག་བཏགས་

སུ་འདོད་པ་འགོག་པ་མ་ཡིན་གྱི། དངོས་པོའམ་དངོས་མེད་གང་རྟགས་སུ་འགོད་ཀྱང་རུང་ཚུལ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 27

གསུམ་གྱི་གཞི་མཐར་རང་མཚན་ལ་འབྲེལ་བ་ཅན་མ་ཡིན་ན་རྟགས་ཡང་དག་ཏུ་འགྱུར་བ་མི་སྲིད་

པས་རྟགས་ཡང་དག་ལ་དེ་ལྟ་བུ་གཅིག་དགོས་པར་བསྒྲུབ་པར་བྱ་བའི་ཆེད་དུ་ཡིན་ནོ།།

གཉིས་པ་ནི། དཔེར་ན་སྒྲ་ནི་ཆོས་ཅན། རྟག་པ་ཡིན་ཏེ། ཕྱོགས་དང་མཐུན་པའི་ཕྱོགས་

དག་ལས་གང་ཡང་རུང་བ་ཡིན་པའི་ཕྱིར་རོ། །དཔེར་ན་འདུས་མ་བྱས་ཀྱི་ནམ་མཁའ་བཞིན། འམ་

སྨོས་པས་མི་རྟག་པ་ཡིན་ཏེ། རྟག་1དེའི་ཕྱིར། དཔེར་ན་བུམ་པ་བཞིན། ཞེས་བྱ་བ་ལྟ་བུའོ། །གང་

རུང་གི་སྤྱི་རྟགས་སུ་བཀོད་པ་ན། སྒྲ་ཕྱོགས་བཏགས་པ་བ་ཡིན་པས་ཕྱོགས་ཆོས་གྲུབ་ལ་མཐུན་

དཔེ་མཐུན་ཕྱོགས་ཡིན་པས་རྗེས་འགྲོ་གྲུབ་ཅིང༌། མི་མཐུན་ཕྱོགས་ལ་གཉིས་ཀ་མེད་པས་ལྡོག་

པའི་ཚུལ་ཡང་གྲུབ་པར་བསམས་པའོ།།

གསུམ་པ་ལ་གསུམ། འདོད་པས་མ་བཞག་པའི་གང་རུང་གི་སྤྱི་རྟགས་སུ་མི་རུང་བ་

དང༌། འདོད་པ་ཙམ་གྱིས་བཞག་པ་རྟགས་སུ་མི་རུང་བ་དང༌། དོན་བསྡུ་བའོ། །དང་པོ་ལ་གཉིས། 

སྒྲུབ་བྱེད་དགོད་པ་དང༌། ཟློག་པའི་དཔེའོ། །དང་པོ་ལ་གསུམ། སྐྱེས་བུའི་འདོད་པས་བྱས་པར་

སྒྲུབ་པ་དང༌། འདོད་པས་མ་བྱས་པ་ལ་གནོད་པ་བསྟན་པ་དང༌། དངོས་པོའ་ིགནས་ལུགས་འདོད་

པ་ཙམ་གྱིས་གཞན་དུ་འགྱུར་བ་དགག་པའོ། །དང་པོ་ནི། སྒྲ་མི་རྟག་པར་སྒྲུབ་པ་ལ་ཕྱོགས་དང་

མཐུན་ཕྱོགས་གང་རུང་རྟགས་སུ་བཀོད་པ་འདིར་གང་རུང་དེ་འདོད་པས་མ་བཞག་པར་དངོས་པོ་

ལ་ནི་སྒྲ་དང་བུམ་པ་གཉིས་ལ་ཕྱོགས་དང་མཐུན་ཕྱོགས་གང་རུང་སྟེ་སྒྲ་དང་ནམ་མཁའ་གཉིས་ལ་

བསྐལ་བའི་ཚུལ་དུ་ཡོད་པ་མ་ཡིན་པར་ཐལ། འོན་ཀྱང་ཉེ་རིང་དེ་སྨྲ་བ་པོའ་ིབརྗོད་པར་འདོད་པས་

བྱས་པ་ཡིན་པའི་ཕྱིར། དེ་བཞིན་དུ་སྒྲ་རྟག་པར་སྒྲུབ་པའི་ཚེ་ཕྱོགས་དང་མཐུན་ཕྱོགས་གང་རུང་

སྒྲ་དང་བུམ་པ་ལ་བསྐལ་སྒྲ་དང་ནམ་མཁའ་གཉིས་ལ་ཐུན་མོང་དུ་དངོས་པོའ་ིདབང་གིས་ཉེ་བར་

ཡོད་པ་མ་ཡིན་པར་ཐལ། ཅིག་ཤོས་ལ་ཐུན་མོང་དུ་འཇུག་པ་དེ་བསྐལ་འདི་ལ་ཐུན་མོང་དུ་འཇུག་

པ་དེ་ཉེ་བ་བརྗོད་འདོད་ཙམ་གྱིས་བཞག་པའི་ཕྱིར། གཉིས་ཀའི་རྟགས་སྒྲུབ་པ་ནི། རྟགས་གྲུབ་

པར་ཐལ། བརྗོད་འདོད་དེ་མེད་ན་བརྗོད་པར་འདོད་པ་2གཅིག་ལ་ཉེ་བ་དང༌། ཅིག་ཤོས་དག་གི་

1  ཞོལ། ཤོག ༡༩ བ ༥ གཙང་། ཤོག ༡༩ བ ༥ རྟགས་དེའི་ཕྱིར་

2  ཞོལ། ཤོག ༢༠ ན ༦ འདོད་པ་དེ་གཅིག་ལ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།28

བསྐལ་བ་ཉིད་མེད་པའི་ཕྱིར་རོ།།

གཉིས་པ་ནི། སྔར་བུམ་པ་མཐུན་ཕྱོགས་སུ་བརྗོད་ནས་ཡང་གཞན་དུ་བུམ་པ་མི་མཐུན་

ཕྱོགས་སུ་བརྗོད་པར་འདོད་པས་གཞན་དུ་མི་མཐུན་ཕྱོགས་སུ་འགྱུར་བ་མི་རིགས་པར་ཐལ། བུམ་

པ་མཐུན་ཕྱོགས་ཡིན་པ་དེ་འདོད་པས་མ་བཞག་པར་དངོས་པོའ་ིརང་བཞིན་ཡིན་པའི་ཕྱིར། དེ་

བཞིན་དུ་ནམ་མཁའ་སྔར་མཐུན་ཕྱོགས་སུ་བརྗོད་ནས་ཡང་མི་མཐུན་ཕྱོགས་སུ་བྱེད་འདོད་པས་

མི་མཐུན་ཕྱོགས་སུ་འགྱུར་བ་མ་ཡིན་པར་ཐལ། ནམ་མཁའ་མཐུན་ཕྱོགས་ཡིན་པ་དེ་འདོད་པས་

བཞག་པ་མ་ཡིན་པར་དངོས་པོའ་ིདབང་གིས་གྲུབ་པའི་ཕྱིར། དོན་ནི་ཕྱོགས་དང་མཐུན་ཕྱོགས་

གང་རུང་དེ་སྒྲ་མི་རྟག་པར་སྒྲུབ་པའི་རྟགས་ཡང་དག་ཡིན་ན་མི་མཐུན་ཕྱོགས་ལ་ལྡོག་པ་ངེས་ཤིང་

མཐུན་ཕྱོགས་ཁོ་ན་ལ་ཡོད་པའི་རྗེས་འགྲོ་ངེས་དགོས་པས་དུས་ནམ་ཡང་ནམ་མཁའ་མཐུན་ཕྱོགས་

དང་བུམ་པ་མི་མཐུན་ཕྱོགས་སུ་འགྱུར་བ་མི་སྲིད་ལ། སྒྲ་རྟག་པར་སྒྲུབ་པའི་རྟགས་ཡང་དག་ཡིན་ན། 

རྟག་པ་ཁོ་ན་ལ་ཡོད་དགོས་པས་བུམ་པ་མཐུན་ཕྱོགས་དང་ནམ་མཁའ་མི་མཐུན་ཕྱོགས་སུ་འགྱུར་

བ་མི་སྲིད་དོ། །གཉིས་ཀ་སྒྲུབ་པའི་རྟགས་ཡང་དག་ཡིན་ན། རྩོད་གཞི་དང་དཔེ་གཉིས་དང་གསུམ་

ག་རྟག་མི་རྟག་གཉིས་ཀར་འགྱུར་དགོས་སོ།།

གསུམ་པ་ལ་གཉིས། དངོས་དང༌། སྤྱིའི་དོན་བསྡུ་བའོ། །དང་པོ་ནི། ཕྱོགས་དང་མཐུན་

ཕྱོགས་གང་རུང་དེ་སྒྲ་ལ་རྟག་པ་དང་མི་རྟག་པ་གཉིས་ཀ་སྒྲུབ་པའི་རྟགས་ཡང་དག་ཡིན་ནོ་ཞེ་ན། དེ་

མི་འཐད་པར་ཐལ། ཕྱོགས་དང་མཐུན་ཕྱོགས་གང་རུང་དེ་གཞི་གཅིག་ལ་དུས་ཅིག་ཅར་ཉེ་བ་དང་

རིང་བ་གཉིས་ཀ་ཡིན་པའི་ཡོན་ཏན་འགལ་བ་གཞི་མཐུན་དུ་བསྡུ་བར་མི་འཐད་པའི་ཕྱིར་རོ། །དེ་

བཞིན་དུ་དཔེ་གཉིས་དང་རྩོད་གཞི་ལ་རྟག་མི་རྟག་གཉིས་ཀ་ཉེ་བའང་ཡིན་བསྐལ་བའང་ཡིན་པའི་

གཞི་མཐུན་དུ་འགྱུར་དགོས་ན་དེ་མི་འཐད་པའི་ཕྱིར་རོ།།

གཉིས་པ་ནི། ཇི་སྐད་བཤད་པའི་རྟགས་དེ་ལྟར་སྣང་ཡིན་པ་དེའི་ཕྱིར། ཕྱོགས་དང་མཐུན་

ཕྱོགས་གང་རུང་བུམ་པ་ལ་ཉེ་བ་དང་ནམ་མཁའ་ལ་བསྐལ་བའི་ཆོས་འདི་དག་ནི་ཆོས་ཅན། དངོས་

པོའ་ིརང་བཞིན་གྱི་རྗེས་སུ་བྱེད་པ་ནི་མ་ཡིན་ཏེ། སྨྲ་བར་བྱེད་པ་པོའ་ིའདོད་པའི་རྗེས་སུ་བྱེད་པ་

ཙམ་ཡིན་པའི་ཕྱིར། ཁྱབ་པར་ཐལ། སྐྱེས་བུའི་འདོད་པ་དེ་ནི་དངོས་པོ་དང་མཐུན་པ་དེ་ཁོ་ན་ལྟར་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 29

མི་འཇུག་པའི་ཕྱིར་རོ། །ཕྱོགས་དང་མཐུན་ཕྱོགས་གང་རུང་དེ་ལས་ནི་སྒྲ་ལ་རྟག་པའམ་མི་རྟག་

པའི་དོན་མི་འགྲུབ་སྟེ། དངོས་པོའ་ིརང་བཞིན་དག་ལ་མཐུན་དཔེ་དང་མི་མཐུན་དཔེ་ལ་ཉེ་བ་དང་

བསྐལ་བར་མ་གྲུབ་པའི་ཕྱིར་རོ།།

གཉིས་པ་ནི། འོ་ན་རྣམ་པར་བརྟག་པའི་སྤྱི་གོ་བྱེད་དུ་གཏན་ནས་མི་འགྱུར་རམ་ཞེ་ན། 

གོ་བྱེད་དུ་འགྱུར་བ་མི་སྲིད་པ་མ་ཡིན་པར་ཐལ། གང་རུང་གི་སྤྱི་ཆོས་འགའ་ཞིག་སྒྲུབ་པའི་ཚུལ་

གསུམ་དུ་འགྱུར་བ་གང་ཞིག་ཚུལ་གསུམ་གྲུབ་ན་ནི་གོ་བྱེད་ཡང་དག་ཏུ་འགྱུར་བའི་ཕྱིར། དཔེར་

ན་གཞི་འགའ་ཞིག་ཏུ་བ་ལང་དེ་དང་འདྲ་བའི་རང་བཞིན་གྱི་རྭ་ལ་མི་འཁྲུལ་བའི་ཆོས་མཐུན་པ་

མཐོང་ནས་བ་ལང་དང་བ་མེན་གང་དུ་ཡང་མ་ངེས་ཤིང་དེ་གཉིས་ལ་ཡོད་ཅིང་གཞན་ལ་མེད་པའི་

རྭ་ལ་མི་འཁྲུལ་བའི་ཆོས་མཐུན་འགའ་ཞིག་མཐོང་བའི་མགོ་བོ་རྩིག་པའི་ཕག་ཏུ་སོང་བའི་གོང་

བུ་འདི་ནི་ཆོས་ཅན། རྭ་ཅན་ཡིན་ཏེ། བ་ལང་དང་བ་མེན་གང་ཡང་རུང་བ་ཞིག་ཡིན་པའི་ཕྱིར་

རོ། །ཞེས་བརྗོད་པ་བཞིན་ནོ།།

གཉིས་པ་ལ་གཉིས། བརྗོད་འདོད་ཡོད་པ་ཙམ་ལས་ཞེས་དོན་མི་འགྲུབ་པ་དང༌། དེས་

རིགས་ཅན་གཞན་ཡང་ཤེས་པར་བྱའོ། །དང་པོ་ནི། སྔར་བཀོད་པའི་རྟགས་དེ་སྒྲ་རྟག་སྟེ། རྟག་པར་

ངས་1བརྗོད་པར་འདོད་པའི་ཕྱིར། ཞེས་པའི་དོན་དུ་སོང་བས་སོ། །དེ་ལྟར་སོང་མོད་དེ་ལས་ཅིར་

འགྱུར་ཞེ་ན། ཅི་སྟེ་ཡང་ངས་སྒྲ་རྟག་པ་དེ་ལྟར་བརྗོད་པར་འདོད་པ་ཡིན་ནོ། །ཞེས་སྨྲ་བ་དེའི་ཚེ། 

ཚིག་དེ་ལས་རང་ཕྱོགས་ཀྱི་ཆོས་སུ་གྲུབ་པའི་གཞིར་ཞེན་དོན་གྱིས་སྟོང་བའི་བརྗོད་པར་འདོད་

པ་ཙམ་ཞིག་འགྲུབ་ཀྱི་ཞེན་དོན་འགྲུབ་པ་མ་ཡིན་པར་ཐལ། སྔ་མ་དང་འབྲེལ་བ་ངེས་ཀྱི་ཕྱི་མ་དང་

འབྲེལ་བ་མ་གྲུབ་པའི་ཕྱིར། རྟགས་ཕྱི་མ་དེར་ཐལ། སྐྱེས་བུ་དེའི་འདོད་པ་ནི་འདོད་བྱའི་དངོས་པོ་ལ་

ཇི་ལྟ་བ་བཞིན་དུ་འཇུག་པར་ངེས་པ་མེད་པའི་ཕྱིར་རོ། །དེའི་རྒྱུ་མཚན་འདི་ལྟར་སྐྱེས་བུའི་འདོད་པ་

འདོད་བྱ་དོན་གྱི་དངོས་པོ་ལ་འཁྲུལ་བར་འགྱུར་བར་ཐལ། སྐྱེས་བུའི་འདོད་པ་ཡོད་ན་འདོད་བྱ་དོན་

གྱི་དངོས་པོ་ཡོད་པའི་ཁྱབ་པ་མ་གྲུབ་པའི་ཕྱིར། དེར་ཐལ། འདོད་བྱ་གང་ལ་སྐྱེས་བུ་དེའི་འདོད་པ་

ཡོད་པ་དེར་འདོད་བྱའི་དངོས་པོ་ཡོད་པ་ཡིན་ནོ་ཞེས་དེ་ལྟར་ནི་བལྟ་བར་ནུས་པ་མ་ཡིན་པའི་ཕྱིར།

1  ཞོལ། ཤོག ༢༡ བ ༡ གཙང་། ཤོག ༢༡ ན ༦ རྟག་པར་ངེས་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།30

གཉིས་པ་ནི། སྐྱེས་བུའི་འདོད་པ་འདོད་བྱ་དོན་གྱི་དངོས་པོ་ལ་འཁྲུལ་བར་བསྟན་པ་

འདིས་ནི་ཆོས་ཅན། སྒྲ་མི་རྟག་སྟེ་མི་རྟག་པར་ངས་ཁས་བླངས་པའི་ཕྱིར་ཞེས་བྱ་བ་ལ་སོགས་

པའི་གཏན་ཚིགས་ཀྱི་སྦྱོར་བ་དང༌། སྦྱིན་སོགས་ལས་བདེ་བ་འབྱུང་བར་གྲུབ་པ་ཡིན་ཏེ། དེ་ལྟར་

ལུང་ལས་གསུངས་པའི་ཕྱིར། ཞེས་སོགས་བཀོད་པ་ཡང་གཏན་ཚིགས་ལྟར་སྣང་དུ་བཤད་པ་

ཡིན་ཏེ། དེ་དག་ཀྱང་འདོད་པ་ཙམ་གྱིས་རྟགས་སུ་ཁས་བླངས་པ་གང་ཞིག །སྐྱེས་བུའི་འདོད་པ་

འདོད་བྱ་དོན་གྱི་དངོས་པོ་ལ་འཁྲུལ་བར་བསྟན་པའི་ཕྱིར། འདོད་པས་བྱས་པ་བསལ་མོད་ལུང་

ལས་གྲུབ་པ་ཇི་ལྟར་བསལ་ཞེ་ན། ཕྱི་མ་རྟགས་ཡང་དག་ཡིན་པ་ཡང་བསལ་བར་ཐལ། ལུང་གི་

ཚིག་ནི་སྨྲ་བ་པོའ་ིའདོད་པ་ཙམ་གྱིས་འཇུག་པའི་ཕྱིར་རོ།།

གསུམ་པ་ནི། དོན་རང་མཚན་དང་འབྲེལ་བ་མེད་པའི་རྟོག་པ་ཙམ་དང༌། ལུང་དེས་བྱས་

པ་ནི་འདོད་བྱ་དོན་གྱི་དངོས་པོ་ལ་འཁྲུལ་བ་ཡིན་ཏེ། དེ་དག་རྟོག་པས་སྒྲོ་འདོགས་པར་བྱེད་པ་པོ་

དང་ལུང་དག་བྱེད་པ་པོའ་ིའདོད་པ་ཙམ་དང་རྗེས་སུ་འབྲེལ་བའི་ཕྱིར། ཁྱབ་པར་ཐལ། འདོད་བྱའི་

དངོས་པོའང་སྐྱེས་བུའི་འདོད་པ་དང་མཐུན་པ་ལས་གཞན་དུ་ཡོད་སྲིད་པའི་ཕྱིར། ཞེས་བྱ་བ་ནི་

བསྡུ་བའི་ཚིགས་སུ་བཅད་པའོ།།

གཉིས་པ་རབ་གསལ་བྱེད་རྒྱས་བཤད་ལ་གསུམ། མཚན་ཉིད་ཀྱི་ཚིག་གིས་ཕྱོགས་ཚིག་

སྒྲུབ་ངག་གི་ཡན་ལག་མ་ཡིན་པར་བཤད་པའི་ཚུལ་དང༌། ཕྱོགས་ཚིག་སྒྲུབ་ངག་གི་ཡན་ལག་མ་

ཡིན་པར་སྒྲུབ་པ་དང༌། ཕྱོགས་དངོས་སུ་བསྟན་པ་དགོས་པ་མེད་པའོ། །དང་པོ་ནི། བསྒྲུབ་བྱ་དང་

སྒྲུབ་བྱེད་གཉིས་ཀ་རྒོལ་བ་རང་གིས་མཐོང་བར་ཁྱད་པར་མེད་པ་ལ་རང་གིས་མཐོང་བའི་སྒྲས་སྒྲུབ་

བྱེད་འབའ་ཞིག་བཟུང་བ་ཇི་ལྟར་ཡིན་ཞེ་ན། གཞན་དོན་རྗེས་དཔག་གི་མཚན་ཉིད་སྟོན་པའི་ཚིག་

གིས་དོན་གྱི་ཤུ གས་ཀྱིས་ན་ཕྱོགས་ཀྱི་ཚིག་ནི་སྒྲུབ་པར་བྱེད་པ་བརྗོད་པའི་ཡན་ལག་མ་ཡིན་ནོ་

1ཞེས་བཤད་པར་རིག་པར་བྱ་སྟེ། ཚུལ་གསུམ་པའི་རྟགས་ལྷག་ཆད་དང་བྲལ་བར་སྟོན་པར་བྱེད་

པའི་ཡན་ལག་གཉིས་ལྡན་གྱི་ངག་གཞན་གྱི་དོན་གྱི་རྗེས་སུ་དཔག་པ་ཡིན་པའི་ཕྱིར། ཚུལ་གསུམ་

མ་གྲུབ་ན་ཕྱོགས་བརྗོད་ཀྱང་ནུས་པ་མེད་ལ། ཚུལ་གསུམ་གྲུབ་ན་ཕྱོགས་བརྗོད་པ་ལ་དགོས་པ་

1  ཞོལ། ཤོག ༢༢ ན ༦ གཙང་། ཤོག ༢༢ ན ༤ ཡན་ལག་མ་ཡིན་ན་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 31

མེད་པས་གཞན་དག་ཕྱོགས་ཚིག་སྒྲུབ་ངག་གི་ཡན་ལག་ཏུ་འདོད་པ་དགག་པར་བྱ་བ་ཁོ་ན་ཡིན་ནོ།།

གཉིས་པ་ལ་གཉིས། དྲི་བ་དང༌། ལན་ནོ། །དང་པོ་ནི། ཇི་ལྟར་ཕྱོགས་བརྗོད་པ་སྒྲུབ་པར་

བྱེད་པ་བརྗོད་པའི་ཡན་ལག་མ་ཡིན་ཞེ་ན། གཉིས་པ་ལ་གསུམ། མདོར་བསྟན་པ་དང༌། རྒྱས་པར་

བཤད་པ་དང༌། ཕྱོགས་ཚིག་སྒྲུབ་ངག་གི་ཡན་ལག་ཡིན་པའི་སྒྲུབ་བྱེད་དགག་པའོ། །དང་པོ་ནི། 

ཕྱོགས་ཚིག་སྒྲུབ་བྱེད་མཚན་ཉིད་པ་དང་བཏགས་པ་བ་གང་དུ་ཡང་མི་རུང་སྟེ། དངོས་སམ་བརྒྱུད་

པས་ཕྱོགས་ཚིག་དེ་ལས་བསྒྲུབ་བྱ་རྟོགས་ཤིང་གྲུབ་པ་རྗེས་དཔག་མི་སྐྱེ་བའི་ཕྱིར་རོ།།

གཉིས་པ་ལ་གསུམ། ཕྱོགས་ཚིག་དང་རྟགས་ཚིག་དངོས་སུ་སྒྲུབ་བྱེད་མ་ཡིན་པར་

མཚུངས་པ་དང༌། ཕྱོགས་ཚིག་དངོས་སུ་སྒྲུབ་བྱེད་མ་ཡིན་པ་མྱོང་བས་གྲུབ་པ་དང༌། སྒྲུབ་བྱེད་དུ་

འདོགས་པའི་རྒྱུ་མཚན་དང་བཏགས་པའི་དགོས་པ་ཡོད་མེད་མི་མཚུངས་པའོ། །དང་པོ་ནི། ཕྱོགས་

བརྗོད་པ་དང་གཏན་ཚིགས་བརྗོད་པའི་ཚིག་ཆོས་ཅན། རེ་ཤིག་དངོས་སུ་ནི་བསྒྲུབ་བྱ་སྒྲུབ་པའི་

ནུས་པ་མེད་དེ། བསྒྲུབ་བྱ་དང་འབྲེལ་བ་ངེས་པ་མེད་པའི་ཕྱིར། ཁྱབ་པ་ཡོད་པར་ཐལ། ལྐོག་གྱུར་

རྟོགས་པར་བྱེད་པའི་ཚེ་ཁྱབ་བྱའི་དོན་གྱིས་རང་ཕྱོགས་ཀྱི་ཆོས་སུ་གྲུབ་པའི་གཞིར་ཁྱབ་བྱེད་ཀྱི་

དོན་རྟོགས་དགོས་པའི་ཕྱིར། དེ་དག་ཆོས་ཅན། རང་ཉིད་ལས་ཏེ་རང་གི་ངོ་བོའ་ིསྒོ་ནས་ཕྱོགས་སྒྲུབ་

པར་བྱེད་པར་གནས་པ་མ་ཡིན་ཏེ། བསྒྲུབ་བྱ་དངོས་སུ་སྒྲུབ་པའི་ནུས་པ་མེད་པ་དེས་ནའི་ཕྱིར། དེ་

ཉིད་བཤད་པ་ནི། བྱས་པའི་དོན་ཉིད་ཀྱིས་རང་ཕྱོགས་ཀྱི་ཆོས་སུ་གྲུབ་པའི་གཞིར་མི་རྟག་པའི་

དོན་གོ་བར་བྱེད་དེ། མི་རྟག་པ་ལ་འཁྲུལ་བ་མེད་པའི་ཕྱིར་རོ། །བྱས་པས་སྒྲ་མི་རྟག་པར་སྒྲུབ་པའི་

ཕྱོགས་དང་གཏན་ཚིགས་བརྗོད་པ་ནི་ཆོས་ཅན། སྒྲ་མི་རྟག་པ་དངོས་སུ་སྒྲུབ་བྱེད་མ་ཡིན་ཏེ། འབྲེལ་

བ་ངེས་པ་མེད་པའི་ཕྱིར་རོ། །དེ་ཉིད་དོན་བསྡུས་པ་ནི། ཕྱོགས་དང་གཏན་ཚིགས་ཀྱི་ཚིག་ཆོས་ཅན། 

རང་གི་ངོ་བོ་ཉིད་ཀྱིས་ཕྱོགས་ཀྱི་དོན་འགྲུབ་པའི་ཕྱིར་ནི་སྒྲུབ་པར་བྱེད་པ་མ་ཡིན་ཏེ། ཕྱོགས་དངོས་

སུ་སྒྲུབ་པའི་ནུས་པ་མེད་པ་དེས་ནའི་ཕྱིར།

གཉིས་པ་ནི། སྒྲ་མི་རྟག་ཅེས་པའི་ཕྱོགས་ཀྱི་ཚིག་སྒྲ་མི་རྟག་པ་དངོས་སུ་སྒྲུབ་པར་བྱེད་

པ་མ་ཡིན་ཏེ། དེ་ལས་ནི་སྒྲ་མི་རྟག་པའི་དོན་ལ་ཐེ་ཚོམ་ཟ་བར་མཐོང་གི་ངེས་པ་འདྲེན་པ་མ་ཡིན་

པར་མྱོང་བས་གྲུབ་པའི་ཕྱིར། སྒྲ་རྟག་མི་རྟག་ཐེ་ཚོམ་ཟ་ནས་དྲིས་པ་ན། རྒོལ་བས་མི་རྟག་ཅེས་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།32

བརྗོད་པའི་ཚེ་རྨོངས་པ་ལ་ངེས་པ་ལྟར་སྣང་འདྲེན་པ་སྲིད་ཀྱང་ཕྱི་རྒོལ་རྟོག་ལྡན་ལ་ཐེ་ཚོམ་དེ་ཉིད་

ལས་མ་འདས་པའི་དོན་ནོ།།

གསུམ་པ་ནི། སྒྲ་མི་རྟག་ཅེས་པའི་ཕྱོགས་ཀྱི་ཚིག་ཆོས་ཅན། བརྒྱུད་པ་ཡིས་ཀྱང་སྒྲ་མི་

རྟག་པ་སྒྲུབ་པའི་ནུས་པ་མེད་དེ། བསྒྲུབ་བྱ་མི་རྟག་པ་ཁོ་ན་བརྗོད་པའི་ཕྱིར། དེའི་ཁྱབ་པ་ནི་གཞུང་

སྔ་མ་ལ་བརྟེན་ནས་ངེས་པར་བྱེད་པ་ཡིན་ནོ། །བྱས་པས་སྒྲ་མི་རྟག་པར་སྒྲུབ་པའི་གཏན་ཚིགས་

བརྗོད་པའི་ཚིག་ཆོས་ཅན། རང་ཉིད་ལ་སྒྲ་མི་རྟག་པ་སྒྲུབ་པའི་ནུས་པ་མེད་ཀྱང་སྒྲ་མི་རྟག་པའི་སྒྲུབ་

བྱེད་དུ་འདོགས་པའི་རྒྱུ་མཚན་ཡོད་དེ། སྒྲ་མི་རྟག་པ་སྒྲུབ་ནུས་ཀྱི་ཚུལ་གསུམ་པའི་རྟགས་སྟོན་བྱེད་

ཀྱི་ལྷག་ཆད་དང་བྲལ་བའི་ངག་ཡིན་པའི་ཕྱིར། དེ་ཉིད་བཤད་པ་ནི། ཆོས་སྔ་མ་ལ་བརྒྱུད་པས་ཀྱང་

སྒྲ་མི་རྟག་པ་སྒྲུབ་བྱེད་མ་ཡིན་ཏེ། བསྒྲུབ་པར་བྱ་བ་སྒྲ་མི་རྟག་པ་ཁོ་ན་བརྗོད་པའི་ཕྱིར་རོ། །བཤད་

མ་ཐག་པའི་གཏན་ཚིགས་ཀྱི་ཚིག་ནི་ཆོས་ཅན། རང་ཉིད་སྒྲ་མི་རྟག་པ་སྒྲུབ་པའི་ནུས་པ་མེད་ཀྱང་

སྒྲུབ་པར་བྱེད་པར་ཉེ་བར་བཏགས་ནས་འདོད་པ་ཡིན་ཏེ། སྒྲ་མི་རྟག་པ་སྒྲུབ་པའི་ནུས་པ་ཅན་ཚུལ་

གསུམ་པའི་རྟགས་རྗོད་པར་བྱེད་པ་ལ་ལྷག་ཆད་དང་བྲལ་བའི་ངག་ཡིན་པའི་ཕྱིར། ཁ་ཅིག་རྟགས་

ཚིག་བརྒྱུད་ནས་སྒྲུབ་བྱེད་ཡང་དག་ཏུ་འདོད་པ་མི་རིགས་ཏེ། བུད་ཤིང་གིས་མེ་དང་དུ་བ་བསྐྱེད་པ་

ལྟར་འདི་ལ་བྱར་མེད་དེ། ཚུལ་གསུམ་པ་ཅན་གྱི་རྟགས་གཏན་ཚིགས་བརྗོད་པའི་ཚིག་གིས་དངོས་

སུ་སྒྲུབ་མི་ནུས་པའི་ཕྱིར་རོ།།

བརྒྱུད་པའི་ཚུལ་གཞན་ཡང་མི་འཐད་ལ། བརྒྱུད་པ་ཡིས་ཀྱང་ནུས་པ་མེད།1།ཅེས་པའི་

ཚིག་གི་ནུས་པས་རྟགས་ཚིག་བརྒྱུད་ནས་སྒྲུབ་བྱེད་ཡིན་པ་འཕེན་པར་བྱེད་པ་ཡང་མ་ཡིན་ཏེ། དེ་

ནི་ཕྱོགས་ཚིག་ལ་སྒྲུབ་བྱེད་དུ་འདོགས་པའི་རྒྱུ་མཚན་དང༌། བཏགས་པའི་དགོས་པ་ཡང་མེད་པར་

སྟོན་པ་ཡིན་ནོ། །གཏན་ཚིགས་ཀྱི་ཚིག་གིས་ཚུལ་གསུམ་ལ་དྲན་པ་བསྐྱེད་པར་བྱེད་པས་སྒྲུབ་བྱེད་

ཡིན་ནོ་ཞེ་ན། ཚུལ་གསུམ་ལ་དྲན་པ་བསྐྱེད་པར་བྱེད་པའི་དོན་ཅི། ཚུལ་གསུམ་ངེས་ཟིན་མ་བརྗེད་

པ་ལ་བར་བར་དུ་གཏན་ཚིགས་ཀྱི་ཚིག་བརྗོད་པས་ཚུལ་གསུམ་གྱི་དོན་སྤྱི་ཤར་ནས་དྲན་པར་བྱེད་

པ་ལ་ཟེར་རམ། ཚུལ་གསུམ་ངེས་ཟིན་བར་དུ་བརྗེད་ནས་ཚིག་གིས་དྲན་པར་བྱེད་པ་ལ་ཟེར། དང་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༧༥ ཕྲེང་། ༡༨



ལེའུ་གསུམ་པ་གཞན་དོན་རྗེས་དཔག་རྣམ་ངེས། 33

པོ་ལྟར་ན། སྒྲ་མི་རྟག་པར་ངེས་ཟིན་མ་བརྗེད་པ་ལ་ཕྱོགས་ཀྱི་ཚིག་བར་བར་དུ་བརྗོད་པ་ལས་དྲན་

པར་བྱེད་པའི་ཕྱིར། ཕྱོགས་ཚིག་ཀྱང་སྒྲུབ་བྱེད་དུ་འགྱུར་རོ། །གཉིས་པ་ལྟར་ན་ཡང་མཚུངས་ཏེ། 

སྔར་སྒྲ་མི་རྟག་པ་ངེས་ཟིན་བར་དུ་བརྗེད་པ་ཕྱོགས་ཚིག་ལ་བརྟེན་ནས་དྲན་པ་མི་སྲིད་པ་སུས་ཀྱང་

བརྗོད་མི་ནུས་པའི་ཕྱིར་རོ། །མི་མཚུངས་ཏེ། སྒྲ་མི་རྟག་པ་བརྗེད་པ་དྲན་པ་ཡང་ཚུལ་གསུམ་དྲན་པ་

ལ་བལྟོས་པས་དེའི་མཐུ་ཡིན་གྱི་ཕྱོགས་ཚིག་གི་མཐུ་མ་ཡིན་ནོ་ཞེ་ན། འོ་ན་ཚུལ་གསུམ་བརྗེད་པ་

དྲན་པ་ཡང་ཚུལ་གསུམ་སྒྲུབ་བྱེད་ལྟོས་མེད་དང་གནོད་པ་ཅན་གྱི་རྟགས་ལ་སོགས་པ་དྲན་པའི་མཐུ་

ཡིན་གྱི། རྟགས་ཚིག་གི་མཐུ་མ་ཡིན་པར་ཀུན་ནས་མཚུངས་སོ།།

འོ་ན་འདིར་ཕྱོགས་ཚིག་དང་རྟགས་ཚིག་གཉིས་ལ་ཁྱད་པར་དེ་ཙམ་ཕྱེ་བ་ཇི་ལྟར་ཡིན་ཞེ་

ན། ལྐོག་གྱུར་གོ་བྱེད་ཀྱི་རྟགས་རྣམས་ནི་གཟུགས་ལ་སྒྲོན་མེ་བཞིན་དུ་གསལ་བར་བྱེད་པ་མ་ཡིན་

ལ། ཕྱོགས་ཚིག་སྒྲུབ་བྱེད་ཡིན་ན། ཚུལ་དེ་ལྟར་འགྱུར་དགོས་ཏེ། ཚིག་དོན་གྱི་འབྲེལ་བ་ངེས་པ་

སྔོན་དུ་སོང་བ་ནི་མེད་སྒྲ་མི་རྟག་ཅེས་པའི་ཚིག་ཐོས་པ་ཙམ་གྱིས་སྒྲ་མི་རྟག་པ་ཚད་མའི་ཡུལ་དུ་

འགྱུར་བའི་ཕྱིར། ཚིག་ཙམ་གྱིས་གོ་བར་ནུས་ན། སྒྲ་རྟག་མི་རྟག་ཐེ་ཚོམ་ཟ་བའི་གང་ཟག་གིས་དྲིས་

པ་ན་སྒྲ་མི་རྟག་ཅེས་བརྗོད་པ་ཙམ་མ་གཏོགས་སྒྲུབ་བྱེད་གཞན་ཡང་མ་བརྗོད་པར་སྒྲ་མི་རྟག་པ་ཚད་

མའི་ཡུལ་དུ་འགྱུར་ན། སྒྲའི་སྟེང་དུ་མི་རྟག་པ་གོ་བ་མི་རྟག་པ་ལས་ལྡོག་པ་གཞན་དུ་གྱུར་པའི་དོན་

ཆོས་གཅིག་བློ་ཡུལ་དུ་སོང་བ་ལ་བརྟེན་ནས་གོ་དགོས་པས་སྒྲ་རང་ཉིད་བློ་ཡུལ་དུ་སོང་བས་རང་

ཉིད་མི་རྟག་པར་གོ་བར་འགྱུར་ལ། དེ་ལྟ་ན་ཉན་ཤེས་ཀྱིས་སྒྲ་ཐོས་ཙམ་གྱིས་མི་རྟག་པར་རྟོགས་པར་

འགྱུར་རོ། །དེས་ན་ལྐོག་གྱུར་རྟོགས་པ་ཚུལ་གསུམ་ངེས་པ་སྔོན་དུ་སོང་བ་ལ་བལྟོས་ལ། མ་བརྗེད་

ན་ནི། དེ་མ་ཐག་བསྒྲུབ་བྱ་ལ་དམིགས་པའི་རྟོགས་པ་སྐྱེ་ལ་བརྗེད་པ་དྲན་དུ་རུང་ན་ནི་ཚུལ་གསུམ་

སྟོན་པའི་ཚིག་ལ་བརྟེན་ནས་དྲན་པར་བྱེད་ནུས་ལ། སྦྱོར་བ་སྐོར་གཅིག་པོའ་ིརྟགས་དང་བསྒྲུབ་བྱ་

གཉིས་སྒྲུབ་བྱེད་ངེས་པ་ལ་བལྟོས་ནས་བསྒྲུབ་བྱ་ངེས་པར་བྱེད་པ་ཡིན་གྱི། སྒྲུབ་བྱེད་ངེས་པ་སྔོན་

དུ་མ་སོང་ན་བསྒྲུབ་བྱ་གོ་བའི་ནུས་པ་མེད་པས་ཕྱོགས་ཚིག་སྒྲུབ་ངག་གི་ཡན་ལག་ཏུ་འདོད་པ་ནི། 

དོགས་པའི་གནས་མེད་པའི་ཚོད་ཙམ་དུ་ཤེས་པར་བྱའོ།།

གསུམ་པ་ལ་གཉིས། ཕྱོགས་ཚིག་གིས་རྟགས་ཚིག་འཇུག་པའི་རྐྱེན་བྱེད་པས་སྒྲུབ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།34

ངག་གི་ཡན་ལག་ཏུ་འདོད་པ་དགག་པ་དང༌། གཏན་ཚིགས་ཀྱི་བྱེད་པ་འཇུག་པའི་ཡུལ་སྟོན་པས་

སྒྲུབ་ངག་གི་ཡན་ལག་ཏུ་འདོད་པ་དགག་པའོ། །དང་པོ་ལ་གཉིས། རྩོད་པ་དང༌། ལན་ནོ། །དང་པོ་

ནི། རྟགས་ཚིག་དེ་ཚུལ་གསུམ་དྲན་པའི་རྒྱུ་ཡིན་པའི་ཕྱིར་སྒྲུབ་བྱེད་དུ་གདགས་སུ་རུང་ན་ཕྱོགས་

ཚིག་དེ་ལས་ཀྱང་གཏན་ཚིགས་ཀྱི་ཚིག་འཇུག་ལ། དེ་ལས་དྲན་ལམ་དུ་འགྱུར་ལ། དེ་ལས་བསྒྲུབ་

བྱ་རྟོགས་པའི་ཕྱིར། ཕྱོགས་ཚིག་དེ་ཡང་རྗེས་དཔག་བསྐྱེད་པར་ནུས་པ་ཉིད་དོ་ཞེ་ན། གཉིས་པ་ལ་

གསུམ། ཐེ་ཚོམ་སོགས་ཀྱང་སྒྲུབ་བྱེད་ཀྱི་ཡན་ལག་ཏུ་ཐལ་བ་དང། དགག་བྱའི་ཚིག་སྒྲུབ་བྱེད་ཀྱི་

ཡན་ལག་ཏུ་ཐལ་བ་དང༌། བསྒྲུབ་བྱ་སྒྲུབ་ནུས་དང་དེ་ལ་དྲན་པ་སྐྱེད་བྱེད་ངོས་བཟུང་བའོ། །དང་པོ་

ནི། སྒྲ་རྟག་མི་རྟག་གི་ཐེ་ཚོམ་དང༌། ཤེས་འདོད་དང༌། སྒྲུབ་བྱེད་འགོད་པའི་སྐབས་དེ་དག་ལ་ཡང་

སྒྲུབ་བྱེད་ཀྱི་ཡན་ལག་ཏུ་ཐལ་བར་འགྱུར་ཏེ། སྒྲ་རྟག་གམ་མི་རྟག་གམ་སྙམ་པའི་ཐེ་ཚོམ་ལས་མཐའ་

གཅིག་ཏུ་ཤེས་པར་འདོད་པ་སྐྱེ་བ་དང་དེ་ལས་སྒྲུབ་བྱེད་འདྲི་བ་དང་དེ་ལས་སྒྲུབ་བྱེད་འགོད་པའི་

སྐབས་འཇུག་པའི་ཕྱིར།

གཉིས་པ་ནི། སྒྲ་རྟག་ཅེས་པའི་ཚིག་དེ་ཡང་གཏན་ཚིགས་ཀྱི་ཚིག་དེ་དང་ལྷན་ཅིག་

བསྒྲུབ་བྱ་སྒྲུབ་པར་བྱེད་པར་འགྱུར་བར་ཐལ། རྒོལ་བས་གཞན་ལ་རྒམ་པའི་ཕྱིར། སྒྲ་རྟག་ཅེས་

མི་མཐུན་པ་དགག་བྱ་བརྗོད་པའི་ཚིག་ལས་ཀྱང་ཕྱི་རྒོལ་ཐེ་ཚོམ་ཟ་བ་ན་གཉེན་པོ་གཏན་ཚིགས་

ཀྱི་ཚིག་འཇུག་པ་སྲིད་པའི་ཕྱིར།

གསུམ་པ་ནི། ཇི་སྐད་བཤད་པ་ལྟར་ཁས་བླངས་ན་ཧ་ཅང་ཐལ་བར་འགྱུར་བ་དེའི་ཕྱིར། 

ཕྱོགས་ཚིག་དང་རྟགས་ཚིག་གཉིས་ཀ་ལ་བསྒྲུབ་བྱ་སྒྲུབ་པའི་ནུས་པ་མེད་དེ། ནང་གི་ཡན་ལག་

གི་དོན་བསྒྲུབ་བྱ་གྲུབ་པའི་ནུས་པ་ནི་ཚུལ་གསུམ་པའི་རྟགས་ཁོ་ན་ཉིད་ལ་གནས་པ་ཡིན་པའི་

ཕྱིར། ཕྱོགས་ཚིག་ལ་ཚུལ་གསུམ་ལ་དྲན་པ་བསྐྱེད་པའི་ནུས་པ་ཡང་མེད་དེ། དེ་ལ་དྲན་པ་འཇོག་

པར་བྱེད་པ་ནི་གཏན་ཚིགས་ཀྱི་ཚིག་དང་ཕྱོགས་ཚིག་གཉིས་ཀྱི་ནང་ནས་གཏན་ཚིགས་དེའི་ཚིག་

འབའ་ཞིག་ལ་གནས་པའི་ཕྱིར། དེས་ན་ཚུལ་གསུམ་པ་ཅན་གྱི་རྟགས་དེ་ཉིད་སྒྲུབ་པར་བྱེད་པ་

མཚན་ཉིད་པ་དང༌། རྟགས་ཚིག་སྒྲུབ་བྱེད་བཏགས་པ་བ་ཡིན་ནོ།།

གཉིས་པ་ལ་གཉིས། རྩོད་པ་དང༌། དེའི་ལན་བཤད་ཟིན་དྲན་པར་བྱེད་པའོ། །དང་པོ་ནི། 



ལེའུ་གསུམ་པ་གཞན་དོན་རྗེས་དཔག་རྣམ་ངེས། 35

གཏན་ཚིགས་ཀྱི་བྱེད་པ་འཇུག་པའི་ཡུལ་མ་བསྟན་ན་གང་ལ་གཏན་ཚིགས་འགོད་པ་ཡང་མི་ཤེས་

ཤིང་ཐོག་འབབ་པ་ལྟར་གཏན་ཚིགས་འཇུག་པ་མི་སྲིད་པས་ཕྱོགས་ཚིག་དེས་གཏན་ཚིགས་ཀྱི་

བྱེད་པ་འཇུག་པའི་ཡུལ་སྟོན་པ་ཉིད་ཀྱིས་བརྒྱུད་ནས་རྗེས་དཔག་བསྐྱེད་ཅིང་བསྒྲུབ་བྱ་སྒྲུབ་ནུས་

པ་ཡིན་ནོ་ཞེ་ན། གཉིས་པ་ནི། རྟགས་ཚིག་འཇུག་པའི་རྐྱེན་བྱེད་པ་ལས་མ་འདས་ལ་རྟགས་ཚིག་

འཇུག་པའི་རྐྱེན་བྱེད་པས་སྒྲུབ་ངག་གི་ཡན་ལག་ཏུ་མི་རིགས་པར་ཐལ། རྩོད་པ་འདི་ལ་ཐེ་ཚོམ་

སོགས་ཀྱང་སྒྲུབ་བྱེད་ཀྱི་ཡན་ལག་ཏུ་འགྱུར་བའི་ཧ་ཅང་ཐལ་བའི་ལན་བཤད་ཟིན་པའི་ཕྱིར།

གསུམ་པ་ནི། གཞན་ཡང་བྱས་པས་སྒྲ་མི་རྟག་པར་སྒྲུབ་པའི་སྒྲུབ་ངག་ཡང་དག་གིས་

ཕྱོགས་དངོས་སུ་མ་བསྟན་ན་གཏན་ཚིགས་ཀྱི་བྱེད་པ་འཇུག་པའི་ཡུལ་མི་རྟོགས་པའི་སྐྱོན་མེད་

པར་ཐལ། ཕྱོགས་དངོས་སུ་བསྟན་པ་དེ་མེད་ཀྱང་སྒྲ་མི་རྟག་པའོ་ཞེས་དོན་གྱིས་གོ་བ་ཉིད་ཀྱི་ཕྱིར་

རོ། །དེར་ཐལ། གང་ཅུང་ཟད་བྱས་པ་དེ་ཐམས་ཅད་ནི་མི་རྟག་པ་ཡིན་ལ་སྒྲ་ཡང་བྱས་པ་ཡིན་ནོ་

ཞེས་བརྗོད་པས་ཀྱང་སྒྲ་མི་རྟག་པ་ཤུ གས་ལ་བསྟན་པར་གོ་བའི་ཕྱིར། ཕྱོགས་ནི་ཕྱོགས་ཆོས་དང་

ཁྱབ་པ་གཉིས་གང་རུང་དངོས་སུ་བསྟན་པའི་ཤུ གས་ལ་སྟོན་པར་བྱེད་པ་ཡིན་གྱི། ཚུལ་གསུམ་

རྟོགས་པའི་ཤུ གས་ལ་བསྒྲུབ་བྱ་རྟོགས་པ་མ་ཡིན་ཏེ། ཚུལ་གསུམ་མངོན་སུམ་ཚད་མས་གྲུབ་པའི་

རྟགས་ཀྱི་བསྒྲུབ་བྱ་ཕྱི་རྒོལ་དེ་ལ་གཞལ་བྱ་མངོན་གྱུར་དུ་ཐལ་བའི་ཕྱིར་རོ།།

དོན་བསྡུས་པ་ནི། སྒྲ་མི་རྟག་པ་འདི་ནི་གདོན་མི་ཟ་བར་སྒྲུབ་ངག་ཡང་དག་དེས་དངོས་

སུ་བསྟན་པར་བྱ་བ་མ་ཡིན་པར་ཐལ། དེ་ལ་དགོས་ནུས་ཅུང་ཟད་ཀྱང་མེད་པ་དེའི་ཕྱིར། རྒྱུ་

མཚན་དེས་ན་ཕྱོགས་ཚིག་སྒྲུབ་ངག་གི་ཡན་ལག་ཏུ་དགོས་པ་མ་ཡིན་པར་ཐལ། སྒྲུབ་ངག་ཡང་

དག་གིས་ཕྱོགས་ནི་དངོས་སུ་མ་བརྗོད་ཀྱང་བསྒྲུབ་བྱ་འགྲུབ་པ་ལ་གེགས་མེད་པའི་ཕྱིར་རོ། །ཡན་

ལག་ལྔ་ལྡན་པ་དག་ཕྱོགས་དངོས་སུ་མ་བརྗོད་ན་སྒྲུབ་ངག་ཡན་ལག་མ་ཚང་བའི་སྐྱོན་དུ་འདོད་པ་

མི་རིགས་པར་ཐལ། ཚུལ་གསུམ་ལས་ཚུལ་གང་ཡང་རུང་བ་ཞིག་མ་སྨྲས་ཤིང་མ་བསྟན་ན་སྒྲུབ་

ངག་ཡང་དག་ཡན་ལག་མ་ཚང་བའི་སྐྱོན་དུ་འགྱུར་གྱི་ཕྱོགས་དངོས་སུ་མ་བསྟན་ཡང་སྐྱོན་དུ་མི་

འགྱུར་རོ་ཞེས་བཤད་པར་རིག་པར་བྱ་བ་ཡིན་པའི་ཕྱིར། འདི་ཡན་ཆད་ཀྱིས་བློ་སྐྱོན་དང་དོན་

སྐྱོན་དང་སྒྲ་སྐྱོན་ཞུགས་པའི་ངག་སྒྲུབ་ངག་ཡང་དག་ཏུ་འདོད་པ་བསལ་ནས་གཞན་དོན་རྗེས་

དཔག་གི་མཚན་ཉིད་རྒྱས་པར་གཏན་ལ་ཕབ་པ་ཡིན་ནོ། །དོན་སྐྱོན་ཞུགས་པ་སྒྲུབ་བྱེད་དུ་འགོད་

ན་བློ་སྐྱོན་ཞུགས་པ་ཡིན་མོད་ཀྱི། དོན་སྐྱོན་མ་ཞུགས་ཀྱང་ཚུལ་གསུམ་རྒོལ་བ་རང་གི་ཚད་མས་

མ་མཐོང་བར་སྒྲུབ་བྱེད་འགོད་པ་ནི་ཕྱི་རྒོལ་རྟོག་ལྡན་ལ་གཞན་དོན་བྱེད་པའི་རྒོལ་བའི་བློ་སྐྱོན་ཆེ་

ཤོས་སུ་གོ་བའི་ཆེད་ཡིན་ནོ། །དེ་འདྲའི་བློ་སྐྱོན་མ་ཞུགས་ན་དོན་སྐྱོན་ཞུགས་པ་མི་སྲིད་མོད་ཀྱི་

དོན་སྐྱོན་ཞུགས་པ་སྒྲུབ་བྱེད་ཡང་དག་ཏུ་འདོད་པ་དག་གི་ལོག་རྟོག་དགག་པའི་ཆེད་དུ་དོན་སྐྱོན་

སེལ་བྱེད་ཟུར་དུ་སྨོས་སོ། །བློ་དོན་གྱི་སྐྱོན་གཉིས་ཀ་མ་ཞུགས་ཀྱང་བརྗོད་ཚུལ་ལ་མི་མཁས་ན་

ད་དུང་ཡན་ལག་གི་དཔྱད་པ་མ་དག་པས་རྩོད་པའི་སྐབས་སུ་ཕམ་པ་བསྐྱེད་པའི་ཕྱིར། སྒྲ་སྐྱོན་

སེལ་བྱེད་ཟུར་དུ་སྨོས་པ་ཡིན་ནོ།།

གཞན་དོན་རྗེས་དཔག་གི་མཚན་ཉིད་སྟོན་པ་ན། རང་གིས་མཐོང་དོན་རབ་གསལ་

བྱེད།1།ཅེས་སྨོས་ཀྱི་ཕྱོགས་ཆོས་དང་ཁྱབ་པ་གཉིས་གང་རུང་དངོས་སུ་སྟོན་ཅིང་ཅིག་ཤོས་

ཤུགས་ལ་སྟོན་པ་སོགས་མ་སྨོས་ཀྱང་དོན་གྱིས་གོ་བར་འགྱུར་བ་ཡིན་ནོ། །དེས་ན་ཕྱོགས་

དངོས་སུ་སྟོན་པ་དང་ཚུལ་གསུམ་གསལ་བར་མི་བྱེད་པ་སྒྲུབ་ངག་ཡང་དག་ཡིན་པ་བཀག་པ་ན་

གང་བྱས་པ་ཡིན་ན་མི་རྟག་པ་ཡིན་པས་ཁྱབ་དཔེར་ན་བུམ་པ་བཞིན། སྒྲ་ཡང་བྱས་སོ་ཞེས་པ་ལྟ་

བུའི་བརྗོད་ཚུལ་ལས་གཞན་མི་རུང་བར་རྟོགས་པར་འགྱུར་བ་ཡིན་ནོ། །རང་གིས་མཐོང་བ་ཞེས་

སྨོས་པ་དོགས་པའི་གནས་ཤིན་ཏུ་ཆེ་བས་རྒྱས་པར་སྨོས་ལ་དེ་ཙམ་དུ་དོགས་པ་མི་ཆེ་བས་དོན་

ཞེས་སྨོས་པའི་དགོས་པ་ཅུང་ཟད་བསྡུས་སོ། །འཆད་པར་འགྱུར་བའི་བསྒྲུབ་བྱ་དང་ཕྱོགས་ཆོས་

ཀྱི་རབ་དབྱེ་ནི་གཞན་དོན་རྗེས་དཔག་གི་མཚན་ཉིད་སྟོན་པ་འདི་ལས་འཕྲོས་པ་ཡིན་ཏེ། ཕྱོགས་

སྒྲུབ་ངག་གིས་དངོས་སུ་བསྟན་བྱ་མ་ཡིན་ན་བསྟན་བཅོས་སུ་ཕྱོགས་ཀྱི་མཚན་ཉིད་བསྟན་པ་

དགོས་པ་མེད་སྙམ་པ་དང༌། སྒྲུབ་ངག་གི་བསྟན་བྱའི་ཚུལ་གྱི་བརྗོད་ཚུལ་སོགས་རྒྱས་པར་གཏན་

ལ་འབེབས་པ་ཡིན་པའི་ཕྱིར་རོ།།

གཉིས་པ་བརྗོད་བྱ་དོན་གྱི་རང་བཞིན་བཤད་པ་ལ་གཉིས། ཤུགས་ལ་བསྟན་བྱ་དམ་

བཅའི་མཚན་ཉིད་བཤད་པ་དང༌། དངོས་སུ་བསྟན་བྱ་ཕྱོགས་ཆོས་ཀྱི་རབ་དབྱེ་སྔོན་དུ་འགྲོ་བ་ཅན་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༠ ཕྲེང་། ༡༦

གྱི་གཏན་ཚིགས་ཀྱི་དབྱེ་བ་བསྟན་པའོ། །དང་པོ་ལ་གཉིས། ཕྱོགས་ཀྱི་མཚན་ཉིད་བསྟན་བཅོས་

སུ་བཤད་པ་དགོས་མེད་དུ་ཐལ་བའི་རྩོད་པ་སྤང་བ་དང༌། ཕྱོགས་ཀྱི་མཚན་ཉིད་བཤད་པ་དངོས་

སོ། །དང་པོ་ལ་གཉིས། རྩོད་པ་དང༌། ལན་ནོ། །དང་པོ་ནི། ཕྱོགས་སྒྲུབ་ངག་གིས་དངོས་སུ་བསྟན་

པར་བྱ་བ་མ་ཡིན་པ་འོ་1ན་ད་ནི་སྒྲུབ་ངག་གི་མཚན་ཉིད་གཏན་ལ་འབེབས་པའི་སྐབས་སུ་ཕྱོགས་

ཀྱི་མཚན་ཉིད་བརྗོད་པར་མི་བྱ་བ་སྟེ་བརྗོད་པ་དགོས་པ་མེད་པར་ཐལ། ཕྱོགས་དེ་དངོས་སུ་བསྟན་

པ་མེད་ན་སྒྲུབ་བྱེད་ཡང་དག་བསྟན་པ་མེད་པ་མ་ཡིན་ནས་2སྒྲུབ་ངག་གི་ཡན་ལག་ཏུ་མི་དགོས་པའི་

ཕྱིར་རོ་ཞེ་ན། གཉིས་པ་ནི། བསྟན་བཅོས་སུ་ཕྱོགས་ཀྱི་མཚན་ཉིད་བརྗོད་པར་བྱ་བ་རིགས་པ་ཡིན་

ཏེ། ཕྱོགས་ཀྱི་མཚན་ཉིད་ལ་ལོག་པར་རྟོག་པ་དེ་བཟློག་པའི་དོན་དུ་ཡིན་པའི་ཕྱིར། ལོག་པར་རྟོག་

པ་མཐོང་སྟེ། བསྒྲུབ་པར་བྱ་བ་ཡིན་པ་ཞེ་བས་འདོད་པའི་ངག་ཏུ་མ་སྨྲས་པ་ལ་བསྒྲུབ་བྱ་མ་ཡིན་པ་

དང་ལུང་དོན་རྟག་པ་ནམ་མཁའི་ཡོན་ཏན་ཅན་ལ་སོགས་པ་བསྒྲུབ་པར་བྱ་བ་མ་ཡིན་པ་ལ་བསྒྲུབ་བྱ་

ཡང་དག་ཏུ་ཕྱིན་ཅི་ལོག་ཏུ་ལོག་པར་རྟོག་པ་མཐོང་བའི་ཕྱིར།

གཉིས་པ་ལ་གཉིས། སྤྱིའི་དོན་དང༌། ཡན་ལག་གི་དོན་ནོ། །དང་པོ་ལ་གསུམ། ཕྱོགས་

ཡང་དག་གི་མཚན་ཉིད་དང༌། གཏན་ཚིགས་ཡང་དག་གི་མཚན་ཉིད་ལ་ཧ་ཅང་ཐལ་བ་སྤང་བ་དང༌། 

ཕྱོགས་ཀྱི་མཚན་ཉིད་ཀྱི་རྣམ་བཅད་སོ་སོར་བཤད་པའོ། །དང་པོ་ལ་གཉིས། དངོས་དང༌། རྩོད་

སྤང་ངོ༌། །དང་པོ་ནི། ཕྱི་རྒོལ་གྱི་ངོར་བསྒྲུབ་པར་བྱ་བར་འོས་པ་རྒོལ་བས་བསྒྲུབ་བྱར་ཁས་བླངས་

པ་ཞེས་པ་ནི་རིགས་སྒོ་ནས་བཤད་པ་ལྟར་རིགས་མི་མཐུན་སེལ་བའི་དབང་དུ་བྱས་ནས་བསྡུས་

ཏེ་བསྟན་པ་ཡིན་ལ། ངོ་བོའ་ིདོན་སོགས་ཆོས་ལྔ་ཚང་བ་ཞེས་པ་ནི་ཚད་མ་ཀུན་ལས་བཏུས་ལས་

འབྱུང་བ་ལོག་རྟོག་སེལ་བའི་དབང་དུ་བྱས་ནས་ཚིག་གི་ཟུར་ཕྱིན་པར་སྨོས་པ་ཙམ་མ་གཏོགས་

དོན་ལྡོག་མི་འདྲ་བ་སོ་སོ་གཉིས་སུ་འགྱུར་བ་མ་ཡིན་ཏེ། སྔ་མ་ལ་ཡང་ཕྱི་མའི་དོན་ཚང་བར་ཡོད་

ཅིང༌། དོན་དེ་ཉིད་བཤད་ན་ཕྱི་མ་ལྟར་འགྱུར་བའི་ཕྱིར་རོ། །ཚད་མ་ཀུན་ལས་བཏུས་སུ་བསྟན་བྱ་

བ་ཞེས་སྨོས་པ་ནི། ཕྱོགས་སྒྲུབ་ངག་གི་ཡན་ལག་ཏུ་དངོས་སུ་བསྟན་པར་བྱ་བ་མ་ཡིན་མོད་ཀྱི། 

1  ཞོལ། ཤོག ༢༧ ན ༢ མ་ཡིན་ན་འོ་ན་ད་ནི་

2  ཞོལ། ཤོག ༢༧ ན ༣ མ་ཡིན་ནམ་སྒྲུབ་ངག་

གལ་ཏེ་སྟོན་ན་ཡང་མཚན་ཉིད་འདི་ལྟ་བུ་དང་ལྡན་པ་ཞིག་བསྟན་པར་བྱ་བ་ཡིན་ནོ། །ཞེས་ཡན་

ལག་ལྔ་ལྡན་དུ་འདོད་པ་རིགས་པ་ཅན་པ་ལ་སོགས་པ་དག་གི་ལོག་རྟོག་དགག་པའི་ཆེད་དུ་སྨོས་

སོ། །བསྟན་བཅོས་སུ་དམ་བཅའི་མཚན་ཉིད་འཆད་པ་ན་བརྟག་པ་མཐའ་བཟུང་ག་ལ་དགོས། སྒྲུབ་

ངག་གི་ཡན་ལག་ཏུ་སྟོན་ན་ཞེས་བརྟག་པ་མཐའ་བཟུང་དུ་མཛད་པ་ཡིན་ནོ། །ཕྱོགས་ཡང་དག་ཡིན་

ན་མཚན་ཉིད་འདི་ལྟ་བུ་དང་ལྡན་པ་གཅིག་དགོས་པར་རྟོགས་པ་ན་ཕྱོགས་སྒྲུབ་ངག་གིས་དངོས་སུ་

བསྟན་མི་རིགས་པ་ཡང་ཁོང་དུ་ཆུད་པར་འགྱུར་རོ།།

གཉིས་པ་ནི། སྒྲ་དང་མི་རྟག་པའི་ཚོགས་དོན་ལྟ་བུ་ཚད་མས་མ་གྲུབ་ན་གཞི་ཆོས་ཅན་

མ་གྲུབ་པས་བསྒྲུབ་བྱར་མཚོན་པ་མི་འཐད་ལ་ཚད་མས་གྲུབ་ན་དེ་ལ་ངོ་བོའ་ིདོན་སོགས་ཆོས་

ལྔ་ཚང་བ་མི་འཐད་པས་ཕྱོགས་ཆོས་མ་གྲུབ་པའི་ཕྱིར། དམ་བཅའི་མཚན་ཉིད་དེ་མི་འཐད་དོ་ཞེ་

ན། སྒྲ་མི་རྟག་པར་སྒྲུབ་དགོས་ཀྱི་ཕྱི་རྒོལ་དེའི་ངོར། ངོ་བོའ་ིདོན་སོགས་ཆོས་ལྔ་ཚང་བས་དེའི་

ངོར་བསྒྲུབ་བྱ་ཡིན་པ་དེ་སྒྲ་མི་རྟག་པ་ཚད་མས་གྲུབ་ཟིན་གྱི་གང་ཟག་གཞན་གཅིག་གི་ངོར་སྒྲུབ་

པ་ཡིན་པས་སྐྱོན་དེ་དག་མེད་ལ། ཐ་སྙད་འབའ་ཞིག་སྒྲུབ་ཀྱི་དབང་དུ་བྱས་ན་གང་ཟག་མི་འདྲ་བ་

སོ་སོ་ལ་མ་སྦྱར་ཡང་སྐྱོན་མེད་དེ། སྒྲ་མི་རྟག་པ་གྲུབ་ཟིན་མ་བརྗེད་པའི་གང་ཟག་དེའི་ངོར་ངོ་བོའ་ི

དོན་སོགས་ཆོས་ལྔ་མ་ཚང་བའི་རྒྱུ་མཚན་དྲི་བར་བྱའོ། །ངོ་བོའ་ིདོན་ནི་ཕྱི་རྒོལ་གྱི་ཚད་མས་མ་

གྲུབ་པའི་དོན་ཡིན་ལ། སྒྲ་དང་མི་རྟག་པའི་ཚོགས་དོན་ཕྱི་རྒོལ་དེའི་ཚད་མས་གྲུབ་པས་སྒྲ་དང་མི་

རྟག་པའི་ཚོགས་དོན་ཕྱི་རྒོལ་གྱི་ཚད་མས་མ་གྲུབ་པ་ཕྱི་རྒོལ་དེའི་ཚད་མའི་ཡུལ་དུ་མ་ཚང་བའི་

ཕྱིར་རོ་ཞེ་ན། འོ་ན་ཚད་མའི་ངོར་བུམ་པ་གཞི་མ་གྲུབ་པ་ཡོད་དམ་མེད། 

དང་པོ་ལྟར་ན། བུམ་པ་གཞི་མ་གྲུབ་པར་འགྱུར་ལ། གཉིས་པ་ལྟར་ན་བུམ་མེད་གཞི་མ་

གྲུབ་པར་འགྱུར་ཏེ། ཚད་མའི་ངོར་བུམ་པ་གཞི་མ་གྲུབ་པ་མེད་པའི་ཕྱིར། ཞེས་སྨྲས་ན་ལན་ཅི་

ཡོད། ཚད་མའི་ངོར་བུམ་པ་གཞི་མ་གྲུབ་པ་ཡོད་ཀྱང་བུམ་པ་ཚད་མས་མ་གྲུབ་མི་དགོས་ཏེ། བུམ་

མེད་ཡོད་པ་དང་བུམ་པ་ཡོད་པ་འགལ་བ་མེད་པའི་ཕྱིར་རོ་ཞེ་ན། འོ་ན་སྒྲ་དང་མི་རྟག་པའི་ཚོགས་

དོན་གཞན་དོན་བསྒྲུབ་བྱར་མཚོན་དགོས་ཀྱི་ཕྱི་རྒོལ་དེའི་ཚད་མའི་ངོར་སྒྲ་དང་མི་རྟག་པའི་

ཚོགས་དོན་ཡོད་པ་དང༌། སྒྲ་དང་མི་རྟག་པའི་ཚོགས་དོན་ཚད་མས་མ་གྲུབ་པ་ཡོད་པ་ལ་འགལ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 39

བ་མེད་པའི་ཕྱིར་ཏེ། སྒྲ་དང་མི་རྟག་པའི་ཚོགས་དོན་ཡོད་པ་དང༌། སྒྲ་དང་མི་རྟག་པའི་ཚོགས་

དོན་མེད་པ་ཡོད་པ་ལ་འགལ་བ་མེད་པའི་ཕྱིར་དང། ཡང་དེའི་ཚད་མའི་ངོར་སྒྲ་དང་མི་རྟག་པའི་

ཚོགས་དོན་ཡོད་པ་དང༌། སྒྲ་དང་མི་རྟག་པའི་ཚོགས་དོན་ཕྱི་རྒོལ་གྱི་ཚད་མས་མ་གྲུབ་པ་ཡོད་

པ་ལ་འགལ་བ་མེད་པའི་ཕྱིར་ཏེ། སྒྲ་དང་མི་རྟག་པའི་ཚོགས་དོན་དེའི་ཚད་མས་གྲུབ་པ་དང༌། སྒྲ་

དང་མི་རྟག་པའི་ཚོགས་དོན་ཕྱི་རྒོལ་གྱི་ཚད་མས་མ་གྲུབ་པ་དེའི་ཚད་མས་གྲུབ་པ་འགལ་བ་མེད་

པའི་ཕྱིར། སྒྲ་དང་མི་རྟག་པའི་ཚོགས་དོན་སྒྲ་དང་མི་རྟག་པའི་ཚོགས་དོན་གཞན་དོན་བསྒྲུབ་བྱར་

སྒྲུབ་དགོས་ཀྱི་ཕྱི་རྒོལ་དེའི་ཚད་མའི་ངོར་ངོ་བོའ་ིདོན་སོགས་ཆོས་ལྔ་ཚང་ཡང་དེའི་ཚད་མའི་

ངོར་གཞན་དོན་བསྒྲུབ་བྱ་མ་ཡིན་ཏེ། དེས་སྒྲ་དང་མི་རྟག་པའི་ཚོགས་དོན་གཞན་དོན་བསྒྲུབ་བྱར་

མ་གྲུབ་ཅིང་གཞན་དོན་བསྒྲུབ་བྱའི་ཐ་སྙད་ཀྱང་མ་ཐོགས་པའི་ཕྱིར། གཞན་དོན་བསྒྲུབ་བྱར་ཚད་

མས་གྲུབ་ན། རྗེས་དཔག་སྐྱེས་ཟིན་པས་སོ། །དེའི་ངོར་ངོ་བོའ་ིདོན་སོགས་ཆོས་ལྔ་ཚང་ན་དེའི་

ངོར་གཞན་དོན་བསྒྲུབ་བྱ་མིན་པ་འགལ་ལོ་ཟེར་བ་ནི། མཚན་མཚོན་གྱི་རྣམ་དབྱེ་ལ་རྨོངས་པར་

ཟེར་རོ། །དེས་ན་སྔར་གྱི་རྟགས་ཡང་དག་དེ་ལ་སྒྲ་དང་མི་རྟག་པའི་ཚོགས་དོན་ཚད་མས་གྲུབ་

ཟིན་ན་བསྒྲུབ་བྱ་མ་ཡིན་པར་འགྱུར་རོ་ཞེས་ཟེར་བ་ཡང་དེ་དང་འདྲ་སྟེ། དེའི་ངོར་སྒྲ་དང་མི་རྟག་

པའི་ཚོགས་དོན་བསྒྲུབ་བྱ་མ་ཡིན་ཡང་དེ་བསྒྲུབ་བྱར་སྒྲུབ་དགོས་པ་ཅི་ཞིག་འགལ། དེའི་ངོར་སྒྲ་

མི་རྟག་པ་མ་ཡིན་པ་སྒྲ་མི་རྟག་པར་སྒྲུབ་དགོས་པ་བཞིན་ནོ། །དེས་ན་བློ་གྲོས་ཀུ་ཤའི་རྩེ་མོ་ལྟར་

རྣོ་བ་རྣམས་ཀྱིས་ཞིབ་ཏུ་དཔྱད་པར་བྱའོ།།

གཉིས་པ་ནི། བསྒྲུབ་བྱར་ཁས་བླངས་པ། དམ་བཅའི་མཚན་ཉིད་ཀྱི་ཟུར་དུ་སྨོས་རིགས་ན་

རྒོལ་བས་སྒྲུབ་བྱེད་ཡང་དག་ཏུ་ཁས་བླངས་པ་རྟགས་ཡང་དག་གི་མཚན་ཉིད་དུ་ཡང་ཅིའི་ཕྱིར་མི་

བཞག་ཅེ་ན། ཤིན་ཏུ་མི་མཚུངས་ཏེ། དམ་བཅའ་རྒོལ་བའི་ཁས་བླངས་ལ་བལྟོས་པ་ཡིན་ཏེ། རྒོལ་

བས་ཁས་བླངས་པས་རྒོལ་བའི་དམ་བཅར་འགྱུར་གྱི། རྒོལ་བས་དམ་མ་བཅས་པ་རྒོལ་བའི་དམ་

བཅར་མི་འགྱུར་བའི་ཕྱིར་རོ། །རྒོལ་བས་ཁས་མ་བླངས་ཀྱང་རྒོལ་བའི་དམ་བཅར་འགྱུར་ན། ཤེས་

བྱ་མཐའ་དག་རྒོལ་བའི་དམ་བཅར་འགྱུར་བའི་ཕྱིར་རོ། །ཕྱི་རྒོལ་གྱི་ཚད་མས་1གྲུབ་བསལ་ཞུགས་

1  ཞོལ། ཤོག ༢༩ ན ༣ གྲུབ་པ་གསལ་ཞུགས་

མ་ཞུགས་བརྩི་བའི་གཞི་ཡང་རྒོལ་བས་ཁས་བླངས་པ་འབའ་ཞིག་ཡིན་ནོ། །རྟགས་ཡང་དག་གི་

ཚུལ་གསུམ་ཕྱི་རྒོལ་གྱི་ཚད་མས་མ་གྲུབ་ན་ནི། རྒོལ་བས་རྟགས་ཡང་དག་ཏུ་འདོད་ཀྱང༌། ཕྱི་

རྒོལ་གྱི་ངོར་རྗེས་དཔག་བསྐྱེད་མི་ནུས་ལ། དེ་ཚད་མས་གྲུབ་ན་ནི་རྒོལ་བས་སྒྲུབ་བྱེད་ཡང་དག་

ཏུ་མི་འདོད་ཀྱང་ཕྱི་རྒོལ་གྱི་ངོར་རྗེས་དཔག་བསྐྱེད་ནུས་པས་རྟགས་ཡང་དག་གི་མཚན་ཉིད་ཀྱི་

ཟུར་དུ་རྒོལ་བའི་ཁས་བླངས་སྨོས་པ་ལ་དགོས་པ་ཅུང་ཟད་ཀྱང་མེད་པར་ཤེས་པར་བྱའོ། །གཞན་

ཡང་རྟགས་ཀྱི་ཚུལ་ཕྱི་རྒོལ་གྱི་ཚད་མས་མ་གྲུབ་ན། རྒོལ་བའི་སྒྲུབ་བྱེད་ཡང་དག་ཏུ་ཁས་བླངས་

ཀྱང་རྒོལ་བ་ལ་སུན་འབྱིན་ཡང་དག་འཇུག་ལ། རྒོལ་བས་ཁས་བླངས་ཤིང་ཕྱི་རྒོལ་གྱིས་མ་གྲུབ་

པ་དམ་བཅའི་ཡོན་ཏན་དུ་འགྱུར་བ་ཡིན་ནོ།།

གསུམ་པ་ནི། ངོ་བོའ་ིདོན་ནི། སྐབས་ཀྱི་ཕྱི་རྒོལ་དེའི་ཚད་མས་མ་ངེས་པ་དང༌། ཁོ་

ནའི་དོན་ནི། རྒོལ་བས་དཔག་བྱར་འདོད་པ་ཡིན་གྱི་སྒྲུབ་བྱེད་དུ་མ་བཟུང་བའོ། །རང་ཉིད་ཀྱི་

དོན་ནི། བསྟན་བཅོས་མཁན་པོའ་ིའདོད་པ་ཡིན་པ་རྒྱུ་མཚན་དུ་མ་བྱས་པར་སྐབས་ཀྱི་རྒོལ་བ་

དེས་འདོད་པའོ། །འདོད་པའི་དོན་ནི། ངག་ཏུ་སྨྲས་སམ་མ་སྨྲས་ཀྱང་རུང་རྟགས་ཀྱི་དཔག་བྱར་

འདོད་པའོ། །མ་བསལ་བ་ནི་རྒོལ་བས་དཔག་པར་འདོད་པ་ལ་ཕྱི་རྒོལ་གྱི་ཚད་མའི་བསལ་བ་

མ་ཞུགས་པའོ། །དེ་ཡང་རིགས་མི་མཐུན་སེལ་བ་དང་ལོག་རྟོག་སེལ་བ་གཉིས་སུ་འདུས་ཏེ། 

གཅད་བྱ་རིགས་མི་མཐུན་ལ་གཉིས་ཡོད་པས་རྒོལ་བས་ཕྱོགས་སུ་མ་བཟུང་བ་དང༌། བཟུང་

ཡང་གྲུབ་བསལ་གང་རུང་ཞུགས་པའོ། །དང་པོ་ནི་འདོད་པས་གཅོད་ལ། ཕྱི་མ་གཉིས་ནི་ངོ་བོ་

དང་མ་བསལ་བ་གཉིས་ཀྱིས་གཅོད་དོ། །གཅད་བྱ་ལོག་རྟོག་ལ་ཡང་གཉིས་ཏེ། སྒྲ་ནམ་མཁའི་

ཡོན་ཏན་ལྟ་བུ་རྒོལ་བས་དཔག་འདོད་མེད་ཀྱང་རང་གིས་སྔར་ཚད་མར་ཁས་བླངས་པའི་བསྟན་

བཅོས་མཁན་པོའ་ིའདོད་པ་ཡིན་པས་རྩོད་པའི་ཚེ་ཡང་དེ་དང་མི་འགལ་བ་གཅིག་བསྒྲུབ་བྱར་བྱེད་

དགོས་སྙམ་པའི་ལོག་རྟོག་བསལ་བའི་ཆེད་དུ་རང་ཉིད་སྨོས་སོ། །འདི་བཤད་པའི་གཞི་ཤིན་ཏུ་ཆེ་

ཞིང་རྟོགས་པར་ཤིན་ཏུ་དཀའ་ལ་ཞིབ་ཏུ་བཤད་ཀྱང་ལེགས་པར་གོ་བ་ཤིན་ཏུ་ཉུང་བའི་གནས་སུ་

སྣང་ལ། གཞུང་ལུགས་འདི་དག་ལ་རིང་དུ་འདྲིས་པར་བྱས་པ་དག་ཀྱང་ཕྱོགས་སྔ་མའི་གསེབ་ཏུ་

ཞུགས་པ་ཤ་སྟག་ཏུ་སྣང་བས་འོག་ཏུ་བཤད་པར་བྱའོ། །ད་ལྟ་རྒོལ་བས་སྒྲུབ་བྱེད་དུ་བཀོད་པ་ཕྱི་

རྒོལ་གྱིས་མ་གྲུབ་ན་རྒོལ་བས་སྒྲུབ་དགོས་པས་སྒྲུབ་བྱེད་དུ་བཀོད་བཞིན་པའི་ཚེ་ཡང་བསྒྲུབ་བྱར་

གཟུང་དགོས་སམ་སྙམ་པའི་ལོག་རྟོག་དགག་པའི་ཆེད་དུ་ཁོ་ནའི་ཚིག་སྨོས་སོ།།

གཉིས་པ་ལ་གཉིས། ཕྱོགས་ཡང་དག་གི་མཚན་ཉིད་མདོར་བསྟན་པ་དང༌། རྒྱས་པར་

བཤད་པའོ། །དང་པོ་ལ་གཉིས། ཚད་མ་མདོའ་ིཚིག་དགོད་པ་དང༌། དེའི་དོན་བཤད་པའོ། །དང་པོ་

ནི། ལོག་རྟོག་དགག་པའི་དགོས་པ་ཅན་གྱི་རྗེས་སུ་དཔག་པར་བྱ་བ་ཕྱོགས་ཡང་དག་དེ་ཡང་ཆོས་

ཅན། མཚན་ཉིད་གང་ཡང་རུང་བ་དང་ལྡན་པ་ཞིག་ཏུ་བཤད་པར་བྱ་བ་མ་ཡིན་ཏེ། བསྒྲུབ་བྱའི་ངོ་བོ་

ཁོ་ནར་རྒོལ་བ་རང་ཉིད་འདོད་པ་དང་ཕྱི་རྒོལ་གྱི་ཚད་མས་མ་བསལ་བའི་མཚན་ཉིད་ཅན་དུ་བསྟན་

པར་བྱ་བ་ཡིན་པའི་ཕྱིར།

གཉིས་པ་ལ་གཉིས། ཡོངས་གཅོད་ཀྱི་དགོས་པ་ངོས་བཟུང་བ་དང༌། རྣམ་པར་གཅད་བྱ་

ངོས་བཟུང་ནས་དེ་བསལ་བར་བསྟན་པའོ། །དང་པོ་ནི། ཕྱོགས་ཡང་དག་གི་མཚན་ཉིད་འཆད་པའི་

སྐབས་འདིར་ཆོས་ཅན། རང་གི་ངོ་བོ་སྨོས་པ་ལ་དགོས་པ་ཡོད་དེ། སྒྲ་དང་མི་རྟག་པའི་ཚོགས་དོན་

ལྟ་བུ་ཕྱོགས་ཡང་དག་ཏུ་འགྱུར་བ་ལ་སྐབས་ཀྱི་ཕྱི་རྒོལ་གྱི་ཚད་མས་མ་གྲུབ་པ་དགོས་སོ་ཞེས་

ཤེས་པར་བྱ་བའི་ཆེད་ཡིན་པའི་ཕྱིར། རྟགས་ཀྱི་ཟུར་སྔ་ཕྱི་འོག་མ་རྣམས་ལ་ཡང་སྦྱར་ཏེ། ཚིག་

ཕྲད་སྨོས་པ་ལ་དགོས་པ་ཡོད་དེ། དེ་ལྟར་འགྱུར་བ་ལ་རྒོལ་བས་སྒྲུབ་བྱེད་དུ་བཀོད་བཞིན་པ་མིན་

པ་གཅིག་དགོས་ཞེས་དང། འདོད་པ་སྨོས་པ་ལ་དགོས་པ་ཡོད་དེ། དེ་ལྟར་འགྱུར་བ་ལ་དོན་གྱིས་

ཏེ་ཞེ་བས་བསྒྲུབ་བྱར་བརྗོད་པ་གཅིག་དགོས་སོ་ཞེས་དང༌། རང་ཉིད་ཀྱི་ཚིག་སྨོས་པ་ལ་དགོས་པ་

ཡོད་དེ། དེ་ལྟར་འགྱུར་བ་ལ་བསྟན་བཅོས་མཁན་པོའ་ིའདོད་པ་ཡིན་པ་རྒྱུ་མཚན་དུ་མ་བྱས་པར་

རྩོད་པའི་སྐབས་ཀྱི་རྒོལ་བས་ཁས་བླངས་པ་གཅིག་གཟུང་ངོ་ཞེས་རིག་པར་བྱ་བའི་ཆེད་ཡིན་པའི་

ཕྱིར། སྐབས་འདིར་ཚིག་བཞིས་ཡོངས་གཅོད་སྟོན་ཚུལ་ཙམ་འཆད་པའི་རྒྱུ་མཚན་ནི། ཁ་ཅིག་ན་

རེ། འོག་ཏུ་མ་བསལ་བ་རྒྱས་པར་འཆད་པས་མ་བཤད་དོ་ཟེར་བ་ནི་མི་འཐད་དེ། འདོད་པ་དང་རང་

ཉིད་ལ་ཡང་མཚུངས་པས་སོ། །དེས་ན་འདིར་ནི་མཚན་གཞི་ལ་མཚན་ཉིད་འཇུག་མི་འཇུག་དཔྱོད་

པ་ཡིན་ལ། མཚན་གཞི་ལ་ཚད་བསལ་ཞུགས་ན་དེ་ལ་མཚན་ཉིད་འཇུག་མི་འཇུག་དཔྱོད་མི་དགོས་

པའི་ཕྱིར་རོ། །འོ་ན་ངོ་བོའ་ིཚིག་ལ་ཡང་མཚུངས་སོ་ཞེ་ན། ཚད་མས་གྲུབ་ཟིན་བསྒྲུབ་བྱར་བྱེད་པ་

ལ་ནི་མཚན་གཞི་ལ་ཚད་མས་བསལ་བ་བསྟན་ས་མེད་པས་དེ་ལ་མཚན་ཉིད་འཇུག་མི་འཇུག་

དཔྱོད་དགོས་པས་མི་མཚུངས་སོ། །དམ་བཅའ་ཡང་དག་ཡིན་ན་ཚད་མ་གང་གིས་ཀྱང་མ་བསལ་

བ་ཞིག་དགོས་པས་ཚད་མ་མདོར་མ་བསལ་བ་སྨོས་སོ།།

གཉིས་པ་ནི། དེས་ན་ཕྱོགས་ཡང་དག་གི་མཚན་ཉིད་ཀྱི་ཟུར་དུ་ངོ་བོ་སྨོས་པ་ལ་དགོས་

པ་ཡོད་དེ། སྒྲ་དང་མི་རྟག་པའི་ཚོགས་དོན་ལྟ་བུ་ཕྱོགས་ཡང་དག་ཏུ་འགྱུར་བ་ལ་ཕྱི་རྒོལ་གྱི་ཚད་

མས་གྲུབ་ཟིན་པ་དཔེར་ན་སྒྲ་ནི་མཉན་པར་བྱའོ་ཞེས་བྱ་བ་ལྟ་བུ་མ་ཡིན་པ་གཅིག་དགོས་སོ་ཞེས་

ཤེས་པའི་ཆེད་དུ་ཡིན་པའི་ཕྱིར། ཚིག་ཕྲད་སྨོས་པ་ལ་དགོས་པ་ཡོད་དེ། དེ་ལྟར་འགྱུར་བ་ལ་ཕྱི་

རྒོལ་གྱིས་མ་གྲུབ་ཀྱང་རྒོལ་བས་སྒྲུབ་པར་བྱེད་པ་ཉིད་དུ་འདོད་པ་དཔེར་ན་མ་གྲུབ་པའི་གཏན་

ཚིགས་དང་དཔེ་དག་ཏུ་བཀོད་བཞིན་པ་མ་ཡིན་པ་གཅིག་དགོས་སོ། །ཞེས་དང༌། འདོད་པ་སྨོས་

པ་ལ་དགོས་པ་ཡོད་དེ། དེ་ལྟར་འགྱུར་བ་ལ་རྩོད་པའི་སྐབས་ཀྱི་རྟེན་ཞེ་བས་བསྒྲུབ་བྱར་འདོད་

ཅིང་སྨྲས་ཆོས་ཙམ་མ་ཡིན་པ་གཅིག་དགོས་སོ་ཞེས་དང༌། རང་ཉིད་ཀྱི་ཚིག་སྨོས་པ་ལ་དགོས་པ་

ཡོད་དེ། དེ་ལྟར་འགྱུར་བ་ལ་སྔར་བསྟན་བཅོས་ཁས་བླངས་ཀྱང་ནམ་མཁའི་ཡོན་ཏན་ལ་སོགས་

པ་བསྒྲུབ་བྱར་གཟུང་བ་མེད་ན་རྒོལ་བའི་སྐབས་ཀྱི་བསྒྲུབ་བྱ་མི་འབྱུང་བ་ཡང་མ་ཡིན་པའི་རྒོལ་

བས་ཁས་བླངས་པ་མ་ཡིན་པ་སྐབས་ཀྱི་བསྒྲུབ་བྱ་ཡིན་པ་བསལ་བ་ཞིག་དགོས་སོ་ཞེས་ཤེས་

པར་བྱ་བའི་ཆེད་དུ་ཡིན་པའི་ཕྱིར།

གཉིས་པ་ལ་གསུམ། འདོད་པ་རྒྱས་པར་བཤད་པ་དང༌། རང་ཉིད་རྒྱས་པར་བཤད་པ་དང༌། 

མ་བསལ་བ་རྒྱས་པར་བཤད་པའོ། །ངོ་བོ་ལོག་རྟོག་གི་གནས་ཉུང་བས་དེ་ལ་རྒྱས་བཤད་མེད་ལ། 

ངེས་གཟུང་རང་ཉིད་ཀྱི་ཞར་ལ་བསྡུས་ནས་སྟོན་པས་རྒྱས་བཤད་དོན་ཚན་གསུམ་དུ་བསྡུས་པས་

ཆོག་པ་ཡིན་ནོ། །དང་པོ་ལ་གཉིས། ངག་ཏུ་མ་སྨྲས་ཀྱང་ཞེ་འདོད་བསྒྲུབ་བྱར་རྟོགས་པའི་དཔེ་དང༌། 

འདོད་པ་སྨོས་པའི་དགོས་པ་བཤད་པའ།ོ །དང་པོ་ལ་གཉིས། དྲི་བ་དང༌། ལན་ནོ། །དང་པོ་ནི། ངག་ཏུ་

མ་སྨྲས་ཀྱང་བསྒྲུབ་བྱར་འགྱུར་བ་དེ་ནི་སྒྲས་མ་ཟིན་པའི་ཕྱིར། ཇི་ལྟར་བསྒྲུབ་བྱར་འདོད་པ་ཉན་ཤེས་

ཀྱིས་མ་ཐོས་ན་སྒྲུབ་པར་བྱ་བ་ཉིད་དུ་འདོད་པ་ཡིན་ནོ་ཞེས་རྒྱུ་མཚན་གང་ལས་རྟོགས་ཤེ་ན།

གཉིས་པ་ནི། གྲངས་ཅན་གྱིས་སངས་རྒྱས་པ་ལ་མིག་སོགས་ཆོས་ཅན། གཞན་དོན་

བྱེད་པ་ཡིན་ཏེ། འདུས་ཤིང་བསགས་པ་ཡིན་པའི་ཕྱིར། ཞེས་བཀོད་པའི་ཚེ་འདུས་ཤིང་བསགས་

པ་དེ་ཆོས་ཅན། མིག་སོགས་བདག་དོན་བྱེད་པ་དེ་དག་ཏུ་དངོས་སུ་མ་སྨྲས་ཀྱང་དེ་ཁྱོད་ཀྱི་བསྒྲུབ་

བྱར་མི་རྟོགས་པའི་སྐྱོན་མེད་དེ། དེ་དག་ཏུ་དངོས་སུ་མ་སྨྲས་ཀྱང་སངས་རྒྱས་པ་དང་གྲངས་ཅན་

པ་གཉིས་བདག་ཡོད་མེད་རྩོད་པའི་སྐབས་སུ། སངས་རྒྱས་པ་ལ་གྲངས་ཅན་གྱིས་མིག་སོགས་

བདག་རྟག་པའི་དོན་བྱེད་པ་དེ་འགྲུབ་པའི་ཆེད་དུ་དེའི་སྒྲུབ་བྱེད་དུ་ཁྱོད་བཀོད་པའི་སྐབས་ཀྱིས་

རྟོགས་པའི་ཕྱིར། དཔེར་ན་སངས་རྒྱས་པས་མིག་ལ་སོགས་པ་འདུས་ཤིང་བསགས་པ་རྣམས་

གཞན་གྱི་དོན་བྱེད་པ་ཡིན་པ་གྲུབ་པ་ན་འོས་མེད་ཀྱི་རིགས་པས་བདག་གི་དོན་ཉིད་བྱེད་པར་སྒྲུབ་

པའི་ཆེད་དུ། མིག་སོགས་ཆོས་ཅན་གཞན་གྱི་དོན་བྱེད་དེ་ཞེས་བཀོད་པ་བཞིན་ནོ། །དེ་ལ་ཡང་

མིག་སོགས་བདག་དོན་བྱེད་པ་དེ་ངག་ཏུ་མ་སྨྲས་ཀྱང་རྟགས་དེའི་ཞེ་འདོད་ཀྱི་བསྒྲུབ་བྱ་ཡིན་ཏེ། 

དེ་མ་སྨྲས་ཀྱང་དེ་འགྲུབ་པའི་ཆེད་དུ་གྲངས་ཅན་གྱིས་རྟགས་དེ་བཀོད་པའི་ཕྱིར། ཞེས་1སྦྱར་རོ།།

གཉིས་པ་ལ་གཉིས། འདོད་པ་སྨོས་པའི་ཡོངས་གཅོད་ཀྱི་དགོས་པ་དང༌། འདོད་པ་སྨོས་

པའི་རྣམ་བཅད་ཀྱི་དགོས་པ་བཤད་པའོ། །དང་པོ་ལ་གཉིས། མདོར་བསྟན་པ་དང༌། རྒྱས་པར་

བཤད་པའ།ོ །དང་པོ་ནི། ཕྱོགས་ཡང་དག་གི་མཚན་ཉིད་སྟོན་པའི་ཟུར་དུ་འདོད་པ་སྨོས་པ་ཆོས་ཅན། 

དགོས་པ་ཡོད་དེ། ཞེ་འདོད་ཀྱི་བསྒྲུབ་བྱ་དེ་ནི་ངག་ཏུ་མ་སྨྲས་སུ་ཟིན་ཀྱང་རྒོལ་བའི་དམ་བཅར་ཞེ་

བས་འདོད་པས་ཁྱབ་པའི་སྒྲུབ་པར་བྱ་བ་ཡིན་ནོ་ཞེས་བསྟན་པའི་ཆེད་དུ་སྨོས་པའི་ཕྱིར།།

གཉིས་པ་ལ་གསུམ། རྒོལ་བའི་ཞེ་འདོད་བསྒྲུབ་བྱར་གཟུང་བའི་ཚུལ་དང༌། སྨྲས་ཙམ་

ཁོ་ན་བསྒྲུབ་བྱ་ཡིན་པ་ལ་གནོད་པ་བསྟན་པ་དང༌། ཞར་ལ་རྒྱང་པན་གྱི་གཉིས་བཅས་ཀྱི་སྦྱོར་

བའང་སྐྱོན་མེད་ཡིན་པ་ཁེགས་པའོ། །དང་པོ་ལ་གཉིས། སྤྱིའི་དོན་དང༌། ཚིག་གི་དོན་ནོ། །དང་

པོ་ནི། གྲངས་ཅན་གྱིས་སངས་རྒྱས་པ་ལ་མིག་སོགས་ཆོས་ཅན། གཞན་དོན་བྱེད་དེ། འདུས་ཤིང་

བསགས་པ་ཡིན་པའི་ཕྱིར། དཔེར་ན་མལ་ཆ་དང་སྟན་ལ་སོགས་པའི་ཡན་ལག་བཞིན་ནོ། །ཞེས་

རྩོད་གཞིའི་སྟེང་དུ་ཆོས་ཀྱི་ངོ་བོ་ལ་གནོད་པ་འབབ་པ་དང༌། འདུས་པ་མ་ཡིན་པའི་ཡུལ་ཅན་མིག་

1  ཞོལ། ཤོག ༣༡ བ ༤ གཙང་། ཤོག ༣༠ བ ༦ ཅེས་སྦྱར་རོ།། ཞོལ་གཙང་གཉིས་སུ་ཞེས་ལ་ཅེས་བྲིས་པ་མང་བས་ཚང་མ་

མཆན་བཀོད་མེད།



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།44

སོགས་ཆོས་ཅན། གཞན་དོན་བྱེད་དེ། ཞེས་པའི་དམ་བཅའ་ལ་རྟགས་དང་དཔེ་སྔར་བཞིན་བཀོད་

པ་ཆོས་ཅན་གྱི་ཁྱད་པར་ལ་གནོད་པ་དང༌། མིག་སོགས་ཆོས་ཅན། འདུས་པ་མ་ཡིན་པའི་ཡུལ་

ཅན་གཞན་གྱི་དོན་བྱེད་དེ། ཞེས་པ་ཆོས་ཀྱི་ཁྱད་པར་ལ་གནོད་པའི་ཟོལ་སྦྱོར་གསུམ་བཀོད་པ་ནི་

རྣམ་གཞག་ཐ་དད་པ་ཙམ་དུ་ཟད་ཀྱི། ཞེ་འདོད་ཀྱི་བསྒྲུབ་བྱ་ནི་འདྲ་བ་ཡིན་ནོ། །འདི་ལ་གཞན་དག་

གིས་མིག་གི་སོགས་ཁོངས་ནས་དབང་པོ་གཟུགས་ཅན་གཞན་བཞི་འདོན་པ་ཡིན་གྱི། བེམ་པོ་

ཉེར་གསུམ་འདོན་པ་མ་ཡིན་ནོ་ཞེས་ཟེར་བས་ནི། གྲངས་ཅན་གྱིས་ཟོལ་སྦྱོར་བཀོད་ནས་ཅི་བྱེད་

པ་ཡིན་པ་མ་ཤེས་པའི་སྐྱོན་ནོ།།

འོ་ན་རིགས་ཐིགས་ཀྱི་འགྲེལ་པར་སློབ་དཔོན་ཆོས་མཆོག་གིས། མིག་ལ་སོགས་པས་

ནི་རྣ་བ་ལ་སོགས་པ་བཟུང་ངོ༌། །ཞེས་པ་དང་འགལ་ལོ་ཞེ་ན། དེར་རྣ་བ་ལ་སོགས་པ་སོགས་

སྒྲས་སྡུད་པར་གསུངས་ཀྱི། དབང་པོ་གཟུགས་ཅན་བཞི་ལས་གཞན་སྡུད་པ་མ་བཀག་པའི་ཕྱིར་

རོ། །དེར་མིག་གི་སོགས་ཁོངས་ནས་དེ་མ་ཐག་རྐྱེན་དང་དམིགས་རྐྱེན་གཉིས་སྡུད་པའི་ཟོལ་སྦྱོར་

ལ་བརྟག་པ་བྱེད་ཚུལ་བཤད་དེ། འོག་སྒྲུབ་པ་ལྟར་སྣང་གི་སྐབས་སུ་འཆད་པར་འགྱུར་རོ། །དེས་

ན་མལ་ཆ་དང་སྟན་ལ་སོགས་པ་དང་མིག་ལ་སོགས་པས་སྐྱེས་བུའི་དོན་བྱེད་པར་འཇིག་རྟེན་ན་

གྲགས་ཤིང་གྲགས་པ་ལྟར་བསྒྲུབས་པས་བདག་རྟག་པ་འགྲུབ་པར་བསམས་པ་ཡིན་ལ། སྐྱེས་

བུ་དེ་ཡང་རྡུལ་དང་སྐད་ཅིག་གང་ཡང་འདུས་པ་མ་ཡིན་པ་དང༌། བཅིང་གྲོལ་ཀུན་གྱི་གཞིར་

གྱུར་པས་རྟག་པར་འདོད་ལ། དེ་ཡང་ཤེས་བྱ་ཉི་ཤུ ་རྩ་ལྔར་གྲངས་ངེས་ཤིང༌། བེམ་པོ་ཉེར་བཞི་

པས་རྫས་གཞན་གྱི་དོན་བྱེད་པར་བསྒྲུབས་པས་ཤེས་རིག་གི་སྐྱེས་བུའི་དོན་བྱེད་པ་འགྲུབ་པར་

བསམས་ཤིང་དངོས་སུ་གཞན་དོན་བྱེད་དེ། ཞེས་སྨོས་པ་ནི་སངས་རྒྱས་པ་རྫས་གཞན་གྱི་དོན་

བྱེད་པ་འབྲས་བུ་བསྐྱེད་པའི་དོན་དུ་འདོད་པས་ཕྱི་རྒོལ་གྱི་བློ་ངོར་དཔེ་ལ་རྗེས་འགྲོ་མེད་པའི་སྐྱོན་

དུ་མི་འགྱུར་སྙམ་དུ་བསམས་སོ། །འདུས་པ་མ་ཡིན་པའི་ཡུལ་ཅན་ནི། རྡུལ་འདུས་པ་ཡང་མ་

ཡིན། སྐད་ཅིག་འདུས་པ་ཡང་མ་ཡིན་པའི་རྣམ་འགྱུར་རྣམས་ལ་ལོངས་སྤྱོད་པའི་ཡུལ་ཅན་ཤེས་

པ་དང་རིག་པ་དང་མྱོང་བ་དང༌། སེམས་པ་ཅན་གྱིས་བསྡུས་པའི་བདག་རྟག་པ་དེ་ཉིད་དོ། །དེ་

ཉིད་རེས་འགའ་ཆོས་ཅན་དང༌། རེས་ཆོས་ཀྱི་ཁྱད་པར་དུ་གཟུང་བ་ཡིན་ཏེ། བུམ་པའི་གཟུགས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 45

བ་ལང་གི་རྭ་ཞེས་བརྗོད་པའི་ཚེ། གཟུགས་དང་རྭ་ཁྱད་གཞི་དང༌། བུམ་པ་དང་བ་ལང་ཁྱད་པར་

གྱི་ཆོས་སུ་འགྱུར་བ་བཞིན་དུ་འདུས་པ་མ་ཡིན་པའི་ཡུལ་ཅན་མིག་སོགས་ཆོས་ཅན། ཞེས་བརྗོད་

པའི་ཚེ། མིག་སོགས་ཁྱད་གཞི་དང༌། བདག་རྟག་པ་ཁྱད་པར་གྱི་ཆོས་སུ་སྒྲས་བཀོད་པ་ཡིན་ལ། 

འདུས་པ་མ་ཡིན་པའི་ཡུལ་ཅན་གཞན་གྱི་དོན་བྱེད་དེ། ཞེས་བརྗོད་པའི་ཚེ། གཞན་དོན་བྱེད་པ་

ཁྱད་གཞི་དང༌། བདག་རྟག་པ་ཁྱད་པར་གྱི་ཆོས་སུ་སྒྲས་བཀོད་པས་ཆོས་ཅན་དང་ཆོས་ཀྱི་ཁྱད་ 

པར་དུ་བཀོད་པ་ཡིན་ནོ།།

མིག་གི་སོགས་སྒྲས་བེམ་པོ་ཉེར་གསུམ་སྡུད་པ་མི་འཐད་དེ། གཙོ་བོ་དང་བེམ་པོས་

བསྡུས་པའི་བློ་ལ་སོགས་པ་ཚད་མས་མ་གྲུབ་པའི་ཕྱིར། སངས་རྒྱས་པ་རང་གི་ལུགས་ལ་འདུས་

ཤིང་བསགས་པ་ཡིན་པའི་ཕྱོགས་ཆོས་མི་འགྲུབ་ལ། དེ་ལྟ་ན་རྟགས་དེ་མ་གྲུབ་པའི་རྟགས་སུ་

ཁས་ལེན་དགོས་པས་འོག་ནས་བསྒྲུབ་བྱ་འགོག་ནུས་སུ་བསྒྲུབས་པ་དང་འགལ་ལོ་ཞེ་ན། འོ་ན་

སོགས་སྒྲས་རྣ་བའི་དབང་པོ་སྡུད་པ་ཡང་མི་འཐད་པར་ཐལ། གྲངས་ཅན་པ་རྣ་བའི་དབང་པོ་རང་

དང་ཕྲད་ནས་སྒྲ་འཛིན་པའི་རང་བཞིན་དུ་འདོད་ལ་དེ་སངས་རྒྱས་པ་ལ་ཚད་མས་མ་གྲུབ་པའི་

ཕྱིར། ཕྱོགས་ཆོས་མ་གྲུབ་པར་འགྱུར་རོ། །གྲུབ་མཐས་བཏགས་པའི་ཁྱད་པར་ཚད་མས་མ་གྲུབ་

ཀྱང༌། རྣ་བའི་དབང་པོའ་ིདོན་ཚད་མས་གྲུབ་པས་སྐྱོན་མེད་དོ་ཞེ་ན། འོ་ན་གྲུབ་མཐས་བཏགས་

པའི་ཁྱད་པར་ཚད་མས་མ་གྲུབ་ཀྱང༌། བདེ་བ་དང་སྡུག་བསྔལ་དང་བཏང་སྙོམས་གསུམ་ཤས་ཆེ་

ཆུང་མེད་པར་ཆ་མཉམ་པའི་གནས་སྐབས་ལ་གཙོ་བོར་འདོད་པས་དེའི་ཡང་དོན་དེ་ཚད་མས་

གྲུབ་བོ་ཞེས་ཅིའི་ཕྱིར་མི་སྨྲ། དེ་བཞིན་དུ་མེ་ལོང་ངོས་གཉིས་པ་དང༌། བློ་དང་ཆེན་པོ་རྣམས་རྣམ་

གྲངས་སུ་འདོད་པའི་དོན་གཟུང་རྣམ་ཉིད་ལ་འདོད་པ་ཡིན་པས་དེའི་དོན་ཡང་ཚད་མས་གྲུབ་བོ་

ཞེས་སྨྲ་རིགས་པས་རང་ལུགས་ལ་ཕྱོགས་ཆོས་མ་གྲུབ་པའི་སྐྱོན་ཅུང་ཟད་ཀྱང་མེད་དོ། །འགལ་

རྟགས་བཞིར་དབྱེ་བ་ནི། འོག་ཏུ་འཆད་དོ།།

གཉིས་པ་ལ་གསུམ། ཞེ་འདོད་ལ་ཁྱད་པར་མེད་པ་དང༌། གཏན་ཚིགས་དཔེར་བཀོད་པ་

དང༌། སྒྲའི་བརྗོད་ཚུལ་གྱི་རྣམ་གཞག་ཐ་དད་ཙམ་དུ་ཟད་པའོ། །དང་པོ་ནི། སྨྲས་ཆོས་ཙམ་བསྒྲུབ་

བྱ་མ་ཡིན་པར་ཞེ་འདོད་གཅིག་པུ་བསྒྲུབ་བྱ་ཡིན་ན། ཆོས་ཅན་གྱི་ཁྱད་པར་ལ་གནོད་པ་དང༌། ཆོས་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།46

ཀྱི་ཁྱད་པར་ལ་གནོད་པའི་ཚུལ་གཉིས་སུ་དབྱེ་བ་མི་འཐད་དོ་ཞེ་ན། ཞེ་འདོད་གཅིག་པུ་བསྒྲུབ་བྱ་

ཡིན་ན། ཆོས་ཀྱི་ཁྱད་པར་དང་ཆོས་ཅན་གྱི་ཁྱད་པར་ལ་གནོད་པའི་སྒོ་ནས་ཞེ་འདོད་ཀྱི་བསྒྲུབ་

བྱ་ཕྱིན་ཅི་ལོག་ཏུ་སྒྲུབ་པའི་འགལ་རྟགས་གཉིས་སུ་དབྱེ་བ་མི་འཐད་པའི་སྐྱོན་མེད་པར་ཐལ། ཞེ་

འདོད་ཀྱི་བསྒྲུབ་བྱ་ལ་གནོད་པའི་ཞེ་འདོད་ཀྱི་བསྒྲུབ་བྱའི་ཆོས་བདག་རྟག་པའི་དོན་བྱེད་པ་འདི་ཉིད་

སྒྲའི་བརྗོད་ཚུལ་མི་འདྲ་བ་ལ་བལྟོས་པ་ལས་ཆོས་དང་ཆོས་ཅན་གྱི་ཁྱད་པར་དུ་བཤད་པའི་སྒོ་ནས་

གཉིས་སུ་ཕྱེ་བ་ཡིན་པའི་ཕྱིར།

གཉིས་པ་ནི། དཔེར་ན་མིག་སོགས་འདི་དག་ནི་ཆོས་ཅན། འདུས་པ་མ་ཡིན་པའི་ཡུལ་

ཅན་གཞན་གྱི་དོན་བྱེད་པ་ཡིན་ཏེ། འདུས་ཤིང་བསགས་པ་ཡིན་པའི་ཕྱིར། ཞེས་བརྗོད་པ་ན་ཆོས་

ཅན་བདག་དོན་བྱེད་པ་བསྒྲུབ་བྱའི་ཆོས་དེའི་ཁྱད་པར་དུ་བཀོད་པ་ཡིན་ཏེ། བསྒྲུབ་བྱའི་ཆོས་ཀྱི་

ཁྱད་པར་དུ་སྒྲས་བཀོད་ཅིང་རྟོག་པས་ཉེ་བར་བཟུང་བའི་ཕྱིར། འདུས་པ་མ་ཡིན་པའི་དོན་མིག་ལ་

སོགས་པ་དག་ནི་ཆོས་ཅན། གཞན་གྱི་དོན་དུ་གྱུར་པ་ཡིན་ཏེ། འདུས་ཤིང་བསགས་པ་ཡིན་པའི་

ཕྱིར། ཞེས་བྱ་བ་ནི་བདག་དོན་བྱེད་པ་དེ་ཆོས་ཅན་གྱི་ཁྱད་པར་དུ་བཀོད་པ་ཡིན་ཏེ། དེའི་ཁྱད་པར་

དུ་སྒྲས་བཀོད་ཅིང་རྟོག་པས་བཟུང་བའི་ཕྱིར།

གསུམ་པ་ནི། དེ་ལྟར་ཞེ་འདོད་ཀྱི་བསྒྲུབ་བྱའི་དོན་མི་འདྲ་བ་གཉིས་ཕྱིན་ཅི་ལོག་ཏུ་བྱེད་

པའི་སྒོ་ནས་འགལ་བ་གཉིས་སུ་འགྱུར་བ་ནི་མ་ཡིན་ཏེ། ཞེ་འདོད་ཀྱི་བསྒྲུབ་བྱའི་ཆོས་གཅིག་ཉིད་

སྒྲས་ཆོས་དང་ཆོས་ཅན་གྱི་ཁྱད་པར་དུ་རྣམ་པར་བཞག་པ་ཙམ་ཞིག་ཐ་དད་པར་ཟད་པའི་ཕྱིར།

གཉིས་པ་ལ་གསུམ། སྨྲས་ཆོས་ཙམ་བསྒྲུབ་བྱ་ཡིན་ན་ཧ་ཅང་ཐལ་བའི་ཉེས་པ་དང༌། 

ངག་ཏུ་མ་སྨྲས་པ་ཞེ་འདོད་ཀྱི་བསྒྲུབ་བྱ་མ་ཡིན་པའི་རྒྱུ་མཚན་དུ་མི་འཐད་པ་དང༌། ངག་ཏུ་མ་

སྨྲས་ཀྱང་ཞེ་འདོད་ཀྱི་ཕྱོགས་བསྒྲུབ་བྱར་གྲུབ་པའི་དོན་བསྡུ་བའོ། །དང་པོ་ལ་གསུམ། རྟགས་

ཐམས་ཅད་འགལ་བ་དང༌། དཔེ་ཐམས་ཅད་བསྒྲུབ་བྱའི་ཆོས་ཀྱིས་སྟོང་པ་དང༌། སྨྲས་ཆོས་འབའ་

ཞིག་སྐྱོན་ཡོད་མེད་བརྩི་བའི་གཞིར་མི་འཐད་པ་དང༌། ཞེ་འདོད་ཀྱི་བསྒྲུབ་བྱ་ལ་གནོད་ན་སྐྱོན་

དུ་ངེས་པར་འདོད་དགོས་པའོ། །དང་པོ་ནི། དོན་བྱེད་པ་ཙམ་ལས་ཁྱད་པར་དུ་གྱུར་པའི་བསྒྲུབ་

པར་བྱ་བའི་ཆོས་སྐབས་སུ་བབ་པ་བདག་རྟག་པའི་དོན་བྱེད་པ་ལས་དོན་གཞན་གཞན་དོན་བྱེད་

པ་ཙམ་བསྒྲུབ་བྱའི་ཆོས་ཡིན་ན་དྲིས་པའི་སྐབས་དོན་གང་གིས་འཕེན་པ་ཡིན། རྩོད་གཞི་མིག་

སོགས་ཀྱིས་འཕེན་པ་ཡིན་ནོ་ཞེ་ན། དེ་མི་འཐད་དེ། དེའི་ཁྱད་ཆོས་སོགས་གང་དུ་ཡང་མེད་པའི་

ཕྱིར། སྨྲས་ཆོས་གཞན་དོན་བྱེད་ཙམ་གྱིས་འཕེན་ནོ་ཞེ་ན། འོག་ནས་འཆད་པའི་རྒྱུ་མཚན་གང་

གིས་དེ་ལྟར་སྨྲས་པའི་བསྒྲུབ་བྱའི་ཆོས་ཀྱིས་བདག་རྟག་པའི་དོན་བྱེད་པ་དེ་བསྒྲུབ་བྱའི་ཆོས་སུ་

འཕེན་པར་འགྱུར་བ་མ་ཡིན་པར་ཐལ། དེ་གཉིས་ལ་འབྲེལ་བ་ཅི་ཞིག་ཡོད་དེ་འབྲེལ་བ་མེད་པའི་

ཕྱིར། ཁྱབ་པར་ཐལ། འབྲེལ་མེད་བསྒྲུབ་བྱའི་ཆོས་སུ་འཕེན་ན་ཧ་ཅང་ཐལ་བར་འགྱུར་བའི་ཕྱིར་

རོ། །ཧ་ཅང་ཐལ་བ་ཅི་སྟེ་ཞེ་ན། གཏན་ཚིགས་ཐམས་ཅད་འགལ་བ་དང་དཔེ་ཐམས་ཅད་བསྒྲུབ་

པར་བྱ་བའི་ཆོས་ཀྱིས་སྟོང་པར་འགྱུར་བར་ཐལ། འབྲེལ་མེད་བསྒྲུབ་བྱའི་ཆོས་སུ་འཕེན་པ་དེ་ལྟ་

ཡིན་དང་སྟེ་དེའི་ཕྱིར། ཁྱབ་པར་ཐལ། མཐའ་མཐོང་བ་མེད་པའི་འབྲེལ་མེད་ཀྱི་ཆོས་ཀྱི་ཚོགས་དེ་

ཉིད་ནི་འགར་ཡང་རྗེས་སུ་འགྲོ་བ་མེད་པའི་ཕྱིར་རོ། །ཐལ་བ་སྔ་མ་འདོད་ན་རྟགས་གང་ལས་ཀྱང་

བསྒྲུབ་བྱ་རྟོགས་པར་མི་འགྱུར་བར་ཐལ། འདོད་པ་དེའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སྨྲས་པའི་ཆོས་དཔེ་ལ་རྗེས་སུ་

འགྲོ་བ་མེད་ན་བཤད་མ་ཐག་པའི་སྐྱོན་འདིར་འགྱུར་གྱི་ཆོས་གཞན་རྗེས་སུ་འགྲོ་བ་མེད་པ་ལ་ནི་

སྐྱོན་ཡོད་པ་མ་ཡིན་ནོ་ཞེ་ན། གཉིས་པ་ནི། ཞེ་འདོད་ཀྱི་བསྒྲུབ་བྱའི་ཆོས་དང་སྨྲས་ཆོས་ཀྱི་བསྒྲུབ་

བྱའི་ཆོས་གཉིས་དཔེ་ལ་རྗེས་འགྲོ་མེད་པ་ལ་སྐྱོན་དུ་འགྱུར་བ་དང་མི་འགྱུར་བའི་ཁྱད་པར་ཡོད་པ་

མ་ཡིན་ཏེ། ཞེ་འདོད་དང་སྨྲས་ཆོས་ཀྱི་བསྒྲུབ་བྱ་གཉིས་བསྒྲུབ་པར་བྱ་བ་ཉིད་དུ་ཁྱད་པར་མེད་པའི་

ཕྱིར་རོ། །ཞེ་བས་འདོད་པ་ལ་གནོད་པར་བྱེད་པའི་གཏན་ཚིགས་འདི་འགལ་བར་ཡང་མི་འགྱུར་བར་

ཐལ། ཞེ་འདོད་ཀྱི་བསྒྲུབ་བྱའི་ཆོས་དཔེ་ལ་རྗེས་འགྲོ་མེད་པ་ལ་སྐྱོན་མེད་པའི་ཕྱིར། འདོད་མི་རིགས་

ཏེ། ཞེ་འདོད་ཀྱི་བསྒྲུབ་བྱ་ལ་གནོད་པའི་གཏན་ཚིགས་དེ་ནི་ཆོས་ཅན། འགལ་བའི་གཏན་ཚིགས་སུ་

ཐལ། ཞེ་འདོད་ཀྱི་བསྒྲུབ་བྱ་དེ་ལས་བཟློག་པ་སྒྲུབ་པའི་མཚན་ཉིད་ཅན་གྱི་ཚུལ་གསུམ་ཡིན་པའི་

ཕྱིར་རོ། །དེར་ཐལ། ཕྱོགས་ཀྱི་ཆོས་སུ་གྲུབ་དེ་སྒྲུབ་ཀྱི་བསྒྲུབ་པར་བྱ་བའི་ཆོས་ཀྱི་མི་མཐུན་པའི་

ཕྱོགས་ཁོ་ན་ཉིད་ལ་འཇུག་པའི་ཕྱིར།

གསུམ་པ་ནི། སྔར་བཤད་པའི་རྟགས་དེའི་ཞེ་འདོད་ཀྱི་བསྒྲུབ་བྱའི་ཆོས་དཔེ་ལ་རྗེས་

འགྲོ་མེད་པ་སྐྱོན་དུ་འགྱུར་བར་ཐལ། ཇི་སྐད་བཤད་པའི་ཆོས་དང་ཆོས་ཅན་གྱི་ཁྱད་པར་ལ་

གནོད་པ་ལ་ནི་ཞེ་འདོད་ཀྱི་བསྒྲུབ་བྱའི་ཆོས་དཔེ་ལ་རྗེས་སུ་འགྲོ་བ་མེད་པའི་སྐྱོན་ཅན་དུ་འདོད་

པ་ཉིད་ཡིན་པའི་ཕྱིར། དེར་ཐལ། སློབ་དཔོན་དབྱིག་གཉེན་གྱིས་གྲངས་ཅན་ལ་ཇི་སྐད་དུ་བདག་

དེ་སྒྲ་གང་གིས་བསྟན་པ་ཡིན་དྲིས་པས་བདག་དེ་གཞན་དོན་བྱེད་པའི་སྒྲས་བསྟན་པ་ཡིན་ནོ་ཞེ་

ན་ནི་བདག་དེ་དཔེ་ལ་མ་གྲུབ་བོ་ཞེས་བཤད་པ་བཞིན་ཡིན་པའི་ཕྱིར། ཞེ་འདོད་ཀྱི་བསྒྲུབ་བྱ་ལ་

གནོད་པའི་གཏན་ཚིགས་ཡིན་ན། འགལ་བའི་གཏན་ཚིགས་ཡིན་དགོས་པར་ཐལ། འགལ་བའི་

གཏན་ཚིགས་སུ་འཇོག་པའི་རྒྱུ་མཚན་གྱི་ཆོས་ཀྱང་ཞེ་བས་འདོད་པའི་བསྒྲུབ་བྱ་ཉིད་ལ་གནོད་ 

པ་བྱས་པ་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ངག་ཏུ་དངོས་སུ་མ་བརྗོད་པའི་

ཕྱིར། མིག་སོགས་བདག་དོན་བྱེད་པ་དེ་ཡང་བསྒྲུབ་པར་བྱ་བ་མ་ཡིན་ནོ་ཞེ་ན། གཉིས་པ་ལ་

གསུམ། ངག་ཏུ་མ་སྨྲས་པ་བསྒྲུབ་བྱ་མ་ཡིན་ན་མི་འདོད་པ་གྲུབ་ཅིང་འདོད་པ་མ་གྲུབ་པར་ཐལ་

བ་དང༌། དེའི་དཔེ་དང༌། དེ་དོན་ལ་སྦྱར་བའོ། །དང་པོ་ནི། ད་ནི་འདུས་ཤིང་བསགས་པས་མིག་

སོགས་གཞན་དོན་བྱེད་པར་སྒྲུབ་པའི་ཞེ་འདོད་ཀྱི་བསྒྲུབ་པར་བྱ་བ་ཅི་ཞིག་ཡིན་ཏེ་མེད་པར་

ཐལ། མིག་སོགས་བདག་དོན་བྱེད་བ་དེ་ཞེ་འདོད་ཀྱི་བསྒྲུབ་པར་བྱ་བ་མ་ཡིན་དེ་མ་ཡིན་པའི་ཞེ་

འདོད་ཀྱི་བསྒྲུབ་བྱ་མེད་པའི་ཕྱིར། རྟགས་ཕྱི་མ་དེར་ཐལ། གལ་ཏེ་གྲངས་ཅན་པ་གང་ལ་སངས་

རྒྱས་པས་བདག་ཡོད་མེད་བརྩད་པས་གྲངས་ཅན་གྱིས་བདག་ཡོད་པའི་སྒྲུབ་པར་བྱེད་པ་རྟགས་

དེ་བཀོད་པ་ཡིན་པའི་ཕྱིར། གཞན་མེད་པ་མ་གྲུབ་སྟེ། སྨྲས་ཆོས་གཞན་དོན་བྱེད་པ་པ་བསྒྲུབ་བྱ་

ཡིན་ནོ་ཞེ་ན། རྟགས་དེས་རྒོལ་བའི་ཞེ་འདོད་ཕྱིན་ཅི་ལོག་ཏུ་གྲུབ་པའམ་ཕྱི་རྒོལ་གྱི་ངོར་སྒྲུབ་བྱེད་

བཀོད་པ་དོན་མེད་པར་འགྱུར་བར་ཐལ། རྒོལ་བས་མི་འདོད་ཅིང་ཕྱི་རྒོལ་གྱིས་གྲུབ་ཟིན་པའི་སྨྲས་

ཆོས་གཞན་དོན་བྱེད་ཙམ་བསྒྲུབ་བྱ་ཡིན་པ་དེ་ལྟ་ཡིན་པའི་ཕྱིར།

གཉིས་པ་ནི། དཔེར་ན་བརྡ་སྤྲོད་པའི་སྟོན་པ་བྷ་ཏྲི་ཧ་རི་ཞེས་པ་ན་རེ། ཤེས་པར་ལྡན་

དང་ཕྱི་དོན་དང༌། །རང་གི་ངོ་བོ་ཉིད་ཀྱང་སྟེ། །དེ་དེ་སྒྲས་བརྗོད་པས་རྟོགས་པ། །སྤྱི་ནི་འབྲེལ་

པར་རབ་ཏུ་གནས།1།ཞེས་གོའུ་ཞེས་པ་ལྟ་བུའི་སྒྲ་གཅིག་བརྗོད་པ་ལས་བརྗོད་འདོད་ཀྱི་རྟོག་པ་

དང་རང་གི་བརྗོད་བྱའི་དོན་དང་ག་དང་ཨོ་དང་ཨུ་ལ་སོགས་པ་དོན་གསུམ་གསུམ་གོ་བའི་ནུས་པ་

ཡོད་དོ་ཞེས་ཟེར་རོ། །སྒྲ་ལའང་ལྷ་སྦྱིན་ཞེས་པའི་མིང་གི་སྒྲ་དང༌། བ་ལང་ཞེས་པའི་རིགས་ཀྱི་སྒྲ་

གཉིས་འདོད་ལ། དེའི་སློབ་མ་སྒྲ་བྱེ་བྲག་ཏུ་བཤད་དུ་ཡོད་པར་སྨྲ་བ་དང༌། སྒྲ་བྱེ་བྲག་ཏུ་བཤད་དུ་

མེད་པར་སྨྲ་བ་གཉིས་ཡོད་པ་ལས། སྔ་མ་ན་རེ། སྒྲ་ངོ་བོ་ཉིད་ཀྱིས་དོན་ལྡན་མ་ཡིན་གྱི། སྒྲ་གཉིས་

ཀ་ཡང་དོན་ལ་བརྡ་མ་བྱས་པའི་སྔོན་རོལ་ནས་ལྷས་བྱིན་པའི་དོན་གྱིས་ན་ལྷས་བྱིན་ཞེས་པ་དང༌། 

འགྲོ་བའི་དོན་གྱིས་ན་བ་ལང་ཞེས་ཕྱི་རོལ་གྱི་དོན་གྱིས་དོན་ལྡན་དུ་མཚུངས་ཞེས་ཟེར་རོ། །ཕྱི་མ་

ན་རེ། རིགས་ཀྱི་སྒྲ་ཕྱི་རོལ་གྱི་དོན་ལྡན་ཡིན་ཡང་མིང་གི་སྒྲ་མིང་ཅན་དང་འབྲེལ་བའི་སྔོན་རོལ་

ནས་ངོ་བོ་ཉིད་ཀྱིས་དོན་ལྡན་ཡིན་གྱི། ཕྱི་རོལ་གྱི་དོན་ལྡན་མ་ཡིན་ནོ་ཟེར་རོ།།

དེ་ལ་སྒྲ་བྱེ་བྲག་ཏུ་བཤད་དུ་མེད་པར་སྨྲ་བས་ཡོད་པར་སྨྲ་བ་ལ། མིང་གི་སྒྲ་ངོ་བོ་ཉིད་

ཀྱིས་དོན་ལྡན་དུ་གྲུབ་པ་ན་ཞེ་འདོད་དངོས་སུ་སྨྲས་ན་དཔེ་ལ་རྗེས་འགྲོ་མེད་དོགས་ནས་ལྷས་

བྱིན་ཞེས་པའི་མིང་གི་སྒྲའི་ངོ་བོ་ནི་ཆོས་ཅན། མིང་ཅན་དང་འབྲེལ་བའི་སྟེ་བརྡ་མ་བྱས་པའི་སྔོན་

རོལ་ནས་དོན་དང་ལྡན་པ་ཡིན་ཏེ། སྒྲའི་གནས་བརྒྱད་ཀྱི་རྣམ་པར་དབྱེ་བ་དང་ལྡན་པར་མཐོང་

བའི་ཕྱིར། དཔེར་ན་རིགས་ཀྱི་སྒྲ་བཞིན་ནོ། །ཞེས་བྱ་བ་ལ་མིང་གི་སྒྲ་རང་གི་ངོ་བོ་ཙམ་གྱིས་

དོན་དང་ལྡན་པ་ནི་བསྒྲུབ་པར་བྱ་བ་མ་ཡིན་པར་ཐལ། དེ་ངག་ཏུ་མ་སྨྲས་པའི་ཕྱིར། ཁྱབ་པ་ཁས་

བླངས། འདོད་ན། རྒོལ་བ་མི་འདོད་པ་ཕྱི་རོལ་གྱི་དོན་དང་ལྡན་པ་ཉིད་འགྲུབ་པར་འགྱུར་བའམ་

དོན་ལྡན་ཙམ་བསྒྲུབ་བྱ་ཡིན་པར་ཐལ། ངོ་བོའ་ིདོན་ལྡན་བསྒྲུབ་བྱ་མ་ཡིན་དོན་ལྡན་གསུམ་པ་

མེད་པའི་ཕྱིར། དོན་ལྡན་ཙམ་བསྒྲུབ་བྱ་མ་ཡིན་པར་ཐལ། མིང་གི་སྒྲ་དོན་དང་ལྡན་པར་ཡང་ཕྱི་

རྒོལ་གྱིས་མཐོང་བ་དེའི་ཕྱིར། སྒྲའི་གནས་བརྒྱད་ནི། དང་པོ་གང་ཡང་རུང་བའི་ངོ་བོ་ཙམ་སྟོན་

པ། གཉིས་པ་ལས་སུ་བྱ་བ། གསུམ་པ་བྱེད་པ།2 བཞི་པ་དགོས་ཆེད། ལྔ་པ་འབྱུང་ཁུངས། དྲུག་པ་

འབྲེལ་བ། བདུན་པ་གནས་གཞི། བརྒྱད་པ་བོད་པའོ།།

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༥༨༧ ཕྲེང་། ༡༢ ནང་དུ་དྲངས།

2  ཞོལ། ཤོག ༣༦ ན ༦ གཙང་། ཤོག ༣༥ བ ༡ གསུམ་པ་བྱེད་པ་པོ།

གསུམ་པ་ནི། དཔེ་དེ་བཞིན་དུ་མིག་ལ་སོགས་པ་ནི་ཆོས་ཅན། གཞན་གྱི་དོན་བྱེད་པ་

ཡིན་ཏེ། འདུས་ཤིང་བསགས་པ་ཡིན་པའི་ཕྱིར་ཞེས་བྱ་བ་ལ་གཞན་གྱི་དོན་བྱེད་པ་ཙམ་གཉིས་

ཀས་ཁྱད་པར་མེད་པར་གྲུབ་ཀྱང་བདག་གི་དོན་བྱེད་པ་ནི་བསྒྲུབ་བྱ་མ་ཡིན་པས་རྒོལ་བའི་འདོད་

ཡུལ་ཕྱིན་ཅི་ལོག་ཏུ་འགྱུར་བ་བཞིན་ནོ། །རྟགས་དེ་ལས་རྒོལ་བའི་འདོད་ཡུལ་མིག་སོགས་བདག་

དོན་བྱེད་པ་མི་འགྲུབ་པར་ཐལ། དེ་དེའི་བསྒྲུབ་བྱ་མ་ཡིན་པའི་ཕྱིར། ཕྱི་རྒོལ་སངས་རྒྱས་པའི་བློ་

ངོར་སྒྲུབ་པར་བྱེད་པ་བཀོད་པ་འབྲས་བུ་མེད་པ་ཡིན་པར་ཐལ། རྡུལ་དང་སྐད་ཅིག་དེ་དག་འདུས་

པ་མིག་ལ་སོགས་པས་རྣམ་པར་ཤེས་པ་གཞན་གྱི་དོན་བྱེད་པར་ནི་སངས་རྒྱས་པས་ཁས་བླངས་

ཤིང་གྲུབ་ཟིན་མ་བརྗེད་པའི་ཕྱིར།

གསུམ་པ་ནི། ངག་ཏུ་དངོས་སུ་མ་སྨྲས་ཀྱང་རྒོལ་བའི་ཞེ་བས་འདོད་པས་ཁྱབ་པའི་

ཕྱོགས་ནི་བསྒྲུབ་པར་བྱ་བ་ཡིན་པར་ཐལ། དེ་ལྟར་གོང་དུ་བསྒྲུབས་པ་དེའི་ཕྱིར། འདོད་ན། མཐུན་

དཔེ་བསྒྲུབ་པར་བྱ་བའི་ཆོས་ཀྱིས་སྟོང་པ་དང་དེ་རྩོད་གཞི་ལ་ཕྱིན་ཅི་ལོག་ཏུ་སྒྲུབ་པ་ལ་སོགས་

པའི་གཏན་ཚིགས་ཉེས་པ་དང་བཅས་པ་ཡིན་ཏེ། ཞེ་འདོད་ཀྱི་བསྒྲུབ་བྱའི་ཆོས་དེ་མཐུན་དཔེ་ལ་

མ་ཚང་བ་དེ་དཔེའི་སྐྱོན་དང་ལ་སོགས་པ་རྩོད་གཞི་ལ་ཕྱིན་ཅི་ལོག་ཏུ་སྒྲུབ་པ་ཡང་གཏན་ཚིགས་

ཀྱི་སྐྱོན་ཡིན་པའི་ཕྱིར།

གསུམ་པ་དེས་གཉིས་བཅས་ཀྱི་སྦྱོར་བའང་སྐྱོན་མེད་ཡིན་པ་ཁེགས་པ་ལ་གསུམ། 

བསལ་བྱ་དཔེར་བརྗོད་པའི་སྒོ་ནས་དགག་པ་མདོར་བསྟན་པ་དང༌། རྒྱས་པར་བཤད་པ་དང༌། 

རང་ལ་མཚུངས་པ་སྤང་བའོ། །དང་པོ་ནི། ངག་ཏུ་དངོས་སུ་མ་སྨྲས་ཀྱང་ཞེ་འདོད་ཀྱི་བསྒྲུབ་བྱའི་

ཆོས་དཔེ་ལ་རྗེས་འགྲོ་མེད་པ་སྐྱོན་ཅན་དུ་བསྟན་པ་འདིས་ནི་ཚུ་རོལ་མཛེས་པ་པས་བཀོད་པའི་

གཉིས་པ་དང་བཅས་པའི་སྦྱོར་བ་རྣམས་ལ་ཡང་ཞེ་འདོད་ཀྱི་བསྒྲུབ་བྱའི་ཆོས་མཐུན་དཔེ་ལ་རྗེས་

སུ་འགྲོ་བ་མེད་པའི་ཉེས་པ་བཤད་པ་ཡིན་ཏེ། དེ་ལ་ཡང་ཇི་སྐད་བཤད་པའི་སྐྱོན་རྣམས་མཚུངས་

པར་དོན་གྱིས་བསྟན་པའི་ཕྱིར། དཔེར་ན་རྒྱང་པན་གྱིས་ལུས་སེམས་རྫས་གཅིག་ཏུ་བསྒྲུབས་ན་

སྐྱེ་བ་སྔ་ཕྱི་ཁེགས་པར་བསམས་ནས་སྐྱེ་བ་སྔ་མ་ནས་འདིར་འོང་བ་མེད་ཀྱི་ཆན་དང་ཕབས་དང་

དྲོད་ལ་སོགས་པ་འདུས་པ་སྨིན་པ་ལས་མྱོས་པའི་ནུས་པ་འབྱུང་བ་ལྟར་ཕ་མའི་འབྱུང་བ་འདུས་

པ་མངོན་པར་མི་གསལ་བའི་སེམས་པ་ཅན་སྨིན་པ་ལས་མངོན་པར་གསལ་བའི་སེམས་པ་ཅན་

འབྱུང་བ་ཡིན་ནོ་ཞེས་ཟེར་རོ། །ལུས་སེམས་རྫས་གཅིག་པའི་སྒྲུབ་བྱེད་དྲིས་པས་བུམ་པ་ནི་ཆོས་

ཅན། མངོན་པར་གསལ་བའི་སེམས་པ་ཅན་ལུས་དང་རྫས་གཅིག་པ་ལུས་ཀྱི་མཚན་ཉིད་ཀྱི་སྐྱེས་

བུ་དང་བུམ་པ་གང་ཡང་རུང་བས་གཉིས་པ་སྟེ་ཟླ་དང་བཅས་པ་ཡིན་ཏེ། ཨུཏྤ་ལ་མ་ཡིན་པའི་

དངོས་པོ་ཡིན་པའི་ཕྱིར། དཔེར་ན་བུམ་ལྡན་རྩིག་པ་བཞིན་ནོ་ཞེས་བྱ་བ་ལ་ཞེ་འདོད་ཀྱི་བསྒྲུབ་

བྱའི་ཆོས་དཔེ་ལ་རྗེས་འགྲོ་མི་བྱེད་པའི་ཉེས་པ་གནས་པར་ཐལ། བུམ་ལྡན་རྩིག་པ་ནི་དེ་ལྟ་བུར་

གྱུར་པའི་ལུས་སེམས་རྫས་གཅིག་པའི་སྐྱེས་བུས་གཉིས་པ་དང་བཅས་པར་མ་གྲུབ་པ་ཡིན་པའི་

ཕྱིར། དཔེ་དེ་བཞིན་ནོ།།

གཉིས་པ་ལ་གཉིས། བུམ་པའི་སྟེང་དུ་ཁྱད་པར་བསྒྲུབ་བྱར་འགྱུར་བ་དང༌། གང་རུང་བསྒྲུབ་

བྱར་མི་འཐད་པའོ། །དང་པོ་ལ་གཉིས། རྩོད་པ་དང༌། ལན་ནོ། །དང་པོ་ནི། འོན་ཏེ་གང་རུང་གི་སྤྱི་

བུམ་པ་ལ་བསྒྲུབ་པར་བྱ་བར་འདོད་པའི་ཕྱིར། ཁྱད་པར་བསྒྲུབ་བྱར་འཕེན་པ་མ་ཡིན་པས་ཁྱད་པར་

ལ་བཀོད་པའི་སྐྱོན་ཡོད་པ་མ་ཡིན་ནོ་ཞེ་ན།

གཉིས་པ་ལ་གསུམ། སྒྲས་སྤྱི་བརྗོད་ཀྱང་ཁྱད་པར་བསྒྲུབ་བྱའི་ཆོས་སུ་ཁས་བླང་དགོས་

པ་དང༌། དེ་དཔེ་ལ་རྗེས་འགྲོ་མེད་པ་དང༌། རྟགས་ཀྱི་ནུས་པ་འཇུག་པའི་ཡུལ་དུ་ཁས་བླངས་ནས་

དཔེ་ལ་རྗེས་འགྲོ་ཡོད་མེད་སྐྱོན་ཡོན་བརྩི་བའི་གཞིར་ཁས་མི་ལེན་པ་འགལ་བའོ། །དང་པོ་ནི། རྒྱང་

པན་གྱིས་གཉིས་བཅས་སྦྱོར་བའི་སྒྲུབ་པར་བྱེད་པ་བཀོད་པའི་འབྲས་བུ་ཅི་ཡིན་ཏེ། མེད་པར་ཐལ། 

གཉིས་བཅས་སྦྱོར་བ་འདི་ལ་ནི་བུམ་པ་ལ་ལུས་སེམས་རྫས་གཅིག་པའི་སྐྱེས་བུའི་ཟླ་བཅས་བསྒྲུབ་

འདོད་པ་གང་ཞིག་དེ་བསྒྲུབ་བྱར་མི་འཕེན་པའི་ཕྱིར། ཡང་ན་ནི་མི་འདོད་པའི་དོན་བུམ་པ་བུམ་པ་

ལས་དོན་གཞན་ཡིན་པ་འགྲུབ་པར་འགྱུར་བར་ཐལ། སྔ་མ་དེ་སྒྲུབ་འདོད་ནས་བཀོད་པ་གང་ཞིག་དེ་

བསྒྲུབ་བྱར་མི་འཕེན་པའི་ཕྱིར་ཉེས་པ་བཤད་ཟིན་ཏོ། །ཕྱི་རྒོལ་གྱི་ངོར་སྒྲུབ་བྱེད་བཀོད་པ་དགོས་པ་

མེད་པ་དང༌། རྒོལ་བའི་རང་འདོད་མི་འགྲུབ་པའི་ཉེས་པ་བཤད་ཟིན་པའི་དོན་ཡིན་ནོ།།

གཉིས་པ་ལ་གཉིས། རྟགས་ཀྱི་ནུས་ཡུལ་ཡིན་མིན་བརྟག་པ་དང༌། ནུས་ཡུལ་ཡིན་ན་

ཉེས་པ་དེར་འགྱུར་བའོ། །དང་པོ་ནི། གལ་ཏེ་རྟགས་དེས་བུམ་པ་སེམས་དང་རྫས་གཅིག་པའི་

ལུས་ལས་རྫས་གཞན་ཡིན་པ་ནུས་ཡུལ་དུ་བྱས་སམ་མ་བྱས། གཉིས་པ་ལྟར་ན་ཅི་ལྟར་ཨུཏྤ་ལ་

མ་ཡིན་པའི་དངོས་པོ་ཡིན་པའི་རྟགས་དེས་བུམ་པའི་སྟེང་དུ་སེམས་དང་རྫས་གཅིག་པའི་ལུས་

ལས་རྫས་གཞན་དེ་འགྲུབ་པ་མི་འཐད་པར་ཐལ། དེ་སྒྲུབ་པར་བྱེད་པ་དེས་ནུས་པ་འཇུག་པའི་ཡུལ་

དུ་བྱས་པ་མ་ཡིན་པའི་ཕྱིར། གལ་ཏེ་རྟགས་དེས་བསྒྲུབ་བྱ་དེ་འགྲུབ་ན་ཡང་ཇི་ལྟར་ནུས་པ་འཇུག་

པའི་ཡུལ་མ་ཡིན་ཏེ་ཡིན་པར་ཐལ། གཉིས་པ་ནི། དང་པོ་ལྟར་ནུས་པའི་ཡུལ་ཡིན་ནོ་ཞེ་ན་ནི་

བསྒྲུབ་བྱའི་ཆོས་རང་ལ་བརྟེན་པའི་ཉེས་པའི་རྣམ་པ་དཔེ་ལ་རྗེས་འགྲོ་མེད་པ་ཇི་ལྟར་མི་རེག་པར་

འགྱུར་ཏེ་ཉེས་པ་དེས་རེག་པར་ཐལ། སེམས་དང་རྫས་གཅིག་པའི་ལུས་དཔེ་གང་ལ་ཡང་རྗེས་

འགྲོ་མི་བྱེད་པའི་ཕྱིར། ཐལ་བ་ཁས་བླངས་སོ།།

གསུམ་པ་ནི། དེ་ནི་ཤུ གས་ཀྱི་བསྒྲུབ་བྱ་ཡིན་གྱི། སྒྲས་ཟིན་པ་མ་ཡིན་ལ་སྒྲས་ཟིན་པ་

ནི་གང་རུང་གི་སྤྱི་ཡིན་པའི་ཕྱིར་རོ། །སུན་འབྱིན་འཇུག་པ་སྒྲས་ཟིན་གྱི་དོན་ཡིན་པས་ཤུ གས་

ཀྱི་བསྒྲུབ་བྱའི་ཆོས་དཔེ་ལ་རྗེས་འགྲོ་མེད་པ་སུན་དབྱུང་བར་བྱ་བ་མ་ཡིན་ནོ་ཞེ་ན། རྒྱང་པན་གྱི་

དམ་བཅས་འདི་ནི་གསལ་བར་རིགས་པ་མེད་པར་ནན་གྱིས་འཇུག་པའི་རྒྱལ་པོའ་ིགྲ་སའི་རྣམ་

པར་བཞག་པ་དང་མཚུངས་པ་ཡིན་པར་ཐལ། རྒྱང་པན་དེས་བུམ་པ་དེ་ལ་བརྟེན་པའི་ལུས་ཀྱི་ཟླ་

བཅས་འགྲུབ་པ་ནི་སྔར་བཀོད་པའི་སྒྲུབ་པར་བྱེད་པ་ལས་རྙེད་པར་འགྱུར་ཞིང་བསྒྲུབ་བྱའི་ཆོས་དེ་

དཔེ་ལ་རྗེས་འགྲོ་མེད་ཅེས་གཞན་སུན་འབྱིན་པའི་ཚེ་ན་ནི་བསྒྲུབ་བྱའི་ཆོས་མ་ཡིན་ནོ་ཞེས་བྱ་བ་

བདེན་ཞེན་གྱིས་འདོད་པའི་ཕྱིར། རྒྱུ་མཚན་དེས་ན་སྒྲུབ་པར་བྱེད་པའི་ནུས་པས་ཁྱབ་པའི་དོན་གྱི་

རྣམ་པ་རྒོལ་བས་བསྒྲུབ་བྱར་ཁས་བླངས་པ་ཇི་སྙེད་པ་དེ་ཐམས་ཅད་ནི་ཕྱི་རྒོལ་གྱིས་སུན་འབྱིན་

པ་བརྗོད་པའི་ཡུལ་ཡིན་པས་ཀྱང་ཁྱབ་པ་ཡིན་ཏེ། གང་རྟགས་ཡང་དག་ཏུ་ཁས་བླངས་པ་དེས་

ནུས་ཡུལ་གྱི་བསྒྲུབ་བྱ་འགྲུབ་པ་འཕེན་པར་ཁས་ལེན་དགོས་པའི་ཕྱིར།

གཉིས་པ་ལ་གསུམ། བུམ་པ་ལུས་བུམ་གང་རུང་གི་སྤྱི་ལས་རྫས་གཞན་དུ་བསྒྲུབ་པ་མི་

འཐད་པ་དང༌། ཤུགས་ཀྱིས་ལུས་ལས་རྫས་གཞན་བསྒྲུབ་བྱར་ཁས་ལེན་དགོས་པ་དང༌། དོན་བསྡུ་

བའོ། །དང་པོ་ལ་གསུམ། ཡ་གྱལ་གང་རུང་ལས་རྫས་གཞན་བཀག་པས་གང་རུང་གི་སྤྱི་ལས་རྫས་

གཞན་ཁེགས་པ་དང༌། ཡ་གྱལ་གཉིས་ལས་རྫས་གཞན་བཀག་པས་གང་རུང་གི་སྤྱི་ལས་རྫས་

གཞན་ཁེགས་པ་དང༌། དེས་ཕྱོགས་དང་མཐུན་ཕྱོགས་གང་རུང་རྟགས་ཡང་དག་ཡིན་པའང་ཁེགས་

པའ།ོ །དང་པོ་ལ་གཉིས། བུམ་པ་ལུས་བུམ་གང་རུང་ལས་རྫས་གཞན་རིགས་པས་མི་འཐད་པ་དང༌། 

རྒོལ་བས་ཀྱང་ཁས་མ་བླངས་པའོ། །དང་པོ་ལ་གཉིས། མདོར་བསྟན་པ་དང༌། དེ་ཉིད་བཤད་པའོ།། 

དང་པོ་ནི། བུམ་པའི་སྟེང་དུ་སྤྱི་ལུས་བུམ་གང་རུང་ལས་རྫས་གཞན་དུ་རྟགས་ཡང་དག་གིས་སྒྲུབ་

པ་ཡང་མི་སྲིད་པར་ཐལ། སེམས་དང་རྫས་གཅིག་པ་རྣམ་པ་དེ་ལྟ་བུའི་ལུས་བུམ་པ་ལས་དོན་གཞན་

གྱི་ངོ་བོ་ཁས་མི་ལེན་ཅིང་རིགས་པས་མི་འཐད་པའི་ཕྱིར། ལུས་ལས་དོན་གཞན་མ་ཡིན་མོད་གང་

རུང་གི་སྤྱི་ལས་རྫས་གཞན་ཅི་ལྟར་བསྒྲུབ་བྱར་མི་འགྱུར་ཞེ་ན། ཁྱབ་པ་ཡོད་པར་ཐལ། ལུས་བུམ་པ་

ལས་དོན་གཞན་དུ་མ་གྲུབ་ན། བུམ་པ་ལ་བལྟོས་ཏེ་ལུས་བུམ་གང་ཡང་རུང་བའི་དོན་གཞན་གྱི་ངོ་བོ་

མེད་པའི་ཕྱིར་རོ། །གལ་ཏེ་བུམ་པ་དེ་བུམ་པ་ལས་རྫས་གཞན་དུ་མེད་ཀྱང་ཀ་བ་ལས་རྫས་གཞན་དུ་

ཡོད་པས་ཀ་བུམ་གང་རུང་ལས་རྫས་གཞན་དུ་ཡོད་པ་ལྟར་ལུས་ལ་ཡང་ཡིན་པས་ལུས་ལས་རྫས་

གཞན་དུ་མེད་པས་ལུས་བུམ་གང་རུང་ལས་རྫས་གཞན་རྟགས་ཀྱིས་སྒྲུབ་མི་ནུས་ཞེས་ཇི་ལྟར་

བརྗོད་ཅེ་ན། དོན་འདི་ལ་རིགས་པ་སྨྲ་བ་ཁ་ཅིག་ཀྱང་འཁྲུལ་སྣང་བས་ཐོག་མར་དཔེ་ལ་བཤད་པར་

བྱ་སྟེ། བུམ་པ་ཆོས་ཅན། ཀ་བུམ་གང་རུང་ལས་རྫས་གཞན་མ་ཡིན་ཏེ། བུམ་པ་ལས་རྫས་གཞན་མ་

ཡིན་པའི་ཕྱིར། ཞེས་པ་སྒྲུབ་བྱེད་ཡང་དག་ཏུ་ཁས་བླངས་ན་ཉེས་པ་ཅིར་འགྱུར། 

འོ་ན་ཀ་བུམ་གང་རུང་ལས་རྫས་གཞན་ཡིན་ན་བུམ་པ་ལས་རྫས་གཞན་ཡིན་དགོས་

པར་ཐལ། བུམ་པ་ལས་རྫས་གཞན་མ་ཡིན་ན་ཀ་བུམ་གང་རུང་ལས་རྫས་གཞན་མ་ཡིན་དགོས་

པའི་ཕྱིར། རྟགས་ཁས་བླངས། འདོད་ན། བུམ་པས་མ་ངེས་ལ། མ་ངེས་པ་མེད་དེ་དེའི་རྟགས་མ་

གྲུབ་ཅེ་ན། བུམ་པ་ཆོས་ཅན། ཀ་བུམ་གང་རུང་ལས་རྫས་གཞན་ཡིན་ཏེ། ཀ་བ་ལས་རྫས་གཞན་

ཡིན་པའི་ཕྱིར། ཞེས་པའི་གྲུབ་བོ་ཞེ་ན། མི་རིགས་ཏེ། བུམ་པ་ཆོས་ཅན། ཀ་བུམ་གང་རུང་དང་

རྫས་ཐ་དད་མ་ཡིན་པར་ཐལ། ཀ་བུམ་གང་རུང་གི་བྱེ་བྲག་ཡིན་པའི་ཕྱིར་རོ། །ཀ་བུམ་གང་རུང་

རྫས་སུ་མ་གྲུབ་ན་བུམ་པ་དེ་དང་རྫས་ཐ་དད་པར་འགལ་ལ། རྫས་སུ་གྲུབ་ན་རྫས་གྲུབ་རང་ཉིད་

ཀྱི་བྱེ་བྲག་དང་རང་གི་ཆ་ཤས་སུ་གྱུར་པ་རང་ལས་རྫས་གཞན་ཐ་དད་པ་ཤིན་ཏུ་འགལ་བའི་ཕྱིར་

རོ། །དེས་ན་བུམ་པ་ཀ་བ་ལས་རྫས་ཐ་དད་དུ་མ་གྲུབ་ན། ཀ་བུམ་གང་རུང་ལས་རྫས་ཐ་དད་དུ་

མ་གྲུབ་1པས་ཁྱབ་ཅིང་བུམ་པ་ལས་རྫས་ཐ་དད་དུ་མ་གྲུབ་ན་ཡང་ཀ་བུམ་གང་རུང་ལས་རྫས་ཐ་

དད་དུ་མ་གྲུབ་པས་ཁྱབ་པས་ཀ་བུམ་གང་རུང་ལས་རྫས་ཐ་དད་ཡིན་ན། ཀ་བ་ལས་ཀྱང་རྫས་ཐ་

དད། བུམ་པ་ལས་ཀྱང་རྫས་ཐ་དད་ཡིན་དགོས་པ་ཡིན་ནོ། །འདི་དག་གི་དོན་མ་གོ་བར་ཀ་བུམ་

གང་རུང་ཡིན་ན་བུམ་པར་ཡང་མི་འགལ་ཀ་བར་ཡང་མི་འགལ་བ་གཞུང་འདི་དག་གིས་བསྟན་

པར་བསམས་ནས་བུམ་པ་དེ་ཀ་བུམ་གང་རུང་ཡིན་ན་ཀ་བ་དང་བུམ་པ་གཉིས་ཀར་མི་འགལ་བ་

ཁས་ལེན་དགོས་པར་མཐོང་ནས་བུམ་པ་ཡིན་ན་ཀ་བུམ་གང་རུང་མ་ཡིན་པས་ཁྱབ་ལ་དེའི་ཤེས་

བྱེད་དུ་འོག་ནས། འདི་ལྟར་རྣམ་པ་དེ་ལྟ་བུའི་སྒྲ་དེ་ནི་ཕྱོགས་ཉིད་ཡིན་གྱི་ཕྱོགས་དང་མཐུན་པའི་

ཕྱོགས་དག་ལས་གང་ཡང་རུང་བ་ནི་མ་ཡིན་ཏེ། ཞེས་པ་འདྲེན་པ་ནི་རིགས་པའི་རྣམ་དབྱེ་ཕྲ་མོ་

ཞིབ་ཏུ་མ་རྟོགས་པས་ནོངས་སོ། །དཔེ་དེ་ལྟར་ཡ་གྱལ་གཉིས་ཀ་གཞི་གྲུབ་པ་ལ་ཡ་གྱལ་གཅིག་

ལས་རྫས་གཞན་དུ་མེད་ན་གང་རུང་ལས་རྫས་གཞན་དུ་མེད་དགོས་ན། སེམས་དང་རྫས་གཅིག་

པའི་ལུས་གཞི་མ་གྲུབ་པའི་ཕྱིར། བུམ་པ་དེ་ལུས་བུམ་གང་རུང་ལས་རྫས་གཞན་དུ་མ་གྲུབ་པར་

ཁས་ལེན་དགོས་པ་ལྟ་ཅི་སྨོས། ཡ་གྱལ་བཀག་ན་ཚོགས་པ་ཁེགས་དགོས་པ་ཡིན་གྱི། ཡ་གྱལ་

ཡོད་ན་ཚོགས་པ་ཡོད་དགོས་པ་མ་ཡིན་ནོ།།

གཉིས་པ་ནི། བུམ་པ་ཆོས་ཅན། ཁྱོད་ལུས་བུམ་གང་རུང་ལས་རྫས་གཞན་མ་ཡིན་པར་

ཐལ། ལུས་བུམ་གཉིས་ཀ་ཁྱོད་དང་རྫས་གཞན་དེ་ལྟ་བུའི་དངོས་པོར་སྲིད་ན་ལུས་བུམ་གང་ཡང་

རུང་བར་རྫས་གཞན་དུ་བརྗོད་པར་ནུས་པ་ཡིན་ན་ཡང་ལུས་བུམ་གཉིས་ཀ་དེར་མ་གྲུབ་པའི་ཕྱིར། 

དེར་ཐལ། ལུས་ཀྱང་དེར་མ་གྲུབ་བུམ་པ་ཡང་དེར་མ་གྲུབ་པའི་ཕྱིར། འདོད་ན། རྟགས་ཡང་དག་གི་

བསྒྲུབ་བྱ་ཡིན་པ་ཉམས་སོ། །དཔེར་ན་ལྷ་སྦྱིན་དང་མཆོད་སྦྱིན་གཉིས་ཀ་ཟས་ཟ་བ་སྲིད་པར་ཁས་

ལེན་ན་ལྷ་སྦྱིན་དང་མཆོད་སྦྱིན་གང་ཡང་རུང་བ་ཞིག་ཟའོ་ཞེས་བྱ་བ་ལྟ་བུ་གང་རུང་གི་སྤྱི་དམ་

འཆའ་བ་རིགས་པ་ཡིན་གྱི་ལྷ་སྦྱིན་ལྟ་བུ་ཡ་གྱལ་གང་ཡང་རུང་བ་གཅིག་ཟ་བར་མི་སྲིད་པའམ་གང་

རུང་གཅིག་ཟ་བ་ལ་སྨྲ་བ་པོའ་ིབརྗོད་པར་འདོད་པ་མེད་ན་ནི་ལྷ་མཆོད་གང་རུང་གཅིག་ཟའོ་ཞེས་

གང་རུང་གི་སྤྱི་དམ་འཆའ་བ་རིགས་པ་མ་ཡིན་ཏེ། ལྷ་མཆོད་གང་རུང་གཅིག་ཟ་བ་སྟོན་འདོད་ནས་

1  ཞོལ། ཤོག ༣༩ ན ༦ ཐ་དད་དུ་མ་གྱུར་པས་

ལྷ་མཆོད་གང་རུང་གཅིག་ཟའོ་ཞེས་དམ་འཆའ་བའི་སྐྱེས་བུ་ཆོས་ཅན། ལྷ་མཆོད་གང་རུང་གཅིག་

ཟའོ་ཞེས་རྣམ་པར་བརྟག་པའི་སྤྱི་དམ་འཆའ་བ་མི་རིགས་པར་ཐལ། ལྷ་སྦྱིན་ཟ་བ་ཡང་མི་སྲིད་དེ་

ཟ་བར་སྟོན་པའི་བརྗོད་འདོད་མེད་ཅིང༌། དེ་བཞིན་དུ་མཆོད་སྦྱིན་ལ་ཡང་མེད་པའི་ཕྱིར། ཁྱབ་པར་

ཐལ། དེ་ལྟར་དམ་འཆའ་བ་རིགས་ན་ཡ་གྱལ་ཟ་བ་མ་བཀག་པ་དགོས་པའི་ཕྱིར། གཉིས་པ་ལ་

གསུམ། རྒོལ་བ་རང་གིས་ཀྱང་ཁས་མ་བླངས་པ་དང༌། ཤུགས་ཀྱིས་ལུས་ལས་དོན་གཞན་དུ་ཁས་

ལེན་དགོས་པ་དང༌། དེ་ཁས་ལེན་པ་ལ་གནོད་པ་བསྟན་པའོ། །དང་པོ་ནི། འཆད་པར་འགྱུར་བའི་

གཏན་ཚིགས་འདི་ལས་ཀྱང་ལུས་བུམ་གང་ཡང་རུང་བའི་སྤྱི་བུམ་པ་ལས་དོན་གཞན་གྱི་ངོ་བོར་

མེད་པ་ཡིན་ཏེ། བུམ་པ་རྒྱང་པན་རང་ཉིད་ཀྱིས་བུམ་པ་ལས་དོན་གཞན་གྱི་ངོ་བོར་ཁས་མ་བླངས་

པའི་ཕྱིར་དང་དེ་དེ་ལས་རྫས་གཞན་དུ་འགལ་བའི་ཕྱིར་རོ། །འདིས་བུམ་པ་ལས་རྫས་གཞན་དུ་མ་

གྲུབ་ན་ལུས་བུམ་གང་རུང་ལས་རྫས་གཞན་དུ་མ་གྲུབ་པས་ཁྱབ་པར་སྟོན་པ་ཡིན་ནོ།།

གཉིས་པ་ལ་གཉིས། གང་རུང་གི་ཚིག་སྨོས་པ་དོན་མེད་པ་དང༌། དམ་བཅའི་ཚིག་འགལ་

བར་འགྱུར་བའོ། །དང་པོ་ནི། རྒྱང་པན་གྱིས་བུམ་པ་ལུས་བུམ་གང་ཡང་རུང་བ་ལས་རྫས་གཞན་

ཡིན་ནོ། །ཞེས་ངག་ཏུ་སྨོས་པ་ནི་དོན་མེད་པར་ཐལ། བུམ་པ་བུམ་པ་ལས་རྫས་གཞན་དུ་འགལ་

བའི་ཤུ གས་ཀྱིས་ལུས་ཉིད་བུམ་པ་ལས་དོན་གཞན་དུ་གྱུར་པ་ཡིན་ནོ་ཞེས་ངག་གི་དོན་དུ་རྣམ་

པར་གནས་པའི་ཕྱིར།

གཉིས་པ་ནི། བུམ་པ་བུམ་པ་ལས་དོན་གཞན་དུ་དམ་བཅས་པར་ཐལ། ལུས་བུམ་གང་

རུང་བུམ་པ་ལས་དོན་གཞན་དུ་དམ་བཅས་པ་གང་ཞིག་སེམས་དང་རྫས་གཅིག་པའི་ལུས་བུམ་པ་

ལས་དོན་གཞན་དེ་ལྟ་མ་ཡིན་པའི་ཕྱིར། འདོད་ན། རྒྱང་པན་པའི་དམ་བཅའི་ཚིག་འདི་འགལ་བར་

འགྱུར་ཞིང་ཚད་མས་གནོད་པར་ཐལ། བུམ་པ་བུམ་པ་ལས་དོན་གཞན་དུ་དམ་བཅས་པ་གང་ཞིག་

བུམ་པའི་བདག་ཉིད་ནི་དེ་མ་ཡིན་པ་རང་ལས་དོན་གཞན་གྱི་ངོ་བོར་འགལ་བའི་ཕྱིར་རོ།།

གསུམ་པ་ནི། བུམ་པ་དེ་ལུས་ལས་རྫས་གཞན་ཡིན་པ་རྟགས་དེའི་བསྒྲུབ་བྱ་མ་ཡིན་

པར་ཐལ། གལ་ཏེ་བུམ་པའི་སྟེང་དུ་ལུས་ཁོ་ན་ཉིད་ཀྱིས་དོན་གཞན་གྱི་ངོ་བོ་ཁོ་ན་བསྒྲུབ་བྱ་ཡིན་

ན་ནི་བུམ་པ་དེ་ཉིད་ཆོས་ཅན། ལུས་ལས་དོན་གཞན་ཡིན་ཏེ། ཞེས་དེ་སྐད་དུ་བརྗོད་རིགས་པར་

འགྱུར་ན་དེ་སྐད་དུ་མ་བརྗོད་པའི་ཕྱིར། འདོད་ན། བུམ་པ་བུམ་པ་ལས་དོན་གཞན་ཡིན་པ་བསྒྲུབ་

བྱར་ཐལ། བུམ་པ་ལུས་བུམ་གང་རུང་ལས་དོན་གཞན་ཡིན་པ་བསྒྲུབ་བྱར་དམ་བཅས་པ་གང་

ཞིག །བུམ་པ་སེམས་དང་རྫས་གཅིག་པའི་ལུས་ལས་དོན་གཞན་ཡིན་པ་ཚད་མས་ཁེགས་ཤིང༌། 

དེ་བསྒྲུབ་བྱ་མ་ཡིན་པའི་ཕྱིར། འདོད་ན། རྒྱང་པན་གྱི་དམ་བཅའི་ཚིག་དེའི་དོན་ལ་ཚད་མས་

གནོད་ཅིང་འགལ་བ་ཡིན་པར་ཐལ། བུམ་པ་དེ་ལུས་བུམ་གང་ཡང་རུང་བ་ལས་དོན་གཞན་ཡིན་

ནོ་ཞེས་སྨོས་པའི་ཤུ གས་ཀྱིས་བུམ་པ་ཡང་རྫས་གཞན་དེར་འགྱུར་བའི་ཕྱིར།

གཉིས་པ་ལ་གཉིས། བུམ་པ་དེ་ལུས་བུམ་གང་རུང་ལས་རྫས་གཞན་སྨྲས་པ་ལྟར་སྒྲུབ་

པ་རྒོལ་བས་ཀྱང་མི་འདོད་པ་དང༌། རིགས་པས་ཀྱང་མི་འཐད་པའོ། །དང་པོ་ལ་གཉིས། རྒྱས་པར་

བཤད་པ་དང༌། དོན་བསྡུ་བའོ། །དང་པོ་ལ་གསུམ། བུམ་པ་ལུས་བུམ་གང་རུང་ལས་དོན་གཞན་དུ་

མི་འཐད་པ་དང༌། ཁྱད་པར་མེད་པའི་གང་རུང་གི་སྤྱི་སྒྲ་མི་འཐད་པ་དང༌། གང་རུང་ལས་དོན་གཞན་

གྱི་སྤྱི་ནུས་ཡུལ་དུ་མེད་ཀྱང་ཁྱད་པར་ངེས་པ་སྒྲུབ་པར་མི་འཐད་པའོ། །དང་པོ་ལ་གསུམ། གསལ་

བ་མེད་པའི་སྤྱི་མི་སྲིད་པ་མདོར་བསྟན་པ་དང༌། དཔེ་དོན་གྱིས་རྒྱས་པར་བཤད་པ་དང༌། དོན་བསྡུ་

བའོ། །དང་པོ་ནི། བུམ་པ་དེ་སེམས་ལས་རྫས་གཅིག་པའི་ལུས་ལས་ཀྱང་དོན་གཞན་དུ་མེད་བུམ་

པ་ལས་ཀྱང་དོན་གཞན་དུ་མེད་པའི་རྒྱུ་མཚན་འདིའི་ཕྱིར་ཡང་ལུས་བུམ་གང་རུང་ལས་རྫས་གཞན་

གྱི་སྤྱི་རྟགས་ཡང་དག་གི་བསྒྲུབ་བྱར་ཡོད་པ་ལ་བརྟེན་པ་ཅན་མ་ཡིན་ཏེ། གསལ་བ་ཐམས་ཅད་དམ་

བཅར་ཡོད་པ་མི་སྲིད་ན་གསལ་བ་བཀག་པ་དེའི་སྤྱི་བསྒྲུབ་པར་མི་འཐད་པའི་ཕྱིར་རོ།།

གཉིས་པ་ལ་གཉིས། དཔེ་དང༌། དོན་ནོ། །དང་པོ་ལ་གསུམ། རིགས་ལ་བརྟེན་པ་དང༌། 

དབང་པོ་ལ་བརྟེན་པ་དང༌། དེ་བསྒྲུབ་པའོ། །དང་པོ་ནི། དཔེར་ན་ལམ་པོ་ཆེའི་མི་ཆོས་ཅན། 

མིའི་རིགས་ཉིད་བཟང་ངན་གང་དུ་ཡང་འཐད་པ་མ་ཡིན་པར་ཐལ། བྲམ་ཟེ་ལ་སོགས་པ་རིགས་

བཞི་པོ་གང་རུང་མ་ཡིན་པ་ཉིད་ཀྱི་ཕྱིར། གཉིས་པ་ནི། རྟོག་པའི་ཤེས་པ་ཆོས་ཅན། དབང་པོ་

གཟུགས་ཅན་པ་བདག་རྐྱེན་དུ་ཡོད་པ་ལ་བརྟེན་པ་ཉིད་མ་ཡིན་པར་ཐལ། དབང་པོ་གཟུགས་ཅན་

པ་གང་1བདག་རྐྱེན་དུ་ཡོད་པ་ལ་བརྟེན་པ་མ་ཡིན་པའི་ཕྱིར། ཞེས་པ་བཞིན་ནོ། །དམ་སྨོས་པ་ནི་

1  ཞོལ། ཤོག ༤༡ བ ༢ གཙང་། ཤོག ༤༠ ན ༦ གང་ཡང་བདག་རྐྱེན་

དཔེ་གཞན་སྟོན་པའོ།།

གསུམ་པ་ནི། འདི་ལྟར་གཟུགས་འཛིན་རྟོག་པ་དེ་ཆོས་ཅན། མིག་དབང་གཟུགས་ཅན་པ་

བདག་རྐྱེན་དུ་ཡོད་པས་ཁྱད་པར་དུ་བྱས་པ་ལ་བརྟེན་པ་ནི་མ་ཡིན་ཏེ། གཟུགས་རྟོགས་པའི་ཤེས་

པ་གང་ཞིག་གཟུགས་འཛིན་པའི་དབང་པོ་དེའི་ཤེས་པ་བཞིན་དུ་གཟུགས་དེའི་དོན་གསལ་བར་

རྟོགས་པ་མེད་པའི་ཕྱིར་དང་མིག་དབང་དེ་འགྱུར་བའི་རྗེས་སུ་འགྱུར་བར་མི་བྱེད་པའི་ཕྱིར་དང༌། 

མིག་དབང་དེ་མེད་ཀྱང་ཁྱོད་ཡོད་པའི་ཕྱིར་རོ། །དེ་བཞིན་དུ་དབང་པོ་གཟུགས་ཅན་པ་ལ་བདག་

རྐྱེན་གྱི་སྒོ་ནས་བརྟེན་པ་ཉིད་མ་ཡིན་པར་ཐལ། རྣ་བའི་དབང་པོ་ལ་སོགས་པ་དབང་པོ་གཟུགས་

ཅན་པ་གང་ལ་ཡང་བདག་རྐྱེན་གྱི་སྒོ་ནས་བརྟེན་པ་མ་ཡིན་པའི་ཕྱིར། དེ་དག་ལ་ཡང་རྒྱུ་མཚན་

གསུམ་པོ་དེ་དགོད་དོ།།

གཉིས་པ་ནི། དཔེ་དེ་བཞིན་དུ་བུམ་པ་དེ་ལུས་བུམ་གང་རུང་ལས་རྫས་གཞན་པ་རྟགས་

ཡང་དག་གི་བསྒྲུབ་བྱར་འགྱུར་བ་དེ་ལྟར་ནི་མ་ཡིན་ཏེ། སེམས་དང་རྫས་གཅིག་པའི་ལུས་དཔེ་

ལ་རྗེས་སུ་འགྲོ་བ་མེད་པར་དོགས་པ་སྟེ་རྗེས་འགྲོ་མེད་པ་དང་བུམ་པ་ཡང་བུམ་པ་ལས་རྫས་

གཞན་དུ་འགལ་བའི་ཕྱིར་རོ། །ཁྱབ་པར་ཐལ། ལུས་དང་བུམ་པ་དེ་གཉིས་གཅིག་བུམ་པ་ལས་

རྫས་གཞན་པ་དེ་བཞིན་དུ་ཁས་ལེན་དུ་རུང་ན་དེའི་སྒོ་ནས་བུམ་པ་དེ་བུམ་པ་དང་ལུས་དག་ལས། 

གང་ཡང་རུང་བའི་དོན་གཞན་དུ་གྱུར་པ་ཞེས་སྤྱི་གང་ཡང་རུང་བའི་དོན་གཞན་གྱི་ངོ་བོར་འགྱུར་

བ་ཡིན་པའི་ཕྱིར། གཞུང་གོང་མ་འདི་འོག་མའི་ལྡོག་ཁྱབ་སྒྲུབ་བྱེད་ཡིན་པས་ལུས་བུམ་གང་རུང་

ལས་དོན་གཞན་ཡིན་ན་ལུས་ལས་ཀྱང་དོན་གཞན་བུམ་པ་ལས་ཀྱང་དོན་གཞན་དུ་སྟོན་པ་ཡིན་

པས་ཁས་ལེན་ན་ཞེས་པ་ཡན་ཆད་ཁྱབ་བྱེད་སྟོན་པ་དང༌། བུམ་པ་དང་ཞེས་པ་མན་ཆད་ཀྱིས་ཁྱབ་

བྱ་སྟོན་པ་ཡིན་གྱི་དེ་བཞིན་དུ་ཁས་ལེན་ན་ཞེས་པས་ལུས་བུམ་པ་ལས་དོན་གཞན་དུ་ཁས་ལེན་ན་

ལུས་བུམ་གང་རུང་བུམ་པ་ལས་དོན་གཞན་ཞེས་དང༌། བུམ་པ་བུམ་པ་ལས་དོན་གཞན་ཡིན་ན། 

ལུས་བུམ་གང་རུང་ལས་དོན་གཞན་ཡིན་ཞེས་བསྟན་པར་མི་གཟུང་སྟེ། འོག་མའི་ཁྱབ་སྒྲུབ་ཏུ་མི་

རུང་ཞིང་རིགས་པས་ཀྱང་གནོད་པའི་ཕྱིར་རོ། །ཀ་བུམ་གང་རུང་ཡིན་ན་ཀ་བ་དང་བུམ་པ་གཉིས་

ཀར་མི་འགལ་བ་ཁས་ལེན་པ་ནི་རྣམ་པ་ཐམས་ཅད་དུ་མི་རུང་ངོ༌།།



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།58

གསུམ་པ་ནི། བུམ་པ་དེ་ལུས་བུམ་གང་རུང་ལས་རྫས་གཞན་ཡིན་པའི་སྤྱི་རྟགས་ཡང་

དག་གི་བསྒྲུབ་བྱར་འགྱུར་བ་སྲིད་པ་མ་ཡིན་པར་ཐལ། བུམ་པ་དེ་ལུས་ལས་ཀྱང་དོན་གཞན་

དུ་མེད་བུམ་པ་ལས་ཀྱང་དོན་གཞན་དུ་མེད་པ་དེའི་ཕྱིར་ཡང་སྨོས་པ་ནི་སྔར་ཡ་གྱལ་གང་རུང་

བཀག་པས་རྣམ་པར་བརྟག་པའི་སྤྱི་འགོག་པའི་རིགས་པར་མ་ཟད་ཅེས་པའོ།།

གཉིས་པ་ལ་གསུམ། དངོས་དང༌། དེའི་ལན་དགག་པ་དང༌། དོན་བསྡུ་བའོ། །དང་པོ་ནི། ལྷ་

སྦྱིན་དང་མཆོད་སྦྱིན་དག་ལས་གང་ཡང་རུང་བ་གཅིག་ལ་ཟན་1སྦྱིན་པར་བྱ་བ་ཡིན་ཏེ། ལྷ་སྦྱིན་

ལ་ཡང་མ་ཡིན་ཞིང་མཆོད་སྦྱིན་ལ་ཡང་མ་ཡིན་ནོ་ཞེས་བྱ་བ་འདི་ལྟ་བུ་འཇིག་རྟེན་ན་གྲགས་པ་

དང་རིགས་པས་འཐད་པ་ཡོད་པ་སྲིད་དམ་སྟེ་མི་སྲིད་པར་ཐལ། ཡ་གྱལ་ཁེགས་པའི་གང་རུང་གི་

སྤྱི་མི་སྲིད་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཚིག་ཕྱི་མ་དེས་ལྷ་མཆོད་གཉིས་

ཟན་སྦྱིན་བྱ་ཡིན་པ་བཟློག་པར་བྱེད་པ་མ་ཡིན་གྱི། མཆོད་སྦྱིན་འབའ་ཞིག་ལ་ཡང་ཟན་སྦྱིན་པར་བྱ་

བ་མ་ཡིན་ལ་ལྷ་སྦྱིན་འབའ་ཞིག་ལ་ཡང་མ་ཡིན་ནོ་སྙམ་དུ་ཡ་གྱལ་རེ་རེ་ཁོ་ན་ཟན་སྦྱིན་བྱར་ངེས་པ་

བཟློག་པའི་དོན་དུ་བསམས་པའི་ཕྱིར། འགལ་བའི་སྐྱོན་མེད་དོ་ཞེ་ན། གཉིས་པ་ནི། ཡ་གྱལ་རེ་རེ་ཁོ་

ན་ཟན་སྦྱིན་བྱར་ངེས་པ་བཟློག་པའི་དོན་དུ་དགག་ཚིག་ཕྱི་མ་གཉིས་སྨོས་དགོས་པ་མ་ཡིན་ཏེ། ལྷ་

མཆོད་གང་ཡང་རུང་བ་གཅིག་ལ་ཟན་སྦྱིན་པར་བྱའ་ོཞེས་སྨོས་པ་ཉིད་ཀྱིས་ཡ་གྱལ་རེ་རེ་ཁོ་ན་ཟན་

སྦྱིན་བྱར་ངེས་པར་ཐལ་བ་མེད་ཅིང་གང་ལ་བྱིན་ཀྱང་ཆོག་པར་རྟོགས་པའི་ཕྱིར་རོ།།

གསུམ་པ་ནི། གང་ཡང་རུང་བའི་སྒྲ་ཉེ་བར་གཟུང་ན་ཡ་གྱལ་རེ་རེ་ཁོ་ནར་ངེས་པར་ཐལ་

བ་མེད་པ་དེའི་ཕྱིར་ཡ་གྱལ་གཉིས་ཀ་ཁེགས་པའི་བུམ་པ་ལུས་བུམ་གང་རུང་ལས་རྫས་གཞན་

སྒྲུབ་པ་མི་འཐད་པར་ཐལ། ཡ་གྱལ་གཉིས་ཀར་མ་ཟད་ཡ་གྱལ་གཅིག་ཡོངས་སུ་བཟུང་ཡང་བུམ་

པ་ལས་རྫས་གཞན་དུ་མི་འགལ་བ་ཡིན་ན་བུམ་པ་དེ་ལུས་བུམ་གང་ཡང་རུང་བ་ལས་རྫས་གཞན་

ནོ་ཞེས་སྨོས་པ་འདི་ནུས་པར་འགྱུར་བའི་ཕྱིར། དཔེར་ན་ལྷ་སྦྱིན་ལྟ་བུ་གཅིག་ཟ་ཡང་ལྷ་མཆོད་

1  ཞོལ། ཤོག ༤༢ བ ༡ གཙང་། ཤོག ༤༡ ན ༥ གཟན་སྦྱིན་པར་ ཞོལ་གཙང་གཉིས་སུ་གཟན་ཞེས་བྲིས་པ་མང་བས་ཚང་མ་

མཆན་བཀོད་མེད།

གང་ཡང་རུང་བ་ཟའོ་ཞེས་བརྗོད་པ་བཞིན་ནོ།།

གསུམ་པ་ནི། གལ་ཏེ་སྐབས་སུ་བབ་པའི་ཡ་གྱལ་གཉིས་ལས་ལྷ་སྦྱིན་ལྟ་བུ་གཅིག་ལ་

ཟན་སྦྱིན་པར་བྱ་བ་མི་སྲིད་ན་གཉིས་ཀའི་ཡུལ་ཅན་གང་ཡང་རུང་བའི་སྒྲ་མི་འཐད་པ་མ་ཡིན་ནམ་

མཆོད་སྦྱིན་ཟ་བ་ཡིན་ན་ལྷ་མཆོད་གང་རུང་ཟའོ་ཞེས་ཇི་ལྟར་བརྗོད། ལྷ་སྦྱིན་མི་ཟ་བའི་མཆོད་སྦྱིན་

ཟ་བ་སྲིད་པའི་ཕྱིར་རོ་ཞེ་ན། མཆོད་སྦྱིན་ཟ་ན་ལྷ་མཆོད་གང་རུང་ཟ་བས་ཁྱབ་ན་གང་ཡང་རུང་བའི་

སྒྲ་གཉིས་ཀའི་ཡུལ་ཅན་ཡིན་པ་མི་འཐད་པའི་སྐྱོན་མེད་པར་ཐལ། སྔ་མ་ལ་ཁྱབ་པ་ཡོད་ཅིང༌། ལྷ་

མཆོད་གང་རུང་གཅིག་ཟའོ་ཞེས་བརྗོད་པའི་སྒྲ་འདིའི་ཡུལ་ནི་མཐའ་གཅིག་ཏུ་ངེས་པ་མ་ཡིན་པར་

རྣམ་པར་བརྟག་པ་ཡིན་པའི་ཕྱིར་རོ། །རྣམ་པར་བརྟག་པ་ནི་ལྷ་སྦྱིན་ཟ་བ་ཡང་མི་འགལ་མཆོད་སྦྱིན་

ཟ་བ་ཡང་མི་འགལ་བའོ། །གཉིས་པ་ནི། རྒྱང་པན་གྱི་གཉིས་བཅས་སྦྱོར་བ་དེ་ལ་ཆོས་ཅན། བུམ་

པ་དེ་བུམ་པ་ཁོ་ནའམ་སེམས་དང་རྫས་གཅིག་པའི་ལུས་ཁོ་ནས་གཉིས་པ་དང་བཅས་པ་སྟེ། ཟླ་

དང་བཅས་པ་དང་རྫས་གཞན་པར་ནི་རྒྱང་པན་རང་ཉིད་ཀྱང་མི་འདོད་དེ། བུམ་པ་ལུས་བུམ་གང་

རུང་ལས་རྫས་གཞན་དུ་དམ་བཅས་པའི་ཕྱིར། གང་ཡང་རུང་བའི་སྒྲ་སྦྱར་བ་ནི་གང་སྲིད་པ་དེ་ཁོ་ན་

གཟུང་བར་བྱའོ། །ཞེས་བྱ་བར་འགྱུར་ན་སྔར་བཤད་པའི་ཚུལ་གྱིས་གཅིག་ཀྱང་སྲིད་པ་མ་ཡིན་ནོ།།

གཉིས་པ་ནི། བུམ་པ་ལུས་བུམ་གང་རུང་ལས་རྫས་གཞན་དུ་རྒྱང་པན་གྱིས་སྒྲུབ་པར་མི་

འོས་པ་ཙམ་དུ་ཟད་པ་མ་ཡིན་ཏེ། དེས་སྒྲུབ་པ་རིགས་པས་མི་འཐད་པའི་ཡང་ཕྱིར། དེ་བསྒྲུབ་བྱ་

དེ་ཅི་ཞིག་སྒྲུབ་པར་ནུས་ཏེ་མི་ནུས་པར་ཐལ། ལུས་ལས་རྫས་གཞན་དང་བུམ་པ་ལས་རྫས་གཞན་

གཉིས་གང་རུང་བུམ་པ་གཅིག་ལ་སྒྲུབ་པ་ལ་ལུས་སམ་བུམ་པ་ལས་རྫས་གཞན་ཡིན་ནོ་ཞེས་རྣམ་

པར་བརྟག་པ་དང་། ལུས་ལས་ཀྱང་རྫས་གཞན་བུམ་པ་ལས་ཀྱང་རྫས་གཞན་ནོ་ཞེས་བསྡུ་བའི་

ཚུལ་གྱིས་སྒྲུབ་པ་ཡང་མི་འཐད་པ་ཡིན་པའི་ཕྱིར། དེས་ན་རྒྱང་པན་པའི་དམ་བཅའི་ཚིག་གི་ཚུལ་

ནི་གསོག་དང་རྫུན་པ་དང་མི་ཤེས་པས་ཀུན་ནས་བསླད་པ་ཡིན་ཏེ། ཞེན་པའི་བརྗོད་བྱས་སྟོང་

བཞིན་དུ་བདེན་ཞེན་གྱིས་དམ་འཆའ་བའི་ཚིག་ཡིན་པ་དེའི་ཕྱིར།

གསུམ་པ་ལ་གསུམ། མདོར་བསྟན་པ་དང༌། རྣམ་པར་བརྟག་པའི་ཚིག་ནང་ཚན་གཉིས་ཀ་

ལ་ཐེ་ཚོམ་ཟ་བ་དང༌། ངེས་པ་དང་ཐེ་ཚོམ་ཟ་བ་འགལ་བའོ། །དང་པོ་ནི། གང་ཡང་རུང་བའི་སྒྲ་རྣམ་

པར་བརྟག་པའི་དོན་ཅན་དུ་བསྒྲུབས་པ་འདི་ནི་ཆོས་ཅན། ཕྱོགས་དང་མཐུན་པའི་ཕྱོགས་གང་ཡང་

རུང་བ་སྒྲ་རྟག་པའམ་མི་རྟག་པར་སྒྲུབ་པའི་རྟགས་ཡང་དག་ཡིན་པ་ཉིད་ཀྱང་བསལ་བ་ཡིན་ཏེ། དེ་

ལ་ཕྱོགས་ཆོས་མཐའ་གཅིག་ཏུ་ངེས་པ་མེད་པར་བསྟན་པའི་ཕྱིར། དེ་འགོག་པ་ལ་སྔ་མ་ཁ་ཅིག་ན་

རེ། ཕྱོགས་དཔེ་ལ་རྗེས་འགྲོ་མེད་པས་རྟགས་སུ་མི་རུང་མཐུན་ཕྱོགས་རྩོད་གཞི་ལ་མ་གྲུབ་པས་

རྟགས་སུ་མི་རུང་བས་ཕྱོགས་དང་མཐུན་ཕྱོགས་གང་རུང་རྟགས་སུ་མི་རུང་ངོ་ཟེར་བ་ནི་མི་རིགས་

ཏེ། སྔར་བ་ལང་ངམ་བ་མེན་གང་རུང་གཞི་འགར་རྭ་ཅན་དཔོག་པའི་རྟགས་ཡང་དག་ཏུ་བཞག་པ་

རང་ཉིད་ཀྱིས་ཁས་བླངས་པ་དང་འགལ་བའི་ཕྱིར་དང༌། དེ་ཡང་རྟགས་ཡང་དག་མ་ཡིན་པར་ཁས་

བླང་དགོས་པའི་ཕྱིར་རོ། །གཞི་སྒྲ་ཚད་མས་ངེས་ཀྱང་ཕྱོགས་སུ་མ་ངེས་པ་ལ་ཕྱོགས་དང་མཐུན་

ཕྱོགས་གང་རུང་གི་སྒྲ་ཡ་གྱལ་གཉིས་ཀ་ལ་ཐེ་ཚོམ་ཟ་བ་ཡིན་པས་ཕྱོགས་ལ་ཐེ་ཚོམ་ཟ་བ་ན་མ་

གྲུབ་པའི་གཏན་ཚིགས་སུ་འགྱུར་བ་ཡིན་ནོ། །གཉིས་པ་ནི། སྐྱོན་གཞན་ཡང་ཕྱོགས་དང་མཐུན་

ཕྱོགས་གང་རུང་དེ་སྒྲ་ལ་ཕྱོགས་ཆོས་མཐའ་གཅིག་ཏུ་མ་གྲུབ་པ་ཉིད་ཡིན་ཏེ། སྒྲ་དེ་ཕྱོགས་དང་

མཐུན་ཕྱོགས་གཉིས་ཀར་སྲིད་པར་མི་འགལ་ན་སྒྲ་དེ་ལ་གང་རུང་གི་ཕྱོགས་ཆོས་མཐའ་གཅིག་ཏུ་

གྲུབ་པ་དེ་ལྟར་འགྱུར་ན་ཡང༌། གཉིས་ཀར་སྲིད་པར་མི་འགལ་བ་དེ་ལྟ་མ་ཡིན་པའི་ཕྱིར།

གསུམ་པ་ནི། སྒྲ་དེ་ཕྱོགས་སུ་མཐའ་གཅིག་ཏུ་ཚད་མས་ངེས་པའི་ཕྱིར་ཕྱོགས་དང་མཐུན་

ཕྱོགས་གང་ཡང་རུང་བ་ཇི་ལྟར་མ་ཡིན་ཞེ་ན། འདི་ལྟར་ཕྱོགས་སུ་མཐའ་གཅིག་ཏུ་ངེས་པ་རྣམ་པ་

དེ་ལྟ་བུའི་སྒྲ་དེ་ནི་ཆོས་ཅན། ཡ་གྱལ་ལ་ཐེ་ཚོམ་ཟ་བའི་ཕྱོགས་དང་མཐུན་པའི་ཕྱོགས་དག་ལས་

གང་ཡང་རུང་བ་ནི་མ་ཡིན་པར་ཐལ། ཕྱོགས་ཉིད་དུ་མཐའ་གཅིག་ཏུ་ཚད་མས་ངེས་པ་ཡིན་པའི་

ཕྱིར། ཁྱབ་པར་ཐལ། ཡ་གྱལ་གཉིས་སུ་ཐེ་ཚོམ་ཟ་བས་རྣམ་པར་བརྟག་པ་དང་མཐའ་གཅིག་ཏུ་

སོ་སོར་ངེས་པ་འགལ་བའི་ཕྱིར་རོ། །མཐའ་གཅིག་ཏུ་ངེས་པ་ནི་ཡ་གྱལ་ལ་ཐེ་ཚོམ་ཟ་བ་མེད་

པ་ཡིན་ལ་རྣམ་པར་བརྟག་པ་ནི་ཡ་གྱལ་ལ་ཐེ་ཚོམ་དང་བཅས་པས་འགལ་བ་ཡིན་ནོ། །གཞུང་

འདིས་སྒྲ་དེ་ཕྱོགས་ཁོ་ནར་ཚད་མས་ངེས་ན། ཕྱོགས་སམ་མཐུན་ཕྱོགས་གང་རུང་ཡིན་ཞེས་ཡ་

གྱལ་ལ་ཐེ་ཚོམ་ཟ་བ་འགལ་བར་བསྟན་པ་ཡིན་གྱི། ཕྱོགས་ཡིན་ན་ཕྱོགས་དང་མཐུན་ཕྱོགས་གང་

རུང་མ་ཡིན་པས་ཁྱབ་པར་བསྟན་པ་ནི་མ་ཡིན་ཏེ། བུམ་པ་ཡིན་ན་ཀ་བུམ་གང་རུང་མ་ཡིན་པས་

ཁྱབ་པ་ནི་སྔོན་མེད་པ་ཞིག་གོ །ཀ་བུམ་གང་ཡིན་མ་ངེས་པར་ཀ་བུམ་གང་རུང་གཅིག་ཡིན་ནོ་

ཞེས་བརྗོད་པས་ཀྱང་ཡ་གྱལ་གཉིས་ཀ་ལ་ཐེ་ཚོམ་འདྲེན་པར་བྱེད་ཅིང་ཀ་བ་ལ་འཇུག་པར་ཡང་

མི་འགལ། བུམ་པ་ལ་འཇུག་པར་ཡང་མི་འགལ་བའི་དོན་ཡིན་གྱི། ཀ་བུམ་གང་རུང་གཅིག་ཡིན་

ན་ཀ་བ་ཡིན་པར་ཡང་མི་འགལ། བུམ་པ་ཡིན་པར་ཡང་མི་འགལ་བ་དངོས་པོ་ལ་གནས་པའི་དོན་

ནི་མ་ཡིན་ནོ། །ཡ་གྱལ་ལ་ཐེ་ཚོམ་ཟ་ཡང་གང་རུང་ཚད་མས་ངེས་པ་ཡོད་དེ། ཕྱོགས་ཆོས་ཅན་

གྱི་མཉན་བྱ་སྒྲ་མི་རྟག་པར་སྒྲུབ་པའི་མཐུན་ཕྱོགས་མི་མཐུན་ཕྱོགས་གང་རུང་གཅིག་ལ་ཡོད་པར་

ཚད་མས་ངེས་ཀྱང་ཡ་གྱལ་གཉིས་ལ་ཡོད་པར་ཐེ་ཚོམ་ཟ་བ་བཞིན་ནོ། །འོ་ན་འདིར་ཡང་ཡ་གྱལ་

ལ་ཐེ་ཚོམ་ཟ་ཡང་གང་རུང་ཚད་མས་ངེས་པས་ཕྱོགས་ཆོས་གྲུབ་བོ་ཞེ་ན། མི་མཚུངས་ཏེ། འདིར་

ཡ་གྱལ་ཕྱོགས་སམ་མི་མཐུན་ཕྱོགས་སུ་ཐེ་ཚོམ་ཟ་ན་གང་རུང་དུ་ཚད་མས་ངེས་པའི་གཞི་ཚད་

མས་མི་འགྲུབ་པའི་ཕྱིར་རོ། །སྒྲ་ཕྱོགས་ཡིན་མིན་ཐེ་ཚོམ་ཟ་ན་རྩོད་གཞི་ཡིན་མིན་ཡང་ཐེ་ཚོམ་ཟ་

བས་གང་རུང་གི་རྟགས་ཀྱི་གཞིར་མི་ངེས་པའི་ཕྱིར་རོ།།

གཉིས་པ་ཁྱད་པར་ལུས་ལས་རྫས་གཞན་བསྒྲུབ་བྱར་ཁས་ལེན་དགོས་པ་ལ་གསུམ། 

ཤུགས་ཀྱིས་ལུས་ལས་རྫས་གཞན་བསྒྲུབ་བྱ་ཡིན་པ་དང༌། སྤྱི་སྒྲས་བྱེ་བྲག་གོ་བའི་དཔེ་དང༌། སྤྱི་

སྒྲས་བྱེ་བྲག་གོ་བ་ཁྱད་པར་གྱིས་སྒྲས་ཟིན་པ་མི་དགོས་པའོ། །དང་པོ་ནི། བུམ་པ་དེ་ལུས་བུམ་

གང་རུང་ལས་རྫས་གཞན་བསྒྲུབ་བྱར་དམ་བཅས་པས་བུམ་པ་ལ་ལུས་ཉིད་རྫས་གཞན་རྟོགས་

པར་འགྱུར་གྱི་བུམ་པ་རྫས་གཞན་ནི་རྟོགས་པར་འགྱུར་བ་མ་ཡིན་ཏེ། ལུས་བུམ་གང་རུང་ལས་

རྫས་གཞན་ཡིན་ཏེ། ཞེས་དོན་རྣམས་ལ་སྤྱིར་བརྗོད་ཀྱང་བུམ་པ་བུམ་པ་ལས་དོན་གཞན་དུ་

འགལ་བའི་ཤུ གས་ཀྱིས་ཁྱད་པར་བུམ་པ་ལ་ལུས་རྫས་གཞན་བསྒྲུབ་བྱར་གནས་པའི་ཕྱིར། ཡང་

ནི་གནོད་པ་གཞན་སྟོན་པའོ།།

གཉིས་པ་ནི། དཔེར་ན་འགའ་ཞིག་ཟས་ལ་འོངས་སོ་ཞེས་བྱ་བས་རི་འམ་ཤིང་འོངས་པ་ལ་

ནི་དོགས་པར་འགྱུར་བ་མ་ཡིན་པ་བཞིན་ནོ། །གསུམ་པ་ནི། ཁྱད་པར་གྱི་སྒྲ་དང་མ་འབྲེལ་བས་སྤྱི་

སྒྲས་ཁྱད་པར་མི་གོའ་ོཞེ་ན། ཁྱད་པར་གྱི་སྒྲ་དངོས་སུ་སྦྱར་བ་ཉེ་བར་བྱས་པ་ཁོ་ན་ཉིད་ནི་སྤྱིའི་སྒྲ་

རྣམས་ཀྱི་ཁྱད་པར་བློ་ཡུལ་དུ་རྣམ་པར་འཇོག་ཅིང་གོ་བར་བྱེད་པའི་རྒྱུ་མ་ཡིན་པར་ཐལ། ཁྱད་པར་

གྱི་སྒྲ་དངོས་སུ་མ་སྦྱར་བ་འོན་ཀྱང་སྐབས་དང་ཤུ གས་ལ་སོགས་པ་ལ་ཡང་བརྟེན་ནས་སྤྱི་སྒྲས་བྱེ་

བྲག་གོ་བ་ཡིན་པའི་ཕྱིར། གསུམ་པ་ནི། གཉིས་བཅས་སྦྱོར་བ་ལ་ཉེས་པ་དུ་མ་དང་བཅས་པ་དེའི་

ཕྱིར། བུམ་པ་སེམས་དང་རྫས་གཅིག་པའི་ལུས་དང་བུམ་པ་གང་ཡང་རུང་བའི་སྤྱི་ལས་དོན་གཞན་

དུ་འགྱུར་བ་ནི་མ་ཡིན་ཏེ། དོན་གཞན་དུ་གྱུར་པ་ཡ་གྱལ་གཉིས་ཀ་མི་འཐད་པའི་ཕྱིར་རོ། །དོན་

གཞན་དུ་གྱུར་པ་ཡ་གྱལ་འགའ་ཞིག་ཡོད་པ་ཡང་མ་ཡིན་ཏེ། ཡ་གྱལ་གཉིས་ལས་གཅིག་ཀྱང་རྫས་

གཞན་དུ་རིགས་པས་མི་འཐད་ཅིང་ཁས་མ་བླངས་པའི་ཕྱིར་རོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། བུམ་པ་རང་ཉིད་རང་གི་ཟླ་བོར་

འགལ་བས་བུམ་པའི་སྟེང་དུ་བུམ་པའི་གཉིས་བཅས་སྒྲུབ་ཏུ་མི་རུང༌། ལུས་དཔེ་ལ་རྗེས་འགྲོ་མེད་

པས་བསྒྲུབ་བྱར་མི་རུང་བས་གང་ཡང་རུང་བའི་སྤྱི་བསྒྲུབ་བྱར་མི་རུང་ན། སྒྲ་ལ་མི་རྟག་པ་སྒྲུབ་པ་

ན་ཡང་སྒྲའི་མི་རྟག་པ་དཔེ་བུམ་པ་ལ་རྗེས་འགྲོ་མེད་པས་ཁྱབ་པ་མི་འགྲུབ་བུམ་པའི་མི་རྟག་པ་སྒྲ་

ལ་མེད་པས་ཕྱོགས་ཆོས་མི་འགྲུབ་བོ་ཞེས་སྒྲ་དང་བུམ་པའི་ཁྱད་པར་གྱིས་རྟོག་ན་མི་རྟག་པ་ཙམ་

ཡང་བསྒྲུབ་བྱར་མི་འགྱུར་བས་སྒྲ་ལ་མི་རྟག་པ་ཙམ་སྒྲུབ་པ་ལ་ཡང་ཉེས་པ་མཚུངས་སོ་ཞེ་ན།

གཉིས་པ་ནི། དེ་གཉིས་ཉེས་པ་མཚུངས་པ་མ་ཡིན་ཏེ། སྒྲ་དང་བུམ་པ་གང་གི་ཡང་འཇིག་

པ་མ་ཡིན་པའི་མི་རྟག་པ་ཙམ་ཉིད་ཚད་མས་གྲུབ་པས་ནི་སྒྲ་མི་རྟག་པ་དེ་དང་ལྡན་པར་བྱས་པའི་

རྟགས་ཀྱིས་སྒྲུབ་ནུས་པའི་ཕྱིར་རོ། །དཔེ་དེ་བཞིན་དུ་དོན་ལ་ཁས་ལེན་མི་ནུས་ཏེ། བུམ་པ་དེ་

ལུས་སེམས་རྫས་གཅིག་པའི་ལུས་དང་བུམ་པ་གང་རུང་གི་སྤྱི་ལས་རྫས་གཞན་དུ་རྟགས་ཀྱིས་

སྒྲུབ་མི་ནུས་པར་ཐལ། བུམ་པ་དེ་དེ་གཉིས་འགའ་ཞིག་ལས་དོན་གཞན་དུ་གྱུར་པར་ཁས་ལེན་

ནུས་ན། དེ་གཉིས་གང་ཡང་རུང་བ་ལས་དོན་གཞན་གྱི་ངོ་བོར་གྱུར་པ་སྒྲུབ་ནུས་པ་ཡིན་ན་ཡང་

ཡ་གྱལ་གང་ལས་ཀྱང་རྫས་གཞན་མ་ཡིན་པའི་ཕྱིར།

གཉིས་པ་འདོད་པ་སྨོས་པའི་རྣམ་བཅད་ཀྱི་དགོས་པ་བཤད་པ་ལ་གསུམ། མདོར་བསྟན་

པ་དང༌། རྒྱས་པར་བཤད་པ་དང༌། ཞེ་འདོད་ཀྱི་བསྒྲུབ་བྱ་ངོས་གཟུང་བའོ། །དང་པོ་ནི། རྒོལ་བའི་

ཞེ་བས་འདོད་པའི་ཕྱོགས་བསྒྲུབ་བྱར་བརྗོད་པ་འདིས་ནི་ཆོས་ཅན། དགོས་པ་གཞན་ཡང་བསྟན་

པ་ཡིན་ཏེ། བྱེ་བྲག་པས་གྲངས་ཅན་པ་ལ་སྒྲ་མི་རྟག་པར་བསྒྲུབས་པ་ན་གྲངས་ཅན་པ་ན་རེ། གཞི་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 63

སྒྲའི་སྟེང་དུ་ཆོས་ཅན་སྒྲའི་སྤྱི་དོན་གཞན་དག་གིས་ཁྱད་པར་དུ་བྱས་པའི་ཆོས་དོན་གཞན་དང་

ཆོས་དོན་གཞན་གྱིས་ཁྱད་པར་དུ་བྱས་པའི་ཆོས་ཅན་སྒྲ་སྤྱི་དོན་གཞན་དག་འགོག་པས་ཞེ་འདོད་

ལ་གནོད་པའི་འགལ་བར་འདོད་པ་ཡང་བསལ་བ་ཡིན་པའི་ཕྱིར། གཉིས་པ་ལ་གསུམ། རྒོལ་བ་

དེས་ཚོགས་སྤྱི་དོན་གཞན་མི་སྒྲུབ་པའི་དཔེ་དང༌། དེ་བཀག་པས་རྒོལ་བའི་ཞེ་འདོད་ལ་མི་གནོད་

པ་དང༌། དེའི་རྒྱུ་མཚན་ནོ། །དང་པོ་ནི། དཔེར་ན་སྒྲ་ནི་ཆོས་ཅན། མི་རྟག་པས་ཁྱད་པར་དུ་བྱས་

པའི་སྒྲའི་སྤྱི་དོན་གཞན་དང་ལྡན་པ་མ་ཡིན་པའམ་སྒྲ་ལ་སྒྲའི་སྤྱི་དོན་གཞན་གྱིས་ཁྱད་པར་དུ་

བྱས་པའི་མི་རྟག་པ་དོན་གཞན་དང་ལྡན་པ་མ་ཡིན་ནོ། །ཞེས་བྱ་བ་ལྟ་བུ་སྟེ་འདི་ནི་རྣམ་བཅད་

ཀྱི་གནས་ཉེ་བར་གཟུང་བ་ཡིན་ཏེ། བྱེ་བྲག་པས་སྒྲ་ལ་རྟག་པ་ཙམ་བཀག་པ་ན་སྤྱི་རྟག་པ་ཡང་

བཀག་པས་སྒྲའི་སྟེང་དུ་མི་རྟག་པས་ཁྱད་པར་དུ་བྱས་པའི་སྒྲའི་སྤྱི་དོན་གཞན་དང་སྒྲའི་སྤྱི་དོན་

གཞན་གྱིས་ཁྱད་པར་དུ་བྱས་པའི་མི་རྟག་པ་ཡང་བཀག་པས་ཞེ་འདོད་ཀྱི་བསྒྲུབ་བྱ་བཀག་ཅིང་དེ་

དག་དང་ལྡན་པ་མ་ཡིན་པར་བསྒྲུབས་སོ་ཞེས་གྲངས་ཅན་ཟེར་ཏོ། །སྒྲ་སྐད་ཅིག་གིས་འཇིག་པ་མ་

ཡིན་པར་གཉིས་ཀ་ཡང་འདོད་མོད་ཀྱི་གྲངས་ཅན་ལ་རྒྱུན་གྱི་མི་རྟག་པ་བསྒྲུབས་པ་ཡིན་ནོ། །དེ་

ལ་སློབ་དཔོན་གྱིས་ཟུར་ན་གནས་པས་དགག་པ་མཛད་དོ།།

གཉིས་པ་ནི། བྱེ་བྲག་པས་སྒྲ་ལ་མི་རྟག་པ་ཙམ་བསྒྲུབས་པའི་ཚེ་ཆོས་ཅན་སྒྲ་ལ་ཚོགས་

སྤྱི་དོན་གཞན་བཀག་པ་ནི་སྟེ་ཚོགས་སྤྱི་དོན་གཞན་བཀག་པའི་སྒོ་ནས་ཞེ་འདོད་ཀྱི་བསྒྲུབ་བྱ་ལ་

གནོད་པའི་འགལ་བར་སོང་བ་མ་ཡིན་པར་ཐལ། དེའི་ཚེ་བྱེ་བྲག་པས་སྒྲ་ལ་ཚོགས་སྤྱི་དོན་གཞན་

བསྒྲུབ་བྱར་བཟུང་བ་མེད་པའི་ཕྱིར། དེར་ཐལ། སྒྲ་ལ་མི་རྟག་པ་ཙམ་བསྒྲུབ་བྱར་བཟུང་བ་ཡིན་གྱི། 

སྒྲ་མི་རྟག་པའི་སྒྲ་དོན་གཞན་དང་ལྡན་པ་བསྒྲུབ་བྱར་བཟུང་བ་མ་ཡིན་པའི་ཕྱིར།

གསུམ་པ་ནི། དེ་ལྟ་ན་སྒྲ་མི་རྟག་པར་བསྒྲུབས་པའི་ཚེ་སྒྲ་མི་རྟག་པར་བསྒྲུབས་པར་

མི་འགྱུར་གྱི་སྒྲ་དེ་མི་རྟག་པའི་སྒྲའི་སྤྱི་དོན་གཞན་དང་ལྡན་པར་བསྒྲུབས་པར་འགྱུར་བར་ཐལ། 

དེའི་ཚེ་སྒྲ་ལ་མི་རྟག་པའི་སྒྲའི་སྤྱི་དོན་གཞན་དང་ལྡན་པར་སྒྲུབ་པའི་ཕྱིར། རྟགས་ཁས་བླངས་

པ་དེ་ཉིད་གསལ་བར་བྱེད་པ་ནི་སྒྲ་ལ་མི་རྟག་པ་ཙམ་བསྒྲུབས་པ་ན་ཡང་ཚོགས་སྤྱི་དོན་གཞན་

བསྒྲུབས་པ་དེ་ལྟ་བུར་གྱུར་པར་འདོད་པའི་ཕྱིར། དེས་ན་བྱེ་བྲག་པས་སྒྲ་མི་རྟག་པར་བསྒྲུབས་

པའི་ཚེ་ན། ཚོགས་སྤྱི་དོན་གཞན་བཀག་པའི་སྒོ་ནས་ཞེ་བས་འདོད་པ་ལ་གནོད་པ་འགའ་ཡང་

མེད་པར་ཐལ། དེའི་ཚེ་ཚོགས་སྤྱི་དོན་གཞན་དེ་ཡང་བསྒྲུབ་བྱར་འདོད་པ་མ་ཡིན་པའི་ཕྱིར། 

འདིས་ནི་རྒོལ་བས་རྩོད་པའི་ཚེ་དམ་བཅས་ཚོད་དེ་ཉིད་ལ་ཚད་མས་གནོད་ན་འགལ་བར་འགྱུར་

བ་ཡིན་གྱི། དེའི་ཚེ་བསྒྲུབ་བྱར་མ་བཟུང་ཡང་བསྒྲུབ་བྱར་བཟུང་བ་དེའི་ཁྱབ་བྱེད་ལ་སོགས་

པའི་ཆོས་གཞན་ལ་གནོད་པར་མཐོང་ནས་སྐབས་ཀྱི་བསྒྲུབ་བྱ་ལ་ཡང་གནོད་པ་ཡིན་ནོ་ཞེས་སྨྲ་

བ་དག་ཀྱང་ཕྱོགས་ཀྱི་མཚན་ཉིད་ཀྱི་ཟུར་དུ་འདོད་པ་སྨོས་པས་བསལ་བ་ཡིན་ནོ། །ཞེས་པའི་ 

དོན་དུ་ཤེས་པར་བྱའོ།།

གསུམ་པ་ལ་གསུམ། ཡང་དག་དང་འགལ་བར་འགྱུར་བ་བསྒྲུབ་བྱ་ལ་བལྟོས་པ་དང༌། 

འགལ་རྟགས་ལ་ཚོགས་སྤྱི་ཕྱིན་ཅི་ལོག་ཏུ་བྱེད་པས་ཁྱབ་པ་དང༌། འགལ་རྟགས་ཀྱི་དབྱེ་བའ།ོ །དང་

པོ་ནི། ཚོགས་སྤྱི་དོན་གཞན་བཀག་པས་ཞེ་འདོད་ལ་མི་གནོད་པ་དེའི་ཕྱིར། བྱས་པ་ཆོས་ཅན། 

ཆོས་ཅན་སྒྲ་ལ་འདོད་པའི་སྤྱི་མི་རྟག་པ་གྲུབ་པའི་སྒོ་ནས་དེ་ལ་གཏན་ཚིགས་ཡང་དག་ཏུ་སོང་བ་

ཡིན་ཏེ། སྒྲ་ལ་ཆོས་མི་རྟག་པ་འབའ་ཞིག་ཁོ་ན་སྒྲུབ་པ་ལ་ཚུལ་གསུམ་ཚང་བའི་སྒོ་ནས་རྒོལ་བའི་

འདོད་པ་གྲུབ་པ་དེ་ལྟ་ཡིན་པའི་ཕྱིར། སྒྲ་ལ་རྟག་པ་བསྒྲུབ་འདོད་ན་རྒོལ་བའི་འདོད་ཡུལ་ལ་གནོད་

པ་བྱས་པ་འགལ་བའི་གཏན་ཚིགས་ཡིན་ཏེ། དེ་བསྒྲུབ་འདོད་ན་རྒོལ་བའི་འདོད་ཡུལ་ཕྱིན་ཅི་ལོག་

ཏུ་བྱ་བའམ་བྱས་པའི་སྒོ་ནས་ཕྱོགས་ཆོས་གྲུབ་ཀྱང་རྗེས་ཁྱབ་ཕྱིན་ཅི་ལོག་ཏུ་གྱུར་པ་དེ་ལྟ་ཡིན་

པའི་ཕྱིར། ཡང་ན་གཞུང་སྔ་མ་ལ་བྱས་པ་སྒྲ་མི་རྟག་པ་དང་རྟག་པར་སྒྲུབ་པ་ལ་རྟགས་ཡང་དག་དང་

འགལ་རྟགས་སུ་བསྒྲུབས་ནས་ཚོགས་སྤྱི་སྒྲུབ་ན་རྟགས་ཡང་དག་དང་འགོག་ན་འགལ་རྟགས་སུ་

འགྱུར་བ་མ་ཡིན་ནམ། ཆོས་འབའ་ཞིག་སྒྲུབ་པའམ་ཕྱིན་ཅི་ལོག་ཏུ་བྱེད་པས་དེ་ལྟར་འགྱུར་ཞེ་ན། 

རྩོད་གཞིའི་སྟེང་དུ་དེ་ལྟར་བྱེད་པས་སྐྱོན་མེད་དོ་ཞེས་གཞུང་ཕྱི་མ་སྐྱོན་སྤོང་དུ་བཤད་དོ།།

གཉིས་པ་ནི། ཆོས་ཅན་གྱི་ཁྱད་པར་ལ་གནོད་པ་ལ་སོགས་པའི་འགལ་རྟགས་གཞན་

ཡང་ཡོད་པ་མ་ཡིན་ནམ། ཚོགས་སྤྱི་ཕྱིན་ཅི་ལོག་ཏུ་བྱེད་པ་ཁོ་ན་འགལ་བ་ཡིན་ཞེ་ན། ཚོགས་སྤྱི་

ཕྱིན་ཅི་ལོག་ཏུ་བྱེད་པ་ཁོ་ན་འགལ་རྟགས་ཡིན་ན། ཆོས་ཅན་གྱི་ཁྱད་པར་ལ་གནོད་པ་ལ་སོགས་

པའི་འགལ་རྟགས་མི་རུང་བའི་སྐྱོན་མེད་པར་ཐལ། འགལ་བའི་གཏན་ཚིགས་ནི་ཆོས་ཅན་གྱི་ཁྱད་

པར་ལ་གནོད་པ་ལ་སོགས་པ་ཐམས་ཅད་དུ་ཚོགས་སྤྱི་དེ་ཕྱིན་ཅི་ལོག་ཏུ་བྱེད་པ་ཁོ་ནས་ཁྱབ་

པའི་ཕྱིར་རོ། །འགལ་རྟགས་ཡིན་ན་རྒོལ་བའི་ཞེ་འདོད་ཕྱིན་ཅི་ལོག་ཏུ་བྱེད་པའི་ངེས་པ་མེད་དེ། 

གྲངས་ཅན་གྱིས་མིག་སོགས་བདག་དོན་བྱེད་པར་སྒྲུབ་པར་བྱེད་པ་ལྟ་བུ། ཞེ་འདོད་ཀྱི་བསྒྲུབ་བྱ་

ཡིན་ཡང་འདུས་ཤིང་བསགས་པས་དེ་མི་སྒྲུབ་ཅིང་དེ་ལས་ཕྱིན་ཅི་ལོག་སྒྲུབ་པས་རྒོལ་བའི་འདོད་

ཡུལ་ཕྱིན་ཅི་ལོག་ཏུ་བྱེད་པ་ཡིན་ཡང༌། སངས་རྒྱས་པས་སྒྲ་མི་རྟག་པ་ཞེ་འདོད་ཀྱི་བསྒྲུབ་བྱར་

གཟུང་བའི་ཚེ། བྱས་པ་སྒྲ་རྟག་པར་སྒྲུབ་པའི་འགལ་རྟགས་ཡིན་ཡང་རྒོལ་བའི་ཞེ་འདོད་ལ་གནོད་

པའི་འགལ་རྟགས་མ་ཡིན་ཏེ། སྒྲ་རྟག་པ་ཞེ་འདོད་ཀྱི་བསྒྲུབ་བྱར་མ་གཟུང་བའི་ཕྱིར་རོ།།

གསུམ་པ་ལ་གཉིས། སྤྱིའི་དོན་དང༌། ཚིག་གི་དོན་ནོ། །དང་པོ་ལ་གསུམ། འགལ་རྟགས་

ཀྱི་མཚན་ཉིད་དང༌། དབྱེ་བ་དང༌། རྟགས་ཡང་དག་ལ་མཚུངས་པའི་སྐྱོན་སྤང་བའོ། །དང་པོ་ནི། 

ཕྱོགས་ཆོས་གྲུབ་ནས་རྗེས་སུ་འགྲོ་ལྡོག་གི་ཁྱབ་པ་ཕྱིན་ཅི་ལོག་ཏུ་ངེས་པའོ། །བསྒྲུབ་བྱ་འགོག་

ནུས་ཀྱི་གཏན་ཚིགས་ཞེས་སམ། བསྒྲུབ་བྱ་ལ་གནོད་པའི་གཏན་ཚིགས་ཞེས་པ་རྣམས་དང་དོན་

གཅིག་ཏུ་ཤེས་པར་བྱའོ།།

གཉིས་པ་ལ་དབྱེ་བ་དངོས་དང༌། ཆོས་ཅན་གྱི་ངོ་བོ་ལ་གནོད་པ་འབབ་པའི་གཏན་ཚིགས་

བྱེ་བྲག་ཏུ་བཤད་པའོ། །དང་པོ་ནི། ནམ་མཁའ་དངོས་པོ་བ་ཆོས་ཅན། དངོས་པོ་ཡིན་ཏེ། དོན་བྱེད་

ནུས་པས་སྟོང་པའི་ཕྱིར་ཞེས་སམ། མི་རྟག་སྟེ། བྱས་པས་སྟོང་པའི་ཕྱིར། ཞེས་པ་སྟེ། ཚིག་ལ་

འཆེལ་བ་བློ་གྲོས་ཆུང་ངུ་དག་ཀྱང་རྗེས་སུ་བཟུང་བའི་ཕྱིར་བཤད་དོ། །རྟགས་ཡང་དག་ཏུ་འགོད་

པའི་ཚེ་མི་རྟག་པས་སྟོང་སྟེ་ཞེས་བྱའོ། །ཆོས་ཅན་གྱི་ཁྱད་པར་ལ་གནོད་པ་ནི་དཔེར་ན། འདུས་པ་

མ་ཡིན་པའི་ཡུལ་ཅན་མིག་སོགས་ཆོས་ཅན། གཞན་དོན་བྱེད་དེ། འདུས་ཤིང་བསགས་པའི་ཕྱིར་

ཞེས་པ་ལྟ་བུའོ། །ཆོས་ཀྱི་ངོ་བོ་ལ་གནོད་པ་ནི་དཔེར་ན། སྒྲ་ཆོས་ཅན། རྟག་སྟེ། བྱས་པའི་ཕྱིར་ཞེས་

པ་ལྟ་བུའོ། །ཆོས་ཀྱི་ཁྱད་པར་ལ་གནོད་པ་ནི་དཔེར་ན། མིག་སོགས་ཆོས་ཅན། འདུས་པ་མ་ཡིན་

པའི་ཡུལ་ཅན་གཞན་གྱི་དོན་བྱེད་དེ། འདུས་ཤིང་བསགས་པའི་ཕྱིར་ཞེས་པ་ལྟ་བུའོ། །ཁྱད་པར་དུ་

འགྱུར་བའི་ཚུལ་ནི་སྔར་བཤད་ཟིན་ཏོ།།

གཉིས་པ་ནི། བྱེ་བྲག་པ་དག་འདུས་མ་བྱས་ཀྱི་ནམ་མཁའ་དགག་བྱ་བཅད་པ་ལ་མི་ལྟོས་

པའི་དངོས་པོར་འདོད་ཅིང༌། སངས་རྒྱས་པ་དང་བྱེ་བྲག་པ་གཉིས། ནམ་མཁའི་དོན་མཐུན་སྣང་དུ་

གྲུབ་པ་མེད་ལ། གཞན་གྱིས་བཏགས་པ་ལྟར་ནམ་མཁའ་དངོས་པོར་གྱུར་པ་ཆོས་ཅན་དུ་བཟུང་

ནས་བཀག་ན་ཡང་ཚད་མས་ཁེགས་པས་རྟགས་དེའི་ཞེ་འདོད་ཀྱི་བསྒྲུབ་བྱ་ཉིད་ཆོས་ཅན་དུ་

གཟུང་བ་ཡིན་ནོ། །ནམ་མཁའ་དངོས་པོར་གྱུར་པ་ཁེགས་པའི་གཞི་མི་སྲིད་ན་ནམ་མཁའ་དངོས་

པོར་གྱུར་པ་ཡོད་དགོས་ལ། གཞི་ཡོད་ན་དེ་ཉིད་རྩོད་གཞིར་བཟུངས་ནས་ནམ་མཁའ་དངོས་པོར་

གྱུར་པ་བཀག་པས་ཆོག་མོད་ཞེ་འདོད་ཀྱི་བསྒྲུབ་བྱ་རྩོད་གཞིར་བཟུང་བས་ཅི་བྱ་ཞེ་ན། སྐྱོན་མེད་

དེ། ནམ་མཁར་སྣང་བའམ་ནམ་མཁའ་ཆོས་ཅན་དུ་བཟུངས་ནས་དངོས་པོ་མ་ཡིན་ཏེ་ཞེས་བཀག་

ན་ཡང་རུང་མོད་ཀྱི། བྱེ་བྲག་པ་ནམ་མཁའ་དང་ནམ་མཁར་སྣང་བ་དོན་གཅིག་ཏུ་འདོད་ཅིང་ནམ་

མཁའ་སྣང་བའི་རྟོག་པ་སྒྲུབ་འཇུག་ཏུ་འདོད་ཅིང་འདུས་མ་བྱས་ཀྱི་ནམ་མཁའ་སྣང་བ་ཚད་མས་

གྲུབ་དུས་ན་དངོས་པོ་ཚད་མས་གྲུབ་པར་འདོད་པས་ཐོག་མར་དེ་ལ་ཤེས་འདོད་འཚོལ་བ་ལས་

ནམ་མཁའ་དངོས་པོར་གྱུར་པ་ཆོས་ཅན་གྱི་ངོ་བོར་གཟུངས་ནས་དེ་དོན་བྱེད་ནུས་པ་ཡིན་པ་

བཀག་པའི་སྒོ་ནས་དངོས་པོ་ཡིན་པ་བཀག་ན་ཚེགས་ཆུང་ངོ༌། །ནམ་མཁར་སྣང་བ་རྩོད་གཞིར་

གཟུངས་ན་ཡང་ཤེས་འདོད་མི་རྙེད་པའི་སྐྱོན་མེད་དེ། སངས་རྒྱས་པས་དེ་དངོས་པོ་ཡིན་པ་ལ་

ལན་མེད་ཀྱི་སུན་འབྱིན་དུ་མ་བརྗོད་པ་ན་དངོས་པོ་ཡིན་མིན་ཐེ་ཚོམ་ཟ་ཞིང་མཐའ་གཅིག་ཏུ་ཤེས་

པར་འདོད་པའི་ཤེས་འདོད་རྙེད་པར་འགྱུར་བ་ཡིན་ནོ། །དཔེར་ན་འོག་ནས་འཆད་པར་འགྱུར་

བའི་མཚན་ཉིད་ལྔ་ལྡན་གྱི་གཙོ་བོར་སྣང་བ་རྩོད་གཞིར་གཟུང་བ་ལ་ཤེས་འདོད་འཇུག་པ་བཞིན་

ནོ། །དེ་དག་ལ་མཚན་ཉིད་ནི། དེ་སྒྲུབ་ཀྱི་ཕྱོགས་ཆོས་གྲུབ་ཅིང་རྗེས་སུ་འགྲོ་ལྡོག་གི་ཁྱབ་པ་ཕྱིན་

ཅི་ལོག་ཏུ་ངེས་པ་གང་ཞིག་ཞེ་འདོད་ཀྱི་བསྒྲུབ་བྱ་ཆོས་ཅན་དུ་སྒྲས་བཀོད་པ་ཞེས་དང༌། ཡང་ན་

ཆོས་ཅན་གྱི་ངོ་བོ་སྒྲུབ་པ་ལ་ཕྱོགས་ཆོས་གྲུབ་ཅིང་ཁྱབ་པ་ཕྱིན་ཅི་ལོག་ཏུ་ངེས་པ་ཞེས་བཤད་

དོ། །གཞན་རྣམས་ལ་རྩོད་གཞིའི་སྟེང་དུ་ཆོས་ཅན་གྱི་ཁྱད་པར་དང་ཆོས་ཀྱི་ངོ་བོ་དང་ཁྱད་པར་

སྒྲུབ་པ་ལ་ཞེས་སྦྱར་རོ།།

གསུམ་པ་ནི། འགལ་བའི་གཏན་ཚིགས་ལ་ཆོས་ཅན་གྱི་ངོ་བོ་དང་ཁྱད་པར་དང་ཆོས་ཀྱི་

ངོ་བོ་དང་ཁྱད་པར་བསྒྲུབས་པས་འགལ་རྟགས་སུ་སོང་བ་བཞི་དབྱེར་ཡོད་ན། གཏན་ཚིགས་ཡང་

དག་ལ་ཡང་དེ་བཞིན་བསྒྲུབས་པས་ཡང་དག་ཏུ་སོང་བ་བཞི་ཅིའི་ཕྱིར་དབྱེར་མི་རུང་ཞེ་ན། སྐྱོན་

མེད་དེ། འདིར་ནི་གྲངས་ཅན་རང་ཉིད་ཀྱིས་ཞེ་འདོད་ཀྱི་བསྒྲུབ་བྱའི་ཆོས་ཆོས་ཅན་དང་ཆོས་ཀྱི་

ངོ་བོར་བཟུངས་ནས་ཡང་དག་ཏུ་འདོད་པའི་ཟོལ་སྦྱོར་རྣམས་འགལ་རྟགས་སུ་བསྟན་པ་དང༌། བྱེ་

བྲག་པའི་འདོད་པ་རྟགས་ཡང་དག་གི་ཆོས་ཅན་གྱི་ངོ་བོར་བཟུངས་ནས་བཀག་པས་ཕ་རོལ་པོའ་ི

ལོག་རྟོག་ཁེགས་པའི་དགོས་པ་ཡོད་པ་ཡིན་གྱི། དགོས་པ་ཡོད་ན་གཏན་ཚིགས་ཡང་དག་ལ་ཡང་

དབྱེར་རུང་བ་མི་འགོག་སྟེ། སྒྲ་ཆོས་ཅན། མི་རྟག་པའི་དངོས་པོ་ཡིན་ཏེ། བྱས་པའི་ཕྱིར་ཞེས་པ་

རྩོད་གཞི་ལ་ཆོས་ཀྱི་ཁྱད་པར་སྒྲུབ་པའི་ཡང་དག་དང༌། སྒྲ་ཆོས་ཅན། མི་རྟག་སྟེ། ཞེས་པ་ཆོས་

ཀྱི་ངོ་བོ་སྒྲུབ་པ་དང༌། སྒྲ་མི་རྟག་པར་སྒྲུབ་འདོད་པ་ལ་སྒྲ་མི་རྟག་པ་ཆོས་ཅན། དངོས་པོ་ཡིན་ཏེ། 

ཞེས་དང༌། མི་རྟག་པའི་སྒྲ་ཆོསཅན། ཞེས་པ་ལྟ་བུ་ཆོས་ཅན་གྱི་ངོ་བོ་སྒྲུབ་པ་དང༌། རྩོད་གཞི་ལ་

ཆོས་ཅན་གྱི་ཁྱད་པར་སྒྲུབ་པ་སྟེ། སྒྲའི་སྦྱོར་ཚུལ་ཙམ་མོ།།

གཉིས་པ་ནི། ཚོགས་སྤྱི་ཕྱིན་ཅི་ལོག་ཏུ་བྱེད་པ་ཁོ་ན་འགལ་བ་ཡིན་ན། ཆོས་ཅན་གྱི་

ཁྱད་པར་ལ་གནོད་པ་ལ་སོགས་པའི་འགལ་བ་བཞིར་ཇི་ལྟར་དབྱེར་རུང་ཞེ་ན། འགལ་རྟགས་སུ་

བཀོད་པ་དེ་ནི་ཆོས་ཅན། ཚོགས་སྤྱི་ཕྱིན་ཅི་ལོག་ཏུ་བྱེད་པ་དེས་འགལ་རྟགས་སུ་ཐ་སྙད་དུ་བྱེད་

ཀྱང་བཞིར་དབྱེ་བ་མི་འགལ་ཏེ། ཞེ་འདོད་ཀྱི་ཚོགས་སྤྱི་ཕྱིན་ཅི་ལོག་ཏུ་བྱེད་པ་དེ་ཉིད་རེས་འགའ་

བསྒྲུབ་བྱའི་ཆོས་ཀྱི་ངོ་བོའ་ིསྒོ་ནས་སམ་རེས་འགའ་ཆོས་ཅན་གྱི་ངོ་བོའ་ིསྒོ་ནས་སམ་ཆོས་དང་

ཆོས་ཅན་དེའི་ཁྱད་པར་གྱི་སྒོ་ནས་ཞེ་འདོད་ཕྱིན་ཅི་ལོག་ཏུ་བྱེད་པའི་ཕྱིར།

གཉིས་པ་རང་ཉིད་རྒྱས་པར་བཤད་པ་ལ་གསུམ། རང་ཉིད་སྨོས་པའི་དགོས་པ་དང༌། 

ཚད་མ་ཀུན་ལས་བཏུས་སུ་སྨོས་པའི་རང་ཉིད་འདོད་པ་ཁོ་ནའི་ངེས་གཟུང་ལ་བལྟོས་པ་དང༌། 

རང་ཉིད་འདོད་པ་སྨོས་པས་ལོག་རྟོག་གཞན་ཡང་ཁེགས་པའོ། །དང་པོ་ལ་གསུམ། རང་ཉིད་སྨོས་

པའི་དགོས་པ་མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུ་བའོ། །དང་པོ་ལ་གཉིས། 

དགོས་པ་བསྟན་པ་དང༌། དེ་ལ་རྩོད་པ་སྤང་བའོ། །དང་པོ་ནི། ཕྱོགས་ཀྱི་མཚན་ཉིད་ཀྱི་ཟུར་དུ་

རང་ཉིད་ཀྱི་སྒྲ་སྨོས་པ་ནི་ཆོས་ཅན། དགོས་པ་ཡོད་དེ། ཆོས་ཅན་སྒྲ་ལྟ་བུ་གཅིག་ལ་རང་རང་

གིས་ཁས་ལེན་པའི་བསྟན་བཅོས་ལས་རྟག་མི་རྟག་དང་ནམ་མཁའི་ཡོན་ཏན་ཡིན་མིན་སོགས་

ཆོས་དུ་མ་རྣམ་པར་བཞག་ཀྱང་རྩོད་པའི་ཚེ་རྒོལ་བ་རང་ཉིད་དམ་བདག་ཉིད་ཀྱིས་ཞེ་བས་འདོད་

པ་ཕྱོགས་སུ་གཟུང་བ་དེ་ཁོ་ན་བསྒྲུབ་པར་བྱ་བ་ཡིན་གྱི་བསྟན་བཅོས་ཚད་མར་ཁས་བླངས་སུ་

ཟིན་ཀྱང་རྒོལ་བའི་འདོད་པ་ལས་གཞན་ནི་མ་ཡིན་ནོ་ཞེས་བསྟན་པའི་ཆེད་ཡིན་པའི་ཕྱིར་རོ། །བྱེ་

བྲག་ཏུ་བཤད་ན་འདི་ལྟར་སྦྱར་ཏེ། རང་སྒྲ་སྨོས་པ་ལ་དགོས་པ་ཡོད་དེ། སྒྲ་མི་རྟག་པར་སྒྲུབ་པའི་

ཚེ་རང་གིས་སྔར་ཁས་བླངས་པའི་བསྟན་བཅོས་ལས་སྒྲ་དེའི་ཁྱད་ཆོས་མི་རྟག་པ་དང་སྟོང་བདག་

མེད་ལ་སོགས་པ་དུ་མ་རྣམ་པར་བཞག་ཀྱང་སྒྲ་མི་རྟག་པ་ཁོ་ན་སྐབས་དེའི་བསྒྲུབ་བྱ་ཡིན་གྱི་

གཞན་དག་མ་ཡིན་ནོ་ཞེས་ཤེས་པའི་ཆེད་ཡིན་པའི་ཕྱིར། ཡང་སྒྲ་མི་རྟག་པ་དང་སྒྲ་ནམ་མཁའི་

ཡོན་ཏན་གཉིས་ཀ་རང་གིས་ཁས་བླངས་པའི་བསྟན་བཅོས་གཅིག་ལས་རྣམ་པར་བཞག་ཀྱང་སྒྲ་

མི་རྟག་པར་སྒྲུབ་པའི་ཚེ། ནམ་མཁའི་ཡོན་ཏན་བཀག་ཀྱང་སྐབས་ཀྱི་བསྒྲུབ་བྱ་ལ་གནོད་པ་མེད་

དོ་ཞེས་ཤེས་པའི་ཆེད་ཡིན་པའི་ཕྱིར་ཞེས་སྦྱར་རོ།།

གཉིས་པ་ནི། རྒོལ་བ་རང་ཉིད་འདོད་པ་ཞེས་སྨོས་པ་ལ་བརྟེན་ནས་རྒོལ་བའི་འདོད་

ཡུལ་མ་ཡིན་པ་ཕྱོགས་མ་ཡིན་པར་རྟོགས་ཟིན་པའི་ཕྱིར། བསྟན་བཅོས་མཁན་པོའ་ིའདོད་པ་ཡང་

ཕྱོགས་མ་ཡིན་པར་རྟོགས་པས་དེ་རྟོགས་པའི་ཆེད་དུ་རང་ཉིད་སྨོས་པ་དོན་མེད་དོ་ཞེ་ན། ཚད་མ་

ཀུན་ལས་བཏུས་པ་དེར་ཕྱོགས་ཀྱི་མཚན་ཉིད་ཀྱི་ཟུར་དུ་འདོད་པ་སྨོས་པ་ལ་བརྟེན་ནས་རྒོལ་བ་

ལས་གཞན་འདོད་པ་རྒོལ་བའི་འདོད་ཡུལ་མ་ཡིན་པ་ཐམས་ཅད་ཕྱོགས་ཡང་དག་ཡིན་པ་བཟློག་

ཏུ་ཟིན་ཀྱང་རང་ཉིད་ཀྱི་སྒྲ་སྨོས་པ་ལ་དགོས་པ་ཡོད་དེ། དེ་ཟིན་ཀྱང་རང་ཉིད་ཀྱི་སྒྲས་བསྟན་

བཅོས་མཁན་པོའ་ིའདོད་པ་དེ་ཉིད་རྒོལ་བའི་འདོད་ཡུལ་དུ་བྱེད་དགོས་སམ་སྙམ་པའི་དོགས་པའི་

གནས་བཟློག་པར་བྱ་བའི་ཆེད་དུ་བཤད་པའི་ཕྱིར། དེར་ཐལ། མདོ་མཛད་པས་རང་ཉིད་ཅེས་པའི་

དོན་འཆད་པའི་སྐབས་ཀྱི་རང་གི་འགྲེལ་པར་རང་ཉིད་ཅེས་བྱ་བ་ནི། བསྟན་བཅོས་ལ་མི་ལྟོས་པར་

ཁས་བླངས་པ་སྟོན་པར་བྱེད་པའོ་ཞེས་པས་བསྟན་པའི་ཕྱིར་དེ་ལ་དོགས་པ་ནི་གང་ཡིན་དོགས་

པའི་གནས་ནི་ཇི་ལྟ་བུ་ཞེ་ན། སྒྲ་རྟག་མི་རྟག་རྩོད་པའི་ཚེ་སྒྲ་མི་རྟག་པར་སྒྲུབ་པའི་རྒོལ་བས་ཀྱང་

སྒྲ་མི་རྟག་པར་སྟོན་པའི་བསྟན་བཅོས་སྔར་ཚད་མར་ཁས་བླངས་པས་སྒྲ་མི་རྟག་པ་བསྟན་བཅོས་

མཁན་པོའ་ིའདོད་པ་ཡིན་པས། དེ་དང་མི་འགལ་བ་གཅིག་བསྒྲུབ་བྱར་བྱེད་དགོས་སྙམ་དུ་ཞེ་ལ་

བཞག་ནས་སྒྲ་མི་རྟག་པ་བསྒྲུབ་བྱར་གཟུང་དགོས་སྙམ་པ་ནི་དོགས་པའོ། །རང་གིས་སྔར་1ཚད་

མར་ཁས་བླངས་པ་ཡིན་པས་རྩོད་པའི་ཚེ་དེ་2དོར་དུ་མི་རུང་སྙམ་པ་ནི། དོགས་པ་སྔ་མ་དེའི་

གནས་ཏེ་དོགས་པ་དེ་སྐྱེ་བའི་རྒྱུའོ། །རང་ཉིད་སྨོས་པས་དོགས་པ་དང་དོགས་པའི་གནས་གཉིས་

ཀ་སེལ་བར་བྱེད་པ་ཡིན་ནོ། །འདོད་པ་སྨོས་པས་ནི་རིགས་མི་མཐུན་སེལ་བར་བྱེད་པ་ཡིན་ཏེ། 

རྒོལ་བས་འདོད་ཡུལ་དུ་མ་བྱས་པ་རྩོད་པའི་སྐབས་ཀྱི་ཕྱོགས་ཡང་དག་མ་ཡིན་པར་འདོད་པ་ལ་

བརྟེན་ནས་རྟོགས་ཤིང་དེ་ཕྱོགས་ཡང་དག་ཏུ་འཛིན་པའི་ལོག་རྟོག་ཁེགས་ཀྱང་རྒོལ་བ་མི་འདོད་

པ་རྒོལ་བའི་འདོད་ཡུལ་མ་ཡིན་མོད། རྒོལ་བའི་འདོད་ཡུལ་གང་ཡིན་པ་དེ་ཉིད་བསྟན་བཅོས་

མཁན་པོའ་ིའདོད་ཡུལ་ཡིན་པ་གཅིག་དགོས་སྙམ་དུ་གཉིས་ཀའི་གཞི་མཐུན་ལ་དོགས་པ་སྐྱེ་བས་

དེ་རང་ཉིད་ལ་བརྟེན་ནས་སེལ་བར་བྱེད་པ་ཡིན་ནོ།།

གཉིས་པ་ལ་གཉིས། བསལ་བྱ་ལོག་རྟོག་ངོས་གཟུང་བ་དང༌། དེ་སེལ་ཚུལ་རྒྱས་པར་

བཤད་པའོ། །དང་པོ་ལ་གསུམ། ལོག་རྟོག་སྲིད་པར་བསྟན་པ་དང༌། ལོག་རྟོག་གི་འབྲས་བུ་དངོས་

སུ་མཐོང་བར་བསྟན་པ་དང༌། བསལ་བྱའི་ལོག་རྟོག་དངོས་སོ། །དང་པོ་ནི། ལོག་པར་རྟོག་པ་སྔར་

བཤད་པ་ལྟ་བུ་སྲིད་དེ། ཁ་ཅིག་བསྟན་བཅོས་ཚད་མར་ཁས་བླངས་པའི་ཕྱིར་དེ་ལས་བཤད་པ་

མཐོང་བ་ཐམས་ཅད་རྒོལ་བའི་བསྒྲུབ་པར་བྱ་བ་ཡིན་ནོ་སྙམ་དུ་དོགས་པ་སྲིད་པའི་ཕྱིར། གཉིས་པ་

ནི། དོགས་པ་སྲིད་པ་ཙམ་དུ་མ་ཟད་སྔར་བཤད་པའི་ལོག་པར་རྟོག་པ་ཡང་ཚད་མས་མཐོང་བ་ཉིད་

དེ་དེའི་འབྲས་བུ་དངོས་སུ་མཐོང་བའི་ཕྱིར། དེ་གཉིས་3ཀ་རང་ལུགས་ལ་བསྒྲུབ་པ་ཡིན་ནོ།།

གསུམ་པ་ནི། བྱེ་བྲག་པ་དང་དཔྱོད་པ་པ་ཁ་ཅིག་ན་རེ། སྒྲ་ནམ་མཁའི་ཡོན་ཏན་ལ་

སོགས་པ་རང་གིས་ཁས་བླངས་པའི་བསྟན་བཅོས་ལས་བཤད་པ་མཐོང་བ་ནི་རྒོལ་བའི་བསྒྲུབ་

པར་བྱ་བ་ཁོ་ན་ཡིན་ལ་ལུང་དོན་དེ་ལ་གནོད་ན་ཡང་གནས་4ཀྱི་གཏན་ཚིགས་འགལ་བ་དང་

སྐབས་ཀྱི་དམ་བཅའ་བ་ཚད་མས་བསལ་བ་དག་གི་སྐྱོན་ཡིན་ནོ་ཞེས་ཟེར་ཏོ། །སྒྲ་མི་རྟག་པར་སྒྲུབ་

1  ཞོལ། ཤོག ༥༠ བ ༡ རང་གིས་ཚད་མར་ 

2  ཞོལ། ཤོག ༥༠ བ ༡ རྩོད་པའི་ཚེ་དོར་དུ་

3  ཞོལ། ཤོག ༥༡ ན ༡ དེ་གཉིས་རང་ལུགས་ གཙང་། ཤོག ༤༩ ན ༤ དེ་གཉི་ག་རང་ལུགས་

4  ཞོལ། ཤོག ༥༡ ན ༢ གཙང་། ཤོག ༤༩ ན ༥ གནོད་ན་ཡང་སྐབས་ཀྱི་གཏན་ཚིགས་

པའི་ཚེ་སྒྲ་རྟག་པ་ནམ་མཁའི་ཡོན་ཏན་ཡིན་པ་ཁེགས་ན་རང་གིས་ཁས་བླངས་པའི་ལུང་དོན་བཀག་

པས་ལུང་དེ་ཚད་མ་ཡིན་པ་ཁེགས་ལ་དེ་ཁེགས་ན་བསྟན་བཅོས་དེ་ལས་བཤད་པའི་སྒྲ་མི་རྟག་པ་

ཡང་ཁེགས་པས་གཏན་ཚིགས་དེས་རྒོལ་བའི་འདོད་ཡུལ་བཀག་པས་རྟགས་འགལ་བ་དང༌། དམ་

བཅའ་ལ་ཚད་མས་བསལ་བར་འགྱུར་བ་ཡིན་ནོ། །དེས་ན་གང་འདོད་ཡུལ་དུ་བྱེད་ཀྱང་ཁས་བླངས་

པའི་བསྟན་བཅོས་དེའི་ལུང་དོན་མཐའ་དག་དང་མི་འགལ་ཞིང་དེའི་ཟུར་གཅིག་ཀྱང་མ་བཀག་པ་

གཅིག་འདོད་ཡུལ་དུ་བྱེད་དགོས་པ་ཡིན་ནོ། །ཞེས་ཟེར་བ་ཡིན་གྱི། ལུང་དོན་མཐའ་དག་བསྒྲུབ་

བྱར་ཁས་བླངས་པའི་ལུགས་སུ་བྱས་ནས་དེ་ལ་དགག་པ་བྱེད་པ་ནི་དོན་མ་རྟོགས་བཞིན་དུ་འུ་ཐུག་

པའི་གཏམ་ཡིན་ཏེ། ཤེས་བྱ་ལ་སྲིད་ཚད་ཀྱི་ལུང་དོན་བསྒྲུབ་བྱར་འདོད་པའི་རང་སྡེ་དང་གཞན་སྡེ་

སུ་ཡང་མི་སྲིད་པའི་ཕྱིར་རོ།།

གཉིས་པ་ལ་གསུམ། གཞན་སྡེ་ལུང་དོན་བསྒྲུབ་བྱར་འདོད་པ་དགག་པ་དང༌། རང་སྡེ་

ལུང་དོན་བསྒྲུབ་བྱར་འདོད་པ་དགག་པ་དང༌། ལུང་དོན་བསྒྲུབ་བྱ་ཡིན་ན་རང་ཉིད་ཀྱི་སྒྲ་སྨོས་པ་

དོན་མེད་དུ་ཐལ་བའོ། །དང་པོ་ལ་གསུམ། གཏན་ཚིགས་དེས་དགག་བྱ་གཞན་བཀག་པས་སྐབས་

ཀྱི་བསྒྲུབ་བྱ་ལ་གནོད་པར་ཐལ་བ་དང༌། གཏན་ཚིགས་གཞན་གྱིས་བཀག་པས་སྐབས་ཀྱི་བསྒྲུབ་

བྱ་ལ་གནོད་པར་ཐལ་བ་དང༌། དོན་བསྡུ་བའོ། །དང་པོ་ལ་གསུམ། འབྲེལ་མེད་གཞན་བཀག་པས་

སྐབས་ཀྱི་བསྒྲུབ་བྱ་ལ་མི་གནོད་པ་རྒྱས་པར་བཤད་པ་དང༌། ཧ་ཅང་ཐལ་བའི་དོན་བསྡུ་བ་དང༌། 

སྐབས་ཀྱི་བསྒྲུབ་བྱ་ལ་གནོད་པ་ཁོ་ན་འགལ་རྟགས་སུ་བསྟན་པའོ། །དང་པོ་ལ་གསུམ། ཧ་ཅང་

ཐལ་བ་དང༌། འབྲེལ་མེད་ལ་རྒོལ་བའི་དཔག་འདོད་ཡོད་པའི་སྒྲུབ་བྱེད་དགག་པ་དང༌། དངོས་

སྟོབས་ཀྱི་སྐབས་སུ་ལུང་གནོད་སྒྲུབ་ཏུ་འགྱུར་བ་དགག་པའོ། །དང་པོ་ལ་གསུམ། བྱས་པས་དྲི་ལ་

སའི་ཡོན་ཏན་བཀག་པས་སྒྲ་མི་རྟག་པར་སྒྲུབ་པའི་རྟགས་འགལ་བར་ཐལ་བ་དང༌། སྐབས་ཡིན་

མིན་མཚུངས་པ་དང༌། མི་མཚུངས་པའི་ལན་དགག་པའོ།།

དང་པོ་ནི། རང་གིས་ཚད་མར་ཁས་བླངས་པའི་བསྟན་བཅོས་ལས་བཤད་པ་མཐོང་བ་

ཐམས་ཅད་དང་མི་འགལ་བ་གཅིག་སྐབས་ཀྱི་བསྒྲུབ་བྱར་བྱེད་དགོས་ཞེས་སྨྲ་བ་དེ་དག་གི་ལྟར་

ན་བྱས་པའི་རྟགས་ཉིད་ཀྱིས་སྒྲ་མི་རྟག་པར་སྒྲུབ་པ་ན་དྲི་ལ་རྟག་པ་སའི་ཡོན་ཏན་བཟློག་པའི་སྒོ་

ནས་སྒྲ་མི་རྟག་པར་སྒྲུབ་པའི་གཏན་ཚིགས་འགལ་བར་འགྱུར་བར་ཐལ། དེའི་སྒོ་ནས་ལུང་དོན་

གཅིག་བཀག་པའི་ཕྱིར། ཁྱབ་པ་ཁས་བླངས་བྱས་པས་མི་རྟག་པ་སྒྲུབ་ཅིང་རྟག་པ་འགོག་པ་ན་སྒྲ་

ལ་རྟག་པ་ནམ་མཁའི་ཡོན་ཏན་ཡང་འགོག་ནུས། དྲི་ལ་རྟག་པ་སའི་ཡོན་ཏན་ཡང་འགོག་ནུས་པ་

བྱེ་བྲག་པས་དྲི་ལ་རྟག་པ་སའི་ཡོན་ཏན་བརྟེན་པ་དང༌། སྒྲ་ལ་རྟག་པ་ནམ་མཁའི་ཡོན་ཏན་བརྟེན་

པར་འདོད་ལ། སྒྲ་དང་དྲི་ནམ་མཁའ་དང་སའི་རྫས་ལས་བརྟེན་པའི་ཡོན་ཏན་དོན་གཞན་དང༌། 

ཡོན་ཏན་ལ་ཡོན་ཏན་གཉིས་པ་མི་བརྟེན་པར་ཁས་ལེན་ཡང་རྟག་པ་ནམ་མཁའི་ཡོན་ཏན་དང་རྟག་

པ་སའི་ཡོན་ཏན་སྒྲ་དང་དྲི་ལ་བརྟེན་པར་འདོད་པ་ཁས་བླངས་འགལ་བའོ། །བྱས་པས་སྒྲ་ལ་རྟག་

པ་ཙམ་བཀག་པ་ན་རྟག་པ་ནམ་མཁའི་ཡོན་ཏན་ཡང་བཀག་པས་སྒྲ་ཉིད་ཀྱང་བཀག་པའི་ཕྱིར། 

སྐབས་ཀྱི་བསྒྲུབ་བྱ་ལ་གནོད་པའི་རྟགས་འགལ་བར་འགྱུར་ཏེ། དེའི་ཚེ་ལུང་དོན་གཅིག་བཀག་

པའི་ཕྱིར་རོ་ཟེར་ཏོ། །དེ་ལྟ་ན་དྲི་ལ་རྟག་པ་སའི་ཡོན་ཏན་བཀག་པས་ཀྱང་སྒྲ་མི་རྟག་པར་སྒྲུབ་

པའི་རྟགས་འགལ་བར་འགྱུར་བའོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སྒྲའི་ཁྱད་ཆོས་ལ་རྩོད་པའི་སྐབས་

ཡིན་གྱི། དྲིའི་ཁྱད་ཆོས་ལ་རྩོད་པའི་སྐབས་མ་ཡིན་པའི་ཕྱིར་དེ་བཀག་པས་སྒྲ་མི་རྟག་པ་ལ་གནོད་

པར་མི་འགྱུར་རོ་ཞེ་ན། གཉིས་པ་ནི། བྱས་པ་ཆོས་ཅན། སྒྲ་ལ་རྟག་པ་ནམ་མཁའི་ཡོན་ཏན་བཀག་

པས་ཀྱང་སྒྲ་མི་རྟག་པ་ལ་གནོད་པ་མ་ཡིན་པར་ཐལ། སྐབས་སུ་མ་བབ་པ་དེ་ནི་གཞན་སྒྲ་རྟག་པ་

ནམ་མཁའི་ཡོན་ཏན་ལ་ཡང་མཚུངས་པའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། མི་མཚུངས་ཏེ་འདིར་ཆོས་ཅན་

སྒྲའི་ཁྱད་པར་གྱི་ཆོས་ལ་མི་མཐུན་པར་རྩོད་པ་ཅན་གྱི་སྐབས་ཡིན་པའི་ཕྱིར་རོ་ཞེ་ན། གཉིས་པ་ལ་

གཉིས། སྒྲ་དང་དངོས་པོ་ལ་འབྲེལ་བ་མེད་པར་མཚུངས་པ་དང༌། ལུང་དོན་བཀག་པར་ཡང་མཚུངས་

པའོ། །དང་པོ་ནི། ཆོས་ཅན་སྐབས་སུ་བབ་པས་ཆོས་ཐམས་ཅད་སྐབས་སུ་བབ་པར་མཚུངས་པ་མ་

ཡིན་ཏེ། སྐབས་འདིར་ཆོས་ཅན་སྒྲ་སྐབས་སུ་བབ་པ་ཡིན་ཡང་རྟག་པ་ནམ་མཁའི་ཡོན་ཏན་སྒྲའི་

ཆོས་སུ་དངོས་པོ་ལ་འབྲེལ་བ་མེད་པའི་ཕྱིར་རོ།།

གཉིས་པ་ནི། འོན་ཀྱང་ནམ་མཁའི་ཡོན་ཏན་ལ་སོགས་པ་འདི་དག་ནི་སྒྲའི་ཆོས་སུ་དངོས་

པོ་ལ་འབྲེལ་བ་མེད་ཀྱང་བྱེ་བྲག་པའི་བསྟན་བཅོས་ཁས་བླངས་པའི་སྒོ་ནས་བསྒྲུབ་བྱར་འབྲེལ་བ་

ཡིན་པས་དེ་བཀག་ན་སྐབས་ཀྱི་བསྒྲུབ་བྱ་ལ་གནོད་པར་འགྱུར་རོ་ཞེ་ན། སྒྲ་ལ་རྟག་པ་ནམ་མཁའི་

ཡོན་ཏན་བཀག་པ་དང༌། དྲི་ལ་རྟག་པ་སའི་ཡོན་ཏན་བཀག་པ་འདི་གཉིས་ལ་སྒྲ་མི་རྟག་པའི་

བསྒྲུབ་བྱ་ལ་གནོད་མི་གནོད་ཀྱི་བྱེ་བྲག་མེད་པར་ཐལ། དེ་གཉིས་བཀག་ན་ལུང་དོན་བཀག་པ་དེ་

ནི་གཉིས་པོ་སོགས་ཐམས་ཅད་ལ་མཚུངས་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། འནོ་ཏེ་སྒྲ་ནམ་མཁའི་ཡོན་ཏན་ཡང་

སྒྲ་མི་རྟག་པར་སྒྲུབ་པའི་རྒོལ་བས་ཀྱང་དཔག་པར་འདོད་པས་ཡུལ་དུ་བྱས་ནས་སྒྲུབ་པར་བྱེད་དེ་

སྒྲུབ་པར་བྱ་བ་སྒྲ་མི་རྟག་པའི་སྤྱིའི་ཕྱོགས་གཅིག་ཏུ་གྱུར་པའི་ཁྱད་པར་ཡིན་པའི་ཕྱིར། བསྒྲུབ་པར་

བྱའི་ཆོས་མི་རྟག་པ་བཞིན་ནོ་ཞེ་ན། 

གཉིས་པ་ལ་གཉིས། རྒྱས་པར་བཤད་པ་དང༌། བསྡུས་ཏེ་བསྟན་པའོ། །དང་པོ་ལ་གསུམ། 

རྟགས་དེའི་ཁྱབ་པ་མ་ངེས་པ་དང༌། རྒོལ་བའི་དཔག་འདོད་སྐྱེ་བ་དང་རྟོགས་པའི་ཚུལ་དང༌། དམ་

བཅའ་ལ་མངོན་སུམ་གྱིས་བསལ་བའོ། །དང་པོ་ནི། བསྒྲུབ་པར་བྱ་བའི་སྤྱིའི་ཕྱོགས་གཅིག་ཏུ་གྱུར་

པའི་ཁྱད་པར་ཡིན་པ་ཞེས་བྱ་བ་རྟགས་སུ་བཀོད་པ་ཙམ་གྱིས་ནི་སྐབས་སུ་བབ་པ་མ་ཡིན་པ་ལ་

རྒོལ་བའི་དཔག་འདོད་ཡོད་པར་སྒྲུབ་ནུས་པར་མི་འགྱུར་ཏེ། དེའི་ཁྱབ་པ་མ་ངེས་པའི་ཕྱིར། མ་ངེས་

པ་དེ་ཉིད་སྟོན་པར་བྱེད་པ་ནི་སྒྲ་མི་རྟག་པར་སྒྲུབ་པའི་རྒོལ་བ་སྒྲ་ལ་ནམ་མཁའི་ཡོན་ཏན་དཔག་པར་

འདོད་པ་དང་སྒྲུབ་བྱེད་འགོད་པའི་ངག་འཇུག་པ་དག་དུས་ནམ་ཡང་ལྡོག་པ་མེད་པར་ཐལ། ནམ་

མཁའི་ཡོན་ཏན་གྱི་དོན་ནི་དུས་ནམ་ཡང་སྒྲ་མི་རྟག་པར་སྒྲུབ་པའི་བསྒྲུབ་བྱའི་སྤྱིའི་ཕྱོགས་གཅིག་

ཏུ་གྱུར་པའི་ཁྱད་པར་ཡིན་པ་དེའི་ངོ་བོ་མི་འདོར་བའི་ཕྱིར། རྟགས་དང་ཁྱབ་པ་ཁས་བླངས་ཤིང༌། 

འདོད་པ་ལ་མངོན་སུམ་གྱིས་བསལ་ལོ།།

གཉིས་པ་ནི། བསྒྲུབ་བྱའི་སྤྱིའི་ཕྱོགས་གཅིག་ཏུ་གྱུར་པའི་ཁྱད་པར་ཡིན་པས་རྒོལ་བའི་

དཔག་འདོད་རྟོགས་མི་ནུས་པ་དེའི་ཕྱིར་ན་རྒོལ་བའི་དཔག་འདོད་འདི་ནི་ཆོས་ཅན། ཚད་མས་མི་

རྟོགས་པའི་སྐྱོན་མེད་པར་ཐལ། སྒྲུབ་བྱེད་འདྲི་བའི་སྐབས་འགའ་ཞིག་ལས་ཁྱོད་སྐྱེ་བར་འགྱུར་བ་

དང་སྐབས་དང་མཐུན་པར་སྒྲུབ་བྱེད་འགོད་པའི་སྐབས་དེ་ཉིད་ཀྱིས་ཁྱོད་ཤེས་པར་བྱ་བ་ཡིན་པའི་

ཕྱིར། ཕྱི་རྒོལ་གྱིས་སྒྲ་རྟག་མི་རྟག་མཐའ་གཅིག་ཏུ་ཤེས་པར་འདོད་ནས་དྲིས་པ་ན་རྒོལ་བས་སྐབས་

དང་མཐུན་པར་སྒྲུབ་བྱེད་བཀོད་པའི་ཚེ་སྒྲ་བྱས་པ་ཡིན་པ་དང༌། བྱས་ན་མི་རྟག་པའི་ཁྱབ་པ་སྟོན་

པའི་ངག་མངོན་སུམ་གྱིས་གྲུབ་པ་ན་རྟགས་དེ་ལས་རྒོལ་བ་འདི་སྒྲ་མི་རྟག་པར་འདོད་པར་འདུག་

སྙམ་དུ་རྗེས་དཔག་གིས་རྟོགས་པར་འགྱུར་བ་ཡིན་ནོ། །བསྒྲུབ་བྱ་ཤུ གས་ལ་བསྟན་པ་དང་མི་འདྲ་

སྟེ། ངག་དེས་བསྒྲུབ་བྱ་ཤུ གས་ལ་བསྟན་པ་ཡིན་ཡང་དེ་ཤུ གས་རྟོགས་མ་ཡིན་ལ། རྒོལ་བའི་དཔག་

འདོད་ཡོད་པ་ཡང་ཤུ གས་རྟོགས་མ་ཡིན་གྱི། འབྲས་རྟགས་ལ་བརྟེན་ནས་རྗེས་དཔག་གིས་དངོས་

སུ་རྟོགས་པའི་ཕྱིར་རོ། །གསུམ་པ་ནི། རྩོད་པའི་སྐབས་དང་མི་ལྡན་པ་སྒྲ་ནམ་མཁའི་ཡོན་ཏན་དེ་

ནན་གྱིས་རྒོལ་བའི་དཔག་འདོད་ཡོད་དོ་ཞེས་སྒྲུབ་པ་ནི་མངོན་སུམ་དང་འགལ་བར་སྤྱོད་པར་ཐལ། 

སྒྲ་ནམ་མཁའི་ཡོན་ཏན་ལ་དཔག་འདོད་ཡོད་པ་ལས་བཟློག་པ་དཔག་འདོད་མེད་པར་རྒོལ་བས་

མངོན་སུམ་དུ་ཉམས་སུ་མྱོང་བས་གྲུབ་པའི་ཕྱིར། དཔག་འདོད་ཡོད་པ་ལ་དགག་པ་འཇུག་ཀྱང་བླ་

ཞིང་བཟོད་པར་བྱ་སྟེ་ཞེས་པའོ།།

གཉིས་པ་ལ་གསུམ། རིགས་པ་མེད་པར་དམ་འཆའ་བ་བླུན་པོའ་ིཀུན་སྤྱོད་ཡིན་པ་དང༌། 

དམ་བཅའ་ལ་མངོན་སུམ་གྱིས་གནོད་པ་དང༌། འབྲེལ་མེད་ལ་གནོད་པས་སྐབས་ཀྱི་བསྒྲུབ་བྱ་ལ་

མི་གནོད་པའོ། །དང་པོ་ནི། སྒྲ་ནམ་མཁའི་ཡོན་ཏན་དེ་ལ་དཔག་འདོད་མེད་བཞིན་དུ་ནན་གྱིས་ཁྱོད་

འདི་ལ་དཔག་འདོད་ཡོད་ཅེས་པ་གསལ་བར་དབང་ཕྱུག་ངན་པའི་སྤྱོད་པ་དང་མཚུངས་པ་ཡིན་པར་

ཐལ། སྒྲུབ་བྱེད་འདྲི་བའི་གནས་སྐབས་འགའ་ཡིས་རྒོལ་བའི་རྒྱུད་ལ་དཔག་འདོད་སྐྱེ་བར་འགྱུར་

ཞིང་དཔག་འདོད་དེ་རྟོགས་པ་ཡང་སྒྲུབ་བྱེད་འགོད་པའི་ཚིག་དེ་དག་གིས་རྟོགས་པ་གང་ཞིག་

ནམ་མཁའི་ཡོན་ཏན་ལ་དཔག་འདོད་ཡོད་པ་ལ་སྒྲུབ་བྱེད་དེ་འདྲ་དང༌། གཞན་ཡང་མེད་པའི་ཕྱིར། 

གཉིས་པ་ནི། འབྲས་བུའི་རྟགས་ཅན་མིན་པའི་ཁྱེད་ཀྱིས་སྒྲུབ་བྱེད་དུ་བརྗོད་པ་དེ་ཡང་དག་མ་ཡིན་

པར་ཐལ། དམ་བཅའ་དེ་ལ་བཟློག་ཕྱོགས་མངོན་སུམ་གྱིས་གྲུབ་པའི་འཁྲུལ་བ་ཡིས་ནི་གནོད་པར་

འགྱུར་བའི་ཕྱིར། རྒོལ་བ་གང་ལ་དཔག་འདོད་ཡོད་པ་ཕྱི་རྒོལ་གྱིས་འབྲས་རྟགས་ཡང་དག་ལ་བརྟེན་

ནས་རྟོགས་དགོས་པར་སྟོན་པ་ཡིན་ནོ།།

གསུམ་པ་ནི། བྱས་པས་སྒྲ་ནམ་མཁའི་ཡོན་ཏན་ཡིན་པའི་དོན་ལ་གནོད་ཀྱང་གཞན་སྒྲ་

མི་རྟག་པ་ལ་ཅི་ཞིག་གནོད་དེ་མི་གནོད་པར་ཐལ། སྒྲ་མི་རྟག་པ་སྒྲ་ནམ་མཁའི་ཡོན་ཏན་ལས་ཐ་

དད་སྒྲ་ནམ་མཁའི་ཡོན་ཏན་མེད་ན་སྒྲ་དང་མི་རྟག་པ་དང་ཚོགས་དོན་མི་འབྱུང་བ་མིན་པའི་ཕྱིར། 

ཁྱབ་བྱེད་བཀག་ན་སྐབས་ཀྱི་བསྒྲུབ་བྱ་ལ་གནོད་པ་དཔེར་ན་གང་ཟག་གི་བདག་མེད་བཀག་ན་

དངོས་པོ་ལ་མི་རྟག་པས་ཁྱབ་པ་ཡང་ཁེགས་པར་འགྱུར་ཏེ། གང་ཟག་གི་བདག་ཡོད་ན་རྟག་པའི་

དངོས་པོར་འགྱུར་དགོས་པའི་ཕྱིར་རོ།།

གསུམ་པ་ལ་གསུམ། དངོས་པོ་སྟོབས་ཤུ གས་ཀྱི་སྐབས་སུ་ལུང་གནོད་བྱེད་དུ་མི་འཇུག་

པ་དང༌། ལུང་གནོད་བྱེད་དུ་འཇུག་པའི་དུས་ངོས་གཟུང་བ་དང༌། དངོས་སྟོབས་ཀྱི་སྐབས་སུ་ལུང་

གནོད་བྱེད་དུ་མི་འཇུག་པའི་རྒྱུ་མཚན་བསྟན་པའོ། །དང་པོ་ལ་གཉིས། སྤྱིའི་རྣམ་གཞག་དང༌། ཚིག་

དོན་སོ་སོར་བཤད་པའོ།།

དང་པོ་ནི། དངོས་པོ་སྟོབས་ཤུ གས་ཀྱི་སྐབས་སུ་བསྟན་བཅོས་ཚད་མ་རྣམ་པར་ངེས་པ་

ལྟ་བུ་བརྗོད་བྱ་ལ་མི་སླུ་བའི་ཚད་མ་མ་ཡིན་ནོ་ཞེས། གཞན་གྱིས་རྩོད་པ་ན་བསྟན་བཅོས་གཞིར་

བཟུངས་ནས་བསྟན་བྱའི་དོན་ལ་མི་སླུ་བ་དངོས་པོ་སྟོབས་ཤུ གས་ཀྱི་སྐབས་སུ་ཡང་བསྒྲུབ་བྱ་ཡིན་

ནོ་ཞེས་རང་སྡེ་ཁ་ཅིག་འདོད་མོད་ཀྱང་སློབ་དཔོན་གྱི་བཞེད་པ་དང་འགལ་བ་ཡིན་ཏེ། སྔ་རོལ་ཏུ་

འདུས་བྱས་ཐམས་ཅད་མི་རྟག་པ་ཡིན་པ་དངོས་སྟོབས་ཀྱི་ཚད་མས་མ་གྲུབ་ན་ནི། དེ་སྟོན་པའི་

ལུང་བསྟན་བྱ་ལ་མི་སླུ་བར་སྒྲུབ་པའི་སྒྲུབ་བྱེད་གཞན་ཅུང་ཟད་ཀྱང་མེད་ལ། དེ་ཚད་མས་གྲུབ་ན་

ནི་བསྒྲུབ་བྱ་དེ་གྲུབ་ཟིན་པས་བསྒྲུབ་བྱར་བཟུང་བ་དགོས་པ་མེད་པའི་ཕྱིར་དང། དཔྱད་གསུམ་

གྱིས་དག་པའི་ལུང་གིས་སྒྲུབ་པ་ཡང་མ་ཡིན་ཏེ། དེ་ཉིད་དཔྱོད་པའི་སྐབས་ཡིན་པའི་ཕྱིར། བདག་

ཅག་གི་སྟོན་པས་དངོས་པོ་ཐམས་ཅད་མི་རྟག་པར་གསུངས་པ་ཡང་ཐོས། གཞན་གྱི་སྟོན་པས་རྟག་

པའི་དངོས་པོ་སྨྲས་པ་ཡང་ཐོས་ནས་གང་ཟག་རྨོངས་པ་དག་ནི་དེ་གཉིས་གང་ཁས་བླང་བར་བྱ་བ་

ཡིན་སྙམ་དུ་ཐེ་ཚོམ་ཟ་བ་ཙམ་ནས་དངོས་པོ་ཐམས་ཅད་མི་རྟག་པ་ཡིན་པ་འདི་ནི་རང་གི་སྟོན་པའི་

བཞེད་པ་ཡིན་པས་ཁས་བླང་བར་བྱ་བ་ཡིན་ལ། གཞན་དག་ནི་ཕྱིན་ཅི་ལོག་ཡིན་ནོ་སྙམ་དུ་སེམས་

པར་འགྱུར་རོ། །དེ་ནི་དེ་ཡིན་ཏེ་ཡིན་པར་སྟོན་པས་གསུངས་པའི་ཕྱིར། ཞེས་སྒྲུབ་བྱེད་དུ་དངོས་

སུ་མ་བཀོད་ཀྱང་དོན་དེ་ལྟར་འགྱུར་བ་ཡིན་ཏེ། སྒྲུབ་བྱེད་གཞན་མ་མཐོང་བཞིན་དུ་སྟོན་པའི་གསུང་

ཚད་མ་ཡིན་པས་དེས་གསུངས་པ་ལྟར་ཁས་ལེན་དགོས་པ་འོས་མེད་ཀྱི་རིགས་པ་ཡིན་ལ། སྟོན་

པའི་གསུང་ཚད་མ་མ་ཡིན་ན་དངོས་པོ་ཐམས་ཅད་མི་རྟག་པར་ཡང་མི་འགྲུབ་པར་འགྱུར་རོ་སྙམ་དུ་

བསམས་ནས་རང་གི་སྟོན་པའི་ལུང་ལས་གསུངས་པའི་རྒྱུ་མཚན་གྱིས་ཁྱད་པར་དུ་བྱས་པ་ཞེ་ལ་

བཞག་ནས་དངོས་པོ་ཐམས་ཅད་མི་རྟག་པ་དངོས་པོ་སྟོབས་ཤུ གས་ཀྱི་རྟགས་ཡང་དག་གི་བསྒྲུབ་བྱ་

ཡིན་ནོ། །ཞེས་སྨྲ་བ་ལུང་དོན་བསྒྲུབ་བྱར་འདོད་པའི་དོན་དང་གཞན་སྡེ་ཁ་ཅིག་རང་གཞན་གྱི་སྡེ་པ་

ཕན་ཚུན་རྩོད་པ་རྣམས་རང་གི་རྩ་བའི་སྟོན་པའི་ལུང་ཚད་མ་ཡིན་མིན་རྩོད་པ་ཡིན་པས་རང་གི་རྩ་

བའི་སྟོན་པའི་ལུང་ཚད་མ་ཡིན་པ་རྒོལ་བའི་དམ་བཅའ་ཡིན་ལ། ཕྱི་རྒོལ་གྱི་བློ་ངོར་སྒྲ་ནམ་མཁའི་

ཡོན་ཏན་ཡིན་པ་སོགས་དམ་བཅས་པ་ན་ལུང་ཚད་མ་དེའི་ཕྱོགས་གཅིག་གཞན་ལ་བསྟན་པར་བྱ་

བའི་ཆེད་དུ་དམ་བཅས་པ་ཡིན་ལ། ཡང་ལུང་དེ་ལས་བཤད་པའི་སྒྲ་མི་རྟག་པ་ལྟ་བུ་དམ་བཅས་ནས་

དེ་ལ་སྒྲུབ་བྱེད་བཀོད་པ་ན་གཏན་ཚིགས་དེས་སྒྲ་ནམ་མཁའི་ཡོན་ཏན་ཡིན་པ་ལ་གནོད་པ་བྱས་

ན་ལུང་ཚད་མ་དེའི་ཕྱོགས་གཅིག་བཀག་པར་འགྱུར་ལ། དེ་བཀག་ན་ཡ་གྱལ་བཀག་ན་ཚོགས་པ་

ཁེགས་པ་དང༌། མཚན་ཉིད་དང་ལྡན་པ་གཅིག་ལ་གནོད་ན་དེའི་རིགས་ཅན་ཐམས་ཅད་སུན་ཕྱུང་

བར་འགྱུར་བས་ཚད་མར་ཁས་བླངས་པའི་ལུང་དེ་ཚད་མ་ཡིན་པ་བཀག་པར་འགྱུར་རོ། །དེ་བཀག་

ན་སྐབས་སུ་བབ་པའི་དམ་བཅའ་ལུང་དེ་ལས་བཤད་པའི་སྒྲ་མི་རྟག་པ་བཀག་པར་འགྱུར་བས་

རྟགས་འགལ་བ་དང༌། དམ་བཅའ་ལ་ཚད་མས་བསལ་བར་འགྱུར་རོ།།

དེས་ན་ཆོས་གང་དམ་བཅས་ནས་སྒྲུབ་བྱེད་འགོད་པ་ན། སྒྲུབ་བྱེད་དེས་ཚད་མར་ཁས་

བླངས་པའི་ལུང་གི་དོན་དེའི་ཆ་ཤས་གཅིག་ལ་ཡང་གནོད་པ་མ་བྱས་པ་གཅིག་དགོས་སོ། །ཞེས་

སྨྲ་བ་ལུང་དོན་བསྒྲུབ་བྱར་འདོད་པའི་དོན་ཡིན་གྱི། དངོས་སྟོབས་རྟགས་ཀྱི་བསྒྲུབ་བྱ་ཡིན་ན་

ལུང་གི་དོན་ཡིན་པས་ཁྱབ་པར་འདོད་པ་དང༌། ལུང་དོན་ཐམས་ཅད་བསྒྲུབ་བྱར་འདོད་པ་སོགས་

ནི་འདིར་རིགས་པའི་ཚོགས་རྒྱ་ཆེན་པོས་དགག་དགོས་པའི་ཕྱོགས་སྔ་མ་མ་ཡིན་ནོ། །རིགས་པ་

ཤེས་པའི་རྒོལ་བ་རྟོག་ལྡན་མཁས་པ་དག་ནི་དེ་ཙམ་ནས་དངོས་པོ་ལ་མི་རྟག་པས་ཁྱབ་པ་ཁས་

ལེན་པ་མ་ཡིན་གྱི། སྟོན་པ་ཉིད་ཀྱིས། དགེ་སློང་དག་གམ་མཁས་རྣམས་ཀྱིས། །བསྲེག་བཅད་

བརྡར་བའི་གསེར་བཞིན་དུ། །ལེགས་པར་བརྟགས་ལ་ང་ཡི་བཀའ། །བླང་བར་བྱ་ཡི་གུས་ཕྱིར་

མིན།1།ཞེས་མན་ངག་བྱིན་པ་ལྟར། སྟོན་པ་སོ་སོས་གསུངས་པའི་ཚིག་ཐོས་པ་ན་འདི་དག་ལས་

གང་ནི་ལེགས་པར་བཤད་པ་ཡིན་ལ། གང་ཞིག་ནི་ཉེས་པར་བཤད་པ་ཡིན་སྙམ་དུ། རྟོག་པར་

བྱེད་པ་ཡིན་ལ། རྟོག་པར་བྱེད་པའི་ཐབས་ཀྱང་སྟོན་པ་མི་འདྲ་བའི་གཞུང་ལས་སོ་སོར་འབྱུང་

བས་དེ་དག་ལས་གང་འཐད་ལེགས་པར་བརྟགས་པ་ན། ད་ལྟ་རང་གི་དབང་པོའ་ིཤེས་པས་མཐོང་

ཞིང་ངེས་པ་འདི་གཞིར་བཟུང་ནས་ཁྱབ་བྱ་ཁྱབ་བྱེད་ཀྱི་འབྲེལ་བ་དང༌། ཁྱབ་བྱེད་ཀྱི་དོན་ལ་

བརྟགས་པ་ན་མཐར་དངོས་པོ་ལ་མི་རྟག་པས་ཁྱབ་པ་དངོས་པོ་སྟོབས་ཤུ གས་ཀྱི་ཚད་མས་གྲུབ་

པར་འགྱུར་ཞིང༌། དེ་བཞིན་དུ་གཞལ་བྱའི་གནས་གཉིས་དང༌། ཡང་གཞལ་བྱའི་གནས་གསུམ་

ག་སྟོན་པའི་ལུང་རྣམས་ལ་སྔ་ཕྱི་འགལ་བ་དང༌། དངོས་ཤུ གས་འགལ་བ་མེད་པར་དངོས་སྟོབས་

ཀྱི་རིགས་པས་གྲུབ་ནས་དཔྱད་པ་གསུམ་དག་པར་འགྱུར་ལ། དེ་ནས་ཤིན་ཏུ་ལྐོག་གྱུར་གྱི་དོན་

ལ་ཡང་དེས་གསུངས་པ་ལྟར་མི་སླུ་བར་རྟོགས་པར་འགྱུར་རོ། །ཚུལ་དེ་ལྟར་བསྟན་པ་ཚད་མར་

བསྒྲུབས་ནས་སྟོན་པ་ཚད་མར་གྲུབ་པར་བྱེད་པ་ཡིན་ནོ། །དེ་འདྲའི་གང་ཟག་དེས་དངོས་པོ་ལ་

མི་རྟག་པས་ཁྱབ་པ་དངོས་པོ་སྟོབས་ཤུ གས་ཀྱི་རྟགས་ཡང་དག་གི་བསྒྲུབ་བྱར་ཁས་ལེན་པ་ན། 

ཕྱི་རྒོལ་དེའི་བློ་ངོར་རང་གི་སྟོན་པའི་ལུང་ཚད་མ་ཡིན་པ་བསྒྲུབ་བྱ་དང་སྒྲུབ་བྱེད་དུ་ཁས་ལེན་པ་

བཏང་སྙོམས་སུ་བྱས་ནས་སྐབས་ཀྱི་སྒྲུབ་བྱེད་འགོད་པ་དེས་སྐབས་ཀྱི་བསྒྲུབ་བྱ་དེ་ལེགས་པར་

གྲུབ་ན་དེས་ཆོག་པ་ཡིན་གྱི། འབྲེལ་མེད་ཀྱི་ལུང་དོན་གཞན་ལ་གནོད་པས་སྐབས་ཀྱི་བསྒྲུབ་བྱ་

ལ་གནོད་པར་འདོད་པ་ནི་བླུན་པོའ་ིརྣམ་ཐར་ཡིན་ནོ། །འདི་ཞིབ་ཏུ་བཤད་ནས་གོ་བའི་ལུགས་

སུ་བྱས་པ་དུ་མ་ཡང་ལུང་དོན་བསྒྲུབ་བྱར་འདོད་པའི་སྐྱ་2དྲི་མ་བསངས་པར་སྣང་ངོ༌། །ད་དུང་

འོག་ཏུ་འཆད་པར་འགྱུར་རོ།།

གཉིས་པ་ལ་གཉིས། དངོས་སྟོབས་ཀྱི་སྐབས་སུ་ལུང་གི་སྒྲུབ་བྱེད་དགོས་ནུས་མེད་པ་

དང༌། དགོས་ནུས་ཡོད་པའི་རྩོད་པ་སྤང་བའོ། །དང་པོ་ནི། དངོས་པོ་སྟོབས་ཤུ གས་ཀྱི་སྐབས་སུ་

ལུང་སྒྲུབ་བྱེད་དུ་བྱེད་པ་མི་རིགས་པར་ཐལ། སྒྲ་མི་རྟག་པ་ལྟ་བུ་དངོས་སྟོབས་རྗེས་དཔག་རང་གི་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༦༢༧ ཕྲེང་། ༢

2  ཞོལ། ཤོག ༥༦ ན ༢ གཙང་། ཤོག ༥༤ ན ༣ འདོད་པའི་སྐྱེ་དྲི་མ་

སྤྱོད་ཡུལ་འགྲུབ་པ་ལ་སྒྲུབ་བྱེད་ལུང་ལ་དགོས་ནུས་ཅུང་ཟད་ཀྱང་མེད་པས་དེ་ལ་བལྟོས་པ་མེད་

པར་བཤད་ཟིན་པའི་ཕྱིར། གང་དུ་ན་གྲངས་ཅན་འགོག་པའི་སྐབས་སུའོ། །ལུང་གི་སྒྲུབ་བྱེད་དགོས་

པ་མེད་པར་ཐལ། དངོས་སྟོབས་རྗེས་དཔག་དེས་གྲུབ་པ་དེ་ནི་ལུང་གི་སྒྲུབ་བྱེད་ལ་མི་ལྟོས་པར་སྔ་

རོལ་ནས་ལེགས་པར་གྲུབ་པའི་ཕྱིར། གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དངོས་

པོ་སྟོབས་ཤུ གས་ཀྱི་ཡུལ་ལ་དཔྱོད་པ་འཇུག་པ་དེའི་ཚེ་བསྟན་བཅོས་སྒྲུབ་བྱེད་དུ་ཡོད་པ་ལ་བལྟོས་

པ་མ་ཡིན་ན་དེའི་ཚེ་རྩོད་པ་དོར་བར་འགྱུར་ཏེ། རང་གི་སྟོན་པའི་ལུང་ཚད་མ་ཡིན་མིན་འབའ་ཞིག་

ལ་རྩོད་པ་ཡིན་པའི་ཕྱིར་རོ་ཞེ་ན། རང་གི་སྟོན་པའི་ལུང་ཚད་མར་ཁས་མི་ལེན་ན་གྲུབ་མཐའ་བཟང་

ངན་སོགས་ཀྱི་རྩོད་པ་བྱེད་པའི་དོན་མེད་སྙམ་པའོ། །སློབ་དཔོན་ལྷ་དབང་བློས་རྐང་པ་སྔ་མ་རྩོད་

པའི་གཞུང་དུ་མ་སྦྱར་ཏེ། དེའི་དོན་ནི་གཞན་དུ་བཤད་ཟིན་ཏོ།།

གཉིས་པ་ནི། དངོས་པོ་སྟོབས་ཤུ གས་ཀྱི་ཡུལ་ལ་སྤྱོད་པ་དེའི་ཚེ་ལུང་ཚད་མར་ཁས་

ལེན་པ་རིགས་པའི་རྒྱུ་མཚན་གྱིས་ལུང་ཚད་མར་ཁས་མ་བླངས་ན་ལུང་གི་དོན་ལ་རྩོད་པ་དོར་

བར་འགྱུར་བ་མིན་པར་ཐལ། དེའི་ཚེ་རིགས་པ་ཤེས་པའི་མཁས་པས་ལུང་ཚད་མར་ཁས་བླངས་

པ་མེད་པའི་ཕྱིར། དངོས་པོ་སྟོབས་ཤུ གས་ཀྱི་ཡུལ་ལ་སྤྱོད་པ་དེའི་ཚེ་ལུང་ཚད་མར་ཁས་བླངས་

པ་ཡོད་ཀྱང་ལུང་དེ་གནོད་བྱེད་དང་སྒྲུབ་བྱེད་ཀྱི་རྒྱུ་སྟེ་ཡན་ལག་ཡིན་པར་ཐལ། དངོས་སྟོབས་ཀྱི་

ཡུལ་ལ་སྤྱོད་པ་འདི་ནི་དཔྱད་གསུམ་གྱིས་དག་པའི་ལུང་ཤིན་ཏུ་ལྐོག་གྱུར་གྱི་སྐབས་སུ་སྒྲུབ་བྱེད་

དུ་ཁས་ལེན་པའི་ཐབས་ཡིན་པའི་ཕྱིར།

གཉིས་པ་ལ་གསུམ། ཤིན་ཏུ་ལྐོག་གྱུར་གྱི་སྐབས་སུ་དཔྱད་པ་གསུམ་གྱིས་དག་པའི་ལུང་

གནོད་བྱེད་དུ་འཇུག་པ་དང༌། དེའི་འཐད་པ་དང༌། དེར་ཡང་འབྲེལ་མེད་ལ་གནོད་པས་སྐབས་ཀྱི་

བསྒྲུབ་བྱ་ལ་མི་གནོད་པའོ། །དང་པོ་ནི། གལ་ཏེ་ལུང་དོན་ལ་དཔྱོད་པའི་དུས་ན་ལུང་གནོད་བྱེད་དུ་

མི་འཇུག་ན་དུས་ནམ་གྱི་ཚེ་བསྟན་བཅོས་ཀྱིས་གནོད་པར་འགྱུར་ཞེ་ན། དེ་ལྟར་མངོན་སུམ་དང་

དངོས་པོ་སྟོབས་ཤུ གས་རྗེས་དཔག་གི་ཡུལ་གཉིས་ལ་དཔྱད་པ་རྣམ་པར་དག་ན་དེའི་ཚེ་དཔྱད་པ་

གསུམ་གྱིས་དག་པའི་བསྟན་བཅོས་གཞལ་བྱ་ཤིན་ཏུ་ལྐོག་གྱུར་ལ་སྒྲུབ་བྱེད་དང༌། བཟློག་ཕྱོགས་

ལ་གནོད་བྱེད་དུ་ཡོངས་སུ་འཛིན་པར་རིགས་ཤིང་འདོད་པའི་དུས་ཡིན་ཏེ། གཞལ་བྱའི་གནས་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།78

གསུམ་པར་ནི་དཔྱོད་པ་འཕོ་བ་ན་དཔྱད་པ་གསུམ་གྱིས་དག་པའི་བསྟན་བཅོས་སྒྲུབ་བྱེད་དུ་ཁས་

ལེན་པ་རིགས་པ་དང་ལྡན་པ་ཡིན་པའི་ཕྱིར། ལུང་གནོད་བྱེད་དུ་ཁས་ལེན་པ་ལ་དཔྱད་པ་གསུམ་

གྱིས་དག་པ་དགོས་པ་མ་ཡིན་ནམ། ཡུལ་གཉིས་རྣམ་པར་དག་པ་ན་དེའི་ཚེ་ཁས་ལེན་པའི་དུས་

ཡིན་ནོ་ཞེས་ཇི་ལྟར་བརྗོད་ཅེ་ན། སྐྱོན་མེད་དེ། དཔྱད་པ་གསུམ་པ་ནི། ཤིན་ཏུ་ལྐོག་གྱུར་སྟོན་པའི་

སྐབས་ལ་འདོད་པ་ལ་སྔ་ཕྱི་འགལ་བ་དང་དངོས་ཤུ གས་འགལ་བ་ཡོད་མེད་དཔྱོད་པ་ཡིན་ལ། ཤིན་

ཏུ་ལྐོག་གྱུར་སྟོན་པའི་ངག་ལ་སྔ་ཕྱི་འགལ་བ་དང་དངོས་ཤུ གས་འགལ་བ་མེད་པ་ནི་དངོས་པོ་སྟོབས་

ཤུགས་ཀྱི་ཚད་མའི་གཞལ་བྱ་ཡིན་པས་ཡུལ་གཉིས་རྣམ་པར་དག་པ་ན་དཔྱད་པ་གསུམ་ག་དག་

པར་འགྱུར་བ་ཡིན་ནོ། །འོ་ན་དཔྱད་པ་གསུམ་གྱིས་དག་པ་ཞེས་ཅི་དགོས་ཤེ་ན། བསྲེགས་བཅད་

བརྡར་བའི་གསེར་བཞིན་དུ།1།ཞེས་དཔེ་ལ་རིམ་པ་གསུམ་གསུངས་པ་དེ་བཞིན་དུ་གཞལ་བྱ་ཤིན་

ཏུ་ལྐོག་གྱུར་ཚད་མས་མ་གྲུབ་པའི་སྔ་རོལ་ཏུ་ཤིན་ཏུ་ལྐོག་གྱུར་སྟོན་པའི་ལུང་ལ་རྟོག་ཚུལ་གཞན་

དགོས་པའི་དབང་དུ་བྱས་པ་ཡིན་ནོ།།

གཉིས་པ་ནི། དཔྱད་པ་གསུམ་གྱིས་དག་པ་དེའི་ཚེ་དཔྱད་པ་གསུམ་གྱིས་དག་པའི་

བསྟན་བཅོས་ཀྱིས་ནི། སྦྱིན་པས་ལོངས་སྤྱོད་ཁྲིམས་ཀྱིས་བདེ།2།ཞེས་པའི་ལུང་གིས་བསྟན་པ་ལྟར་

མི་གནས་པར་དམ་བཅས་པའི་དོན་ལ་གནོད་པར་འགྱུར་ཏེ། དཔྱད་པ་གསུམ་གྱིས་དག་པའི་ལུང་

དེས་གྲུབ་པའི་བསྒྲུབ་བྱའི་དོན་ལ་དེ་དང་ནི་འགལ་བར་སེམས་པ་མི་རུང་ཞིང་འགལ་བ་དམ་བཅས་

ན་ལུང་དེས་འགོག་ནུས་པའི་ཕྱིར། དོན་གྱི་འབྲེལ་དབང་བཙན་པར་བྱས་ནས་གཞུང་གི་རིམ་པ་དེ་

ལྟར་བཤད་ཀྱི། ཡང་གཞུང་གི་རིམ་པ་དང་མཐུན་པར་བྱེད་ན་འདི་ལྟར་བཤད་དེ། ལུང་གནོད་བྱེད་

དང་སྒྲུབ་བྱེད་དུ་ནམ་ཡང་འཇུག་པ་མི་སྲིད་པ་མ་ཡིན་པར་ཐལ། དཔྱད་པ་གསུམ་གྱིས་དག་པའི་ཚེ་

དེ་འདྲའི་ལུང་དེ་ཤིན་ཏུ་ལྐོག་གྱུར་གྱི་དོན་ལ་སྒྲུབ་བྱེད་དང་ཤིན་ཏུ་ལྐོག་གྱུར་དམ་བཅས་པའི་བཟློག་

ཕྱོགས་ཀྱི་དོན་ལ་གནོད་བྱེད་དུ་འཇུག་པའི་ཕྱིར། དེར་ཐལ། དཔྱད་པ་གསུམ་གྱིས་དག་པའི་ལུང་

གིས་གྲུབ་པའི་བསྒྲུབ་བྱ་ལས་འགལ་བར་སེམས་ཤིང་དམ་འཆའ་བར་མི་རུང་དམ་བཅས་ན་དེས་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༦༢༧ ཕྲེང་། ༢

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༣༢༨ ཕྲེང་། ༡༣

འགོག་པའི་ཕྱིར། ཤིན་ཏུ་ལྐོག་གྱུར་གྱི་སྐབས་སུ་དཔྱད་གསུམ་གྱིས་དག་པའི་ལུང་སྒྲུབ་བྱེད་དུ་

རིགས་ཏེ། ཤིན་ཏུ་ལྐོག་གྱུར་ལ་དཔྱོད་པ་འཕོ་བ་དཔྱད་གསུམ་གྱིས་དག་པའི་བསྟན་བཅོས་མིན་

པའི་སྒྲུབ་བྱེད་མེད། དེ་སྒྲུབ་བྱེད་དུ་ལེན་པ་རིགས་པ་དང་ལྡན་པའི་ཕྱིར། སྐབས་འདིར་བསྟན་བཅོས་

གནོད་བྱེད་དུ་བཤད་པ་ནི་བརྟག་པ་མཐའ་གཟུང་དུ་བྱས་ནས་བསྟན་བཅོས་གནོད་བྱེད་དུ་འཇུག་

པ་མི་སྲིད་མོད། གལ་ཏེ་ཁས་ལེན་ན་ཡང་ཤིན་ཏུ་ལྐོག་གྱུར་གྱི་སྐབས་སུ་ཁས་བླང་བར་བྱ་བ་ཡིན་

ནོ། །ཞེས་ཟེར་བ་ནི་མ་འོངས་པའི་མངོན་མཐོ་ལ་སྐུར་བ་འདེབས་ཤིང་ངེས་ལེགས་སྒྲུབ་པའི་ལུས་

རྟེན་ཁྱད་པར་ཅན་ལ་སྐུར་བ་བཏབ་ནས་དོན་གྱིས་ངེས་ལེགས་ལ་ཡང་སྐུར་བ་བཏབ་པར་འགྱུར་

བས་བདག་ལེགས་སུ་འདོད་པ་རྣམས་ཀྱིས་རྒྱང་རིང་དུ་སྤང་བར་བྱ་བ་ཡིན་ནོ།།

གསུམ་པ་ནི། དཔྱད་པ་གསུམ་གྱིས་དག་པའི་ལུང་སྒྲུབ་བྱེད་དུ་ཁས་ལེན་པའི་དུས་དེར་

ཡང་ཆོས་ཅན། བསྒྲུབ་བྱའི་ཆོས་དང་ནི་མེད་ན་མི་འབྱུང་བའི་འབྲེལ་ཡུལ་ལ་གནོད་པའི་རྟགས་

ཉིད་སྤང་བར་བྱ་ཡི་གཞན་འབྲེལ་མེད་ལ་གནོད་པས་སྐབས་ཀྱི་བསྒྲུབ་བྱ་ལ་གནོད་པ་མིན་ཏེ། དེ་

ལ་གནོད་ན་ཐུག་པ་མེད་པའི་ཉེས་པར་ཐལ་བའི་ཕྱིར་རོ། །གཞུང་འདིས་ཀྱང་ཡིད་ཆེས་ཀྱི་གཏན་

ཚིགས་ཡང་དག་ཡོད་པ་གསལ་བར་བསྟན་པ་ཡིན་ནོ།།

གསུམ་པ་ལ་གཉིས། དངོས་སྟོབས་ཀྱི་སྐབས་སུ་ལུང་ཚད་མར་ཁས་ལེན་པ་བསྒྲུབ་བྱ་ངེས་

པའི་ཡན་ལག་མ་ཡིན་པ་དང༌། ལུང་ཚད་མར་ཁས་མ་བླངས་པས་བསྒྲུབ་བྱ་ངེས་པའི་གེགས་སུ་མི་

འགྱུར་བའོ། །དང་པོ་ལ་གཉིས། དངོས་སྟོབས་ཀྱི་སྐབས་སུ་ལུང་ཁས་ལེན་པ་ལ་བལྟོས་ན་ཧ་ཅང་

ཐལ་བ་དང༌། དཔེའི་སྟེང་དུ་རྟགས་ལ་ལུང་དོན་གྱིས་ཁྱབ་པ་ངེས་པར་བྱས་པ་སྒྲུབ་བྱེད་དུ་ཁས་ལེན་

མི་དགོས་པའོ། །དང་པོ་ནི། མིག་ལས་ཀྱང་ཡིད་ཆེས་པའི་གནས་སུ་གྱུར་པའི་ལུང་གིས་གནོད་ན་

གཏན་ཚིགས་མ་ཡིན་པས་ཡུལ་ཀུན་ལ་ལུང་གི་སྒྲུབ་བྱེད་དགོས་སོ་ཞེ་ན། གཞལ་བྱའི་གནས་ལ་

དཔྱོད་པ་ཀུན་ལ་བསྟན་བཅོས་དག་སྒྲུབ་བྱེད་དུ་གཟུང་དགོས་སོ། །ཞེས་པའི་ལུགས་འདི་རིགས་པ་

གང་གིས་བྱས་ཏེ་རིགས་པས་མ་བྱས་པར་ཐལ། རྒྱབ་རྟེན་རིགས་པ་དང་བྲལ་བའི་དམ་བཅའ་ལྟར་

སྣང་ཡིན་པའི་ཕྱིར། དེ་ནི་གནག་རྫི་རྣམས་ཀྱིས་ཆོས་ཅན་དུ་བའི་རྟགས་ལས་དུ་ལྡན་ལའི་སྟེང་དུ་མེ་

ནི་འཛིན་ཅིང་རྟོགས་པར་མི་འགྱུར་བར་ཐལ། གྲུབ་མཐའ་སྟེ་ལུང་ཁས་ལེན་པ་མེད་པའི་ཕྱིར།

གཉིས་པ་ལ་གཉིས། རྟགས་ལ་ཚད་མར་ཁས་བླངས་པའི་ལུང་དོན་ཀུན་གྱིས་ཁྱབ་པ་གྲུབ་

པ་སྒྲུབ་བྱེད་དུ་ཁས་ལེན་མི་དགོས་པ་དང༌། ཆོས་ཅན་དེའི་ཆོས་སུ་ཚད་མར་ཁས་བླངས་པའི་ལུང་

ལས་བཤད་པ་ཀུན་གྱིས་ཁྱབ་པ་གྲུབ་པ་སྒྲུབ་བྱེད་དུ་ཁས་ལེན་མི་དགོས་པའོ། །དང་པོ་ལ་གཉིས། 

རྩོད་པ་དང་། ལན་ནོ། །དང་པོ་ནི། གལ་ཏེ་དཔེ་ལ་སྒྲུབ་པར་བྱེད་པ་གཏན་ཚིགས་གཅིག་ཉིད་ལ་ཚད་

མར་ཁས་བླངས་པའི་བསྟན་བཅོས་ཀྱི་དོན་ཀུན་དང་མི་འགལ་ཞིང་ཀུན་གྱིས་ཁྱབ་པ་བསྟན་པ་སྒྲུབ་

བྱེད་ཡང་དག་ཏུ་འགྱུར་དགོས་སོ་ཞེ་ན།

གཉིས་པ་ལ་གསུམ། དེ་འདྲའི་སྒྲུབ་བྱེད་མི་སྲིད་པ་དང༌། འབྲེལ་མེད་མ་གྲུབ་པས་སྐབས་

ཀྱི་བསྒྲུབ་བྱ་མ་གྲུབ་པ་མི་འཐད་པ་དང༌། སྐབས་ཀྱི་བསྒྲུབ་བྱ་མ་ཡིན་པ་བཀག་པས་གཏན་ཚིགས་

སྐྱོན་ཅན་དུ་མི་འགྱུར་བའོ། །དང་པོ་ནི། དེ་འདྲའི་གཏན་ཚིགས་འདི་ནི་འཇིག་རྟེན་ལས་འདས་པའི་

ལུགས་ཡིན་ཞིང་འཇིག་རྟེན་ན་མི་སྲིད་པར་ཐལ། དེ་འདྲའི་བསྒྲུབ་བྱེད་རིགས་པས་ཁེགས་པའི་ཕྱིར། 

ཚད་མར་ཁས་བླངས་པའི་བསྟན་བཅོས་དེ་ལས་དུ་བ་ལ་སོགས་པའི་གཏན་ཚིགས་དེ་དང་འགལ་བ་

དུ་མ་ཁས་ལེན་དགོས་པའི་ཕྱིར། བསྟན་བཅོས་དེ་ལས་བཤད་པའི་འདུས་མ་བྱས་ཀྱི་ནམ་མཁའ་

ལྟ་བུ་དང་མི་འགལ་བའི་དུ་བ་ལྟ་བུའི་སྒྲུབ་བྱེད་སུས་ཀྱང་བརྗོད་མི་ནུས་སོ། །གཉིས་པ་ནི། བྱས་པ་

ཆོས་ཅན། ཁྱོད་ཀྱིས་སྒྲ་ལ་ནམ་མཁའི་ཡོན་ཏན་མ་གྲུབ་པས་མི་རྟག་པ་མ་གྲུབ་པར་ནི་ཇི་ལྟར་འགྱུར་

ཏེ་མི་འགྱུར་བར་ཐལ། སྒྲ་མི་རྟག་པ་ནམ་མཁའི་ཡོན་ཏན་གྱི་ཆོས་དང་ཐ་དད་དེ་དང་འབྲེལ་མེད་ཡིན་

པའི་ཕྱིར། གསུམ་པ་ནི། དེ་ཆོས་ཅན། སྒྲ་མི་རྟག་པ་དེ་གྲུབ་པ་ཡིན་ན་ནམ་མཁའི་ཡོན་ཏན་བཀག་

ཀྱང་སྒྲ་མི་རྟག་པར་སྒྲུབ་པའི་གཏན་ཚིགས་སྐྱོན་ལྡན་ཅི་ལྟར་ཡིན་ཏེ་མ་ཡིན་པར་ཐལ། དེ་སྒྲུབ་བྱེད་

དུ་བརྗོད་ཀྱི་ཅིག་ཤོས་སྒྲུབ་བྱེད་དུ་མ་བརྗོད་པའི་ཕྱིར།

གཉིས་པ་ནི། རྟགས་ལ་ལུང་དོན་ཀུན་གྱིས་ཁྱབ་པ་གྲུབ་པ་མི་དགོས་ཀྱང་ཆོས་ཅན་སྒྲ་ལྟ་

བུ་དེའི་ཆོས་སུ་ལུང་དེ་ལས་བཤད་པ་ཀུན་དང་མི་འགལ་ཞིང་ཀུན་གྱིས་ཁྱབ་པ་གཅིག་སྒྲུབ་བྱེད་

དུ་ཁས་ལེན་དགོས་སོ་ཞེ་ན། ཚད་མར་ཁས་བླངས་པའི་ལུང་དེ་ལས་བཤད་པའི་ཆོས་ཅན་དེའི་

ཆོས་ནི་མ་ལུས་པས་ཁྱབ་པ་དཔེར་ཏེ་དཔེའི་སྟེང་དུ་བསྟན་པ་སྒྲུབ་བྱེད་དུ་ཁས་ལེན་དགོས་པ་མ་

ཡིན་པར་ཐལ། རྟགས་ལ་ཆོས་ཅན་དེའི་ཆོས་སུ་བཤད་པ་ཀུན་གྱིས་ཁྱབ་པ་བསྟན་པ་མེད་པ་ཁོ་

ནར་ནི་ལུང་མི་ཤེས་པའི་འགྲོ་བས་ཚིག་དང་དུང་སོགས་ཀྱི་རྟགས་ལས་རང་ཕྱོགས་ཀྱི་ཆོས་སུ་

གྲུབ་པའི་གཞིར་སེམས་ལྡན་དང་མེ་སོགས་རྗེས་སུ་དཔོག་པར་བྱེད་ནུས་པའི་ཕྱིར།

གཉིས་པ་ལ་གཉིས། ལུང་ཚད་མར་ཁས་མ་བླངས་ཀྱང་རྟགས་ཀྱིས་བསྒྲུབ་བྱ་སྒྲུབ་པའི་

ནུས་པ་མི་ལྡོག་པ་དང༌། ཕྱི་རྒོལ་གྱིས་བསྒྲུབ་བྱ་རྟོགས་པའི་ནུས་པ་མི་ལྡོག་པའོ། །དང་པོ་ནི། དོན་

བྱས་པ་ཆོས་ཅན། བྱེ་བྲག་པ་འགའ་ཡི་སྨྲ་བ་སྒྲ་ནམ་མཁའི་ཡོན་ཏན་ཡིན་པ་ལ་གནོད་པས་རང་

ཕྱོགས་ཀྱི་ཆོས་སུ་གྲུབ་པའི་གཞིར་མི་རྟག་པ་སྒྲུབ་ནུས་པའི་ངོ་བོ་ཉིད་ལས་ལྡོག་པར་མི་འགྱུར་བར་

ཐལ། རང་ཕྱོགས་ཀྱི་ཆོས་སུ་གྲུབ་པའི་གཞིར་རང་དང་བདག་གཅིག་པའི་ཁྱབ་བྱེད་ཀྱི་ངོ་བོ་སྒྲུབ་

པར་བྱེད་པའི་ཚུལ་གསུམ་ཡིན་པའི་ཕྱིར། དེར་ཐལ། མི་རྟག་པ་ལ་མི་འཁྲུལ་བའི་ཕྱིར། དུ་བ་ཆོས་

ཅན། འགའ་ཡི་སྨྲ་བ་མེ་མེད་བརྒྱ་བྱིན་གྱི་སྤྱི་བོ་ལས་སྐྱེ་བ་བཀག་པས་རང་ཕྱོགས་ཀྱི་ཆོས་སུ་གྲུབ་

པའི་གཞིར་རྒྱུ་མེ་དག་སྒྲུབ་ནུས་པའི་ངོ་བོ་ཉིད་ལས་ལྡོག་པར་མི་འགྱུར་བར་ཐལ། གཞི་དེར་མེ་སྒྲུབ་

པ་ལ་ཚུལ་གསུམ་ཚང་བའི་ཕྱིར། དེར་ཐལ། མེ་ལ་མི་འཁྲུལ་བའི་ཕྱིར།

གཉིས་པ་ནི། ལུང་མི་ཤེས་པའི་གང་ཟག་གི་ངོར་ལུང་ཁས་མ་བླངས་ཀྱང་བསྒྲུབ་བྱ་ལ་

རྟོགས་པ་སྐྱེ་ཡང་ཤེས་པའི་གང་ཟག་གི་ངོར་ལུང་ཁས་མ་བླངས་ཤིང་ལུང་དོན་ལ་གནོད་ན་རྗེས་

དཔག་སྐྱེ་བའི་གེགས་བྱེད་དོ་ཞེ་ན། ལུང་ཤེས་པའི་གང་ཟག་བྱས་མི་རྟག་གི་འབྲེལ་བ་ཤེས་ཟིན་

མ་བརྗེད་པ་གཞན་དག་ཆོས་ཅན། གཏན་ཚིགས་བྱས་པ་དེས་སྒྲ་ནམ་མཁའི་ཡོན་ཏན་ཡིན་པ་ལ་

གནོད་ཅིང་ཁྱོད་ཀྱིས་ལུང་ཁས་མ་བླངས་ཀྱང་དེ་ལ་བརྟེན་ནས་རང་ཕྱོགས་ཀྱི་ཆོས་སུ་གྲུབ་པའི་

གཞིར་མི་རྟག་པ་ཅི་སྟེ་རྟོགས་པར་འགྱུར་བ་མ་ཡིན་ཏེ་རྟོགས་པར་འགྱུར་བར་ཐལ། ཁྱོད་ཀྱིས་

བྱས་པ་དེ་ནི་འདོད་པའི་བསྒྲུབ་བྱ་ཡི་ཆོས་ཀྱི་དོན་མི་རྟག་པ་དང་མེད་ན་མི་འབྱུང་བའི་འབྲེལ་བ་

གྲུབ་པར་རྟོགས་པ་ཡིན་པའི་ཕྱིར།

གཉིས་པ་ཧ་ཅང་ཐལ་བའི་དོན་བསྡུ་བ་ལ་གཉིས། ལུང་དོན་ལ་གནོད་པ་རྟགས་སུ་ཁས་མི་

ལེན་པ་རིགས་པའི་རྣམ་གཞག་ཏུ་མི་རུང་བ་དང༌། ལུང་དོན་ཀུན་དང་མི་འགལ་བའི་སྒྲུབ་བྱེད་དགོད་

དགོས་ན་རྟགས་ཀྱི་རྣམ་གཞག་ཉམས་པའོ། །དང་པོ་ནི། གལ་ཏེ་ལུང་ཤེས་པའི་གང་ཟག་ལུང་དོན་

ལ་གནོད་པའི་གཏན་ཚིགས་ཡང་དག་ཁས་ལེན་པར་མི་བྱེད་དོ་ཞེ་ན། བྱེ་བྲག་པ་ཆོས་ཅན། ཁྱོད་

མི་རིགས་པ་གཅིག་གི་ཞར་ལ་རིགས་པ་བརྒྱ་འགོག་པར་བྱེད་པའི་རྒྱལ་རིགས་ངན་པའི་ལུགས་

དང་མཚུངས་པ་ཡིན་པར་ཐལ། གལ་ཏེ་ཁྱོད་ཀྱིས་བསྟན་བཅོས་ལ་ཡང་རིགས་པ་མིན་པ་འགའ་

དམ་འཆའ་བས་དེ་བཀག་ན་རིགས་པར་སྨྲ་བ་གཞན་བདག་ཀྱང་དགག་བྱ་ཡིན་ནོ། །ཞེས་བྱ་བ་དམ་

འཆའ་བ་ཡིན་པའི་ཕྱིར།

གཉིས་པ་ནི། ལུང་ཤེས་པའི་གང་ཟག་གི་ངོར་གཏན་ཚིགས་ཀུན་ལ་བསྒྲུབ་བྱ་དང་སྒྲུབ་

བྱེད་ཡང་དག་གི་རྣམ་པར་བཞག་པ་འདི་ཉམས་པར་འགྱུར་བར་ཐལ། ལུང་ཤེས་པའི་གང་ཟག་

གི་ངོར་ལུང་དོན་ཀུན་དང་མི་འགལ་ཞིང་ལུང་དོན་ཀུན་གྱིས་ཁྱབ་པ་གཅིག་སྒྲུབ་བྱེད་དུ་ཁས་ལེན་

དགོས་པའི་ཕྱིར། རྟགས་བསལ་ཁས་བླངས་ཁྱབ་པ་ཡོད་པར་ཐལ། ཚད་མར་ཁས་བླངས་པའི་

བསྟན་བཅོས་གཅིག་པོ་དེའི་དོན་རྣམས་ཐམས་ཅད་གཏན་ཚིགས་གཅིག་གི་ཁྱབ་བྱེད་དུ་མཚུངས་

པར་བྱས་ནས་སྒྲུབ་བྱེད་ཡང་དག་སུས་ཀྱང་བརྗོད་པར་ནུས་པ་མ་ཡིན་པའི་ཕྱིར། ཞེས་བྱ་བ་ནི་

བར་སྐབས་ཀྱི་ཚིགས་སུ་བཅད་པ་དག་གོ །གསུམ་པ་ནི། བྱས་པ་ཆོས་ཅན། སྒྲ་རྟག་པར་སྒྲུབ་

པའི་འགལ་བའི་གཏན་ཚིགས་ཡིན་ཏེ། དེ་སྒྲུབ་ཀྱི་བསྒྲུབ་པར་བྱ་བ་ལ་གནོད་པར་བྱེད་པ་ཁོ་ན་

ཡིན་པའི་ཕྱིར། ཁྱབ་པར་ཐལ། སྐབས་ཀྱི་བསྒྲུབ་བྱ་ལ་གནོད་པར་བྱེད་པ་ཁོ་ན་འགལ་རྟགས་སུ་

བསྒྲུབས་ཟིན་པ་དེའི་ཕྱིར། ཁ་ཅིག་འགལ་ན་འགོག་པས་ཁྱབ་པ་གཞུང་འདིའི་དོན་དུ་འདོད་པ་ནི་

མི་རིགས་པར་བཤད་ཟིན་ཏོ།།

གཉིས་པ་གཏན་ཚིགས་གཞན་གྱིས་བཀག་པས་སྐབས་ཀྱི་བསྒྲུབ་བྱ་ལ་གནོད་པར་ཐལ་

བ་ལ་གཉིས། གཏན་ཚིགས་ཀྱི་སྐྱོན་དུ་འཇོག་པའི་རྒྱུ་མཚན་མཚུངས་པ་དང༌། དམ་བཅའི་སྐྱོན་དུ་

འཇོག་པའི་རྒྱུ་མཚན་མཚུངས་པའོ། །དང་པོ་ལ་གསུམ། ཐལ་བ་དགོད་པ་དང༌། དེའི་ལན་དགག་པ་

དང༌། དོན་བསྡུ་བའོ། །དང་པོ་ནི། སྒྲ་མི་རྟག་པ་གནོད་བྱ་དང་སྒྲ་ནམ་མཁའི་ཡོན་ཏན་ཡིན་པ་བཀག་

པ་གནོད་བྱེད་མ་ཡིན་པར་ཐལ། སྒྲ་མི་རྟག་པ་དང་སྒྲ་ནམ་མཁའི་ཡོན་ཏན་ཡིན་པ་བཀག་པ་དག་སྒྲ་

ལྟ་བུའི་གཞི་གཅིག་ལས་གཞི་མཐུན་དུ་གྲུབ་པ་འགལ་བ་མེད་པའི་ཕྱིར། འགལ་བ་མེད་ཀྱང་གལ་

ཏེ་སྒྲ་ནམ་མཁའི་ཡོན་ཏན་ཡིན་པ་བཀག་ན། བསྟན་བཅོས་ཀྱི་བརྗོད་བྱ་ལ་གནོད་པས་སྐབས་ཀྱི་

བསྒྲུབ་བྱ་བཀག་པའི་འགལ་བར་འདོད་ན་བྱས་པས་དྲི་ལ་རྟག་པ་སའི་ཡོན་ཏན་བཀག་པས་སྒྲ་མི་

རྟག་པར་སྒྲུབ་པའི་རྟགས་འགལ་བར་འགྱུར་བར་ཐལ། ལུང་དོན་བཀག་པ་དེ་ནི་ཆོས་ཅན་གྱི་ཡུལ་

གཞན་དྲི་ལ་རྟག་པ་སའི་ཡོན་ཏན་བཀག་པ་ལ་ཡང་མཚུངས་པའི་ཕྱིར། རྩོལ་བྱུང་གིས་དུང་སྒྲ་ལ་

རྟག་པ་ནམ་མཁའི་ཡོན་ཏན་བཀག་པས་ཀྱང་བྱས་པས་སྒྲ་མི་རྟག་པར་སྒྲུབ་པའི་རྟགས་འགལ་བར་

འགྱུར་བར་ཐལ། ལུང་དོན་བཀག་པ་དེ་ནི་གཏན་ཚིགས་ཀྱི་ཡུལ་གཞན་རྩོལ་བྱུང་གི་དེ་ལྟར་བཀག་

པ་ལ་ཡང་མཚུངས་པའི་ཕྱིར། གཉིས་ཀའི་རྟགས་དང་ཁྱབ་པ་ཁས་བླངས་སོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། བྱས་པ་དེས་སྒྲ་ནམ་མཁའི་ཡོན་

ཏན་ཡིན་པ་ལ་གནོད་ན་བྱས་པས་སྒྲ་མི་རྟག་པར་སྒྲུབ་པའི་རྟགས་འགལ་བར་འགྱུར་གྱི་དེ་ལྟ་མ་

ཡིན་པར་རྩོལ་བྱུང་གིས་གནོད་པས་མི་འགྱུར་རོ། །སྒྲ་ལ་རྟག་པ་ནམ་མཁའི་ཡོན་ཏན་ཡིན་པ་དེ་

ཉིད་ལ་གནོད་ན་བྱས་པས་མི་རྟག་པར་སྒྲུབ་པའི་རྟགས་འགལ་བར་འགྱུར་གྱི། དེ་ལྟ་མ་ཡིན་པར་དྲི་

ལ་རྟག་པ་སའི་ཡོན་ཏན་ཡིན་པ་བཀག་པས་ནི་མི་འགྱུར་རོ་ཞེ་ན།

གཉིས་པ་ནི། བྱས་པ་ཆོས་ཅན། ཁྱོད་ཀྱིས་སྒྲ་ལ་རྟག་པ་ནམ་མཁའི་ཡོན་ཏན་བཀག་

པས་ཀྱང་སྒྲ་མི་རྟག་པར་སྒྲུབ་པའི་ཞེ་འདོད་ཀྱི་བསྒྲུབ་བྱ་ལ་གནོད་པ་མ་ཡིན་ཏེ། དེ་ཞེ་འདོད་ཀྱི་

བསྒྲུབ་བྱ་མ་ཡིན་པའི་ཕྱིར། ཁྱབ་པར་ཐལ། གཏན་ཚིགས་ཐམས་ཅད་ཀྱི་སྐྱོན་དང་ཡོན་ཏན་ནི་རང་

གི་བསྒྲུབ་པར་བྱ་བ་ལ་བལྟོས་ནས་བསམ་པར་བྱ་བ་ཡིན་པའི་ཕྱིར། དེར་ཐལ། རང་གི་བསྒྲུབ་བྱ་

སྒྲུབ་ནུས་ན་ཡོན་ཏན་ཅན་དང༌། རང་གི་བསྒྲུབ་བྱ་སྒྲུབ་མི་ནུས་པ་དང༌། མི་ནུས་པ་ཙམ་དུ་མ་ཟད་

རང་གི་བསྒྲུབ་བྱ་འགོག་ན་སྐྱོན་ཅན་ཡིན་པའི་ཕྱིར། གཞུང་འདིས་བསྒྲུབ་བྱ་སྒྲུབ་ནུས་ན་གཏན་

ཚིགས་ཡོན་ཏན་ཅན་དུ་བསྟན་གྱི། གཏན་ཚིགས་ཡོན་ཏན་ཅན་ཡིན་ན་ཡང་དག་ཡིན་པས་ཁྱབ་པ་

མ་བསྟན་པས་གཏན་ཚིགས་ཡོན་ཏན་ཅན་དང་ཡང་དག་དོན་གཅིག་པ་གཞུང་འདིའི་དོན་དུ་བྱེད་

པ་ནི་མི་རིགས་པར་ཤེས་པར་བྱའོ།།

གསུམ་པ་ནི། བྱས་པ་དེ་རང་གི་བསྒྲུབ་པར་བྱ་བ་འགོག་པ་མ་ཡིན་ཡང་སྒྲ་ནམ་མཁའི་

ཡོན་ཏན་ཡིན་པ་བཀག་ན་བསྟན་བཅོས་ཀྱི་དོན་ལ་གནོད་པའི་ཕྱིར། སྒྲ་མི་རྟག་པར་སྒྲུབ་པ་ལ་

འགལ་བའི་གཏན་ཚིགས་སུ་འདོད་པ་ཡིན་ན། རྩོལ་བྱུང་ལ་སོགས་པ་གཞན་གྱིས་དུང་སྒྲ་ནམ་

མཁའི་ཡོན་ཏན་ཡིན་པ་ལ་གནོད་པ་བྱས་ན་ཡང་བྱས་པ་སྒྲ་མི་རྟག་པར་སྒྲུབ་པའི་འགལ་བར་

འགྱུར་བར་ཐལ། ལུང་དོན་ལ་གནོད་པ་དེ་ནི་དེ་ལ་ཡང་མཚུངས་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། རྩོལ་བྱུང་ལ་སོགས་པ་གཞན་གྱིས་

ནམ་མཁའི་ཡོན་ཏན་ལ་གནོད་པ་བྱས་ན་ཡང་བྱས་པས་སྒྲ་མི་རྟག་པར་སྒྲུབ་པའི་དམ་བཅའ་བའི་

སྐྱོན་དུ་འགྱུར་བ་ཁོ་ན་འོ་ཞེ་ན། གཉིས་པ་ནི། གཏན་ཚིགས་ཀྱི་སྐྱོན་མ་ཡིན་ནོ་ཞེས་བྱ་བར་འགྱུར་

མོད་རྩོལ་བྱུང་གིས་ཆོས་ཅན་གྱི་ཡུལ་གཞན་དྲི་ལ་རྟག་པ་སའི་ཡོན་ཏན་ཡིན་པ་ལ་གནོད་པ་བྱས་

པས་ཀྱང་བྱས་པས་སྒྲ་མི་རྟག་པར་སྒྲུབ་པའི་དམ་བཅའི་སྐྱོན་དེ་ཅི་སྟེ་མི་འགྱུར་ཏེ་འགྱུར་བར་ཐལ། 

དེ་གཉིས་ཀ་ལུང་དོན་བཀག་པར་མཚུངས་པའི་ཕྱིར། གསུམ་ག་ཁས་བླངས་སོ། །སྐྱོན་སྤོང་དགག་

པ་ནི་མཚུངས་པ་མ་ཡིན་ཏེ། གནོད་པར་བྱ་བའི་ཆོས་ནམ་མཁའི་ཡོན་ཏན་དང་ལྡན་པའི་ཆོས་ཅན་

སྒྲ་ཉིད་ཀྱི་ཆོས་སུ་གྱུར་པ་གཅིག་བསྒྲུབ་བྱར་བརྗོད་པའི་ཕྱིར། ནམ་མཁའི་ཡོན་ཏན་འདི་ཉིད་ལ་

གནོད་ན་དམ་བཅའི་སྐྱོན་དུ་འགྱུར་གྱི། དྲི་ལ་རྟག་པ་སའི་ཡོན་ཏན་བཀག་པ་ལྟ་བུ་ཁྱད་གཞི་ཁྱད་

ཆོས་གཞན་ལ་གནོད་པས་ནི་སྐབས་ཀྱི་དམ་བཅའི་སྐྱོན་དུ་འགྱུར་བ་མ་ཡིན་ནོ་ཞེ་ན། དེ་ཙམ་གྱིས་

དམ་བཅའི་སྐྱོན་དུ་འགྱུར་མི་འགྱུར་གྱི་ཁྱད་པར་འབྱེད་ནུས་པ་མ་ཡིན་ཏེ། རྩོལ་བྱུང་གིས་དྲི་ལ་རྟག་

པ་སའི་ཡོན་ཏན་བཀག་པས་གཞན་དུ་སྒྲ་མི་རྟག་པར་སྒྲུབ་པའི་དམ་བཅའི་སྐྱོན་དུ་ཡང་འགྱུར་བར་

ཁས་ལེན་དགོས་པའི་ཕྱིར་ཏེ། རྩོལ་བྱུང་གིས་གནོད་པར་བྱ་བའི་དོན་ནམ་མཁའི་ཡོན་ཏན་དང་སའི་

ཡོན་ཏན་སྟོན་པ་ཅན་གྱི་བསྟན་བཅོས་ཁས་བླངས་པས་ན་དེའི་དོན་ལ་གནོད་པས་དམ་བཅའི་སྐྱོན་

དུ་སོང་བ་ཡིན་པའི་ཕྱིར། རྟགས་དང་ཐལ་བ་ཀུན་ཁས་བླངས་སོ།།

གསུམ་པ་དོན་བསྡུ་བ་ནི། འབྲེལ་མེད་ཀྱི་ལུང་དོན་ལ་གནོད་པ་འདི་ནི་གཏན་ཚིགས་ཀྱི་

སྐྱོན་དང་སྐབས་ཀྱི་དམ་བཅའ་བའི་སྐྱོན་གྱི་མཚན་ཉིད་དུ་མི་རིགས་ཏེ། འབྲེལ་མེད་ཀྱི་ལུང་དོན་

བཀག་པས་སྐབས་ཀྱི་དམ་བཅའ་ལ་མི་གནོད་པ་དེས་ནའི་ཕྱིར། ཁྱབ་པར་ཐལ། འབྲེལ་མེད་ལ་

གནོད་པས་སྐབས་ཀྱི་བསྒྲུབ་བྱ་ལ་གནོད་ན། ཧ་ཅང་ཐལ་བར་འགྱུར་བའི་ཕྱིར་རོ།།

གཉིས་པ་རང་སྡེ་ལུང་དོན་བསྒྲུབ་བྱར་འདོད་པ་དགག་པ་ལ་གཉིས། ལུང་ལས་བཤད་པའི་

དཔེ་རྟགས་མ་གྲུབ་པ་བརྗོད་པ་དམ་བཅར་ཐལ་བ་དང༌། དེའི་ལན་དགག་པའོ། །དང་པོ་ནི། གཞན་

ཡང་གལ་ཏེ་རྒོལ་བས་བསྟན་བཅོས་ཁས་བླངས་པའི་ཕྱིར། རང་གིས་ཚད་མར་ཁས་བླངས་པའི་

བསྟན་བཅོས་ལས་བཤད་པ་མཐོང་བ་ཐམས་ཅད་བསྒྲུབ་བྱ་ཉིད་དུ་འདོད་པ་ཡིན་ན། རང་གིས་ཚད་

མར་ཁས་བླངས་པའི་ལུང་ལས་བཤད་པའི་དཔེ་རྟགས་མ་གྲུབ་པའི་གཏན་ཚིགས་བརྗོད་པ་ཡང་

ཆོས་ཅན། དམ་བཅའ་བར་འགྱུར་བར་ཐལ། ཁས་བླངས་པའི་ལུང་གི་དོན་ཡིན་པའི་ཕྱིར། ཁྱབ་པ་

ཁས་བླངས། འདི་ལ་བརྟེན་ནས་གཞན་སྡེ་ལ་ཡང་གནོད་པར་འགྱུར་མོད་ཀྱི། འདིའི་ཕྱོགས་སྔ་མ་སྨྲ་

བ་གཞན་སྡེ་འབའ་ཞིག་ལ་འཆད་པ་མི་འཐད་དེ། གཞན་སྡེས་འོག་ནས་འཆད་པའི་སྐྱོན་སྤོང་ཚུལ་

བྱེད་པ་མི་རིགས་པའི་ཕྱིར་རོ། །དེས་ན་རང་སྡེ་བསྟན་བཅོས་ཚད་མ་རྣམ་པར་ངེས་པ་ལྟ་བུ་རང་གི་

བསྟན་བྱ་ལ་མི་སླུ་བ་དངོས་སྟོབས་ཀྱི་སྐབས་སུ་ཡང་ཁས་ལེན་པ་གཅིག་གི་འདོད་པ་ཡིན་ནོ། །ད་

ལྟ་ཡང་རིགས་པ་སྨྲ་བར་ཁས་འཆེ་བ་དེའི་འདོད་པ་དང་མཐུན་པ་དག་ཀྱང་མཆོག་ཏུ་སྣང་སྟེ། ཕལ་

ཆེར་དངོས་པོ་སྟོབས་ཤུ གས་ཀྱི་སྐབས་སུ་ལུང་སྒྲུབ་བྱེད་དུ་འདོད་པར་སྣང་བའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། བསྒྲུབ་བྱ་ཁོ་ན་ཞེས་ཚིག་ཕྲད་སྨོས་

པས་སྒྲུབ་བྱེད་དུ་འདོད་པ་དང་བསྒྲུབ་བྱ་གཞི་མཐུན་དུ་འགྱུར་བའི་ཕྱོགས་ཡང་དག་ཡོད་པ་སྤངས་

པའི་ཕྱིར། སྒྲུབ་བྱེད་དུ་བཀོད་བཞིན་པ་དམ་བཅར་ཐལ་བའི་སྐྱོན་མེད་དོ་ཞེ་ན། གཉིས་པ་ནི། ལུང་

དོན་བསྒྲུབ་བྱར་འདོད་པ་དག་གིས་སྒྲུབ་བྱེད་དུ་བཀོད་པའི་དཔེ་རྟགས་མ་གྲུབ་པ་བརྗོད་པ་དམ་

བཅར་ཐལ་བའི་སྐྱོན་སྤོང་ནུས་པ་མ་ཡིན་ཏེ། དེའི་ལྟར་ན་སྒྲུབ་བྱེད་དུ་བཀོད་པའི་དཔེ་རྟགས་མ་གྲུབ་

པ་བརྗོད་པ་བསྒྲུབ་བྱར་ཁས་ལེན་པ་རིགས་པས་ཐོབ་པའི་ཕྱིར། ཁྱབ་པར་ཐལ། རིགས་པས་ཐོབ་པ་

ནི་ངེས་གཟུང་གི་ཚིག་གིས་བཟློག་པར་མི་ནུས་པའི་ཕྱིར་རོ། །དེའི་1ལྟར་ན་ཚད་མར་ཁས་བླངས་

པའི་ལུང་ལས་དཔེ་རྟགས་མ་གྲུབ་པ་བཤད་པ་ཡང་བཤད་པ་ལྟར་མི་སླུ་བ་བསྒྲུབ་བྱར་ཁས་ལེན་པ་

ཡིན་ལ། དེས་ན་རྒོལ་བས་བསྒྲུབ་བྱར་ཁས་བླངས་པ་དང༌། ཕྱི་རྒོལ་གྱི་ངོར་གྲུབ་བསལ་མ་ཞུགས་

པའི་རིགས་མི་མཐུན་སེལ་བའི་མཚན་ཉིད་གསུམ་ཚང་ལ་ལུང་དོན་བསྒྲུབ་བྱར་ཁས་བླངས་པས་

ཕྱོགས་ཀྱི་མཚན་ཉིད་དུ་རང་ཉིད་སྨོས་པ་ལ་རྣམ་བཅད་ཅུང་ཟད་ཀྱང་མེད་ཅིང་ཁས་བླངས་པའི་ལུང་

དོན་བསྒྲུབ་བྱ་ཡིན་པས། ཁས་བླངས་པའི་ལུང་ལས་བཤད་པའི་སྒྲུབ་བྱེད་དུ་བཀོད་པའི་དཔེ་རྟགས་

མ་གྲུབ་པ་བསྒྲུབ་བྱར་ཡང་འགྱུར་བས་ཁོ་ནའི་ངེས་གཟུང་གིས་བསྒྲུབ་བྱ་སྒྲུབ་བྱེད་གཞི་མཐུན་

1  ཞོལ། ཤོག ༦༢ བ ༡ དེ་ལྟར་ན་

གཅོད་མི་ནུས་པའི་ཕྱིར། དེས་ན་ལུང་ལས་བཤད་པའི་སྒྲུབ་བྱེད་དུ་བཀོད་པའི་དཔེ་རྟགས་མ་གྲུབ་

པ་ཆོས་ཅན། བསྒྲུབ་བྱར་རིགས་པས་ཐོབ་པར་ཐལ། རྒོལ་བས་བསྒྲུབ་བྱར་ཁས་བླངས་ཕྱི་རྒོལ་གྱི་

ངོར་གྲུབ་བསལ་མ་ཞུགས་མཚན་ཉིད་ཀྱི་ཟུར་གཞན་གཉིས་ལ་དགོས་པ་མེད་པའི་ཕྱིར་ཞེས་པའོ།།

གསུམ་པ་ལུང་དོན་བསྒྲུབ་བྱ་ཡིན་ན་རང་ཉིད་སྨོས་པ་དགོས་པ་མེད་པར་ཐལ་བ་ལ་

གཉིས། ཐལ་བ་དངོས་དང༌། དགོས་པ་གཞན་རྟོག་པ་དགག་པའོ། །དང་པོ་ནི། ཕྱོགས་ཀྱི་མཚན་

ཉིད་ཀྱི་ཟུར་དུ་སྨོས་པའི་རང་ཉིད་ཀྱི་སྒྲ་ཕྱོགས་ཀྱི་མཚན་ཉིད་ཀྱི་རྣམ་བཅད་སྟོན་པའི་ཚིག་ལས་ཕྱི་

རོལ་ཏུ་གྱུར་པའི་དོན་ཅན་ཡིན་པར་ཐལ། ཚད་མར་ཁས་བླངས་པའི་ལུང་ལས་བཤད་ཚད་བསྒྲུབ་

བྱ་ཡིན་པའི་ཕྱིར། རང་ཉིད་ཀྱི་སྒྲས་ཀྱང་ཕྱོགས་ཀྱི་མཚན་ཉིད་ཀྱི་རྣམ་བཅད་ལ་དགོས་པའི་དོན་

ཅུང་ཟད་ཀྱང་རྒྱས་པར་མི་བྱེད་པར་ཐལ། ལུང་དོན་བསྒྲུབ་བྱ་ཡིན་པ་མི་གཅོད་གཅད་བྱ་གཞན་

ཡང་མེད་པའི་ཕྱིར།

གཉིས་པ་ལ་གསུམ། བསྟན་བཅོས་ཁས་ལེན་པ་ལ་འདོད་པ་ཙམ་གྱིས་འཇུག་པ་ཤེས་

པའི་དོན་ཅན་དུ་འདོད་པ་དགག་པ་དང༌། གྲུབ་མཐས་ཐུན་མོང་མ་ཡིན་པར་སྒྲོ་བཏགས་པ་སྤངས་

ནས་རྒོལ་བ་གཉིས་ཀ་ལ་ཐུན་མོང་དུ་གྲུབ་ཟིན་རྩོད་གཞིར་གཟུང་བའི་དོན་ཅན་དུ་འདོད་པ་དགག་

པ་དང༌། དགོས་པ་གཞན་དུ་རྟོག་པ་དགག་པའོ། །དང་པོ་ལ་གཉིས། རྩོད་པ་དང༌། ལན་ནོ། །དང་

པོ་ནི། ཁ་ཅིག་ན་རེ། རང་ཉིད་ཀྱི་སྒྲ་སྨོས་པའི་དགོས་པ་ནི། གལ་ཏེ་རྩོད་པའི་དུས་སུ་སྔར་ཁས་

མ་བླངས་པའི་བསྟན་བཅོས་ཁས་ལེན་འདོད་ཀྱང་འཇུག་བྱ་མ་ཡིན་ནམ། སྔར་ཁས་བླངས་པའི་

བསྟན་བཅོས་ཁས་ལེན་མི་འདོད་ཀྱང་འཇུག་བྱ་ཡིན་ནམ་སྙམ་པའི་དོགས་པ་བསལ་ནས་བསྟན་

བཅོས་ལ་འདོད་པས་འཇུག་ཅིང་འདོད་པས་ལྡོག་པར་ཤེས་པའི་དོན་དུ་ཡིན་ནོ་ཞེ་ན། གཉིས་

པ་ལ་གཉིས། དེ་འདྲའི་དོགས་པ་སྐྱེ་བའི་རྒྱུ་མེད་པ་དང༌། དེའི་སྒྲུབ་བྱེད་དོ། །དང་པོ་ནི། བསྟན་

བཅོས་ལ་འདོད་པས་འཇུག་ལྡོག་བྱེད་མི་ནུས་སམ་སྙམ་པའི་དོགས་པ་བཅད་པའི་ཆེད་དུ་ཕྱོགས་

ཀྱི་མཚན་ཉིད་ཀྱི་ཟུར་དུ་རང་ཉིད་སྨོས་པ་དགོས་པ་མེད་པར་ཐལ། རྒྱུ་མཚན་གང་གིས་དེ་འདྲའི་

དོགས་པ་བཟློག་པ་དེའི་དོན་དུ་རང་ཉིད་ཀྱི་ཚིག་ལ་བརྟེན་ནས་འབད་པར་བྱེད་པ་འདོད་བཞིན་དུ་

འཇུག་བྱ་མ་ཡིན་ནམ་མི་འདོད་བཞིན་དུ་འཇུག་བྱ་ཡིན་ནམ་སྙམ་པའི་དོགས་པ་འདི་རྒྱུ་གང་ལས་

ཡིན་ཏེ། དེ་འདྲའི་དོགས་པ་སྐྱེ་བའི་རྒྱུ་མེད་པའི་ཕྱིར།

གཉིས་པ་ནི། རྒོལ་བ་རྟོག་ལྡན་ལ་དེ་འདྲའི་དོགས་པ་སྐྱེ་བའི་རྒྱུ་མེད་པར་ཐལ། གལ་ཏེ་

རྒོལ་བ་རྟོག་ལྡན་བསྟན་བཅོས་དེའི་བརྗོད་བྱ་ཚད་མས་མ་བཟློག་ཅིང་གྲུབ་ན་དེ་ཁས་ལེན་པ་ལ་

འཇུག་པ་རང་ཉིད་ལ་སོགས་པ་སུས་བཟློག་ཅིང་ཚད་མས་བཟློག་ཅིང་བཀག་ན་ཡང་སུའི་ཚིག་

གིས་ཁས་ལེན་པ་ལ་འཇུག་པར་བྱེད་ནུས་ཏེ་མི་ནུས་པའི་ཕྱིར། རྨོངས་པའི་དོགས་པ་བཟློག་པའི་

དོན་དུ་སྨོས་པ་དགོས་པ་མེད་པའི་ཚུལ། རྣམ་འགྲེལ་དུ་གསུངས་ཀྱང་འདིར་ཅུང་ཟད་བསྡུས་པའི་

དབང་དུ་བྱས་ནས་མ་གསུངས་སོ།།

གཉིས་པ་ལ་གཉིས། ཕྱོགས་སྔ་མ་བརྗོད་པ་དང༌། དེ་དགག་པའ།ོ །དང་པོ་ནི། གཞན་དག་ནི་

རང་ཉིད་ཀྱི་སྒྲས་ཕྱི་དང་ནང་གི་གྲུབ་མཐའ་མི་མཐུན་པའི་གཞུང་ལུགས་ཀྱི་མཚན་ཉིད་ཀྱིས་བསྐྱེད་

པའི་ཁྱད་པར་གྱི་ཆོས་ཅན་བདག་དང་གཙོ་བོ་ལ་སོགས་པ་རྟགས་ཆོས་བརྟེན་པའི་གཞི་མཐར་ཐུག་

པའི་རྩོད་གཞི་ཡིན་པ་ཡོངས་སུ་སྤངས་ནས་རྒོལ་ཕྱི་རྒོལ་གཉིས་ཀ་ལ་མཐུན་སྣང་དུ་རབ་ཏུ་གྲགས་

པའི་ཆོས་ཅན་གྱི་མཐར་ཐུག་པ་རྩོད་གཞིར་ཡོངས་སུ་གཟུང་བའི་ཕྱིར་ཡིན་ནོ། །ཞེས་ཟེར་1ཏོ།།

གཉིས་པ་ལ་གསུམ། རྒོལ་ཕྱི་རྒོལ་གཉིས་ཀ་ལ་གྲུབ་ཟིན་གྱི་ཆོས་ཅན་གྱི་མཐར་ཐུག་པ་

རྩོད་གཞིར་གཟུང་བར་ཤེས་པའི་ཆེད་དུ་རང་ཉིད་སྨོས་པ་དགོས་པ་མེད་པ་དང༌། མཐར་ཐུག་པའི་

ཆོས་ཅན་ཚད་མས་གྲུབ་པ་མེད་ན་དགག་སྒྲུབ་གང་ཡང་མི་ནུས་པ་དང༌། དེའི་རྒྱུ་མཚན་ནོ། །དང་

པོ་ནི། གྲུབ་མཐས་བརྟགས་པའི་ཆོས་ཅན་སྤངས་ནས་གཉིས་ཀ་ལ་གྲུབ་ཟིན་གྱི་ཆོས་ཅན་གྱི་མཐར་

ཐུག་པ་ཅན་གྱི་རྩོད་གཞི་དགོས་པར་ཤེས་པའི་དོན་དུ་རང་ཉིད་སྨོས་པ་འདི་ནི་དགོས་པ་ཅི་ཡང་

ཡོད་པ་མ་ཡིན་པར་ཐལ། དགོས་པ་གཉིས་པོ་དེ་སྒྲུབ་པ་དེ་ལ་ཡང་ཁྱད་ཆོས་ལ་རྣམ་པར་དཔྱོད་

པའི་སྐབས་ཡིན་པ་ཉིད་ཀྱིས་གཞི་གཉིས་ཀ་ལ་རབ་ཏུ་གྲགས་པའི་མཐར་ཐུག་པ་ཅན་ཡིན་པར་གྲུབ་

པའི་ཕྱིར། འདི་དག་གི་དོན་ཅུང་ཟད་བཤད་ན། ཕྱོགས་སྔ་མ་འདིའི་འདོད་པ་འཐད་ལྡན་དུ་བཀོད་པ་

ནི། འདི་སྙམ་དུ་རང་ཉིད་བདག་ཉིད་ཀྱིས་གྲུབ་པ་གང་ཡིན་པ་དེ་ཆོས་ཅན་ཡིན་གྱི་གཞན་ནི་མ་ཡིན་

ནོ། །ཉམས་སུ་མྱོང་བ་ནི་དོན་གྱི་ངོ་བོ་ལ་རག་ལས་པ་ཡིན་ཏེ། དེས་ན་ཉམས་སུ་མྱོང་བས་གྲུབ་པ་

1  ཞོལ། ཤོག ༦༣ བ ༤ གཙང་། ཤོག ༦༡ བ ༣ ཞེས་འཛེར་ཏོ།།

ནི་རང་གིས་གྲུབ་པ་ཡིན་ནོ། །རྟོག་པ་ནི་དོན་གྱི་ངོ་བོ་ལ་རག་ལས་པ་མ་ཡིན་ཏེ། དེས་ན་དེས་གྲུབ་

པ་ནི་རང་གིས་གྲུབ་པ་མ་ཡིན་ནོ།།

རང་གིས་གྲུབ་པའི་ཆོས་ཅན་ལ་འདོད་པའི་ཆོས་གང་ཡིན་པ་དེ་བསྒྲུབ་བྱ་ཡིན་ནོ་ཞེས་བྱ་

བའི་དོན་འདི་བསྟན་པའི་ཕྱིར་རང་ཉིད་ཀྱི་སྒྲ་ཡིན་ནོ་ཞེས་གང་སྨྲས་པ་ནི། ཞེས་བཤད་པའི་དོན་ནི། 

རང་ཉིད་ཀྱི་སྒྲ་སྨོས་པའི་དགོས་པ་ནི་རྩོད་པའི་སྐབས་སུ་རྟེན་ཆོས་ཅན་མཐར་ཐུག་པ་མངོན་སུམ་

གྱིས་གྲུབ་པ་གཅིག་དགོས་པ་ཡིན་གྱི། རྗེས་དཔག་གིས་གྲུབ་པ་ཙམ་དང༌། དངོས་པོ་ལ་མི་གནས་

པ་གྲུབ་མཐས་སྒྲོ་བཏགས་པའི་མཐའ་ཅན་ལས་མེད་ན་དགག་སྒྲུབ་གང་ཡང་མི་ནུས་པས་དགོས་པ་

དེའི་དོན་དུ་རང་ཉིད་སྨོས་པ་ཡིན་ནོ་ཞེས་ཟེར་ཏོ། །སྤྱིར་དེ་ལྟར་ཁས་ལེན་པ་འགོག་པ་མ་ཡིན་ཏེ། 

རང་ཉིད་ཀྱང་དེ་ལྟར་འདོད་པའི་ཕྱིར་རོ། །འདིར་ནི་རང་ཉིད་སྨོས་པ་དགོས་པ་དེའི་དོན་དུ་ཡིན་པ་

འགོག་པར་བྱེད་པ་ཡིན་ནོ། །ཕྱོགས་སྔ་མ་སྨྲ་བའི་འདོད་པ་ཕྱོགས་ཀྱི་མཚན་ཉིད་དུ་སྨོས་པའི་རང་

ཉིད་ཅེས་པའི་དོན་ནི། རང་ཉིད་ཀྱིས་གྲུབ་པའི་དོན་ཏེ། དེ་ཡང་ཆོས་ཅན་མངོན་སུམ་གྱིས་གྲུབ་པའི་

དོན་ཡིན་ལ། རྗེས་དཔག་གིས་གྲུབ་པ་ནི། རང་ཉིད་ཀྱིས་གྲུབ་པ་མ་ཡིན་པས་རྒོལ་ཕྱི་རྒོལ་རྩོད་པའི་

སྐབས་སུ་ཆོས་ཅན་མཐར་ཐུག་པ་མཐུན་སྣང་དུ་མངོན་སུམ་གྱིས་གྲུབ་པ་གཅིག་དགོས་སོ། །ཞེས་

ཤེས་པའི་ཆེད་དུ་རང་ཉིད་སྨོས་པ་ཡིན་ནོ་ཞེས་པ་བསྡུས་པའི་དོན་ནོ། །འདི་ཚད་མ་ཀུན་ལས་

བཏུས་ཀྱི་འགྲེལ་པ་མཛད་པ་ཁ་ཅིག་གི་བཞེད་པར་མངོན་ནོ།།

གཞུང་འདི་དག་གི་དོན་ལ་སྔོན་གྱི་མཁས་པ་ཆེན་པོ་ཁ་ཅིག་ན་རེ། གཞུང་དང་པོས་ཤེས་

བྱ་ལ་མི་གནས་པ་གྲུབ་མཐས་ཐུན་མོང་མ་ཡིན་པར་སྒྲོ་བཏགས་པ་སྒྲས་ཟིན་གྱི་ཆོས་ཅན་དུ་

གཟུང་དུ་མི་རུང་བ་དང༌། རྒོལ་བ་གཉིས་ཀའི་ཚད་མས་གྲུབ་པ་གཅིག་དགོས་པར་ཤེས་པའི་ཆེད་

དུ་རང་སྒྲ་སྨོས་པར་འདོད་པ་འགོག་པ་དང༌། གཞུང་གཉིས་པས་གཞི་མ་གྲུབ་ཆོས་ཅན་དུ་བཞག་

པ་ལ་ཁྱད་ཆོས་གཞི་མ་གྲུབ་གཞན་སྒྲོ་འདོགས་ན་དེ་དགག་པར་བྱ་བ་མ་ཡིན་ཏེ། དེ་འགོག་པར་

བྱེད་ན་ཡ་གྱལ་གང་རུང་གཅིག་ཁས་བླང་དགོས་ལ་དེ་མི་རུང་བ་དང་གཞུང་གསུམ་པ་དེའི་

རྒྱུ་མཚན་ལ་འཆད་དེ་གཞི་མ་གྲུབ་པ་ཁྱད་ཆོས་གང་གི་ཡང་རྟེན་མ་ཡིན་པའི་ཕྱིར་རོ། །ཞེས་

གསུངས་པ་ནི་དཔྱད་པར་བྱ་སྟེ། འོ་ན་གཞན་གྱིས་གང་ཟག་གི་བདག་གཞིར་བཟུང་ནས་དེ་ལ་ཁྱད་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 89

པར་གྱི་ཆོས་རྟག་པའི་དངོས་པོ་སྒྲོ་འདོགས་པར་བྱེད་ན་དགག་ནུས་སམ་མི་ནུས། དང་པོ་ལྟར་

ན་ཁས་བླངས་འགལ་ཏེ། ཁྱད་པར་གྱི་ཆོས་རྟག་དངོས་དང་ཁྱད་པར་གྱི་གཞི་གང་ཟག་གི་བདག་

གཉིས་ཀ་མ་གྲུབ་པའི་ཕྱིར།

གཉིས་པ་ལྟར་ན། གཞི་གྲུབ་ན་གཞན་གྱིས་ཀུན་བརྟགས་པའི་གང་ཟག་གི་བདག་གིས་

སྟོང་པ་སྒྲུབ་མི་ནུས་པར་ཐལ། གང་ཟག་གི་བདག་རྟག་དངོས་ཚད་མས་དགག་མི་ནུས་པའི་

ཕྱིར། གལ་ཏེ་གང་ཟག་ཙམ་གཞིར་བཟུང་ནས་རྟག་དངོས་ཀྱི་བདག་འགོག་པར་བྱེད་དོ་ཞེ་ན། 

འོ་ན་གཞུང་འདི་དག་གི་དོན་ཡང་གཞི་ཆོས་ཅན་མཐར་ཐུག་པ་གང་ཟག་ལྟ་བུའི་དོན་བྱེད་ནུས་

པ་ལ་བརྟེན་པ་མེད་པར་གྲུབ་མཐས་བཏགས་པ་འབའ་ཞིག་ཏུ་སོང་ན་དགག་སྒྲུབ་མི་ནུས་སོ་

ཞེས་འཆད་པར་རིགས་ཀྱི། གཞི་མ་གྲུབ་ཆོས་ཅན་དུ་གཟུང་ནས་དེ་ལ་ཁྱད་ཆོས་གཞི་མ་གྲུབ་

སྒྲོ་འདོགས་པར་བྱེད་ན་བཟློག་པར་བྱ་བ་མ་ཡིན་ནོ། །ཞེས་འཆད་པ་ཇི་ལྟར་རིགས་ཏེ། དེའི་

ཡང་དགག་བྱ་དང་བཀག་པ་གང་རུང་གཅིག་ཁས་བླང་དགོས་ཤིང་ནུས་པའི་ཕྱིར་རོ། །འདི་དག་

གི་དོན་སྔར་ཡང་ཅུང་ཟད་བཤད་ཟིན་མོད་ཀྱི། འདིར་ཡང་བཤད་པར་བྱ་སྟེ། སྤྱིར་གྲུབ་མཐའ་

བཟང་ངན་ཞེས་པ་གང་དམ་བཅས་པ་དེ་གནོད་པ་མེད་པར་བར་མ་ཆད་དུ་གཉིས་ཀ་ལ་གྲགས་

པའི་དབང་པོའ་ིཤེས་པ་གནོད་མེད་གཟུང་ཡུལ་དང་བཅས་པའི་དོན་བྱེད་ནུས་པ་ལ་མཐར་ཐུག་

པར་བསྒྲུབ་ནུས་པ་དང་མི་ནུས་པའི་ཁྱད་པར་ཡིན་ལ། གྲུབ་མཐས་ཐུན་མོང་མ་ཡིན་པར་སྒྲོ་

བཏགས་པ་རྩོད་གཞིར་དངོས་སུ་གཟུང་ཡང་དེ་འགོག་པ་སྔར་གྱི་ཚད་མ་དེ་འདྲ་གཅིག་ལ་ཐུག་

པའི་ཚུལ་ཤེས་ན་སྐྱོན་ཅུང་ཟད་ཀྱང་མེད་ལ། དེ་འདྲ་མེད་པའི་གཞི་མ་གྲུབ་ཆོས་ཅན་དུ་འཛིན་ 

པ་སྐྱོན་དང་བཅས་པའོ།།

འདིར་ཡང་གཞི་མ་གྲུབ་སྒྲས་ཟིན་གྱི་ཆོས་ཅན་དུ་གཟུང་བ་འགོག་པར་བྱེད་པ་མ་ཡིན་

གྱི། སྔར་བཤད་པ་དེ་ལྟ་བུ་མེད་པའི་ཆོས་ཅན་དུ་འཛིན་པ་འགོག་པར་བྱེད་པ་ཡིན་ནོ། །དེས་ན་

གཞུང་འདིས་རྒོལ་ཕྱི་རྒོལ་ཁྱད་པར་གྱི་ཆོས་ལ་དཔྱད་པ་བྱེད་པའི་སྐབས་ཡིན་པ་ཉིད་ཀྱིས་དེའི་

གཞི་ཆོས་ཅན་མཐར་ཐུག་པ་དོན་བྱེད་ནུས་པ་གཅིག་ཡོད་པ་གཉིས་ཀ་ལ་གྲུབ་ཟིན་པས་དེ་སྒྲུབ་

པའི་དོན་དུ་རང་ཉིད་སྨོས་པ་དགོས་པ་མེད་པར་སྟོན་པ་ཡིན་ནོ། །སྒྲས་ཟིན་གྱི་ཆོས་ཅན་དུ་གཞི་

གྲུབ་པའམ་མ་གྲུབ་པ་གང་འཛིན་པ་དེས་ཀྱང་ཆོས་ཅན་དེ་འདྲ་གཅིག་ལ་བརྟེན་པར་ཁས་ལེན་

པ་ཡིན་ཏེ། གང་ཟག་གི་བདག་ཆོས་ཅན་དུ་བཟུངས་ནས་རྟག་དངོས་སུ་དམ་འཆའ་བ་ངེས་ཀྱང་

དེ་དག་གི་གཞི་མཐར་ཐུག་པ་དོན་བྱེད་ནུས་པ་གཅིག་ལ་བརྟེན་པར་ཁས་ལེན་ལ་དེ་འགོག་པར་

བྱེད་པ་རྣམས་ཀྱིས་ཀྱང་བཀག་པ་བརྟེན་པའི་གཞི་དེ་འདྲ་གཅིག་དགོས་པར་ཁས་ལེན་ནོ། །དེ་

འདྲ་བཞག་པ་མེད་ན་དགག་སྒྲུབ་གང་ཡང་མི་ནུས་པ་རང་གི་འདོད་པས་ཞེས་པས་སྟོན་ལ། དེའི་

རྒྱུ་མཚན་དེ་ལྟར་ཞེས་པས་སྟོན་ནོ། །ཕྱི་ནང་གི་གྲུབ་མཐའ་སྨྲ་བ་སུ་ཡིན་ཀྱང་རྟོག་པ་དང་ལྡན་

པའི་རྒོལ་ཕྱི་རྒོལ་རྩོད་པ་ན། གཞི་ཆོས་ཅན་དེ་འདྲ་གཅིག་མཐུན་སྣང་དུ་གྲུབ་པ་མེད་ན་ཁྱད་པར་

གྱི་ཆོས་ལ་རྩོད་པའི་སྔ་རོལ་ཏུ་ཁྱད་གཞི་ལ་རྩོད་དགོས་པས། ཁྱད་པར་གྱི་ཆོས་ལ་རྟོག་ལྡན་

དཔྱད་པ་བྱེད་པའི་སྐབས་སུ་འདུག་པ་ཉིད་ཀྱིས་གཞི་ཆོས་ཅན་མཐུན་སྣང་དུ་གྲུབ་པ་གཅིག་ཡོད་

པར་ཤེས་པ་གཞུང་འདིས་སྟོན་པ་ཡིན་པས་བློ་གྲོས་དང་ལྡན་པ་རྣམས་ཀྱིས་ཞིབ་ཏུ་རྟོགས་པར་

བྱའོ། །དོན་དེ་ལ་དགོངས་ནས་རྣལ་འབྱོར་སྤྱོད་པའི་དབུ་མ་པའི་ཤིང་རྟ་ཆེན་པོ་སློབ་དཔོན་ཞི་

བ་འཚོས་དབུ་མའི་རྒྱན་དུ། དེ་ལྟ་མིན་ན་གཞི་མ་གྲུབ། །ལ་སོགས་ལན་ནི་ཇི་སྐད་གདག1།ཅེས་

སོགས་གསུངས་སོ།།

གཉིས་པ་ནི། གང་ཟག་གི་བདག་ལ་སོགས་པ་གྲུབ་མཐའ་འབའ་ཞིག་གིས་ཉེ་བར་

བཀོད་པའི་རྣམ་པར་བཞག་པ་ནི་བཀག་པའི་རྟེན་མཐར་ཐུག་པ་དོན་བྱེད་ནུས་པ་མེད་ན་འགའ་

ཡང་བཟློག་པར་བྱ་བ་མ་ཡིན་པར་ཐལ། དེ་འདྲའི་རྟེན་མེད་ན་གྲུབ་མཐའ་རང་རང་གི་འདོད་པས་

བརྟགས་པའི་ཁྱད་པར་ཅན་སྐྱེས་བུའི་དགོས་པའི་དོན་ལ་གཙོ་བོར་ཉེ་བར་སྦྱོར་བ་མེད་པའི་དོན་

དག་ཡིན་པའི་ཕྱིར། དེ་བཞིན་དུ་གྲངས་ཅན་པ་ལ་སོགས་པས་གང་ཟག་གི་བདག་བསྒྲུབ་པར་མི་

རིགས་པར་ཐལ། དེའི་རྟེན་ཆོས་ཅན་སྐྱེས་བུའི་དགོས་པ་སྒྲུབ་ནུས་ཀྱི་དོན་བྱེད་ནུས་པ་མི་སྲིད་

པའི་ཕྱིར། ཞེས་པ་ཡང་གཞུང་འདིའི་དོན་དུ་སྦྱར་བར་བྱའོ། །དེ་ལྟར་ཡང་འཐད་ལྡན་དུ་སྐྱེས་བུ་

དོན་ལ་ཉེ་བར་སྦྱོར་བའི་དོན་གང་ཡིན་པ་དེ་དག་ལ་རྟོག་པ་དང་ལྡན་པ་རྣམ་པར་དཔྱོད་པར་བྱེད་

པ་ཡིན་ལ། དོན་བྱ་བ་ལ་ཉེ་བར་སྦྱོར་བ་ཡང་ཉམས་སུ་མྱོང་བས་གྲུབ་པའི་སྒྲ་ལ་སོགས་པ་ཉིད་

1  བསྟན་འགྱུར། དཔེ་བསྡུར་མ། དེབ། ༦༢ ཤོག ༩༠༢ ཕྲེང་། ༨

ཡིན་གྱི་རང་གི་འདོད་པས་བཏགས་པའི་ཁྱད་པར་དག་ནི་མ་ཡིན་ནོ། །ཞེས་བཤད་དོ། །གཞི་ཆོས་

ཅན། མཐར་ཐུག་པའི་དོན་བྱེད་ནུས་པ་མེད་ན་དགག་སྒྲུབ་གང་ཡང་བྱ་མི་ནུས་པར་ཐལ། དེ་ལྟར་

གྲུབ་མཐའ་འབའ་ཞིག་གིས་རབ་ཏུ་བཀོད་པའི་ངོ་བོ་རྟེན་མཐར་ཐུག་པ་གཉིས་ཀ་ལ་མཐུན་སྣང་

དུ་མཚུངས་པར་མ་གྲུབ་པ་ཅན་དག་ནི་ཁྱད་པར་གྱི་ཆོས་ཀྱི་རྟེན་ཅན་གྱི་ཐ་སྙད་དོན་མཐུན་འཇུག་

པའི་རྟེན་མ་ཡིན་པའི་ཕྱིར་རོ། །འཐད་ལྡན་དུ། གཉིས་ཀ་ལ་དོན་བྱ་བ་བཟོད་པར་གྲུབ་པ་རྣམ་པར་

དཔྱད་པར་བྱ་བ་ཡིན་གྱི་གཞན་ནི་མ་ཡིན་ནོ།1།ཞེས་བཤད་དོ།།

གསུམ་པ་ལ་གཉིས། གྲུབ་ཟིན་གྱི་ཆོས་ཅན་བསྒྲུབ་བྱ་མ་ཡིན་པར་ཤེས་པའི་དོན་དུ་སྨོས་

པ་དགག་པ་དང༌། སོ་སོར་ངེས་པའི་ཆོས་ཅན་རང་མཚན་བསྒྲུབ་བྱ་མ་ཡིན་པར་ཤེས་པའི་དོན་དུ་

སྨོས་པ་དགག་པའོ། །དང་པོ་ལ་གཉིས། རྩོད་པ་དང༌། ལན་ནོ། །དང་པོ་ནི། རང་ཉིད་ཀྱི་སྒྲ་སྨོས་

པའི་དགོས་པ་ནི། འོན་ཏེ་རྩོད་གཞི་རྒོལ་ཕྱི་རྒོལ་གཉིས་ཀར་གྱི་ཚད་མ་ལ་རབ་ཏུ་གྲགས་ཤིང་

གྲུབ་པ་དགོས་པ་ཉེ་བར་བསྟན་པའི་སྒོ་ནས་གྲུབ་ཟིན་པའི་ཆོས་ཅན་བསྒྲུབ་པར་བྱ་བ་མ་ཡིན་པར་

ཤེས་པའི་དོན་དུ་བཤད་པ་ཡིན་ནོ་ཞེ་ན།

གཉིས་པ་ལ་གཉིས། ཚིག་གཞན་ལ་བརྟེན་ནས་རྟོགས་ཟིན་པ་དང༌། དེའི་རྒྱུ་མཚན་ནོ།། 

དང་པོ་ནི། ཕྱི་རྒོལ་གྱིས་གྲུབ་ཟིན་གྱི་ཆོས་ཅན་བསྒྲུབ་བྱ་ཡིན་པ་བཅད་པའི་ཆེད་དུ། རང་ཉིད་ཀྱི་

ཚིག་སྨོས་པ་མ་ཡིན་ཏེ། དེ་མ་སྨོས་ཀྱང་བསྒྲུབ་བྱའི་རང་གི་ངོ་བོ་ཁོ་ནར་བསྟན་པ་ཞེས་བྱ་བ་འདི་

ཉིད་ཀྱིས་རྣམ་བཅད་ཀྱི་དོན་དེ་རྟོགས་པའི་ཕྱིར་རོ། །གཉིས་པ་ནི། དེར་ཐལ། ཕྱི་རྒོལ་གྱིས་གྲུབ་

ཟིན་པ་དང༌། སྒྲུབ་པར་བྱེད་པའི་ངོ་བོར་བསྟན་ཅིང་བཀོད་བཞིན་པ་བསྒྲུབ་བྱ་ཡིན་པར་དོགས་ན་

དེ་བཅད་པའི་ཆེད་དུ་བསྒྲུབ་པར་བྱ་བ་ཁོ་ནར་བསྟན་པ་ཞེས་བྱ་བ་འདི་སྨོས་པ་འབྲས་བུ་དང་བཅས་

པར་འགྱུར་བའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། རང་ཉིད་ཀྱི་སྒྲས་ཕྱི་རྒོལ་གྱིས་

གྲུབ་པའི་ཆོས་ཅན་རྩོད་གཞིར་ཡོངས་སུ་གཟུང་བར་མ་བརྗོད་ན་སོ་སོར་ངེས་པའི་ཆོས་ཅན་རང་

མཚན་ཉིད་བསྒྲུབ་བྱར་བྱེད་པར་འགྱུར་བས་རྩྭ་ལས་བྱུང་བ་དང་སོག་མ་ལས་བྱུང་བའི་མེ་ལྟ་བུ་

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༨༠ ཕྲེང་། ༢༡

སོ་སོར་ངེས་པའི་རང་མཚན་ཕྱི་རྒོལ་གྱིས་མ་གྲུབ་པ་བསྒྲུབ་བྱ་མ་ཡིན་པར་ཤེས་པའི་ཆེད་དུ་སྨོས་

སོ་ཞེ་ན། གཉིས་པ་ལ་གསུམ། ཕྱི་རྒོལ་གྱིས་མ་གྲུབ་པའི་སོ་སོར་ངེས་པའི་ཆོས་ཅན་རང་མཚན་

བསྒྲུབ་བྱ་ཡིན་པ་རྗེས་དཔག་སྤྱིའི་ཡུལ་ཅན་དུ་བཤད་པས་བཅད་ཟིན་པ་དང༌། དེ་ཕྱོགས་ཀྱི་མཚན་

ཉིད་ཀྱི་གཅད་བྱ་མ་ཡིན་པ་དང༌། ཕྱོགས་ཀྱི་མཚན་ཉིད་ཀྱི་རྣམ་བཅད་ངོས་གཟུང་བའོ། །དང་པོ་ལ་

གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ནི། སོ་སོར་ངེས་པའི་ཆོས་ཅན། རང་

མཚན་བསྒྲུབ་བྱ་མ་ཡིན་པར་ཤེས་པའི་ཆེད་དུ་རང་ཉིད་སྨོས་དགོས་པ་མ་ཡིན་ཏེ། དེ་མ་སྨོས་ཀྱང་

རྗེས་སུ་དཔག་པ་སྤྱིའི་ཡུལ་ཅན་ཡིན་པར་བཤད་པ་ཉིད་ཀྱིས་དོན་དེ་རྟོགས་པའི་ཕྱིར་རོ། །དེ་གང་

དུ་བཤད་ཟིན་ན། དེ་མིན་རང་བཞིན་ལས་ལྡོག་པའི། །ཞེས་པའི་སྐབས་སུའོ། །དེའི་དོན་ནི། དུ་བའི་

རྟགས་ལས་ལ་ལ་མེ་ཡོད་པ་ཙམ་ཞིག་རྟོགས་ཀྱི་རྩྭ་ལས་བྱུང་བ་དང་སོག་མ་ལས་བྱུང་བའི་མེ་དང༌། 

གསལ་བ་དང་ཆེར་འབར་བ་ལ་སོགས་པའི་ཁྱད་པར་སོ་སོར་ངེས་པའི་རང་མཚན་རྟོགས་མི་ནུས་

པའི་དོན་ཡིན་ནོ། །རྣམ་འགྲེལ་དུ། དེས་ན་ལྐོག་གྱུར་དོན་ཐམས་ཅད། །ཁྱད་པར་དུ་ནི་རྟོགས་མི་

འགྱུར།1།ཞེས་བཤད་པ་དང་དོན་གཅིག་ཅིང་དེའི་འགྲེལ་པར་སློབ་དཔོན་ལྷ་དབང་བློས་ཀྱང་དེ་ལྟར་

གསུངས་སོ། །རྗེས་དཔག་སྤྱི་མཚན་གྱི་ཡུལ་ཅན་དུ་བཤད་པས་རྟོགས་སོ་ཞེས་པ་ནི་ཟེར་རྒྱུས་

ཕོངས་པར་གསལ་ལོ། །སོ་སོར་ངེས་པའི་ཆོས་ཅན། རང་མཚན་རྟགས་ཡང་དག་གི་བསྒྲུབ་བྱ་མ་

ཡིན་པར་ཐལ། རྟགས་ཀྱི་ཁྱབ་བྱེད་དུ་མ་གྲུབ་པའི་རྩོད་གཞི་ཆོས་ཅན་ཡོད་པར་རྟགས་ཡང་དག་

གིས་བསྒྲུབ་པར་བྱ་བ་ཡིན་ན་སོ་སོར་ངེས་པའི་རང་གི་མཚན་ཉིད་བསྒྲུབ་བྱར་འགྱུར་ན་ཡང་ཆོས་

ཅན་བསྒྲུབ་བྱ་ཡིན་པ་དེ་ཡང་རྗེས་དཔག་སྤྱིའི་ཡུལ་ཅན་དུ་བསྟན་པས་སྤངས་ཟིན་པའི་ཕྱིར། འདི་

ནི་ཚད་མ་ཀུན་ལས་བཏུས་སུ། ཆོས་ཅན་བསྒྲུབ་ན་2རྟགས་དོན་མེད།3།ཅེས་བཤད་པའི་དོན་

བསྟན་པ་ཡིན་ཏེ། ཆོས་ཅན་བསྒྲུབ་བྱ་ཡིན་ན་གཏན་ཚིགས་ཡང་དག་དོན་མེད་ལ་དེ་དོན་ཡོད་ན་

ཆོས་ཅན་བསྒྲུབ་བྱར་མི་རུང་ཞེས་པའོ།།

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༣༡ ཕྲེང་། ༡༥

2  ཞོལ། ཤོག ༦༧ ན ༥ གཙང་། ཤོག ༦༥ ན ༥ ཆོས་ཅན་བསྒྲུབ་བྱ་

3  བསྟན་འགྱུར། དཔེ་བསྡུར་མ། དེབ། ༩༧ ཤོག ༡༣ ཕྲེང་། ༡༧

གཉིས་པ་ནི། ཕྱོགས་ཀྱི་མཚན་ཉིད་འཆད་པའི་སྐབས་འདིར་ཆོས་ཅན། བསྒྲུབ་བྱ་ཡིན་

པ་བཅད་པའི་ཆེད་དུ་རང་ཉིད་ཀྱི་སྒྲ་དེ་སྐད་མ་བརྗོད་ཀྱང་ཕྱོགས་ཀྱི་མཚན་ཉིད་ལ་མ་ཁྱབ་ཁྱབ་

ཆེས་ལ་སོགས་པའི་འགལ་བ་ཅུང་ཟད་ཀྱང་མེད་པར་ཐལ། དེ་བཅད་པའི་ཆེད་དུ་རང་ཉིད་སྨོས་པ་ 

མ་ཡིན་པ་དེའི་ཕྱིར།

གཉིས་པ་ལ་གཉིས། དྲི་བ་དང༌། དྲིས་པའི་ལན་དགག་པའོ། །དང་པོ་ནི། ཅི་སྟེ་སོ་སོར་ངེས་

པའི་ཆོས་ཅན་རང་མཚན་ཉིད་བསྒྲུབ་བྱར་བྱས་ན་དེ་ལ་ཉེས་པ་ཅིར་འགྱུར་དྲིས་པའོ། །གཉིས་པ་ལ་

གཉིས། དྲིས་པའི་གཞན་གྱི་ལན་དང༌། དེ་དགག་པའོ། །དང་པོ་ནི། སོ་སོར་ངེས་པའི་ཆོས་ཅན་རང་

མཚན་དེ་ནི་རྟགས་ཀྱིས་སྒྲུབ་མི་ནུས་སོ་ཅིའི་ཕྱིར་ཞེ་ན། སོ་སོར་ངེས་པའི་ཆོས་ཅན་རང་མཚན་

བསྒྲུབ་བྱ་ཡིན་ན་དེའི་ཕྱོགས་གཅིག་དཔེ་ལ་རྗེས་འགྲོ་བྱེད་དགོས་ན་དེ་མི་རུང་སྟེ། གཏན་ཚིགས་

ནི་སོ་སོར་ངེས་པའི་ཁྱད་པར་རང་མཚན་གྱི་ཆ་གཅིག་དང་ལྷན་ཅིག་མཐུན་དཔེ་ལ་རྗེས་སུ་འགྲོ་བ་

མེད་པའི་ཕྱིར་རོ་ཞེ་ན། འདིའི་དོན་ནི། སོ་སོར་ངེས་པའི་རང་མཚན་གསལ་ལ་འབར་བའི་མེ་ལྟ་བུ་

རྟགས་ཀྱི་བསྒྲུབ་བྱ་ཡིན་ན། དེའི་ཆ་གཅིག་བསྒྲུབ་བྱའི་ཆོས་སུ་འགྱུར་དགོས་ལ། དེ་ཡིན་ན་དེ་དང་

གཏན་ཚིགས་གཉིས་ཀ་དཔེ་ལ་རྗེས་འགྲོ་བྱེད་དགོས་པ་ལ་དེ་མི་རུང་བའི་ཕྱིར་ཞེས་པའོ།།

གཉིས་པ་ལ་གཉིས། སྤྱིའི་དོན་དང། ཡན་ལག་གི་དོན་ནོ། །དང་པོ་ལ་གཉིས། ཕྱོགས་ཀྱི་

སྐྱོན་གཏན་ལ་དབབ་པ་དང། གཏན་ཚིགས་དང་དཔེའི་སྐྱོན་གཏན་ལ་དབབ་པའ།ོ །དང་པོ་ལ་མཚན་

ཉིད་དང། མཚན་གཞིའི་དབྱེ་བའོ། །དང་པོ་ནི། ཕྱོགས་སུ་གཟུང་བྱ་དེ་ཕྱོགས་ལྟར་སྣང་དུ་མཚོན་

བྱེད་ཐུན་མོང་མ་ཡིན་པའོ། །གཉིས་པ་ནི། ཕྱི་རྒོལ་གྱིས་གྲུབ་ཟིན་པའི་སྒྲ་མཉན་བྱར་དམ་བཅས་པ་

ན། རྒོལ་བའི་དམ་བཅའ་སྐྱོན་ཅན་དང༌། ཕྱི་རྒོལ་གྱིས་གྲུབ་ཟིན་པའི་ཆ་དེའི་སྐྱོན་ནོ། །དེ་བཞིན་དུ་

ཕྱི་རྒོལ་གྱིས་བསལ་ཟིན་པ་དམ་བཅས་པ་ན་སྒྲ་རྟག་པའ་ོཞེས་དམ་བཅས་པ་སྐྱོན་ཅན་དང་ཕྱི་རྒོལ་

གྱིས་བསལ་ཟིན་པ་སྐྱོན་ནོ། །དེ་བཞིན་དུ་གཞན་ལ་ཡང་ཤེས་པར་བྱའོ།།

གཉིས་པ་ལ་རྟགས་སྐྱོན་གྱི་མཚན་ཉིད་དང༌། དབྱེ་བའོ། །དང་པོ་ནི། རྟགས་སུ་གཟུང་བྱ་

དེ་གཏན་ཚིགས་ལྟར་སྣང་དུ་མཚོན་པར་བྱེད་པའི་མཚོན་བྱེད་ཐུན་མོང་མ་ཡིན་པའོ། །གཉིས་པ་ནི། 

བྱས་པ་སྒྲ་རྟག་པར་སྒྲུབ་པའི་གཏན་ཚིགས་སྐྱོན་ཅན་དང་ཁྱབ་པ་ཕྱིན་ཅི་ལོག་ཏུ་ངེས་པ་ནི་དེའི་སྐྱོན་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།94

དང༌། དེ་བཞིན་དུ་གཞལ་བྱ་སྒྲ་མི་རྟག་པར་སྒྲུབ་པའི་གཏན་ཚིགས་སྐྱོན་ཅན་དང༌། ཁྱབ་པ་མ་ངེས་

པའི་ཆ་སྐྱོན་ནོ། །མིག་གི་གཟུང་བྱ་སྒྲའི་སྟེང་དུ་འགོད་ཚུལ་དང་མཐུན་པར་མ་གྲུབ་པའི་ཆ་མིག་གི་

གཟུང་བྱས་སྒྲ་མི་རྟག་པར་སྒྲུབ་པའི་གཏན་ཚིགས་ཀྱི་སྐྱོན་དང༌། གཏན་ཚིགས་དེ་སྐྱོན་ཅན་དང༌། 

དེ་སྒྲའི་སྟེང་དུ་འགོད་ཚུལ་དང་མཐུན་པར་གྲུབ་པའི་ཆ་སྒྲ་མི་རྟག་པར་སྒྲུབ་པའི་མ་གྲུབ་པའི་རྟགས་

སུ་མཚོན་པར་བྱེད་པའི་མཚན་ཉིད་ཀྱི་བསལ་བྱའོ། །སྔར་བཤད་པ་དེ་དག་འགལ་བ་དང་མ་ངེས་

པ་དང༌། མ་གྲུབ་པའི་རྟགས་སོ་སོའ་ིསྐྱོན་དུ་ཡང་ཤེས་པར་བྱ་སྟེ། དེའི་ཁྱད་ཆོས་དང་དེའི་སྐྱོན་མི་

འགལ་བའི་ཕྱིར། གང་དག་གཏན་ཚིགས་ཡང་དག་གི་སྐྱོན་འདོད་པ་ནི། མཚན་ཉིད་ཀྱི་བསལ་བྱ་

དང་སྐྱོན་མ་ཕྱེད་པས་ནོངས་ལ་གཏན་ཚིགས་ལྟར་སྣང་གསུམ་པོ་གཏན་ཚིགས་ཡང་དག་གི་སྐྱོན་

དུ་འདོད་པ་ནི་གཏན་ཚིགས་ཡང་དག་སྐྱོན་དང་མི་འབྲལ་བར་འདོད་དགོས་པ་དང༌། བསལ་བྱ་སེལ་

ཚུལ་ལ་མི་མཁས་པའི་སྐྱོན་ནོ། །གཏན་ཚིགས་ཡོན་ཏན་ཅན་དང་ཡང་དག་གཅིག་ཏུ་འདོད་པ་ཡང་

མི་འཐད་དེ། རྟགས་ཀྱི་སྐྱོན་དང་ཡོན་ཏན་འགལ་ཡང་གཏན་ཚིགས་སྐྱོན་ཅན་དང་ཡོན་ཏན་ཅན་མི་

འགལ་བའི་ཕྱིར་རོ། །དཔེར་ན་མིག་དང་རྣ་བ་འགལ་ཡང་མིག་ལྡན་དང་རྣ་བ་དང་ལྡན་པ་མི་འགལ་

བ་བཞིན་ནོ། །རྟགས་ཡོན་ཏན་ཅན་དང་སྐྱོན་ཅན་འགལ་ན། འགལ་རྟགས་དེ་ཕྱོགས་ཆོས་གྲུབ་པའི་

ཆ་ནས་ཀྱང་གཏན་ཚིགས་སྐྱོན་ཅན་དུ་འགྱུར་ཞིང༌། ཕྱོགས་ཆོས་ཡོན་ཏན་ཅན་དུ་ནམ་སོང་བའི་ཚེ་

ཡང་དག་ཁོ་ནར་འགྱུར་བར་ཁས་བླང་དགོས་སོ། །དེ་ལྟ་ན་མིག་དང་ལྡན་ཞིང་རྣ་བ་འནོ་པའི་མི་ཡོན་

ཏན་ཅན་མ་ཡིན་པར་འགྱུར་རོ། །སྐྱོན་ཡོན་གཉིས་ཀ་ཚོགས་པའི་མི་ཡོད་ན་གཏན་ཚིགས་ལ་ཡང་

ཅིའི་ཕྱིར་ཁས་ལེན་མི་ནུས། འདི་དག་ལ་བརྟེན་ནས་རྒྱ་ཆེར་ཤེས་པར་བྱའོ། །དཔེ་སྐྱོན་རྣམས་ནི་

དཔེ་ལྟར་སྣང་གི་སྐབས་སུ་བཤད་པར་བྱ་བར་རིགས་པ་ཁོ་ནའོ།།

གཉིས་པ་ལ་གསུམ། གཏན་ཚིགས་དཔེ་ལ་རྗེས་འགྲོ་མེད་པ་ཕྱོགས་སྐྱོན་དུ་མི་རུང་བ་

དང༌། ཕྱོགས་སྒྲུབ་མི་ནུས་པས་དེའི་སྐྱོན་དུ་འདོད་པ་དགག་པ་དང༌། དམ་བཅས་ཙམ་དང་རྗེས་

སུ་འབྲེལ་བ་ཁོ་ན་ཕྱོགས་སྐྱོན་དུ་བསྟན་པའོ། །དང་པོ་ནི། གཏན་ཚིགས་དཔེ་ལ་རྗེས་འགྲོ་མེད་

པ་དང༌། དཔེ་བསྒྲུབ་བྱའི་ཆོས་ཀྱིས་སྟོང་པ་འདི་ནི་ཆོས་ཅན། སྦྱོར་བ་སྐོར་གཅིག་པོའ་ིཕྱོགས་ཀྱི་

ནི་སྐྱོན་མ་ཡིན་པར་ཐལ། སྦྱོར་བ་སྐོར་གཅིག་པོའ་ིགཏན་ཚིགས་དང་དཔེ་དག་གི་སྐྱོན་ཡིན་པའི་

ཕྱིར། ཁྱབ་པར་ཐལ། སྦྱོར་བ་སྐོར་གཅིག་པོའ་ིརྟགས་སྐྱོན་ཡིན་ན་དེའི་ཡན་ལག་ཕྱི་མ་ལ་ལྟོས་

པའི་སྐྱོན་ཡིན་པའི་ཕྱིར། ཡན་ལག་སྔ་མ་དམ་བཅའ་དང་ཕྱི་མ་དཔེ་རྟགས་ཏེ། ཡན་ལག་སྔ་ཕྱི་དེ་

དག་ལྡན་པའི་ཡན་ལག་ཅན་ནི། སྒྲུབ་ངག་ཡིན་ལ། དེ་ཡང་ཡན་ལག་ལྔ་ལྡན་པ་དང་མཐུན་པའི་

ཐ་སྙད་བྱས་པ་ཙམ་མོ། །རང་ལུགས་ལ་དམ་བཅའ་ཡན་ལག་སྔ་མར་མི་འདོད་ན་དེ་དང་ཐ་སྙད་

མཐུན་པར་བྱེད་པ་ཅི་ཡིན་ཞེ་ན། སྔར་བཤད་པ་ལྟར། ཕྱོགས་སྒྲུབ་ངག་གི་ཡན་ལག་ཏུ་བསྟན་བྱ་

མ་ཡིན་མོད། སྟོན་ན་ཡང་མཚན་ཉིད་འདི་ལྟ་བུ་དང་ལྡན་པ་གཅིག་བསྟན་པར་བྱའོ་ཞེས་བརྟག་པ་

མཐའ་གཟུང་དུ་མཛད་པའོ།།

གཉིས་པ་ནི། སྐྱོན་འདིས་ཀྱང་ཕྱོགས་འགྲུབ་པའི་གེགས་བྱེད་པའི་ཕྱིར། ཕྱོགས་སྐྱོན་མ་

ཡིན་པ་དེ་ལྟ་མ་ཡིན་པར་ཕྱོགས་སྐྱོན་དུ་འདོད་ན། གཏན་ཚིགས་དང་དཔེ་ལ་སོགས་པའི་སྐྱོན་

མཐའ་དག་ཆོས་ཅན། ཕྱོགས་ཀྱི་སྐྱོན་ཡིན་པར་འགྱུར་བར་ཐལ། དེ་ཐམས་ཅད་དུ་ཕྱོགས་ཉིད་འགྲུབ་

པ་ལ་གནོད་པའི་ཕྱིར་རོ། །གསུམ་པ་ནི། གཏན་ཚིགས་དང་དཔེའི་སྐྱོན་ཕྱོགས་སྐྱོན་དུ་མི་རུང་གི་

དམ་བཅས་པ་དེ་ཙམ་རྗེས་སུ་འབྲེལ་བ་ཁོ་ན་ཕྱོགས་ཀྱི་སྐྱོན་ཡིན་ཏེ། དེ་ལྟར་གོང་དུ་བསྒྲུབས་པ་

དེའི་ཕྱིར། དཔེར་ན་སྒྲ་མཉན་བྱ་མ་ཡིན་ནོ། །བུམ་པ་རྟག་གོ །ཞེས་བརྗོད་པ་ཙམ་ནི་མངོན་སུམ་དང་

རྗེས་སུ་དཔག་པ་ལ་སོགས་པ་དང་འགལ་བའི་སྐྱོན་རྗེས་སུ་འབྲེལ་བ་བཞིན་ནོ།།

གསུམ་པ་ལ་གཉིས། ཕྱོགས་ཀྱི་མཚན་ཉིད་ཀྱི་རྣམ་བཅད་གཅོད་ཚུལ་རྒྱས་པར་བཤད་

པ་དང༌། བསྡུས་ཏེ་བསྟན་པའོ། །དང་པོ་ལ་གཉིས། ཕྱོགས་ཀྱི་མཚན་ཉིད་བཤད་པའི་དགོས་པ་

བསྡུས་ཏེ་བཤད་པ་དང༌། སོ་སོར་བཤད་པའོ། །དང་པོ་ནི། ཕྱོགས་ཀྱི་མཚན་ཉིད་ཀྱི་ཟུར་དུ་སྨོས་

པའི་རང་ཉིད་ལ་སོགས་པ་རྟགས་ཀྱི་མཚན་ཉིད་ཀྱི་གཅད་བྱ་རྣམས་ཀྱང་སེལ་བར་བྱེད་པའི་ཆེད་

དུ་སྨོས་པ་མ་ཡིན་ཏེ། ཤེས་བྱེད་ཀྱི་རྒྱུ་རྟགས་དང་དཔེ་ལ་སོགས་པའི་མཚན་ཉིད་ཀྱི་བསལ་བྱ་

སེལ་བ་ལ་ལྟོས་པ་མེད་པར་ཕྱོགས་ལ་མ་ཁྱབ་པ་དང་ལྡོག་པ་ཁྱབ་ཆེས་པ་དག་ནི་སྤང་བའི་ཕྱིར་

དུ་ཕྱོགས་ཀྱི་མཚན་ཉིད་བརྗོད་པ་ཡིན་པའི་ཕྱིར། གཉིས་པ་ནི། ཚིག་གང་གིས་མ་ཁྱབ་པ་དང་

ཁྱབ་ཆེས་པ་གང་སེལ་བར་བྱེད་ཅེ་ན། ཕྱོགས་ཀྱི་མཚན་ཉིད་ཀྱི་ཟུར་དུ་སྨོས་པའི་བདག་ཉིད་དང་

ཚིག་ཕྲད་དང་ངོ་བོའ་ིསྒྲ་མ་བསལ་བ་དང་བཅས་པ་རྣམས་སྨོས་པ་ཆོས་ཅན། དགོས་པ་ཡོད་དེ། 

ཕྱོགས་ཀྱི་མཚན་ཉིད་ཀྱིས་མ་ཁྱབ་པ་ལས་ལྡོག་པ་ཁྱབ་ཆེས་པ་སྒྲ་དང་མི་རྟག་པའི་ཚོགས་དོན་

ཕྱོགས་ཡང་དག་ཏུ་མཚོན་པར་བྱེད་པའི་ཚེ་ན། ཚོགས་དོན་དེ་རྒོལ་བས་འདོད་ཡུལ་དུ་མ་བྱས་

པའི་བསྟན་བཅོས་མཁན་པོའ་ིའདོད་པ་ཁོ་ན་ཡིན་པ་དང༌། སྒྲུབ་བྱེད་དུ་བཀོད་བཞིན་པ་ཡིན་པ་

དང༌། ཕྱི་རྒོལ་གྱི་ངོར་གྲུབ་བསལ་ཞུགས་པ་ཡིན་པ་རྣམས་སེལ་བར་བྱེད་པ་ཡིན་པའི་ཕྱིར། ཚིག་

ཚོགས་སྐྱུང་བའི་ཕྱིར་ཕྱོགས་ཀྱི་མཚན་ཉིད་ཀྱི་ཟུར་དེ་རྣམས་ཀྱིས་བསྟན་བཅོས་མཁན་པོ་ཁོ་ནའི་

འདོད་པ་ཡིན་པ་སོགས་སེལ་བར་བྱེད་ཅེས་གསུངས་ཀྱི། དོན་ལ་ནི་སྒྲ་དང་མི་རྟག་པའི་ཚོགས་

དོན་ལྟ་བུ་ཕྱོགས་ཡང་དག་ཏུ་མཚོན་པར་བྱེད་པའི་ཚེ། ངོ་བོའ་ིདོན་སོགས་ཆོས་ལྔ་ཚང་བ་མཚན་

གཞི་དེའི་སྟེང་དུ་འགོད་ཚུལ་དང་མཐུན་པར་གྲུབ་པས་མཚན་གཞི་དེའི་སྟེང་དུ་བསལ་བྱ་སོ་སོར་

སེལ་བར་བྱེད་པ་ཡིན་ནོ།།

དཔེར་ན་ཤེས་འདོད་ཆོས་ཅན་སྒྲའི་སྟེང་དུ་འགོད་ཚུལ་དང་མཐུན་པར་ཡོད་པར་ངེས་པ་

དེས་གཞི་བྱས་པའི་སྟེང་དུ་སྒྲ་མི་རྟག་པར་སྒྲུབ་པའི་མ་གྲུབ་པའི་གཏན་ཚིགས་ཡིན་པ་སེལ་བར་

བྱེད་པ་ཡིན་གྱི། མ་གྲུབ་པའི་རྟགས་ཀྱི་སྟེང་དུ་རྟགས་ཡང་དག་ཡིན་པ་སེལ་བར་བྱེད་པ་མ་ཡིན་

པའི་ཕྱིར་རོ། །དེ་ལྟ་མ་ཡིན་ན་ཕྱོགས་ཆོས་ཀྱི་མཚན་ཉིད་མ་གྲུབ་པའི་རྟགས་ཀྱི་སྟེང་དུ་འགོད་

ཚུལ་དང་མཐུན་པར་གྲུབ་པར་ཁས་ལེན་དགོས་ཏེ། བྱས་པས་སྒྲ་ལ་རྟག་པ་འགོག་པ་ན། སྒྲའི་སྟེང་

དུ་གྲུབ་དགོས་ལ། འདུས་མ་བྱས་ཀྱི་ནམ་མཁའ་ལ་མ་གྲུབ་པས་དེ་རྟག་པ་ཡིན་པ་མི་འགོག་པའི་

ཕྱིར་རོ། །འདོད་པ་ཞེས་པའི་སྒྲ་ཆོས་ཅན། ཁྱོད་སྨོས་པ་ལ་དགོས་པ་ཡོད་དེ། དེ་ལ་བརྟེན་ནས་

སྔར་གྱི་ཚོགས་དོན་དེ་ཕྱོགས་ཡང་དག་ཏུ་མཚོན་པར་བྱེད་པའི་ཚེ། ཚོགས་དོན་དེ་རྒོལ་བའི་ཞེ་

འདོད་ཀྱིས་མ་ཁྱབ་པའི་སྨྲས་ཆོས་ཙམ་ཡིན་པ་སེལ་བར་བྱེད་པའི་ཕྱིར།

གཉིས་པ་ནི། གལ་ཏེ་ཚིག་འདི་དག་མ་ཁྱབ་པ་དང་ཁྱབ་ཆེས་པ་གཅད་པའི་ཆེད་ཡིན་

ན། སློབ་དཔོན་ཕྱོགས་ཀྱི་གླང་པོས། རིགས་མི་མཐུན་སེལ་བའི་ཕྱོགས་ཀྱི་མཚན་ཉིད་དུ་གང་

ཞིག་མངོན་པར་བཞེད་ཅེ་ན། རིགས་མི་མཐུན་སེལ་བ་ལ་ལྟོས་པའི་ཕྱོགས་ཡང་དག་གི་མཚན་

ཉིད་མེད་པའི་སྐྱོན་མེད་པར་ཐལ། རིགས་མི་མཐུན་གཙོ་བོར་སེལ་བ་ལ་བལྟོས་ནས་སློབ་དཔོན་

ཕྱོགས་གླང་གིས། རྒོལ་བ་རྟོག་ལྡན་གྱིས་བསྒྲུབ་བྱར་འོས་པ་བསྒྲུབ་བྱར་ཁས་བླངས་པ་ཕྱོགས་

ཡང་དག་གི་མཚན་ཉིད་དུ་བཞེད་པའི་ཕྱིར། དེ་ལྟར་རིགས་པའི་སྒོ་ལས། བསྒྲུབ་པར་བྱ་བ་ཉིད་དུ་

འདོད་པ་ནི་ཕྱོགས་ཡིན་ནོ།1།ཞེས་ཕྱོགས་ཀྱི་མཚན་ཉིད་བཤད་དོ། །འདི་ལ་ཡང་འདོད་པ་དང་ངོ་

བོ་ལ་སོགས་པའི་ཚིག་རེ་རེ་ནས་ཟུར་ཕྱིན་པར་སྨོས་པ་མེད་ཀྱང་དོན་ལེགས་པར་ཚང་སྟེ། དེ་ལྟ་

མ་ཡིན་ན་རིགས་མི་མཐུན་སེལ་བར་མི་འགྱུར་བའི་ཕྱིར་རོ། །ངེས་གཟུང་གི་ཚིག་ཟུར་ཕྱིན་པར་

སྨོས་མི་དགོས་པ་ནི་འཆད་པར་འགྱུར་རོ། །འདིར་སྨོས་པ་རྣམ་འགྲེལ་མཛད་པའི་བཞེད་པ་དང་

ཚིག་ཟུར་ལྔ་ཚང་བར་སྨོས་པ་མདོ་མཛད་པའི་བཞེད་པ་ཡིན་ནོ། །ཞེས་ཟེར་བ་ནི་ཕྱིན་ཅི་ལོག་ཏུ་

ཤེས་པར་བྱ་སྟེ། མདོ་མཛད་པའི་བཞེད་པ་ཉིད་རྣམ་འགྲེལ་མཛད་པས་འཁྲུལ་མེད་དུ་རྒྱས་པར་

གཏན་ལ་འབེབས་པ་ཡིན་པའི་ཕྱིར་རོ།།

ཅིའི་ཕྱིར་རིགས་མི་མཐུན་སེལ་བའི་མཚན་ཉིད་འདི་ལ་ལོག་རྟོག་ལྔ་པོའ་ིཞེན་ཡུལ་

བཅད་པའི་དོན་ཚང་ཞེ་ན། ཚད་མས་བསལ་ཟིན་སོགས་དེ་རྣམས་ལ་ནི་ཕྱོགས་ཡང་དག་ཉིད་མེད་

དེ། ཕྱི་རྒོལ་གྱི་ཚད་མས་བསལ་བ་ཕྱོགས་སུ་མཚོན་པའི་མཚན་གཞི་ལ་ཚད་མས་གནོད་པ་དང༌། 

ཕྱི་རྒོལ་གྱིས་གྲུབ་ཟིན་པ་དང༌། སྒྲུབ་བྱེད་དུ་བཀོད་བཞིན་པ་དང༌། ཞེས་འདོད་མེད་པའི་སྨྲས་པ་

ཙམ་དང༌། རྒོལ་བ་རང་ཉིད་ཀྱི་འདོད་ཡུལ་མ་ཡིན་པ་ལྷག་མ་བཞི་ལ་ཚད་མའི་བསལ་བ་ཞུགས་

པ་མེད་ཀྱང་ཕྱོགས་ཡང་དག་གི་མཚན་ཉིད་བསྒྲུབ་བྱར་འོས་པ་རྒོལ་བ་རྟོག་ལྡན་གྱིས་བསྒྲུབ་བྱར་

ཁས་བླངས་པ་དེ་འཇུག་པ་མེད་པའི་ཕྱིར་རོ། །དང་གི་སྒྲས་སོ་སོར་བཅད་པ་ནི། སྔ་མ་ལ་མཚན་

གཞི་ལ་ཚད་མའི་བསལ་བ་ཞུགས་པས་རྩ་བ་བཅད་པ་ལྟར་ཕྱོགས་ཡང་དག་གི་མཚན་ཉིད་འཇུག་

མི་འཇུག་དཔྱད་མི་དགོས་པའི་དོན་ཡིན་ལ། ཕྱི་མ་བཞི་ཚད་མའི་བསལ་བ་ཞུགས་པ་མེད་པས་

མཚན་ཉིད་འཇུག་པ་བཀག་པའི་སྒོ་ནས་ཕྱོགས་ཡང་དག་ཡིན་པ་འགོག་པར་བྱེད་པ་ཡིན་ནོ།།

གསུམ་པ་དོན་བསྡུ་བ་ནི། ཕྱོགས་ཀྱི་མཚན་ཉིད་འདིར་ནི་སློབ་དཔོན་ཕྱོགས་ཀྱི་གླང་པོས་

བདག་ཉིད་ཀྱི་སྒྲ་སྨོས་པར་མཛད་པ་ཆོས་ཅན། དགོས་པ་ཡོད་དེ། ལོག་པར་རྟོག་པ་མཐོང་བས་

དེ་བསལ་བའི་ཆེད་ཡིན་པའི་ཕྱིར། དེ་ལ་བརྟེན་ནས་ལོག་རྟོག་སེལ་ནུས་པར་ཐལ། བྱས་པས་སྒྲ་

ནམ་མཁའི་ཡོན་ཏན་ཡིན་པ་ལ་གནོད་པས་སྒྲ་མི་རྟག་པར་སྒྲུབ་པའི་རྒོལ་བའི་ཞེ་འདོད་ལ་གནོད་

1  བསྟན་འགྱུར། དཔེ་བསྡུར་མ། དེབ། ༡༠༠ ཤོག ༥༡༤ ཕྲེང་། ༡༧ ནང་དུ་དྲངས།

པ་མེད་པར་སྟོན་པ་དང་དེ་ལ་སོགས་པའི་ལུང་དོན་ཞེ་འདོད་ཀྱི་བསྒྲུབ་བྱ་མིན་པར་སྟོན་པ་དང༌། 

དེ་ལ་གནོད་པས་རྒོལ་བའི་འདོད་ཡུལ་ལ་གནོད་ན་སྐྱོན་ཐུག་པ་མེད་པར་སྟོན་པ་ཡིན་པའི་ཕྱིར། 

ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པ་དག་གོ།

༈ གཉིས་པ་ཀུན་ལས་བཏུས་སུ་སྨོས་པའི་རང་ཉིད་འདོད་པ་ངེས་གཟུང་ལ་ལྟོས་པ་ལ་

གཉིས། ངེས་གཟུང་སྨོས་པའི་དགོས་པ་དང༌། ཀུན་ལས་བཏུས་དང་རིགས་སྒོ་གཉིས་ཀྱི་སྟོན་ཚུལ་

གྱི་ཁྱད་པར་རོ། །དང་པོ་ནི། གཏན་ཚིགས་མ་གྲུབ་པ་རྒོལ་བ་རང་ཉིད་བསྒྲུབ་བྱ་ཉིད་དུ་འདོད་པ་མ་

ཡིན་པའི་ཕྱིར། རང་ཉིད་འདོད་པའི་ཚིག་དག་གིས་གཏན་ཚིགས་མ་གྲུབ་པ་བརྗོད་པ་སྤངས་པ་ཡིན་

པས་ངེས་གཟུང་སྨོས་པ་དོན་མེད་དོ་ཞེ་ན། ཀུན་ལས་བཏུས་ཀྱི་ཕྱོགས་ཀྱི་མཚན་ཉིད་སྟོན་པའི་

སྐབས་འདིར་ཆོས་ཅན། བསྟན་བྱ་བ་ཁྱད་གཞིར་མ་འབྲེལ་ན་རང་ཉིད་དང་འདོད་པའི་སྒྲ་དག་གིས་

ངེས་པར་གཟུང་བའི་དོན་རྟོགས་པར་འགྱུར་ཏེ། ཚིག་དེ་དག་རྒོལ་བ་རང་ཁོ་ནའི་འདོད་ཡུལ་བསྒྲུབ་

བྱར་འཕེན་པའི་ཕྱོགས་ཀྱི་མཚན་ཉིད་ཀྱི་རྣམ་བཅད་སྟོན་པའི་ཚིག་ཡིན་པའི་ཕྱིར། དོན་དེ་རྟོགས་

ཀྱང་ངེས་གཟུང་གི་ཚིག་བཤད་པ་དགོས་པ་དང་བཅས་པ་ཡིན་ཏེ། མ་འོངས་པ་ན་བསྒྲུབ་བྱར་སྟོན་

པར་འགྱུར་བ་བྱས་པ་ལྟ་བུ་ལ་ཡང་སྒྲ་མི་རྟག་པའི་སྒྲུབ་བྱེད་དུ་བཀོད་པའི་ཚེ་ན་ཡང་བསྒྲུབ་བྱ་ཡིན་

ནམ་སྙམ་པའི་ལོག་རྟོག་སྐྱེ་བར་ཐལ་བར་འགྱུར་བས་དེ་བཅད་པའི་ཕྱིར་བཤད་པ་ཡིན་པའི་ཕྱིར། 

ངེས་གཟུང་མ་སྨོས་ན་སྒྲུབ་བྱེད་དུ་བཀོད་པའི་དཔེ་རྟགས་མ་གྲུབ་པ་བསྒྲུབ་བྱར་འདོད་དགོས་པ་

ཡིན་ནམ་སྙམ་པའི་དོགས་པ་སྐྱེ་བར་འགྱུར་ཏེ། མ་འངོས་པ་ལ་ཡང་འཁྲིད་པའི་བྱེད་པ་དང་ལྡན་པའི་

མཐའ་ཅན་བསྟན་བྱ་བ་ཁྱད་གཞི་དང་རང་ཉིད་འདོད་པ་ཁྱད་ཆོས་སུ་འབྲེལ་བའི་ཕྱིར། ཁྱད་གཞི་

དང་ཁྱད་ཆོས་གཉིས་ཁྱད་པར་གྱི་གཞི་གཙོ་བོ་ཡིན་ལ་བསྟན་བྱ་བའི་སྒྲ་ཡང་བྱུང་ཟིན་པ་དང་འབྱུང་

བར་འགྱུར་བ་དང༌། དེ་ལྟར་བསྟན་པར་བྱ་བ་ལ་ཡང་འཇུག་པས་ཁྱད་གཞི་དེའི་དབང་གིས་རང་ཉིད་

འདོད་པའི་དོན་ཡང་རང་ཉིད་བསྒྲུབ་བྱར་འདོད་པར་འགྱུར་བ་ལ་ཡང་འཇུག་པས་ད་ལྟ་སྒྲུབ་བྱེད་དུ་

བཀོད་བཞིན་པའི་མ་འོངས་པ་ན་བསྒྲུབ་བྱར་འདོད་པར་འགྱུར་བ་ཡང་ད་ལྟ་ཕྱོགས་ཡང་དག་ཡིན་

ནམ་སྙམ་དུ་དོགས་པར་འགྱུར་བས་དེ་བཅད་པའི་ཆེད་དུ་ངེས་གཟུང་སྨོས་པ་ཡིན་ནོ། །འོ་ན་ཁོ་

ནའི་ངེས་གཟུང་ཡང་དུས་གསུམ་ག་ལ་འཇུག་པར་ཐལ། བསྟན་བྱ་བ་ཁྱད་གཞིར་འབྲེལ་བའི་ཕྱིར། 

འདོད་ན། ངེས་གཟུང་སྨོས་པས་ཀྱང་དོགས་པ་མི་ཁེགས་པར་འགྱུར་རོ་ཞེ་ན། སྐྱོན་མེད་དེ། བསྒྲུབ་

བྱ་ཁོ་ན་ཞེས་པའི་ངེས་གཟུང་གིས་སྒྲུབ་བྱེད་དུ་བཀོད་བཞིན་པ་དང༌། ཕྱོགས་ཡང་དག་གཞི་མཐུན་

ཤེས་བྱ་ལ་སྲིད་པ་བཀག་པ་ན་དུས་ནམ་ཡང་གཞི་མཐུན་སྲིད་པ་ཁེགས་པ་ཡིན་ནོ།།

གཉིས་པ་ནི། དེ་ལྟ་ན་ཡང་ཁོ་ནའི་ངེས་གཟུང་སྨོས་མི་དགོས་ཏེ། འདོད་པའི་སྐད་ཀྱི་

བྱིངས་ཨི་ཥ་ཞེས་པ་ལ་ནི་ཥྚ་ཞེས་པ་ཀྟའི་རྐྱེན་བྱིན་པས་ཨིཥྚར་འགྱུར་ལ། དེས་ན་འདོད་པར་

གྱུར་པ་ཞེས་པར་སོང་བས་དེས་ཆོད་པས་སྐྱོན་མེད་དོ་ཞེ་ན། ཚད་མ་ཀུན་ལས་བཏུས་པ་འདིར་

ནི་ཆོས་ཅན། འདོད་པའི་སྐད་ཀྱི་བྱིངས་ཨི་ཥ་ལ་ནི་ཥྚའི་རྐྱེན་བྱིན་པས་མ་འོངས་པ་གཅོད་བྱེད་ཀྱི་

ཡན་ལག་ཏུ་ཡོད་པ་མ་ཡིན་པར་ཐལ། བསྟན་བྱ་བ་ཁྱད་གཞིར་འབྲེལ་བའི་རྒོལ་བའི་འདོད་ཡུལ་

བསྒྲུབ་བྱར་སྟོན་པའི་ཚིག་ཡིན་པའི་ཕྱིར། དོན་བསྡུས་ན། ཀུན་ལས་བཏུས་ཀྱི་འདོད་པ་ཞེས་པའི་

ཚིག་ཆོས་ཅན། བསྒྲུབ་བྱར་འདོད་པར་གྱུར་ཟིན་འབའ་ཞིག་ལ་འཇུག་པ་མ་ཡིན་ཏེ། བསྟན་བྱ་བ་

ཁྱད་གཞིར་འབྲེལ་བའི་ཕྱོགས་ཀྱི་མཚན་ཉིད་སྟོན་པའི་ཟུར་དུ་སྨོས་པའི་འདོད་ཚིག་ཡིན་པའི་ཕྱིར། 

འབད་པ་མང་པོས་ཉེས་པ་སྤང་དགོས་པའི་བསྟན་བྱ་བ་སྨོས་པས་ཅི་ཞིག་བྱ་ཕྱོགས་ཀྱི་མཚན་ཉིད་

ཀྱི་རྣམ་བཅད་སྟོན་པའི་ཚིག་འབའ་ཞིག་སྨོས་པས་ཆོག་མོད་ཅེ་ན། སྐྱོན་མེད་དེ། ལུང་དོན་བསྒྲུབ་

བྱར་འདོད་པ་དང༌། བསྒྲུབ་བྱ་སྒྲུབ་བྱེད་གཞི་མཐུན་འདོད་པ་དང༌། དམ་བཅའ་སྒྲུབ་ངག་གི་ཡན་

ལག་ཏུ་འདོད་པ་དག་གི་ལོག་རྟོག་དགག་པའི་ཆེད་དུ་ངེད་ཀྱི་ལྟར་ན་ནི་དམ་བཅའ་སྒྲུབ་ངག་གི་

ཡན་ལག་ཏུ་བསྟན་པར་བྱ་བ་མ་ཡིན་མོད་ཀྱི། སྟོན་པར་བྱེད་ན་ཡང་མཚན་ཉིད་འདི་ལྟ་བུ་དང་

ལྡན་པ་གཅིག་བསྟན་པར་བྱའོ་ཞེས་ལོག་རྟོག་བསལ་བའི་ཆེད་ཡིན་ནོ། །འོ་ན་རིགས་པའི་སྒོར་

ཡང་ཁོ་ནའི་ངེས་གཟུང་དངོས་སུ་སྨོས་དགོས་སམ་སྙམ་ན། རིགས་སྒོར་ཕྱོགས་ཀྱི་མཚན་ཉིད་

སྟོན་པའི་ཟུར་དུ་ངེས་གཟུང་མ་སྨོས་ཀྱང་འདོད་པའི་ཚིག་དེས་གཏན་ཚིགས་མ་གྲུབ་པ་དང་དཔེ་

མ་གྲུབ་པ་ལ་སོགས་པ་ཕྱོགས་ཡང་དག་ཡིན་པ་འགོག་པར་བྱེད་པར་ཐལ། རིགས་སྒོར་སྨོས་པའི་

འདོད་པའི་ཚིག་གི་བྱིངས་ཨི་ཥ་ལ་ནི། བསྟན་བྱ་བ་ཁྱད་གཞིར་མ་འབྲེལ་བས་མ་འོངས་པ་གཅོད་

བྱེད་ཀྱི་ཡན་ལག་ཉིད་ཡིན་པའི་ཕྱིར། རིགས་སྒོར་ནི། འདོད་པ་ཁྱད་གཞི་དང་བསྒྲུབ་བྱ་ཁྱད་ཆོས་

སུ་ཡོད་པ་ཡིན་ནོ། །སློབ་དཔོན་རྒྱན་མཁན་པོས་གཞུང་ཕྱི་མ་གཉིས་ལ་རིགས་སྒོ་འབའ་ཞིག་གི་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།100

དོགས་གཅོད་ལ་འཆད་པ་དང་ཚུལ་གསུམ་མཛད་དོ།།

གསུམ་པ་རང་ཉིད་འདོད་པ་སྨོས་པས་ལོག་རྟོག་གཞན་ཡང་ཁེགས་པ་ལ་གཉིས། འདོད་

པ་སྨོས་པས་རྒོལ་བ་མི་འདོད་པ་དང་འདྲེས་པའི་དོན་རྒོལ་བའི་འདོད་ཡུལ་ཡིན་པ་ཁེགས་པ་དང༌། 

རང་ཉིད་ཀྱི་ཚིག་གིས་སྐབས་སུ་མ་བབ་པ་རྒོལ་བའི་ཕྱོགས་སུ་བྱེད་པའང་ཁེགས་པའོ། །དང་པོ་ལ་

གཉིས། སེལ་བྱེད་ཀྱི་རིགས་པ་དང༌། བསལ་བྱ་དཔེར་བརྗོད་པའོ། །དང་པོ་ནི། རྒོལ་བ་བདག་ཉིད་

ཀྱིས་འདོད་པའི་ཡུལ་རྗེས་སུ་དཔག་པར་བྱ་བ་ཕྱོགས་ཡང་དག་ཉིད་དུ་བརྗོད་པ་འདིས་ནི་ཆོས་ཅན། 

ལོག་རྟོག་གཞན་ཡང་བསལ་བ་ཡིན་ཏེ། རྒོལ་བ་མི་འདོད་པ་དང་འདྲེས་པའི་བསྟན་བཅོས་མཁན་

པོའ་ིའདོད་པ་ཡང་རྒོལ་བའི་བསྒྲུབ་པར་བྱ་བ་མ་ཡིན་པར་བསྒྲུབས་ཤིང་བསྟན་པའི་ཕྱིར། རྒོལ་བ་

མི་འདོད་པ་དང་འདྲེས་པའི་འདོད་ཡུལ་དེ་ལ་གནོད་ན་ཡང་རྒོལ་བའི་ཕྱོགས་བསལ་བ་དང་གཏན་

ཚིགས་འགལ་བ་སོགས་ཀྱི་སྐྱོན་དུ་འགྱུར་བ་མེད་པར་རིག་པར་བྱ་སྟེ། དེ་བཀག་ན་ཡང་རྒོལ་བའི་

འདོད་ཡུལ་ཅི་ལྟར་བསྒྲུབ་པར་བྱ་བ་ཡིན་པ་བཀག་པ་མེད་པར་གྲུབ་པའི་ཕྱིར་རོ།།

གཉིས་པ་ནི། རྒོལ་བའི་མི་འདོད་པ་དང་འདྲེས་པ་ནི་སྒྲ་མི་རྟག་པར་སྒྲུབ་པའི་ཚེ་སྒྲའི་

སྟེང་དུ་ནམ་མཁའི་ཡོན་ཏན་ཉིད་དང་དོན་གཅིག་ལ་འདུ་བ་ཅན་གྱི་མི་རྟག་པ་ཉིད་བསྒྲུབ་བྱ་ཡིན་

ནོ་ཞེས་པ་ནི་མི་འདོད་པ་དང་འདྲེས་པ་ཡིན་ལ་དེ་ཚད་མས་བཀག་ཀྱང་སྒྲ་ལ་དེ་མེད་པར་ཡང་

སྒྲུབ་པར་བྱེད་པ་བཞིན་ནོ། །སྒྲ་ནམ་མཁའི་ཡོནཏན་ཡང་ཡིན་མི་རྟག་པ་ཡང་ཡིན་པས་ནམ་

མཁའི་ཡོན་ཏན་དང་མི་རྟག་པ་གཉིས་དོན་སྒྲ་གཅིག་པོ་ལ་འདུ་འབྲེལ་གྲུབ་པར་འདོད་ཅིང༌། དེ་

གསུམ་རྫས་ཐ་དད་པའི་རྟེན་དང་བརྟེན་པར་འདོད་པས་གྲུབ་ཟིན་གྱི་རྟེན་དོན་གཞན་མི་སྲིད་པས་

དེ་བཀག་ཀྱང་སྐབས་ཀྱི་བསྒྲུབ་བྱ་ལ་གནོད་པ་མེད་པ་ཡིན་ནོ།།

གཉིས་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུ་བའོ། །དང་

པོ་ལ་གཉིས། སྐབས་སུ་མ་བབ་པ་ཕྱོགས་སུ་བྱེད་པ་བསལ་བ་གྲུབ་པ་དང༌། བསལ་བྱའི་དཔེའོ།། 

དང་པོ་ནི། རང་ཉིད་ཅེས་པའི་ཚིག་ལ་བརྟེན་ནས་དངོས་པོ་སྟོབས་ཤུ གས་རྗེས་སུ་དཔག་པའི་

དུས་སུ་སྒྲུབ་བྱེད་བསྟན་བཅོས་ལ་མི་བརྟེན་པར་བརྗོད་པ་ཉིད་ཀྱིས་ཆོས་ཅན། རྒོལ་ཕྱི་རྒོལ་རྩོད་

པའི་སྐབས་སུ་གཏོགས་ཤིང་བབ་པ་མ་ཡིན་པ་རྒོལ་བའི་ཕྱོགས་སུ་བྱེད་པ་ཡང་བསལ་བ་ཡིན་ཏེ། 



ལེའུ་གསུམ་པ་གཞན་དོན་རྗེས་དཔག་རྣམ་ངེས། 101

དངོས་སྟོབས་ཀྱི་སྐབས་སུ་ལུང་དོན་བསྒྲུབ་བྱར་བྱེད་པ་མི་རུང་བར་བསྒྲུབས་པའི་ཕྱིར།

གཉིས་པ་ནི། དཔེར་ན་ཆོས་ཅན་མྱོང་བས་གྲུབ་པའི་སྒྲ་ལ་མི་རྟག་པའམ་རྟག་པ་ཡིན་

ཞེས་བྱ་བའི་རྩོད་པ་བྱེད་པའི་སྐབས་སུ་སྒྲ་མི་རྟག་པ་ཙམ་སྒྲུབ་འདོད་པ་ན་བྱེ་བྲག་པས་སྒྲའི་

གསལ་བ་རྣམས་ལས་རྫས་ཐ་དད་པ་ཉན་པའི་དབང་པོས་གཟུང་བར་བྱ་བའི་སྒྲ་ཉིད་ཅེས་པའི་སྤྱི་

དང་དོན་གཅིག་ལ་འདུ་བ་ཅན་གྱི་མི་རྟག་པ་ཉིད་དང༌། སྒྲ་ལྡན་པས་དེ་ཡང་བསྒྲུབ་བྱ་ཡིན་ནོ་ཞེས་

བྱ་བ་ལྟ་བུ་བསལ་བའོ། །སྐབས་སུ་མ་བབ་པ་དམ་འཆའ་བའི་ལོག་རྟོག་མེད་པ་མ་ཡིན་ཏེ། སྒྲ་ལ་

མི་རྟག་པ་ཙམ་སྒྲུབ་པའི་སྐབས་སུ་བྱེ་བྲག་པས་སྒྲའི་གསལ་བ་ལས་རྫས་ཐ་དད་པའི་སྒྲའི་སྤྱི་དང་

དོན་གཅིག་ལ་འདུ་བའི་མི་རྟག་པ་ཡང་བསྒྲུབ་བྱ་ཡིན་ནོ་ཞེས་འདོད་པའི་ཕྱིར། དབང་པོས་གཟུང་

བ་ཞེས་སྨོས་པ་ནི། སྒྲའི་སྤྱི་རྫས་གཞན་ཉན་ཤེས་ཀྱིས་གཟུང་བའི་སྒོ་ནས་སྒྲའི་གསལ་བ་རྣམས་

ལ་སྒྲ་བློ་འཇུག་པར་འདོད་པ་ཡིན་ནོ།།

གཉིས་པ་ལ་གསུམ། སྐབས་སུ་མ་བབ་པ་ཕྱོགས་སུ་དམ་འཆའ་བ་མི་རིགས་པའི་ཚུལ་

དང༌། དེའི་ལན་དགག་པ་དང༌། བསྟན་བཅོས་ལ་བརྟེན་པའི་ཚེ་ཡང་སྐབས་སུ་མ་བབ་པ་དམ་འཆའ་

ན་ཧ་ཅང་ཐལ་བའོ། །དང་པོ་ལ་གཉིས། སྤྱིར་བསྟན་པ་དང༌། དངོས་སྟོབས་ཀྱི་སྐབས་སུ་ལུང་དོན་

བསྒྲུབ་བྱར་བྱེད་པ་སྐབས་སུ་མ་བབ་པའོ། །དང་པོ་ལ་གཉིས། ཕྱི་རྒོལ་གྱི་ཤེས་འདོད་དང་མཐུན་

པར་རྒོལ་བས་ཕྱོགས་སུ་བྱེད་པ་རིགས་པ་དང༌། ཕྱི་རྒོལ་ཤེས་འདོད་མེད་པ་དམ་འཆའ་བ་མི་

རིགས་པའོ། །དང་པོ་ནི། རྒོལ་བས་ལུང་གི་དོན་དེ་ཕྱོགས་སུ་བྱེད་པར་འགྱུར་བ་རིགས་པའི་སྐབས་

ཡོད་དེ། སྒྲུབ་བྱེད་བསྟན་བཅོས་ལ་བརྟེན་པའམ་ཕྱི་རྒོལ་བ་དེ་བསྟན་བཅོས་ལས་ཇི་ལྟར་བཤད་

རྟོགས་པ་དོན་དུ་གཉེར་བ་ཡིན་ན་ནི་ལུང་གི་དོན་དེ་རྒོལ་བས་ཀྱང་ཕྱོགས་སུ་བྱེད་པ་རིགས་པའི་

ཕྱིར། དཔེར་ན་བྱེ་བྲག་པ་ན་རེ། ཁྱེད་ཀྱི་བསྟན་བཅོས་ལས་བཤད་པའི་མི་རྟག་པ་དེ་ཅི་འདྲ་བ་ཞིག་

ཇི་ལྟར་བཤད་ཅེས་འདྲི་བ་ལྟ་བུའོ།།

གཉིས་པ་ནི། ལུང་གི་སྒྲུབ་བྱེད་ལ་བརྟེན་པ་ཡང་མ་ཡིན། ཕྱི་རྒོལ་ལུང་དོན་ལ་དོན་གཉེར་

ཡོད་པ་དེ་ལྟ་མ་ཡིན་པར་རྒོལ་བས་ལུང་དོན་ཕྱོགས་སུ་བྱེད་ན་ཕྱི་རྒོལ་གྱིས་རྣ་གཏད་པར་མི་བྱ་

བར་འགྱུར་ཏེ། རྒོལ་བ་འདི་ཕྱི་རྒོལ་གྱི་ཤེས་འདོད་དང་མ་འབྲེལ་བ་བརྗོད་པ་ཉིད་ཡིན་པའི་ཕྱིར། 



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།102

གཉིས་པ་ནི། རྒོལ་ཕྱི་རྒོལ་གཉིས་ཀ་སྒྲུབ་བྱེད་དང་དེ་ལས་བཤད་མ་བཤད་སོགས་བསྟན་བཅོས་

ལ་མི་བརྟེན་པར་སྒྲ་ལ་རྟག་མི་རྟག་སོགས་ཁྱད་ཆོས་འགའ་ཞིག་ཡོངས་སུ་རྟོག་པ་ན་རྒོལ་བས་

ལུང་དོན་ཕྱོགས་སུ་བྱེད་པའི་གོ་སྐབས་ཅི་ཞིག་ཡོད་དེ། མི་རིགས་པར་ཐལ། དེ་འདྲ་ཕྱོགས་སུ་

བྱེད་པ་སྐབས་སུ་བབ་པ་མ་ཡིན་པའི་ཕྱིར།

གཉིས་པ་ལ་གསུམ། ཁྱད་པར་གྱི་སྤྱི་འཕེན་པ་མི་འཐད་པ་དང༌། སྤྱི་ལ་དོན་གཉེར་ཡོད་

ན་ཁྱད་པར་ལ་དོན་གཉེར་ཡོད་པར་མ་ངེས་པ་དང༌། ཁྱད་པར་སྒྲ་ཉིད་ཀྱི་སྤྱི་དང་དོན་གཅིག་ལ་འདུ་

བའི་མི་རྟག་པ་སྒྲུབ་མི་ནུས་པའོ། །དང་པོ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་ཁྱད་

པར་གྱིས་སྤྱི་འཕེན་པའི་ཕྱིར། ཁྱད་པར་ལུང་དོན་གྱི་མི་རྟག་པ་དེ་གྲུབ་ན་འདོད་པ་ཉིད་ཀྱི་སྤྱི་མི་

རྟག་པ་ཙམ་ཡང་འགྲུབ་པ་མ་ཡིན་ནམ། ཁྱད་པར་གྲུབ་པས་སྤྱི་གྲུབ་ན་ཡང་མི་རྟག་པ་ཙམ་ཤེས་པར་

འདོད་པ་ན་མི་འདོད་པ་དང་འདྲེས་པའི་ཁྱད་པར་ཡང་ཤེས་པར་འདོད་པར་འགྱུར་རོ་ཞེ་ན། གཉིས་པ་

ལ་གཉིས། ཕྱི་རྒོལ་གྱི་ཤེས་འདོད་དང་མཐུན་པར་དམ་འཆའ་བ་སྐབས་སུ་བབ་པ་དང་། ཕྱི་རྒོལ་གྱི་

ཤེས་འདོད་དང་མཐུན་པར་སྒྲུབ་བྱེད་འགོད་པའི་ངག་ལས་རྒོལ་བའི་འདོད་པ་རྟོགས་པའོ། །དང་པོ་

ནི། ཁྱད་པར་གྱིས་སྤྱི་འཕེན་ཞིང་སྤྱི་ལ་དཔག་འདོད་ཡོད་ན་ཁྱད་པར་ལ་དཔག་འདོད་ཡོད་དགོས་

པ་མ་ཡིན་ཏེ། རྟོགས་པར་འདོད་པ་པོ་ཉན་པ་པོའ་ིཤེས་འདོད་དང་མཐུན་པར་དཔག་པར་འདོད་པ་ནི་

སྐབས་སུ་བབ་པ་ཉིད་ཡིན་པའི་ཕྱིར་རོ། །གཉིས་པ་ནི། རྒོལ་བས་སྐབས་དང་མཐུན་པར་སྒྲ་མི་རྟག་

པར་སྒྲུབ་པའི་སྒྲུབ་བྱེད་འགོད་པའི་ཚིག་གི་སྐབས་ཀྱིས་རྩོད་གཞི་སྒྲའི་སྟེང་དུ་མི་རྟག་པ་བསྒྲུབ་བྱའི་

ཆོས་སུ་འདོད་པ་རྟོགས་པ་ཡིན་ནོ་ཞེས་སྔར་བརྗོད་པ་རིགས་པ་ཡིན་ཏེ། ཕྱི་རྒོལ་གྱི་ཤེས་འདོད་

དང་མཐུན་པར་རྒོལ་བའི་དམ་འཆའ་བ་སྐབས་སུ་བབ་པ་དེ་ཉིད་ཀྱི་ཕྱིར། གང་དུ་བརྗོད་ན། གནས་

སྐབས་འགའ་ཡིས་འདོད་འགྱུར་ཞིང་།1།ཞེས་པའི་སྐབས་སུའོ།།

གཉིས་པ་ལ་གསུམ། ཁྱབ་པ་མ་ངེས་པ་དང༌། སྤྱི་ལ་རྩོད་པ་ལ་ཁྱད་པར་ལ་རྩོད་པའི་

ནུས་པ་མེད་པ་དང༌། སྒྲ་རྟག་མི་རྟག་རྩོད་པ་བསྟན་བཅོས་ཁས་བླངས་པའི་སྒོ་ནས་རྩོད་པ་མ་ཡིན་

པའོ།། དང་པོ་ནི། སྤྱིས་དོན་བྱེད་པ་ཁྱད་པར་གྱི་མཐར་ཐུག་པ་ཡིན་ཏེ། དཔེར་ན་ཤིང་གིས་གཙོ་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༧༨ ཕྲེང་། ༡༠

སྲེག་ལ་སོགས་པའི་དོན་བྱེད་པ་ཤ་པ་ལ་སོགས་པའི་མཐར་ཐུག་པ་བཞིན་ནོ། །དེས་ན་སྒྲ་ལ་མི་

རྟག་པའི་དོན་གཉེར་ཡོད་ན་སྒྲ་ཉིད་ཀྱི་སྤྱི་དང་དོན་གཅིག་ལ་འདུ་བའི་མི་རྟག་པ་ལའང་དོན་གཉེར་

ཡོད་དོ་ཞེ་ན། སྒྲ་ལ་མི་རྟག་པ་ཙམ་གྱི་དོན་གཉེར་ཡོད་ན་སྒྲ་ཉིད་ཀྱི་སྤྱི་དང་དོན་གཅིག་ལ་འདུ་བའི་

མི་རྟག་པ་ལ་དོན་གཉེར་ཡོད་པའི་ཁྱབ་པ་མེད་པར་ཐལ། སྤྱི་དོན་དུ་གཉེར་བ་ཡིན་ན་ནི་གདོན་མི་

ཟ་བར་སོ་སོར་ངེས་པའི་ཁྱད་པར་དོན་དུ་གཉེར་བར་འགྱུར་བས་ཁྱབ་པ་མ་ཡིན་པའི་ཕྱིར། དེ་

བཞིན་དུ་ཤིང་ཙམ་ལ་དོན་གཉེར་ཡོད་ན་ཤ་པ་ལ་སོགས་པའི་ཁྱད་པར་ལ་དོན་གཉེར་ཡོད་པའི་

ཁྱབ་པ་མ་ངེས་པ་དཔེ་ལ་ཡང་སྦྱོར་རོ།།

གཉིས་པ་ནི། སྒྲ་རྟག་མི་རྟག་རྩོད་ན་སྔར་བཤད་པའི་ཁྱད་པར་ལ་ངེས་པར་རྩོད་པ་མ་ཡིན་

ཏེ། སྒྲ་རྟག་མི་རྟག་ཙམ་ལ་རྩོད་ན་སྒྲ་ཉིད་ཀྱི་སྤྱི་དང་དོན་གཅིག་ལ་འདུ་བའི་མི་རྟག་པའི་ཁྱད་པར་

གཞན་ལ་རྩོད་པ་མེད་པ་ཡང་སྲིད་པའི་ཕྱིར་རོ། །དེ་བཞིན་དུ་དཔེ་ལ་ཡང་བཤད་དོ། །གསུམ་པ་

ནི། སྒྲ་རྟག་མི་རྟག་རྩོད་པ་སྒྲུབ་བྱེད་བསྟན་བཅོས་ཀྱི་སྒོ་ནས་རྩོད་པ་ཡང་རིགས་པ་མ་ཡིན་ཏེ། སྒྲ་

རྟག་མི་རྟག་རྩོད་པ་དེའི་ཚེ་བསྟན་བཅོས་སྒྲུབ་བྱེད་དུ་ཁས་བླངས་པ་དེ་མེད་ན་རྩོད་པ་དང༌། རྩོད་པ་

བཟློག་ནུས་པ་མེད་པ་མ་ཡིན་པའི་ཕྱིར་རོ།།

གསུམ་པ་ལ་གཉིས། སྒྲ་ཉིད་ཀྱི་སྤྱི་དང་དོན་གཅིག་ལ་འདུ་བའི་མི་རྟག་པ་ལ་དོན་གཉེར་

ཡོད་ཀྱང་སྒྲུབ་མི་ནུས་པ་དང༌། སྒྲུབ་བྱེད་བཀོད་པ་ཡང་སྔར་བསལ་ཟིན་པའོ། །དང་པོ་ལ་གཉིས། 

བསྒྲུབ་བྱའི་ཆོས་དཔེ་ལ་རྗེས་འགྲོ་མེད་པ་དང༌། བསྒྲུབ་བྱའི་ཆོས་དང་མི་འཁྲུལ་བའི་གཏན་ཚིགས་

མེད་པའོ། །དང་པོ་ནི། སྒྲའི་སྟེང་དུ་སྒྲ་ཉིད་ཀྱི་སྤྱི་དང་དོན་གཅིག་ལ་འདུ་བའི་མི་རྟག་པ་བསྒྲུབ་པའི་

བསྒྲུབ་བྱའི་ཆོས་དཔེ་ལ་རྗེས་སུ་འགྲོ་བ་གྲུབ་པ་མ་ཡིན་པར་ཐལ། སྒྲ་ཉིད་ཀྱི་སྤྱི་དང་དོན་གཅིག་ལ་

འདུ་བའི་མི་རྟག་པ་རྣམ་པ་དེ་ལྟ་བུའི་ཆོས་ནི་གཞུང་ལུགས་ལ་གྲགས་པ་ཙམ་ཡིན་གྱི་དཔེ་འགར་

ཡང་ནི་རྗེས་འགྲོ་བྱེད་པ་མི་གནས་པ་ཡིན་པའི་ཕྱིར། གཉིས་པ་ནི། དེ་འདྲའི་བསྒྲུབ་བྱའི་ཆོས་དང་མི་

འཁྲུལ་བ་ཅན་གྱི་གཏན་ཚིགས་ཡང་དག་ཀྱང་ཡོད་པ་མ་ཡིན་པར་ཐལ། དེ་འདྲའི་བསྒྲུབ་བྱའི་ཆོས་

མི་སྲིད་པའི་ཕྱིར། སྐབས་སུ་མ་བབ་པའི་ཁྱད་པར་ཉན་པ་པོ་ཤེས་འདོད་མེད་པའི་ཕྱིར་དང༌། སྐབས་

དེར་རྩོད་པ་མི་སྲིད་པའི་ཕྱིར་དང༌། སྲིད་ཀྱང་མ་གྲུབ་པའི་ཕྱིར། ཁྱད་པར་གྲུབ་ན་སྤྱི་གྲུབ་ཀྱང་སྤྱི་ལ་

དོན་གཉེར་ཡོད་ན་ཁྱད་པར་ལ་དོན་གཉེར་ཡོད་པས་ཁྱབ་པ་མ་ཡིན་ནོ་ཞེས་བཤད་དོ།།

གཉིས་པ་ནི། མི་འཁྲུལ་བའི་གཏན་ཚིགས་ཡོད་དེ། བུམ་པ་ཆོས་ཅན། བུམ་པ་དང་

གསལ་བ་ལས་རྫས་ཐ་དད་པ་ཉན་པའི་དབང་པོས་གཟུང་བར་བྱ་བའི་སྒྲ་ཉིད་ཀྱི་སྤྱི་དང་དོན་གཅིག་

ལ་འདུ་བའི་མི་རྟག་པ་དང་ལྡན་པའི་སྒྲ་གང་རུང་གི་གཉིས་པ་དང་བཅས་པ་ཡིན་ཏེ། བྱས་པའི་

ཕྱིར། དཔེར་ན་ཀ་བ་བཞིན་ནོ། །བྱས་པ་གང་རུང་གི་སྤྱི་དཔེ་ལ་རྗེས་འགྲོ་གྲུབ་ཅིང་བུམ་པ་བུམ་པ་

ལས་དོན་གཞན་དུ་འགལ་བའི་ཤུ གས་ཀྱིས་དེ་ལྟ་བུ་དང་ལྡན་པའི་སྒྲ་གྲུབ་བོ་ཞེ་ན། དེ་འདྲའི་ཁྱད་

པར་དེ་གཉིས་བཅས་སྦྱོར་བའི་རྟགས་ཀྱིས་མི་འགྲུབ་པར་ཐལ། གཉིས་པ་དང་བཅས་པའི་སྦྱོར་བ་

དག་ཀྱང་རྟགས་ཡང་དག་ཡིན་པ་སྔར་བསལ་ཟིན་པའི་ཕྱིར་ཏེ། ཡ་གྱལ་ཁེགས་པས་གང་རུང་གི་

སྤྱི་མི་སྲིད་པར་བསྒྲུབས་ཟིན་ནོ། །དེ་འདྲའི་གཉིས་བཅས་སྦྱོར་བ་མཐའ་དག་བསལ་ཟིན་པར་ཤེས་

པའི་ཆེད་དུ་དག་ཀྱང་ཞེས་མང་ཚིག་སྨོས་སོ།།

གསུམ་པ་ནི། དངོས་སྟོབས་ཀྱི་སྐབས་སུ་མ་ཟད་བསྟན་བཅོས་སྒྲུབ་བྱེད་དུ་ཡོད་པ་ལ་

བརྟེན་པའི་དུས་སུ་ཡང་སྐབས་སུ་མ་བབ་པ་དམ་འཆའ་བ་མི་རིགས་ཏེ། སྒྲུབ་བྱེད་བསྟན་བཅོས་

ལ་བརྟེན་ཀྱང་སྐབས་ལས་འདས་པ་དམ་འཆའ་ན་ཧ་ཅང་ཐལ་བའི་ཉེས་པ་བཤད་ཟིན་པའི་ཕྱིར། 

གང་དུ་ན། དེར་ཡང་བསྒྲུབ་བྱའི་ཆོས་དང་ནི། །མེད་ན་མི་འབྱུང་ལ་གནོད་ཉིད།1།ཅེས་བྱ་བ་ལ་

སོགས་པའི་སྐབས་སུའོ།།

གསུམ་པ་དོན་བསྡུ་བ་ནི། སྒྲ་རྟག་མི་རྟག་རྩོད་པའི་ཚེ་སྐབས་སུ་གཏོགས་པ་སྔར་བཤད་

པའི་ཁྱད་པར་མེད་པའི་མི་རྟག་པའི་ཆོས་ཙམ་ཉིད་རྒོལ་བས་སྒྲ་ལ་བསྒྲུབ་པར་བྱ་བ་དང་ཕྱི་རྒོལ་

གྱིས་རྣ་གཏད་པར་འོས་པ་ཡིན་ཏེ། དེའི་ཚེ་སྤྱི་ལ་ཤེས་འདོད་ཡོད་ཀྱི་ཁྱད་པར་ལ་ཤེས་འདོད་

མེད་པ་དེའི་ཕྱིར། ཕྱི་རྒོལ་གྱིས་དྲིས་པ་དང་མཐུན་པར་དམ་འཆའ་བ་དེ་ལྟ་མ་ཡིན་ན་ནི་རྒོལ་བ་

ཚར་གཅད་པར་བྱ་བའི་གནས་སུ་འགྱུར་ཏེ། མི་འདོད་པའི་ཆོས་གཞན་དམ་བཅས་པས་དྲིས་པའི་

སྐབས་དོན་ལན་འདེབས་པ་ལས་དོན་གཞན་དུ་འགྲོ་བའི་ཕྱིར།

གསུམ་པ་མ་བསལ་བ་རྒྱས་པར་བཤད་པ་ལ་གཉིས། སྤྱིའི་རྣམ་གཞག་མདོར་བསྟན་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༧༩ ཕྲེང་། ༡

པ་དང༌། སོ་སོའ་ིདོན་བཤད་པའོ། །དང་པོ་ལ་གསུམ། མ་བསལ་བའི་རང་བཞིན་དང༌། བསལ་

བ་ཕྱོགས་སུ་མི་རུང་བའི་རྒྱུ་མཚན་དང༌། བསལ་བྱ་ཚད་མས་གནོད་པའི་དབྱེ་བའོ། །དང་པོ་ལ་

གསུམ། མཚམས་སྦྱར་བ་དང༌། རྩ་བ་དང༌། འགྲེལ་པའོ། །དང་པོ་ནི། སྔར་གོང་དུ་བཤད་མ་ཐག་

པའི་བསྒྲུབ་བྱར་འོས་པ་བསྒྲུབ་བྱར་ཁས་བླངས་པ་དེ་ཡང་ཚད་མ་གང་གིས་ཀྱང་མ་བསལ་བ་ཞིག་

དགོས་ཏེ། ཚད་མས་བསལ་བ་ཕྱོགས་སུ་མི་རུང་བའི་ཕྱིར་རོ། །ཞེས་པའོ།།

གཉིས་པ་ནི། དོན་གང་ཡང་རུང་བ་ཞིག་ཕྱོགས་ཡང་དག་ཏུ་བསྟན་པར་བྱ་བ་མ་ཡིན་ཏེ། 

རྒོལ་བས་བསྒྲུབ་བྱར་ཁས་བླང་བར་འོས་པ་མངོན་སུམ་གྱིས་དོན་རང་མཚན་གཞལ་བའི་སྟོབས་

དང་དངོས་པོ་སྟོབས་ཤུ གས་ཀྱི་རྗེས་སུ་དཔག་པས་ལྐོག་གྱུར་དག་པ་བ་གཞལ་བའི་སྟོབས་དང་

ཡིད་ཆེས་རྗེས་དཔག་གིས་ཤིན་ཏུ་ལྐོག་གྱུར་གཞལ་བའི་སྟོབས་དང་གྲགས་པའི་རྗེས་དཔག་གིས་

འདོད་པ་ཙམ་གྱིས་བཞག་པའི་སྟོབས་གང་གིས་ཀྱང་མ་བསལ་བ་ཞིག་ཕྱོགས་སུ་བསྟན་པར་

བྱ་བ་ཡིན་པའི་ཕྱིར། ཡིད་ཆེས་ཞེས་པའི་ཚིག་གིས་ངག་སྨྲས་ཙམ་ནས་ངག་སྐྱོན་ཅན་ཡིན་པར་

ཡིད་དཔྱོད་ཀྱིས་གོ་བའི་དམ་བཅའ་དེ་འདྲ་ཡང་མ་ཡིན་པ་ཞིག་དགོས་ཏེ། དེ་ཡིན་ན་ཁས་བླང་

གིས་བསལ་བར་འགྱུར་བ་ལྟར་རོ། །རྩ་ཚིག་འདི་ཚད་མ་མདོའ་ིཚིག་སྣ་བསྡུས་པ་ཡིན་ལ། ཚད་

མ་མདོར་ནི། མངོན་སུམ་དོན་དང་རྗེས་དཔག་དང༌། །ཡིད་ཆེས་གྲགས་པས་རང་རྟེན་ལའོ།1།ཞེས་

འབྱུང་བས་མ་བསལ་བ་དོན་གྱིས་འཕངས་ཤིང་གཞི་གང་ལ་མ་བསལ་བ་དགོས་ན། བསྒྲུབ་བྱར་

རང་གི་རྟེན་ཆོས་ཅན་ལ་མ་བསལ་བ་ཞིག་དགོས་སོ་ཞེས་བསྟན་པ་འདིར་མ་སྨོས་ལ། རྣམ་

འགྲེལ་དུ། རང་རྟེན་ལ་མ་བསལ་བ་དགོས་པ་རྒྱས་པར་བཤད་ཀྱང་འདིར་མ་བསྟན་པ་ནི་ཅུང་ཟད་

བསྡུས་པའི་དབང་དུ་བྱས་པའོ། །སྐབས་དེ་དང་གཞན་ཡང་སྐབས་འགའ་རེ་མ་གཏོགས་བསྟན་

བཅོས་འདིར་རྒྱས་པར་གཞན་དོན་གྱི་སྐབས་སུ་བཤད་པ་ནི་རྣམ་འགྲེལ་གྱི་རྩ་ཚིག་གིས་རྒྱས་

པར་འཆད་པའི་དབང་དུ་ཡང་བྱས་པའོ། །ཅུང་ཟད་བསྡུས་པའི་དོན་ནི་རིགས་པ་དཀྱུས་ཀྱི་དོན་རྩ་

ཚིག་ལ་བལྟོས་པའོ།།

གསུམ་པ་ལ་གཉིས། ཚིག་དོན་དང༌། གཞན་དག་འདོད་པའི་མངོན་སུམ་ལ་དོན་སྨོས་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༡༣ ཕྲེང་། ༡༣

པའི་དགོས་པའོ། །དང་པོ་ནི། ཚད་མ་གང་གིས་ཀྱང་བསལ་བ་མ་ཞུགས་པ་ཞིག་ཕྱོགས་ཡང་དག་

ཏུ་བསྟན་པར་བྱ་བ་ཡིན་ཏེ། ཚད་མས་བསལ་བ་ཕྱོགས་ཡང་དག་ཏུ་མི་རུང་བའི་ཕྱིར། དམ་བཅའ་

སྒྲུབ་ངག་ཡང་དག་གི་ཡན་ལག་ཏུ་བསྟན་པར་བྱ་བ་མ་ཡིན་མོད་ཀྱི། གལ་ཏེ་བསྟན་པར་བྱ་བ་ཡིན་

དུ་ཆུག་ན་ཡང་ཚད་མས་བསལ་བ་ལ་སོགས་བསྟན་པར་བྱ་བ་མ་ཡིན་ཏེ། གལ་ཏེ་སྟོན་ན་ཡང་ཚད་

མ་གང་གིས་ཀྱང་མ་བསལ་བའི་རྒོལ་བས་བསྒྲུབ་བྱར་ཁས་བླངས་པ་གཏན་ཚིགས་ཡང་དག་གི་

བྱེད་པ་འཇུག་པའི་ཡུལ་དུ་གྱུར་པ་ལ་བལྟོས་པ་ཞིག་བསྟན་པར་བྱ་བ་ཡིན་པའི་ཕྱིར། ཕྱོགས་ཡང་

དག་ཡིན་ན་ཚད་མ་གང་གིས་ཀྱང་མ་བསལ་བ་ཞིག་དགོས་ཏེ། ཕྱོགས་ཡང་དག་ཡིན་ན་མངོན་

སུམ་གྱིས་གྲུབ་པའི་དོན་དང་དངོས་པོ་སྟོབས་ཤུ གས་ཀྱི་རྗེས་སུ་དཔག་པ་དང་ཡིད་ཆེས་པ་དག་

དང་གྲགས་པས་མ་བསལ་བ་དགོས་པའི་ཕྱིར། ཡིད་ཆེས་ལ་གཉིས་ཚིག་སྨོས་པ་ནི། ལུང་དང་རང་

ཚིག་གཉིས་ཀར་གྱིས་མ་བསལ་བ་དགོས་པར་ཤེས་པའི་ཆེད་ཡིན་ནོ། །དམ་བཅའ་ཡང་དག་ཡིན་

ན་ཡིད་ཆེས་ཀྱི་ཚིག་དང་གྲགས་པ་དང་མི་འགལ་བ་ཞིག་དགོས་པར་སྟོན་པ་ཡིན་གྱི། ཡིད་ཆེས་

ཀྱི་ཚིག་དང་གྲགས་པ་གནོད་བྱེད་དུ་སྟོན་པ་ནི་མ་ཡིན་ཏེ། གཞལ་བྱ་ཤིན་ཏུ་ལྐོག་གྱུར་གྱི་བཟློག་

ཕྱོགས་ཀྱི་དོན་དམ་འཆའ་བ་ལ་ནི། ཡིད་ཆེས་རྗེས་དཔག་གིས་གྲུབ་པའི་དོན་འབའ་ཞིག་གིས་

གནོད་པའི་ཕྱིར་རོ། །དཔེར་ན་རྒོལ་བས་བདེན་ཞེན་གྱིས་གཞལ་བྱའི་དོན་ཅན་གྱི་ཚད་མ་དག་མེད་

དོ་ཞེས་དམ་བཅས་པ་ན། རང་ཚིག་འགལ་བ་ཞུགས་པའི་དམ་བཅའ་སྐྱོན་ཅན་ཡིན་ཀྱང་རང་ཚིག་

འགལ་བ་ཞུགས་པ་དེ་ཉིད་དངོས་སྟོབས་ཀྱི་ཚད་མས་ངེས་པར་བྱེད་པ་ཡིན་གྱི། གཞལ་བྱའི་དོན་

ཅན་གྱི་ཚད་མ་དག་ཡོད་དོ་ཞེས་པའི་ཚིག་གནོད་བྱེད་དུ་ཁས་ལེན་མི་དགོས་པ་བཞིན་ནོ། །དེས་ན་

ཡིད་ཆེས་ཀྱི་སྐབས་འདིར་སེལ་བྱེད་ཚུལ་གསུམ་པའི་རྟགས་ལ་བརྟེན་པའི་ཡིད་ཆེས་རྗེས་དཔག་

ལ་བརྟེན་པ་དང༌། སེལ་བྱེད་དངོས་སྟོབས་ཀྱི་ཚད་མ་ཡིན་ཀྱང་ཚིག་རང་ཉིད་སྨྲས་ཙམ་ནས་ཚིག་

དངོས་ཤུ གས་དང་སྔ་ཕྱི་འགལ་བར་ཡིད་དཔྱོད་ཀྱིས་ངེས་པའི་ངག་སྐྱོན་ཅན་དེ་འདྲ་ཡང་མིན་པ་

ཞིག་དགོས་པར་སྟོན་པ་ཡིན་ནོ། །དེ་ལྟར་འཐད་ལྡན་དུ་ཡང༌། འདིར་ཚད་མ་མ་ཡིན་པ་ཡིད་ཆེས་

པའི་ཚིག་དང་གྲགས་པ་ཡང་གནོད་པར་བྱེད་པར་བརྗོད་ལ། ཞེས་བཤད་དོ།།

གཉིས་པ་ནི། ཉན་ཤེས་དབང་པོའ་ིམངོན་སུམ་མཉན་བྱ་མ་ཡིན་པ་དང་མི་འགལ་ཞིང༌། 

མཉན་བྱ་མ་ཡིན་པའི་རང་བཞིན་ལ་ཞུགས་པའི་ཕྱིར། སྒྲའི་སྟེང་དུ་མཉན་བྱ་མ་ཡིན་པ་ལ་མི་

གནོད་པ་བཞིན་དུ་ཚད་མ་ཐམས་ཅད་དོན་གྱི་སྒོ་ནས་དོན་གཞན་ལ་གནོད་པར་བྱེད་པ་ཡིན་གྱི། 

རང་གི་ངོ་བོས་ནི་མ་ཡིན་པ་མ་ཡིན་ནམ། ཅིའི་ཕྱིར་མངོན་སུམ་གཅིག་པུ་ལ་དོན་ཞེས་སྨོས་ཤེ་

ན། མངོན་སུམ་ལ་དོན་སྨོས་པ་ནི་ཆོས་ཅན། དགོས་པ་ཡོད་དེ། ཟླ་བ་གཉིས་སྣང་ལ་སོགས་པའི་

དབང་པོའ་ིཤེས་པ་ཁ་ཅིག་ལ་མངོན་སུམ་གྱི་སྒྲ་བཤད་དུ་ཡོད་ཀྱང་གཟུང་ཡུལ་གྱི་དོན་ལ་འཁྲུལ་

བའི་ཕྱིན་ཅི་ལོག་ཡིན་པས་སེལ་བྱེད་མ་ཡིན་པར་ཤེས་པའི་ཆེད་ཡིན་པའི་ཕྱིར་དང༌། དེ་སེལ་

བྱེད་ཡིན་པ་དེ་སྤངས་ནས་མངོན་སུམ་ཚད་མའི་ཡུལ་གནོད་བྱེད་དུ་ཡོངས་སུ་གཟུང་བའི་ཆེད་

ཡིན་པའི་ཕྱིར་རོ། །འདི་སྔོན་གྱི་རྣམ་བཤད་བྱེད་པ་ཕལ་ཆེར་གྱིས་སློབ་དཔོན་གྱི་རང་ལུགས་སུ་

མཛད་མོད། སློབ་དཔོན་ཆོས་མཆོག་གིས་སློབ་དཔོན་དབང་ཕྱུག་སྡེའི་འདོད་པ་ཡིན་པས་སློབ་

དཔོན་གྱིས་དེ་སུན་དབྱུང་བའི་ཆེད་དུ་བཀོད་པ་ཡིན་ནོ་ཞེས་གསུང་བ་ལྟར་བདག་གི་བླ་མ་རྣམས་

ཀྱང་བཞེད་པས་དེ་ལྟར་འདོད་པར་བྱའོ། །འོག་ཏུ་དེའི་ཕྱིར་ཡང་དོན་ཞེས་བཤད་པ་ཡིན་ནོ། །ཞེས་

པའི་ཡང་སྒྲ་ནི་མ་དག་པར་གསལ་ཏེ། ཆོས་མཆོག་གི་འགྲེལ་པ་དག་པ་ཁ་ཅིག་ལས་མི་འབྱུང་

ཞིང༌། རྣམ་འགྲེལ་དུ་ཡང་ཡང་གི་དོན་མེད་པའི་ཕྱིར། ཁ་ཅིག་གིས་དོན་སྨོས་པའི་དགོས་པ་སྔ་

མ་མི་འཐད་པར་ཐལ། དགོས་པ་ཕྱི་མ་འདི་ལྟར་འཐད་པའི་ཕྱིར། ཞེས་པ་གཞུང་ཕྱི་མ་འདིའི་དོན་

དུ་བྱས་ནས་ཡང་གི་སྒྲས་སྔ་མ་སྡུད་པར་འདོད་པ་ནི་རང་གིས་རང་ལ་ཅོ་འདྲི་བ་ཡིན་ནོ། །དེ་ལྟར་

ཡང་འཐད་ལྡན་དུ། དེ་ལྟ་ན་ཡང་དེའི་ཕྱིར་ཡང་དོན་སྨོས་པ་ཡིན་ནོ། །ཞེས་དོན་སྨོས་པའི་དགོས་

པ་གཞན་ཉིད་འཆད་པར་འགྱུར་བ་མ་ཡིན་ནམ་ཞེ་ན། བདེན་མོད་ཀྱི་འོན་ཀྱང་གཞན་དག་གིས་

དོན་སྨོས་པའི་དགོས་པ་འདི་ལྟར་བཤད་པ་དེ་ཡང་འཐད་པ་མ་ཡིན་ནོ་ཞེས་བསྟན་པའི་ཕྱིར་འདི་

བཀོད་པ་ཡིན་ཏེ། དཔེར་ན་མེད་པ་ལ་མེད་པ་ཉིད་དོ་ཞེས་ཚུལ་གསུམ་པ་གཞན་དག་གིས་ངེས་

པར་བྱ་བའི་མཚན་ཉིད་ཀྱི་དགོས་པ་ཅན་ཡིན་པར་བཤད་པ་ཉེ་བར་བཀོད་ནས་སུན་ཕྱུང་བ་དེ་

བཞིན་ནོ། །ཞེས་སློབ་དཔོན་དབང་ཕྱུག་སྡེས་ཚུལ་གཉིས་པའི་ངེས་གཟུང་གིས་མི་མཐུན་ཕྱོགས་

ལས་ལྡོག་པ་གྲུབ་ཀྱང་མེད་ལ་མེད་པར་ངེས་པ་ཞེས་ཚུལ་གསུམ་པ་ལོགས་སུ་སྨོས་པའི་དགོས་

པ་ནི་ལྡོག་ཡུལ་ངོས་གཟུང་བའི་སྒོ་ནས་སྔ་མ་དེ་ཉིད་ངེས་པར་བྱ་བའི་ཆེད་དུ་ཡིན་ནོ་ཞེས་ཟེར་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།108

བའི་ཕྱོགས་སྔ་མ་བཀོད་ནས་སུན་ཕྱུང་བ་དང་འདྲ་བར་བཤད་དོ།།

གཉིས་པ་ལ་གཉིས། དྲི་བ་དང༌། ལན་ནོ། །དང་པོ་ནི། ཕྱོགས་ཡང་དག་ཚད་མས་མ་བསལ་

བ་ཞིག་དགོས་ན་ཡང་ཅིའི་ཕྱིར་ཚད་མས་བསལ་བ་ཕྱོགས་མ་ཡིན་གཏན་ཚིགས་ཀྱིས་སྒྲུབ་མི་

ནུས་པའི་ཕྱིར་རོ་ཞེ་ན་ནི། འོ་ན་གཏན་ཚིགས་ཀྱི་སྐྱོན་ཡིན་གྱི་དམ་བཅའི་སྐྱོན་མ་ཡིན་པས་གཏན་

ཚིགས་ཀྱི་མཚན་ཉིད་ཁོ་ནས་བཟློག་པར་བྱ་བ་ཡིན་གྱི་ཕྱོགས་ཀྱི་མཚན་ཉིད་ཀྱིས་བཟློག་པར་

བྱ་བ་མ་ཡིན་ནོ་ཞེ་ན། གཉིས་པ་ལ་གསུམ། རྩ་བ་དང༌། འགྲེལ་པ་དང༌། དོན་བསྡུ་བའོ། །དང་པོ་

ནི། ཚད་མས་བསལ་བ་ཆོས་ཅན། ཕྱོགས་ཡང་དག་མ་ཡིན་ཏེ། གཏན་ཚིགས་ཡང་དག་གི་བྱེད་པ་

འཇུག་པའི་རྟེན་མ་ཡིན་པའི་ཕྱིར། དེར་ཐལ། ཐེ་ཚོམ་གྱི་ཡུལ་དུ་མི་རུང་བའི་ཕྱིར། ཁྱབ་པར་ཐལ། 

གཏན་ཚིགས་ཡང་དག་གི་བྱེད་པ་བསྒྲུབ་བྱ་ལ་དམིགས་པའི་ཐེ་ཚོམ་ཅན་ལ་འཇུག་པར་བརྗོད་

རིགས་པའི་ཕྱིར། འདིས་གཏན་ཚིགས་ཡང་དག་གི་བྱེད་པ་འཇུག་པའི་དུས་བསྒྲུབ་བྱ་ལ་ཐེ་ཚོམ་ཟ་

བའི་དུས་ན་ཡིན་པར་བསྟན་གྱི་གཏན་ཚིགས་ཡང་དག་ཏུ་སོང་བའི་གང་ཟག་དེའི་ངོར་བསྒྲུབ་བྱ་ལ་

ཐེ་ཚོམ་དགོས་པར་སྟོན་པ་ཡིན་ཏེ། དེ་ལྟ་ན་སུ་གང་གི་ངོར་ཡང་གཏན་ཚིགས་ཡང་དག་ཏུ་འགྱུར་བ་

མི་སྲིད་པར་འགྱུར་ཏེ། བསྒྲུབ་བྱ་ལ་ཐེ་ཚོམ་ཡོད་པའི་ངོར་ནི་སྒྲུབ་བྱེད་མ་ངེས་པས་གཏན་ཚིགས་

ཡང་དག་ཏུ་མི་འགྱུར། གཏན་ཚིགས་ཡང་དག་ཏུ་སོང་བའི་ངོར་ནི་ཁྱོད་ལྟར་ན་ཕྱོགས་ཆོས་སུ་སོང་

བས་བསྒྲུབ་བྱ་ལ་དམིགས་པའི་ཐེ་ཚོམ་དགོས་པའི་ཕྱིར། གཉིས་པ་ནི། ཚད་མས་བསལ་བ་ནི་ཆོས་

ཅན། རང་ཉིད་སེལ་བྱེད་ཀྱི་ཚད་མ་དེའི་བཟློག་ཕྱོགས་ཟླ་བོའ་ིཚད་མའི་བྱེད་པ་འཇུག་པའི་རྟེན་མ་

ཡིན་ཏེ། ཁྱོད་ཚད་མ་དག་གིས་བཟློག་པ་ཡིན་པའི་ཕྱིར། དེར་ཐལ། ཁྱོད་རང་ལས་བཟློག་པ་ལ་ཚད་

མ་ཞུགས་པའི་ཕྱིར་རོ། །སྔ་མ་ལ་ཁྱབ་པ་ཡོད་པར་ཐལ། སྒྲ་མི་རྟག་པ་དང་རྟག་པ་དངོས་སུ་འགལ་བ་

དག་ནི་སྒྲ་མི་རྟག་པ་ཚད་མས་གྲུབ་ན་ཅིག་ཤོས་ལ་ཡང་དག་པའི་ཤེས་པ་འཇུག་པར་མི་འཐད་པའི་

ཕྱིར་རོ། །ཚད་མས་བསལ་བ་ལ་ནི་ཆོས་ཅན། དེ་ཕྱོགས་ཡང་དག་མ་ཡིན་པ་ཉིད་དེ་ཡུལ་ཅན་གཏན་

ཚིགས་ཡང་དག་གི་བྱེད་པ་འཇུག་པ་མི་སྲིད་པའི་ཕྱིར། བཟློག་ཁྱབ་ཡོད་པར་ཐལ། གཏན་ཚིགས་

ཡང་དག་གི་བྱེད་པ་འཇུག་པའི་ཡུལ་རབ་ཏུ་བསྟན་པའི་ཕྱིར་རམ་ཡུལ་ཡིན་པའི་སྒོ་ནས་ཕྱོགས་

ཡང་དག་ཏུ་བརྗོད་པ་ཡིན་པའི་ཕྱིར།

གསུམ་པ་ནི། ཚད་མས་བསལ་བ་ཕྱོགས་ཡང་དག་ཏུ་མི་རུང་བར་ཐལ། ཐེ་ཚོམ་གྱི་

ཡུལ་དུ་གྱུར་པའི་བསྒྲུབ་བྱ་ནི་གཏན་ཚིགས་ཀྱི་བྱེད་པ་འཇུག་པའི་ཡུལ་ཡིན་པའི་ཕྱིར། དེར་

ཐལ། དེ་ལྟར་གོང་དུ་བསྒྲུབས་པ་དེའི་ཕྱིར། མངོན་སུམ་དོན་དང་རྗེས་དཔག་དང༌། །ཡིད་ཆེས་

གྲགས་པས་མ་གྲུབ་པ། །གཏན་ཚིགས་ཐེ་ཚོམ་ལ་བརྗོད་ཕྱིར། །གྲུབ་པ་གཏན་ཚིགས་རྟེན་མ་

ཡིན། །རྗེས་སུ་དཔག་པའི་དབྱེ་བ་ཡིས། །གྲུབ་པ་དེ་ནི་རྣམ་བཞིར་བཤད།1།ཅེས་པ་ཡང་2དོན་གྱིས་

འཐོབ་པ་ཡིན་ནོ།།

གསུམ་པ་ལ་གཉིས། བསལ་བྱ་ལ་ཚད་མས་གནོད་པའི་དབྱེ་བ་དངོས་དང༌། རྗེས་དཔག་

གཉིས་ཀྱི་རྟེན་བྱེ་བྲག་ཏུ་བཤད་པའོ། །དང་པོ་ལ་གཉིས། རྩ་བ་དང༌། འགྲེལ་པའོ། །དང་པོ་ནི། གཞི་

གང་ལ་འགལ་ཟླ་ཚད་མས་བསྒྲུབས་པའི་སྒོ་ནས་ཅིག་ཤོས་སེལ་བར་བྱེད་དགོས་ལ། སེལ་བྱེད་

གཉིས་སུ་མ་ངེས་ན་ཚད་མ་གཉིས་ཀྱི་གྲངས་ངེས་ཉམས་ལ། གཉིས་སུ་ངེས་ན་བསལ་བྱ་བསལ་

བ་བཞིར་ཡོད་པ་ཉམས་སོ་ཞེ་ན། བསྡུས་ན་གཉིས་སུ་འདུས་ཀྱང་དབྱེ་ན་བཞིར་འགྱུར་བ་མི་འགལ་

ལོ། །གནོད་པ་ཞེས་པ་གནོད་བྱེད་ཀྱིས་གནོད་བྱ་བཀག་པ་བྱ་བའི་ངོ་བོར་གྱུར་པ་ཡིན་ལ། དེ་ཡང་

འདིས་གནོད་པ་བྱེད་པ་དང་འདི་ལ་གནོད་པ་ལས་སུ་གྱུར་པ་གཉིས་ལ་འཇུག་ཀྱང་འདིར་གནོད་

བྱ་ཚད་མའི་བསལ་བ་ལ་བཞིར་དབྱེ་བ་མ་ཡིན་ཏེ། དེ་ཤེས་བྱ་ལ་མེད་པས་དེ་ལ་བཞིར་མེད་པའི་

ཕྱིར་རོ། །དེས་ན་བྱེད་པ་དང་བྱ་བ་ལ་བཞིར་དབྱེ་བ་ཡིན་ལ། དེ་འགྲུབ་པ་ཡང་དགག་བྱ་མི་འདྲ་བ་

བཞིའི་སྤྱི་རྟོག་པ་ལ་ལེགས་པར་ཤར་བ་ལ་བལྟོས་དགོས་ཏེ། དགག་བྱའི་སྤྱི་ལེགས་པར་མ་ཤར་ན་

བཀག་པ་ཚད་མས་མི་ངེས་པའི་ཕྱིར་རོ། །འ་ོན་བསལ་བ་ཕྱོགས་ཡང་དག་མ་ཡིན་པར་སྒྲུབ་པའི་ཚེ་

ཡང་དགག་བྱ་སེལ་བར་བྱེད་པ་བྱེད་པའི་ངོ་བོ་དང༌། དགག་བྱ་བསལ་བ་བྱ་བའི་ངོ་བོ་འབའ་ཞིག་

ལ་བསྒྲུབས་པར་འགྱུར་རོ་ཞེ་ན། དེ་གཉིས་ཕྱོགས་ཡང་དག་མ་ཡིན་པར་བསྒྲུབས་པ་ལ་ཤེས་འདོད་

མེད་པའི་ཕྱིར་རོ། །གནོད་པ་ཞེས་པ་ཡང་གནོད་བྱ་ལ་ཚིག་གི་བརྗོད་ཚུལ་མི་འདྲ་བ་བཞིར་ནི་འདོད་

པ་ཁོ་ནའོ། །དེས་ན་ཚད་མའི་གནོད་བྱ་ལ་ཚད་མས་གནོད་པ་དེ་ནི་ཆོས་ཅན། རྣམ་པ་བཞིར་བཤད་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༩༢ ཕྲེང་། ༡༥

2  ཞོལ། ཤོག ༧༨ བ ༤ ཅེས་པའང་དོན་གྱིས་

དུ་རུང་སྟེ། མངོན་སུམ་ཚད་མ་དང༌། རྗེས་སུ་དཔག་པའི་ཚད་མ་ལ་གསུམ་དུ་དབྱེ་བ་ཡིས་དེ་ལྟར་

དབྱེར་རུང་བའི་ཕྱིར།

གཉིས་པ་ནི། ཚད་མའི་དགག་བྱ་ལ་ཕྱོགས་ཀྱི་གནོད་པ་དེ་ཆོས་ཅན། རྣམ་པ་བཞིར་

བསྟན་ཏེ། མངོན་སུམ་ཚད་མ་དང༌། རྗེས་སུ་དཔག་པའི་ཚད་མ་ལ་རྣམ་པ་གསུམ་དུ་ཕྱེ་བས་ན་

རྣམ་པ་བཞིར་ཡོད་པའི་ཕྱིར། རྗེས་དཔག་གསུམ་དུ་འབྱེད་པ་དེའི་རྟེན་གཏན་ཚིགས་ཀྱི་དབྱེ་བ་

ལ་རག་ལས་ན། གསུམ་པོ་དེ་བསྒྲུབ་བྱའི་སྒོ་ནས་སམ་སྒྲུབ་བྱེད་ཀྱི་སྒོ་ནས་ཡིན་ཞེ་ན། སྔ་མ་ལྟར་

ཡིན་གྱི། ཕྱི་མ་ལྟར་མ་ཡིན་ཏེ། དེ་ཡིན་ན་གཏན་ཚིགས་ཡང་དག་ཀུན་དངོས་པོ་སྟོབས་ཤུ གས་ཀྱི་

རྟགས་སུ་འགྱུར་དགོས་ཏེ། དེ་དག་མཐར་དངོས་པོ་སྟོབས་ཤུ གས་ཀྱི་ཚད་མས་ཚུལ་རྣམས་གྲུབ་

པ་ལ་བལྟོས་དགོས་པའི་ཕྱིར་རོ། །གྲགས་པའི་རྟགས་ཀྱི་ཚུལ་གྲགས་པའི་རྗེས་དཔག་གིས་གྲུབ་

དགོས་ན། ཚུལ་སྒྲུབ་བྱེད་ཀྱི་རྗེས་དཔག་དེའི་རྟེན་གཏན་ཚིགས་ཀྱི་ཚུལ་རྣམས་ཀྱང་གྲགས་པའི་

རྗེས་དཔག་གིས་གྲུབ་དགོས་པས་འཁོར་བ་མ་སྟོངས་བར་དུ་གྲགས་པའི་རྟགས་ཀྱི་བསྒྲུབ་བྱ་མི་

རྟོགས་པར་འགྱུར་རོ། །འོ་ན་དངོས་པོ་སྟོབས་ཤུ གས་ཀྱི་རྟགས་ཀྱི་ཚུལ་དངོས་པོ་སྟོབས་ཤུ གས་

ཀྱི་ཚད་མས་ངེས་དགོས་ན་ཡང་ཐུག་པ་མེད་པའི་ཉེས་པ་མཚུངས་སོ་ཞེ་ན། ཚུལ་སྒྲུབ་བྱེད་རྗེས་

དཔག་འབའ་ཞིག་གིས་སྒྲུབ་དགོས་ན་བདེན་ཡང་མཐར་མངོན་སུམ་ཚད་མ་ལ་ཐུག་པས་སྐྱོན་མེད་

དོ། །འོ་ན་གྲགས་པའི་གཏན་ཚིགས་ཀྱི་ཚུལ་ཡང་སྒྲུབ་བྱེད་མངོན་སུམ་ཚད་མ་ལ་ཐུག་པས་སོ་ཞེ་

ན། བདེན་མོད་ཀྱི་སྒྲུབ་བྱེད་ཀྱི་སྒོ་ནས་ཡིད་ཆེས་དང་གྲགས་པ་དང་དངོས་པོ་སྟོབས་ཤུ གས་ཀྱི་

གཏན་ཚིགས་གསུམ་གྱི་རིགས་སོ་སོར་མི་འབྱེད་པར་གྲུབ་པ་ཁོ་ནའོ། །དེས་ན་གྲགས་པ་དང་

ཡིད་ཆེས་ཀྱི་གཏན་ཚིགས་ལ་ཡང་ཕྱོགས་ཆོས་དང་ཁྱབ་པ་དངོས་པོ་སྟོབས་ཤུ གས་ཀྱི་ཚད་མས་

གྲུབ་པ་ཡོད་པར་ཤེས་པར་བྱོས་ཤིག །དེའི་ཕྱིར་བསྒྲུབ་བྱའི་སྒོ་ནས་གསུམ་དུ་དབྱེ་སྟེ། ཤིན་

ཏུ་ལྐོག་ཏུ་གྱུར་པ་དང་ལྐོག་གྱུར་ཙམ་ལ་ཡང་འདོད་པ་ཙམ་གྱི་རྗེས་སུ་བྱེད་པ་དང༌། མི་བྱེད་པ་

གཉིས་སུ་ཡོད་པར་ཤེས་པར་བྱའོ།།

གཉིས་པ་ལ་གཉིས། སྤྱིའི་དོན་དང༌། ཡན་ལག་གི་དོན་ནོ། །དང་པོ་ལ་ཁས་བླངས་འབྲས་

རྟགས་ཀྱི་རྣམ་གཞག་དང༌། གྲགས་པའི་གཏན་ཚིགས་ཀྱི་རྣམ་གཞག་མདོ་ཙམ་བརྗོད་པའོ། །དང་

པོ་ལ་ཁས་བླངས་འབྲས་རྟགས་ཀྱི་དབྱེ་བ་དང༌། ཡིད་ཆེས་ཀྱི་རྟགས་འདིར་སྨོས་པའི་དགོས་པ་

དང༌། གཞན་གྱི་ལོག་པར་རྟོག་པ་བསལ་བའོ། །དང་པོ་ནི། རྒོལ་བ་ཡང་དག་གམ་ལྟར་སྣང་གང་

ཡིན་ཀྱང་རུང་སྟེ། རང་གི་ཞེ་འདོད་ཀྱི་དོན་དེ་གཞན་ལ་བསྟན་པར་འདོད་ནས་བདེན་ཞེན་གྱིས་

ཚིག་སྨྲས་པ་ན་ཁོ་བོས་དོན་འདི་ཇི་ལྟ་བ་བཞིན་དུ་ཚད་མས་རྟོགས་པས་ཀུན་ནས་བསླངས་ནས་

སྨྲས་པ་ཡིན་པས་ཁོ་བོའ་ིཚིག་འདི་དོན་ལ་འབྲེལ་ཞིང་མི་སླུ་བའི་ཚིག་ཚད་མ་ཡིན་པར་ཁས་ལེན་

པ་ཡིན་ལ། དེ་ལྟར་སྨྲས་པ་ན་ཕྱི་རྒོལ་ཁ་ཅིག་ནི་ཚིག་སྨྲས་པའི་རྟགས་ལ་བརྟེན་ནས་དོན་དེ་འདི་

ཁོ་ན་ཡིན་ནོ་སྙམ་དུ་ངེས་པ་སྐྱེ་བར་འགྱུར་ལ་རྒོལ་བ་རྟོག་ལྡན་མཁས་པའི་ཚིག་ཡིན་ན་ཞེན་པའི་

བརྗོད་བྱ་ལ་འབྲེལ་ཞིང་མི་སླུ་བའི་ཚིག་ཚད་མར་འགྱུར་མོད་ཀྱི། ཚིག་དེ་བརྗོད་བྱའི་དོན་དཔོག་

པའི་གཏན་ཚིགས་ཡང་དག་ཏུ་འདོད་པ་དང༌། དེ་རྟགས་སུ་བཀོད་པ་ལ་བལྟོས་པ་ནི་མ་ཡིན་

ནོ། །རྒོལ་བས་ཚིག་དེ་བརྗོད་བྱའི་དོན་ལ་མི་འཁྲུལ་བར་ཁས་བླངས་ཤིང་ཕྱི་རྒོལ་གྱིས་ཀྱང་ཚིག་

དེ་ལ་བརྟེན་ནས་བརྗོད་བྱའི་དོན་དེ་ཁོང་དུ་ཆུད་པར་རློམ་པ་ལ་དགོངས་ནས། འཐད་ལྡན་དུ། དེ་

འདྲ་བ་ཡང་སྨྲ་བ་པོའ་ིང་རྒྱལ་གྱི་རྗེས་སུ་དཔག་པའི་ཚད་མ་ཡིན་ནོ།1།ཞེས་གསུངས་པ་ཡིན་གྱི། 

དེ་ཡིད་ཆེས་ཀྱི་རྟགས་ཀུན་ལ་སྦྱོར་བ་ནི་ལོག་པར་རྟོག་པ་ཆེན་པོ་ཡིན་ནོ། །དེ་འདྲ་བའི་ཡིད་ཆེས་

པའི་གཏན་ཚིགས་ལྟར་སྣང་བ་ཞེན་ངོ་ལ་བལྟོས་ནས་ཡང་དག་ཏུ་སྣང་བ་ཡང་ཁས་བླངས་འབྲས་

རྟགས་སུ་སྐབས་འདིར་བསྟན་ཏོ། །དེ་ཡང་སྔར་རྒོལ་རྟོག་ལྡན་མཁས་པས་ཕྱི་རྒོལ་རྟོག་ལྡན་

ལྐོག་གྱུར་གྱི་དོན་རྣམས་སྒྲུབ་བྱེད་ཚུལ་གསུམ་ཚད་མས་ངེས་པར་བྱས་པའི་སྒོ་ནས་བཀྲིར་རུང་

བ་དེ་ལ་མ་སླབ་2པའི་སྔ་རོལ་ཏུ་རྒོལ་བ་རྟོག་ལྡན་མཁས་པས་གདུལ་བྱ་རྣམས་ལ་ཆོས་བསྟན་པ་

ན་དོན་དེ་དག་ཁོང་དུ་ཆུད་པའི་ཡིད་དཔྱོད་ཙམ་ཞིག་སྐྱེད་པར་བྱེད་པའི་གཞན་དོན་སྒྲུབ་ཚུལ་ཡང་

སྐབས་འདིར་ཞར་བྱུང་གི་ཚུལ་དུ་སྟོན་པ་མཛད་བཞེད་པ་ཡིན་ནོ། །རྒོལ་བ་རྟོག་པ་དང་མི་ལྡན་

པས་སྨྲས་པའི་ཚིག་ཞེན་པའི་བརྗོད་བྱ་ལ་མི་འཁྲུལ་བའི་ངེས་པ་མེད་ཀྱང་སྨྲ་བ་པོས་ནི་མི་འཁྲུལ་

པར་ཞེན་པར་བྱེད་པ་ཡིན་ནོ། །གཞལ་བྱ་ཤིན་ཏུ་ལྐོག་གྱུར་སྒྲུབ་བྱེད་ཀྱི་གཏན་ཚིགས་ཡང་དག་

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༡༤ ཕྲེང་། ༡༩

2  ཞོལ། ཤོག ༨༠ ན ༦ དེ་ལ་མ་སླེབ་པའི་

ཚུལ་གསུམ་ཚད་མས་ངེས་པར་བྱར་ཡོད་པ་ཡང་འདིར་སྟོན་པར་བྱེད་པ་ཡིན་ཏེ། ཕྱོགས་ཡང་

དག་ཡིན་ན་ཡིད་ཆེས་ཀྱིས་མ་བསལ་བ་དགོས་པའི་གཙོ་བོའ་ིདོན་ནི་འདི་ཉིད་དོ།།

གཉིས་པ་ནི། ཡིད་ཆེས་པའི་གཏན་ཚིགས་ཡང་དག་སྐབས་འདིར་བཤད་པ་ནི། ཕྱོགས་

ཡང་དག་ཡིན་ན་ཚད་མ་གང་གིས་ཀྱང་མ་བསལ་བ་ཞིག་དགོས་པར་བསྟན་བཞེད་པས་སེལ་བྱེད་

ཀྱི་དབྱེ་བ་ཤེས་པའི་ཡན་ལག་དང༌། ཚད་མ་བཞིས་བསལ་བྱ་སེལ་ཚུལ་རྒྱས་པར་ཤེས་པའི་ཡན་

ལག་ཏུ་སྨོས་པ་ཡིན་གྱི། རྟགས་ཡང་དག་གི་མཚན་ཉིད་ཚུལ་གསུམ་གཏན་ལ་འབེབས་པ་དང༌། 

མཚན་གཞིའི་དབྱེ་བ་ངེས་པར་བྱེད་པ་དང༌། མཚན་གཞི་ལ་མཚན་ཉིད་ངེས་བྱེད་ཀྱི་ཚད་མ་རྒྱས་

པར་གཏན་ལ་འབེབས་པ་ནི། རང་དོན་ལེའུའི་སྐབས་སུ་བབས་པས་ཡིད་ཆེས་དང་གྲགས་པའི་

རྟགས་ཡང་དག་གི་མཚན་གཞི་ཇི་ལྟར་གཏན་ལ་ཕབ་པ་ནི་སྐབས་དེར་བལྟ་བར་བྱའོ། །དེ་གཉིས་

ལ་རྟགས་ཡང་དག་ཡོད་ན་རང་དོན་གྱི་སྐབས་སུ་བསྟན་དགོས་སམ་མི་དགོས་སྙམ་པའི་ཐེ་ཚོམ་

ཙམ་ཡང་མི་འཇུག་པ་ནི་རིགས་པ་སྤྱིའི་རྣམ་གཞག་མ་ཆགས་པའོ།།

གསུམ་པ་ནི། བདག་ཉིད་ཆེན་པོའ་ིརིགས་པའི་རྗེས་སུ་འབྲངས་ནས་མངོན་པར་མཐོ་བ་

དང་ངེས་པར་ལེགས་པ་རིགས་པས་བསྒྲུབ་པའི་ཚུལ་ཕྱིན་ཅི་མ་ལོག་པ་མི་ཤེས་ཤིང་སྐབས་འདིའི་

གཞུང་རྣམས་ཀྱི་དོན་ལེགས་པར་མ་རྟོགས་པས་ཡིད་ཆེས་ཀྱི་གཏན་ཚིགས་ཡང་དག་ཡོད་ན་ལུང་

རྣམ་དག་ཡིན་ཕྱིན་ཆད་རང་གི་བསྟན་བྱའི་དོན་སྒྲུབ་བྱེད་དང་བཟློག་ཕྱོགས་ལ་གནོད་བྱེད་དུ་ཁས་

ལེན་པ་འོས་མེད་དུ་བྱས་ནས་ཁ་ཅིག་ལུང་རྣམ་དག་དེ་ལས་རང་གི་བརྗོད་བྱའི་དོན་རྟོགས་པའི་

ཚད་མ་དང༌། ལུང་གཏན་ཚིགས་ཡང་དག་ཏུ་འདོད་དེ། དེ་ཡང་གཏན་ཚིགས་འགོད་པའི་ཚེ་ནི་སྦྱིན་

པ་བཏང་བ་ལས་ལོངས་སྤྱོད་འབྱུང་སྟེ། དེ་འབྱུང་བར་ལུང་རྣམ་དག་ལས་གསུངས་པའི་ཕྱིར་ཞེས་

བཅོམ་ལྡན་འདས་ཀྱི་གསུང་ལ་སྒྲ་ཇི་བཞིན་པ་མ་ཡིན་པ་མེད་པར་འདོད་དགོས་པའི་རྟགས་འགོད་

པར་བྱེད་ལ། ཁ་ཅིག་ལུང་རྣམ་དག་ལས་དོན་མཐུན་དུ་གསུངས་པའི་ཕྱིར་ཞེས་བསྒྲུབ་བྱ་དེ་ཉིད་

སྒྲུབ་བྱེད་དུ་འགོད་པར་བྱེད་དོ།།

གཞན་དག་ནི། དཔྱད་པ་གསུམ་གྱིས་དག་པའི་ལུང་ཚད་མར་འཇོག་པ་ཡང་ཁས་བླངས་

ཙམ་གྱིས་འཇོག་པ་ཡིན་ལ། དེ་ནི་རང་ཚིག་ལ་ཡང་མཚུངས་པས་ལུང་གནོད་བྱེད་དུ་འགྱུར་བའི་

སྐབས་མི་སྲིད་ཅིང་གནོད་བྱེད་དུ་བཤད་པ་རྣམས་ཀྱང་ལུང་གནོད་བྱེད་མ་ཡིན་མོད། གནོད་བྱེད་

ཡིན་ན་ཡང་ཤིན་ཏུ་ལྐོག་གྱུར་གྱི་སྐབས་སུ་ཁས་བླང་བར་བྱའོ་ཞེས་བརྟག་པ་མཐའ་གཟུང་གི་ཚུལ་

དུ་མཛད་པ་ཡིན་ནོ། །ཤིན་ཏུ་ལྐོག་གྱུར་སྟོན་པའི་ལུང་རང་གི་བརྗོད་བྱ་དང་འབྲེལ་བ་ངེས་བྱེད་ཀྱི་

ཚད་མ་ཡིད་ཆེས་ཀྱི་རྟགས་ལས་གཞན་མེད་པའི་ཕྱིར་དང༌། ཡིད་ཆེས་ཀྱི་གཏན་ཚིགས་ཡང་དག་

ཡོད་ན་ཡང་སྔར་གཞན་དག་ཟེར་བ་ལྟར་རྟགས་འགོད་དགོས་ལ་དེ་འདྲ་རྟགས་ཡང་དག་ཏུ་འདོད་པ་

བླུན་པོ་མིན་པ་སུ་ཡང་མེད་དོ། །དེས་ན་ལུང་ཡང་དག་དང་ལྟར་སྣང་གང་ཡིན་ཡང་རང་གི་བརྗོད་

བྱའི་བཟློག་ཕྱོགས་ལ་གེགས་བྱེད་ཙམ་ཡིན་ནོ་ཞེས་ཟེར་རོ། །ཡིད་ཆེས་པའི་ཚད་མ་ཡོད་པར་

འདོད་ཀྱང་སྒྲུབ་པ་འགོད་ཚུལ་མི་མཁས་པ་དེ་དག་ནི་དགག་པར་སླ་བས་རེ་ཤིག་བཞག་གོ །གང་

དག་ཡིད་ཆེས་ཀྱི་ཚད་མ་མེད་པར་འདོད་པ་དེ་དག་ལ་འདི་འདྲི་བར་བྱ་སྟེ། བཅོམ་ལྡན་འདས་ཀྱིས་

ཤིན་ཏུ་ལྐོག་གྱུར་གྱི་དོན་འགོ་རླུང་གི་དཀྱིལ་འཁོར་ནས་རི་རབ་ཀྱི་བར་གྱི་གནས་པའི་རིམ་པ་དང༌། 

ཚད་ལ་སོགས་པ་གསུངས་པ་དང༌། འདོད་ལྷ་རིགས་དྲུག་དང་སུམ་ཅུ་རྩ་གསུམ་ཡན་ཆད་ཀྱི་འདོད་

པའི་ལྷ་དང་དེའི་གནས་ཀྱི་ཚད་དང་མིའི་འཇིག་རྟེན་ན་ཡང་བྱང་གི་སྒྲ་མི་སྙན་ལ་སོགས་པའི་གླིང་གི་

ཚད་གསུངས་པ་དང༌། དེ་བཞིན་དུ་གཟུགས་ཁམས་གནས་རིགས་བཅུ་དྲུག་གམ། བཅུ་བདུན་དང༌། 

དེར་གནས་པའི་ལྷའི་ལུས་ཀྱི་ཚད་དང་གཟུགས་མེད་ཁམས་པའི་ཚེའི་ཚད་ལ་སོགས་པ་གསུངས་

པ་དེ་དག་ཚད་མས་མ་དམིགས་ཀྱང་ཡོད་དོ་ཞེས་སྨྲ་བར་བྱེད་པ་ཡིན་ནམ། འོན་ཏེ་རང་ཉིད་དུ་མ་

ཟད་སུ་གང་གིས་ཀྱང་དེ་དག་ཡོད་མེད་ཐེ་ཚོམ་ཟ་བར་རིགས་སོ་ཞེས་ཁས་ལེན་པར་བྱེད་པ་ཡིན་

ནམ། ཅིས་ཏེ་དེ་དག་ཡོད་པར་གསུངས་པ་ནི་གདུལ་བྱ་རེ་ཤིག་དྲང་བའི་དོན་ཙམ་དུ་གསུངས་པ་

ཡིན་གྱི། དོན་དངོས་པོ་ལ་དེ་དག་མེད་པ་ཡིན་ནོ་ཞེས་ཁས་ལེན་པར་བྱེད། 

དང་པོ་ལྟར་ན། རང་ཉིད་ཤིན་ཏུ་བླུན་པར་སྟོན་པ་ཡིན་ཏེ། ཁོ་བོས་སྨྲས་པ་ཐམས་ཅད་

རྫུན་འབའ་ཞིག་ཡིན་གྱི་རྒྱུ་མཚན་ཡང་དག་ཅི་ཡང་མེད་དོ་ཞེས་ཁས་ལེན་དགོས་པའི་ཕྱིར་ཏེ། 

རྟོག་ལྡན་མཁས་པ་དག་ནི་ཡོད་པར་ཁས་ལེན་ན་རང་གི་ཚད་མས་དམིགས་ནས་ཁས་ལེན་པ་

ཡིན་ལ་མེད་དོ་ཞེས་ཁས་ལེན་པར་བྱེད་ན་ཡང་དམིགས་བྱེད་ཀྱི་ཚད་མ་བཀག་པའི་སྒོ་ནས་

ཁས་ལེན་པར་བྱེད་དེ། རྣམ་འགྲེལ་ལས། ཚད་མས་གྲུབ་པར་སྨྲ་རྣམས་ཀྱི། །དོན་གྱིས་བཟློག་

པ་ཉིད་ལས་ཡིན།1།ཞེས་གསུངས་པ་ལྟར་རོ། །ཚད་མས་མ་དམིགས་བཞིན་དུ་ཡོད་ཅེས་ཁས་

ལེན་པར་རིགས་ན་ཚད་མས་དམིགས་པ་ཡོད་པའི་འཇོག་བྱེད་ཡིན་པ་ལ་སྐུར་པ་འདེབས་དགོས་

པར་འགྱུར་ཏེ། མཚན་ཉིད་ཁས་མ་བླངས་པར་མཚོན་བྱ་དམ་འཆའ་བར་རིགས་པའི་ཕྱིར། དེ་ལྟ་

ན་མཐར་ཀུན་ནས་ཉོན་མོངས་དང་རྣམ་བྱང་གི་ཆོས་ཐམས་ཅད་ལ་སྐུར་བ་འདེབས་དགོས་པར་

འགྱུར་རོ། །རང་གི་ཚད་མས་མ་དམིགས་ཀྱང་ཡོད་ཅེས་དམ་འཆའ་བར་རིགས་ན་མི་སྣང་བ་མ་

དམིགས་པའི་གཏན་ཚིགས་ལ་སྐུར་བ་བཏབ་པས། གཏན་ཚིགས་ཡང་དག་མཐའ་དག་ལ་སྐུར་

བ་འདེབས་དགོས་པའི་ཕྱིར། ཚད་མ་མངོན་སུམ་གཅིག་པུར་ཟད་དོ་ཞེས་རྒྱང་པན་གྱི་གཞུང་

གཙུགས་པར་འགྱུར་རོ།།

དེས་ན་རང་ཉིད་མཁས་པར་རློམ་པ་དག་དོན་གང་དང་གང་ཡོད་དོ་ཞེའམ་མེད་དོ་ཞེས་

དམ་འཆའ་བར་བྱེད་པ་ན་རང་རྒྱུད་ལ་དེ་དག་ཡོད་པར་རྟོགས་པའི་ཚད་མ་སོགས་འདུག་མི་

འདུག་ལེགས་པར་རྟོགས་ལ་སྨྲོས་ཤིག །བརྟག་པ་གཉིས་པ་ལྟར་ན་དགེ་བ་དང་མི་དགེ་བའི་ལས་

བྱས་པ་ལས་འབྲས་བུ་བདེ་བ་དང་སྡུག་བསྔལ་འབྱུང་མི་འབྱུང་ཐེ་ཚོམ་ཟ་བར་རིགས་ཤིང་ལས་

འབྲས་ཕྱིན་ཅི་མ་ལོག་པར་ཚད་མས་ངེས་ཤིང་ཡིད་ཆེས་པའི་འཇིག་རྟེན་པའི་ཡང་དག་པའི་ལྟ་བ་

ཁྱོད་ལྟར་ན་བསྐྱེད་པའི་ཐབས་མེད་པའི་ཕྱིར། ཡོད་པ་པ་ནི་བདེ་འགྲོར་འགྲོ། །མེད་པ་པ་ནི་ངན་

འགྲོར་འགྲོ།2།ཞེས་གསུངས་པ་ལྟར་རྒུད་པ་འབའ་ཞིག་ཏུ་འགྱུར་གྱི་མངོན་པར་མཐོ་བ་ནི་མ་ཡིན་

ནོ། །སློབ་དཔོན་བདག་ཉིད་ཆེན་པོས་ནི། རྣམ་འགྲེལ་དུ། གཙོ་བོའ་ིདོན་ལ་མི་སླུའི་ཕྱིར། །གཞན་

ལ་རྗེས་སུ་དཔག་པ་ཉིད།3།ཅེས་བདེན་བཞི་དངོས་སྟོབས་ཀྱི་རིགས་པས་གྲུབ་པའི་རྗེས་སུ་ཤིན་

ཏུ་ལྐོག་གྱུར་གྱི་དོན་ཚད་མས་རྟོགས་པར་བྱ་བར་གསུངས་ཀྱི། ཤིན་ཏུ་ལྐོག་གྱུར་ལ་སྒྲུབ་བྱེད་ཅི་

ཡང་མེད་པས་ཡོད་མེད་ཐེ་ཚོམ་ཟ་བར་རིགས་སོ་ཞེས་ནི་མ་གསུངས་སོ། །དེས་ན་བདག་ལེགས་

སུ་འདོད་པ་རྣམས་ཀྱིས་ལས་འབྲས་ལ་ཚད་མའི་ངེས་པ་རྙེད་པར་བྱས་ཏེ། འདོར་ལེན་ཚུལ་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༣༣ ཕྲེང་། ༡༧

2  བསྟན་འགྱུར། དཔེ་བསྡུར་མ། དེབ། ༩༦ ཤོག ༢༩༣ ཕྲེང་། ༡༢

3  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༨༩ ཕྲེང་། ༣

བཞིན་དུ་བྱས་ནས་ཐར་པ་དང་ཐམས་ཅད་མཁྱེན་པ་སྒྲུབ་པའི་ལུས་རྟེན་ཁྱད་པར་ཅན་གཞི་ཚུགས་ 

པ་ལ་འབད་པར་བྱའོ།།

བརྟག་པ་གསུམ་པ་ལྟར་ན་ནི། རྣར་མི་འོང་བའི་ཚིག་སྟེ། གསུང་རབ་ཀྱི་དགོངས་པ་

འགྲེལ་བར་བྱེད་པའི་ཤིང་རྟ་ཆེན་པོ་རྣམས་ཀྱིས་ནི་རྒྱང་པན་གྱི་འདོད་པ་སུན་འབྱིན་པར་བྱེད་

པའི་རིགས་པའི་ཚོགས་དུ་མ་ལ་འབད་པར་མཛད་ལ། ཁྱོད་ནི་རྒྱང་པན་གྱི་གཞུང་བཙུགས་ནས་

ཕྱི་མའི་མངོན་མཐོ་མཐའ་དག་ལ་སྐུར་བར་བྱེད་པའི་ཕྱིར་རོ། །སྦྱིན་སོགས་དཀར་པོའ་ིཆོས་སྤྱད་

པ་ལས་བདེ་བ་ཅུང་ཟད་ཀྱང་མི་འབྱུང་བར་ཁས་ལེན་པས་སྐྱེ་བ་སྔ་ཕྱི་མཐའ་དག་ལ་སྐུར་བ་བཏབ་

པར་འགྱུར་རོ། །ཐེ་ཚོམ་ཟ་བར་འདོད་ན་ཡང་སངས་རྒྱས་པས་སྦྱིན་སོགས་དཀར་ཆོས་སྤྱད་པ་

ལས་བདེ་བ་འབྱུང་བར་དམ་བཅས་པ་དང། རྒྱང་པན་གྱིས་མི་འབྱུང་བར་དམ་བཅས་པ་གཉིས་

སྔར་རྒྱབ་རྟེན་ཚད་མ་ཡོད་མེད་ཀྱི་ཁྱད་པར་ཅུང་ཟད་ཀྱང་མེད་པའི་ཕྱིར། དེ་གཉིས་ལ་དམ་བཅའ་

བཟང་ངན་མེད་པར་ཁས་ལེན་པ་ཁྱོད་ཐུབ་པའི་བསྟན་པ་ལ་ཞུགས་ནས་ཅི་ཞིག་སྒྲུབ་པར་འདོད་པ་

ཡིན། ཡང་ཤིན་ཏུ་ལྐོག་གྱུར་གྱི་དོན་དག་ཡོད་མེད་ཐེ་ཚོམ་ཟ་ན་ཚད་མས་དམིགས་མ་དམིགས་ཐེ་

ཚོམ་ཟ་དགོས་ལ། དེ་ལྟ་ན་ཀུན་མཁྱེན་གྱིས་གཟིགས་མ་གཟིགས་ཀྱང་ཐེ་ཚོམ་ཟ་བར་ཁས་ལེན་

དགོས་པས་གཞལ་བྱའི་གནས་དང་པོ་གཉིས་འབའ་ཞིག་མངོན་སུམ་དུ་གཟིགས་པས་ཀུན་མཁྱེན་

དུ་ཁས་ལེན་དགོས་པར་འགྱུར་རོ། །ཀུན་མཁྱེན་གྱིས་གཟིགས་མོད། ཁོ་བོས་ཚད་མས་མ་གྲུབ་

བོ་ཞེ་ན། མི་སྣང་བ་མ་དམིགས་པའི་གཏན་ཚིགས་ལ་སྐུར་བ་འདེབས་དགོས་པའི་ཉེས་པ་དེ་ཉིད་

སླར་ཡང་འོང་བ་ཡིན་ནོ། །དེས་ན་བདག་ལེགས་སུ་འདོད་པ་རྣམས་ཀྱིས་རིགས་པ་སྨྲ་བར་ཁས་

འཆེ་བཞིན་དུ་ཤིན་ཏུ་ལྐོག་གྱུར་རྟོགས་པའི་ཚད་མ་མེད་པར་སྨྲ་བ་ནི་མཆིལ་མའི་ཐལ་བ་བཞིན་དུ་

རྒྱང་རིང་དུ་དོར་བར་བྱའོ། །དེས་ན་སྔར་ལེའུ་གཉིས་པར་བཤད་ཟིན་པ་ལྟར་རྟོགས་པར་བྱ་ཞིང་

ཡང་ན་གང་སངས་རྒྱས་ཀྱི་གསུང་ཡིན་ན་རང་གི་བསྟན་བྱའི་དོན་ལ་མི་སླུ་བས་ཁྱབ་སྟེ། དཔེར་ན་

འཕགས་པའི་བདེན་པ་བཞི་སྟོན་པའི་སངས་རྒྱས་ཀྱི་གསུང་ལྟ་བུའོ།།

གླིང་བཞི་རི་རབ་ཀྱི་ཚད་ལ་སོགས་པ་སྟོན་པའི་བཅོམ་ལྡན་འདས་ཀྱི་གསུང་དེ་ཡང་

སངས་རྒྱས་ཀྱི་གསུང་ཡིན་ནོ། །ཞེས་པའི་གཏན་ཚིགས་ལས་ངེས་པར་བྱའོ། །ཀུན་མཁྱེན་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།116

ངག་སྨྲ་བ་མི་སྲིད་ན་ནི། དཔྱོད་པ་པས་ངག་སྨྲ་བའི་རྟགས་ཀྱིས་ངག་སྨྲ་བའི་སྐྱེས་བུ་ཕ་རོལ་

པོ་ཀུན་མཁྱེན་མིན་པར་སྒྲུབ་པའི་གཏན་ཚིགས་ཡང་དག་ཏུ་ཁས་ལེན་དགོས་པར་འགྱུར་བས་

ཀུན་མཁྱེན་དངོས་པོ་སྟོབས་ཤུ གས་ཀྱི་ཚད་མས་གྲུབ་ཅིང་དེས་ཆོས་ལེགས་པར་གསུང་བ་ཡང་

དངོས་པོ་སྟོབས་ཤུ གས་ཀྱི་ཚད་མས་གྲུབ་སྟེ། མངོན་སུམ་ལེའུའི་སྐབས་སུ་མདོ་ཙམ་བརྗོད་ཟིན་

ཏོ། །གཉིས་པ་གྲགས་པའི་གཏན་ཚིགས་ནི། འདོད་པ་ཙམ་གྱིས་རྗེས་སུ་བྱེད་པའི་བསྒྲུབ་བྱ་སྒྲུབ་

པར་བྱེད་པ་སྟེ། རི་བོང་ཅན་ཟླ་བའི་སྒྲས་བརྗོད་རུང་དུ་བསྒྲུབ་པའི་ཕྱོགས་ཆོས་རང་རིག་མངོན་

སུམ་ཚད་མས་འགྲུབ་ཅིང་ཁྱབ་པ་གྲགས་པའི་གཏན་ཚིགས་ལ་བརྟེན་ནས་འགྲུབ་སྟེ། གང་འདོད་

པ་ཙམ་གྱི་རྗེས་སུ་བྱེད་པ་ཡིན་ན། དོན་ཐམས་ཅད་ལ་འཇུག་ཏུ་རུང་བས་ཁྱབ་སྟེ། དཔེར་ན་རྣམ་

རྟོག་རང་འགའ་བ་བཞིན། ཟླ་བ་ཞེས་པའི་སྒྲ་ཡང་འདོད་པ་ཙམ་གྱི་རྗེས་སུ་བྱེད་པ་ཡིན་ནོ། །ཞེས་

པ་ལ་བརྟེན་ནས་འགྲུབ་ཅིང༌། གཏན་ཚིགས་འདིའི་ཚུལ་གསུམ་ནི་རང་རིག་པའི་མངོན་སུམ་ 

ཚད་མས་གྲུབ་པ་ཡིན་ནོ།།

གཉིས་པ་ལ་གཉིས། རྩ་བ་དང༌། འགྲེལ་པའོ། །དང་པོ་ནི། དེ་ལ་རྗེས་དཔག་གཞན་

གཉིས་ཀྱི་རྟེན་གཏན་ཚིགས་རིགས་གང་དུ་སྡུད་པ་ཡིན་སྙམ་ན་རྒོལ་བ་རྟོག་ལྡན་མཁས་པས་

སྨྲས་པའི་ཚིག་ཆོས་ཅན། རང་གི་བརྗོད་བྱའི་དོན་དཔོག་པའི་ཁས་བླངས་པའི་འབྲས་རྟགས་ཞེས་

གདགས་སུ་རུང་སྟེ། རང་གི་ཞེན་པའི་བརྗོད་བྱ་ལ་མི་འཁྲུལ་ཞིང་དོན་དེ་ཉིད་གཞན་ལ་བསྟན་པའི་

ཆེད་དུ་བདེན་ཞེན་གྱིས་སྨྲས་པའི་ཚིག་ཡིན་པའི་ཕྱིར། འདི་དངོས་པོ་སྟོབས་ཤུ གས་སམ་གྲགས་

པའི་རྟགས་གང་ལ་རྩོད་པའི་སྐབས་ཡིན་ཀྱང་འདྲའོ། །འདི་ནི་དངོས་པོ་ལ་ཡིད་ཆེས་ཀྱི་གཏན་

ཚིགས་ལྟར་སྣང་ཡིན་ཀྱང་སྔར་བཤད་པ་ལྟར་གདུལ་བྱ་བཀྲི་བའི་རིམ་པ་ལ་ངེས་པར་དགོས་པ་

ཡིན་ནོ། །སངས་རྒྱས་ཀྱི་གསུང་ཆོས་ཅན། གླིང་བཞི་རི་རབ་ལ་སོགས་པའི་ཚད་སྟོན་པའི་སངས་

རྒྱས་ཀྱི་གསུང་དེ་རང་གི་བསྟན་བྱའི་དོན་ལ་མི་སླུ་བར་སྒྲུབ་པའི་ཁས་བླངས་པའི་འབྲས་རྟགས་

ཡིན་ཏེ། དེ་སྒྲུབ་ཀྱི་ཚུལ་གསུམ་གང་ཞིག་དེ་སྒྲུབ་ཀྱི་གྲགས་པ་དང་དངོས་པོ་སྟོབས་ཤུ གས་གང་

ཡང་མ་ཡིན་པའི་ཕྱིར། ཞེན་པའི་བརྗོད་བྱ་རྟོགས་པའི་ཚད་མ་ལས་སྐྱེས་ཤིང་དེ་ཞེན་པའི་བརྗོད་

བྱ་ལ་མི་འཁྲུལ་བ་ཡིན་ནོ། །ཞེན་པའི་བརྗོད་བྱ་དངོས་པོ་བ་སྔ་མ་ལས་སྐྱེས་པས་འབྲས་བུར་ཡང་

འགྱུར་ཞིང་བསྟན་བྱའི་དོན་ལ་མི་སླུ་བ་ནི་འགོད་ཚུལ་ཡིན་ནོ། །ཞེན་པའི་བརྗོད་བྱ་ཁ་ཅིག་མེད་

དགག་ཀྱང་ཡོད་པས་དེའི་ལྟར་ན་ཞེན་པའི་བརྗོད་བྱ་རྟོགས་པའི་འབྲས་བུ་ལ་དེའི་འབྲས་བུར་

བཏགས་པའོ། །འགྲོ་བ་ལ་གྲགས་པ་སྒྲ་རྟོག་ཡིན་ལ། རྟོག་པའི་ཡུལ་ན་ཡོད་པ་ཆོས་ཅན། རི་བོང་

ཅན་ཟླ་བའི་སྒྲས་བརྗོད་རུང་དུ་སྒྲུབ་པའི་རང་བཞིན་གྱི་རྟགས་ཡང་དག་ཡིན་ཏེ། དེ་སྒྲུབ་ལ་སྒྲུབ་

པའི་ཚུལ་གསུམ་གང་ཞིག་ཟླ་བའི་སྒྲས་བརྗོད་རུང་དང་དོན་གཞན་མ་ཡིན་པའི་ཕྱིར། འཐད་ལྡན་

དུ། བཏགས་པའི་འབྲས་བུ་དང་རང་བཞིན་ལ་བརྟེན་ནས་ཁས་བླངས་པའི་དབྱེ་བ་རྣམ་པ་གཉིས་

ཀྱིས་སོ།1།ཞེས་པ་ནི་འབྲེལ་བ་མཚན་ཉིད་པ་མ་གྲུབ་པར་སྟོན་པ་མ་ཡིན་གྱི། བསྒྲུབ་བྱའི་ཆོས་

དང་དངོས་པོའ་ིསྟོབས་ཀྱིས་ཞུགས་པའི་འབྲེལ་བ་གྲུབ་པའི་ཚུལ་གྱིས་ངེས་པར་མི་གནས་པ་སྟེ། 

དངོས་པོའ་ིདབང་གིས་གནོད་བྱེད་དུ་མི་མཇུག་པའི་དོན་ནོ།།

གཉིས་པ་ནི། དཔྱད་པ་གསུམ་གྱིས་དག་པའི་ཡིད་ཆེས་པའི་ཚིག་ནི་ཆོས་ཅན། སྦྱིན་

པས་ལོངས་སྤྱོད་ཁྲིམས་ཀྱིས་བདེ།2།ཞེས་པའི་ལུང་རང་གི་བསྟན་བྱའི་དོན་ལ་མི་སླུ་བར་སྒྲུབ་

པའི་འབྲས་བུའི་མཚན་ཉིད་ཅན་གྱི་རྟགས་ཡང་དག་ཡིན་ཏེ། དེ་སྒྲུབ་པ་ལ་འབྲས་བུའི་མཚན་ཉིད་

ཅན་གྱི་ཚུལ་གསུམ་ཡིན་པའི་ཕྱིར། རྩ་བར་བཤད་པ་ལྟར་ཅིག་ཤོས་ལ་ཡང་སྦྱར་རོ། །གྲགས་

པ་རྟོག་པའི་ཡུལ་ན་ཡོད་པ་ནི་ཆོས་ཅན། རི་བོང་ཅན་ཟླ་བའི་སྒྲས་བརྗོད་རུང་དུ་སྒྲུབ་པའི་རང་

བཞིན་གྱི་མཚན་ཉིད་ཅན་གྱི་རྟགས་ཡང་དག་ཡིན་ཏེ། དེ་སྒྲུབ་ལ་རང་བཞིན་གྱི་ཚུལ་གསུམ་ 

ཚང་བ་ཡིན་པའི་ཕྱིར།

གཉིས་པ་སོ་སོའ་ིདོན་བཤད་པ་ལ་བཞི། ཡིད་ཆེས་པས་མ་བསལ་བའི་ཚུལ་དང༌གྲགས་པ་

དང༌། མངོན་སུམ་དང༌། དངོས་པོ་སྟོབས་ཤུ གས་ཀྱི་རྗེས་དཔག་གིས་མ་བསལ་བའི་ཚུལ་ལོ། །དང་

པོ་ལ་གསུམ། ཡིད་ཆེས་ཀྱི་བསལ་བྱ་སེལ་ཚུལ་སྤྱིར་བསྟན་པ་དང༌། ལུང་དང་རང་ཚིག་གནོད་

གེགས་ཐ་དད་དུ་བཞག་པའི་ཚུལ་དང༌། ལུང་དང་རང་ཚིག་གནོད་གེགས་མཚུངས་པར་བཞག་པའི་

ཚུལ་ལོ། །དང་པོ་ལ་གསུམ། ལུང་དང་རང་ཚིག་འཇུག་པའི་ཚུལ་དང༌། དེ་གཉིས་མཚུངས་པར་

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༠༠ ཕྲེང་། ༢༡

2  བསྟན་འགྱུར། དཔེ་བསྡུར་མ། དེབ། ༩༦ ཤོག ༣༢༨ ཕྲེང་། ༡༣

བཤད་པའི་རྒྱུ་མཚན་དགོས་པ་དང་བཅས་པ་དང༌། དེ་གཉིས་ཀྱི་དཔེར་བརྗོད་འདྲ་བར་མཛད་པའི་

རྒྱུ་མཚན་ནོ། །དང་པོ་ལ་གསུམ། ཡིད་ཆེས་ཀྱི་གནས་ངོས་གཟུང་བ་དང༌། དེས་སྨྲས་པའི་ཚིག་དོན་

གྱི་འབྲས་བུར་བཞག་པའི་ཚུལ་དང༌། དེ་རང་འགལ་དམ་བཅའི་དོན་གྱི་བཟློག་ཕྱོགས་ལ་གེགས་

བྱེད་དུ་བསྟན་པའོ། །དང་པོ་ནི། རང་ཚིག་སྨྲ་བའི་རྟོག་ལྡན་མཁས་པ་བདག་གམ་དཔྱད་པ་གསུམ་

གྱིས་དག་པའི་ལུང་རྩོམ་པའི་སྐྱེས་བུ་གཞན་ནི་ཆོས་ཅན། ཡིད་ཆེས་པའི་གནས་སུ་གཟུང་བར་བྱ་

བ་ཡིན་ཏེ། བརྗོད་བྱའི་དོན་ཇི་ལྟ་བ་བཞིན་དུ་ཚད་མས་རྟོགས་ཤིང་མཐོང་བའི་སྒོ་ནས་ངག་འཇུག་

པར་འདོད་པ་སྟེ། དེའི་སྒོ་ནས་ངག་སྨྲ་བ་པོ་ཡིན་པའི་ཕྱིར།

གཉིས་པ་ནི། སྐྱེས་བུ་དེའི་ཚིག་ནི་ཆོས་ཅན། བརྗོད་བྱའི་དོན་དེའི་འབྲས་བུར་གདགས་

སུ་རུང་བ་ཡིན་ཏེ། དེ་ལྟ་བུའི་དོན་གྱི་དངོས་པོ་མེད་ན་དེ་རྟོགས་པའི་ཚད་མ་མེད་ཚད་མ་དེ་ཕན་

བྱེད་དུ་མེད་ན། ཁྱོད་མི་འཇུག་པས་དོན་གྱི་འབྲས་བུར་བཏགས་ནས་བཞག་པའི་ཕྱིར། འཐད་ལྡན་

དུ། གང་གི་ཕྱིར་དེའི་ཚིག་ནི་དེ་ལྟ་བུའི་དོན་གྱི་དངོས་པོ་ཕྱིན་ཅི་མ་ལོག་པ་ཉིད་མེད་ན་མི་འཇུག་

པ་དེའི་ཕྱིར། དོན་དེའི་འབྲས་བུར་འདོད་པ་ཡིན་ནོ།1།ཞེས་བཤད་པ་ནི། ཚིག་ལ་དོན་གྱི་འབྲས་བུས་

ཁྱབ་པས་དོན་གྱི་འབྲས་བུར་དམ་འཆའ་རིགས་པ་མ་ཡིན་ཏེ། རྟོག་ལྡན་མཁས་པའི་ཚིག་ཀྱང་དོན་

གྱི་འབྲས་བུར་མ་ངེས་ཏེ། མེད་དགག་སྟོན་པ་དུ་མ་ཡོད་པའི་ཕྱིར། དེས་ན་བརྗོད་བྱའི་དོན་མེད་ན་དེ་

རྟོགས་པའི་ཚད་མ་མི་འབྱུང་དེ་མེད་ན་དེ་ལས་སྐྱེས་པའི་ཚིག་མི་འབྱུང་བས་དོན་གྱི་དངོས་པོ་མེད་

ན་དེའི་ཁྱབ་བྱའི་ཚིག་མི་འབྱུང་བ་ལ་དེའི་འབྲས་བུར་བཏགས་པའི་དོན་ཡིན་ནོ། །བརྗོད་བྱའི་དོན་

རྟོགས་པའི་ཚད་མ་ལས་ཚིག་སྐྱེས་ཀྱང་བརྗོད་འདོད་དང་མི་མཚུངས་ཏེ། བརྗོད་བྱའི་དོན་མངོན་

སུམ་གྱིས་རྟོགས་པ་དུ་མ་ཡོད་པའི་ཕྱིར་རོ། །ཚིག་ལྟར་སྣང་རྣམས་ལ་ནི་སྨྲ་བ་པོས་བདེན་ཞེན་གྱིས་

སྨྲས་ཀྱང་དོན་མེད་ན་མི་འབྱུང་བ་སྲིད་མཐའ་ཙམ་དུ་ཟད་པ་ཡིན་ནོ།།

གསུམ་པ་ནི། བརྗོད་བྱའི་དོན་དངོས་པོ་བ་རང་གི་འབྲས་བུ་ཡིད་ཆེས་པའི་ཚིག་གིས་

ཡང་དག་པར་བསྟན་པ་ཚུལ་ཁྲིམས་བདེ་འགྲོའ་ིརྒྱུ་ཡིན་པ་ཚད་མས་མ་གྲུབ་བཞིན་དུ་དམ་བཅས་

པ་དེ་ནི་ཆོས་ཅན། རང་ལས་ཕྱིན་ཅི་ལོག་ཏུ་ཁས་བླངས་ཤིང་དམ་བཅས་པའི་དོན་ལ་གེགས་

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༠༡ ཕྲེང་། ༡༨



ལེའུ་གསུམ་པ་གཞན་དོན་རྗེས་དཔག་རྣམ་ངེས། 119

བྱེད་ཡིན་ཏེ། གཞི་གཅིག་གི་སྟེང་དུ་ཁྱད་ཆོས་དངོས་འགལ་དམ་བཅས་པའི་དམ་བཅའ་སྟོབས་

མཚུངས་ཡིན་པའི་ཕྱིར། འདིར་འཐད་ལྡན་དུ། འདིར་གེགས་བྱེད་པ་ཉིད་གནས་པར་འགྱུར་བའི་

ཕྱོགས་ཡིན་ཏེ། ད་ལྟ་ནི་རེ་ཤིག་གནོད་པ་ཞེས་བྱ་བའི་དོན་འདོད་པ་ཡིན་ནོ།1།ཞེས་གསུངས་པའི་

དོན་དུ་བྱས་ནས་ལུང་རྣམ་དག་ཡིན་ཀྱང་གེགས་བྱེད་ཙམ་ཡིན་གྱི་རང་འགལ་དམ་བཅའི་དོན་ལ་

གནོད་བྱེད་དུ་འགྱུར་བ་མི་སྲིད་ལ། འོག་ནས་གནོད་བྱེད་དུ་བཤད་པ་ཡང་སློབ་དཔོན་ཕྱོགས་ཀྱི་

གླང་པོའ་ིསློབ་མ་སྔ་རབས་པ་དག་གི་ལུང་བཀོད་པ་ཡིན་ནོ་ཞེས་བསྟན་བཅོས་འདིའི་ཊཱིཀ་བྱེད་

པ་སྔོན་གྱི་སློབ་དཔོན་མཁས་པ་དུ་མས་མཛད་པ་ནི། འཐད་པར་མི་སེམས་ཏེ། གཞལ་བྱ་ཤིན་

ཏུ་ལྐོག་གྱུར་གྱི་དོན་ཚད་མས་མ་གྲུབ་ན་སྔར་བཤད་པའི་ཉེས་པ་དེ་དག་ཏུ་འགྱུར་བའི་ཕྱིར་དང༌། 

ཚད་མས་གྲུབ་ན་དཔྱད་པ་གསུམ་གྱིས་དག་པའི་ལུང་རྟགས་ཡང་དག་ཏུ་ངེས་པར་ཁས་ལེན་

དགོས་ཤིང༌། དེས་རྟགས་ཀྱི་དགག་བྱ་ལ་མི་གནོད་པ་མི་སྲིད་པའི་ཕྱིར་རོ།།

འདིར་འཐད་ལྡན་དུ་བཤད་པ་ནི། སྦྱིན་པས་ལོངས་སྤྱོད་ཁྲིམས་ཀྱིས་བདེ།2།ཞེས་པ་ལྟ་

བུ་ལུང་རྣམ་དག་ཡིན་ན་ཡང་རང་གི་བརྗོད་བྱར་བསྟན་ཚོད་དེའི་སྒྲུབ་བྱེད་རྟགས་ཡང་དག་དང༌། 

ལྡོག་ཕྱོགས་ཀྱི་དོན་ལ་གནོད་བྱེད་དུ་མི་འགྱུར་ཞིང༌། གེགས་བྱེད་ཙམ་ཡིན་ཏེ། རྒྱུ་མཚན་ཡང་

དག་གཞན་མ་མཐོང་བར་གནོད་བྱེད་ཡིན་ན་ནི་སྒྲ་མི་རྟག་ཅེས་པའི་ཚིག་གིས་ཀྱང༌། སྒྲ་རྟག་པ་

ལ་གནོད་པར་འགྱུར་རོ། །ལུང་དེ་རང་གི་བརྗོད་བྱའི་དོན་དང་འབྲེལ་བ་ཚད་མས་བསྒྲུབས་ནས་

ལུང་དེ་གནོད་བྱེད་དུ་འགྱུར་རོ་ཞེ་ན། འབྲེལ་བ་སྒྲུབ་བྱེད་མངོན་སུམ་ནི་མེད་པས་གཏན་ཚིགས་

ཡང་དག་དགོས་ལ་ལུང་དེ་ཉིད་སྒྲུབ་བྱེད་ཡིན་ན་ནི་སྦྱིན་པ་ལས་ལོངས་སྤྱོད་དང༌། ཚུལ་ཁྲིམས་

ལས་མཐོ་རིས་འབྱུང་སྟེ། དེ་ལྟར་སྟོན་པའི་ལུང་ཡིན་པའི་ཕྱིར། ཞེས་པར་འགྱུར་ལ་དེ་ནི་འདིར་ནི་

ངས་ཁས་བླངས་པའི་ཕྱིར་ཞེས་བྱ་བ་ལ་སོགས་པའི་གཏན་ཚིགས་ཀྱི་སྦྱོར་བ་དང་ལུང་ལས་གྲུབ་

པ་ཡང་བཤད་པ་ཡིན་ནོ། །ཞེས་སོགས་ཀྱི་སྐབས་སུ་ལེགས་པར་བཀག་ཟིན་ཏོ། །དེ་འདྲའི་ལུང་

དེ་རྩོད་གཞིར་གཟུང་ནས་རང་གི་བརྗོད་བྱའི་དོན་དང་འབྲེལ་ཞིང་དེ་ལ་མི་སླུ་བ་བསྒྲུབ་བྱར་བྱས་

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༠༢ ཕྲེང་། ༢

2  བསྟན་འགྱུར། དཔེ་བསྡུར་མ། དེབ། ༩༦ ཤོག ༣༢༨ ཕྲེང་། ༡༣ 



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།120

ནས་དཔྱད་གསུམ་གྱིས་དག་པའི་ལུང་ཡིན་པ་སོགས་དེ་སྒྲུབ་བྱེད་ཀྱི་གཏན་ཚིགས་སུ་འདོད་ན་ནི་

དེ་ལྟར་རིགས་མོད་ཀྱི། རྩོད་གཞིར་གཟུང་བའི་ལུང་དེ་རང་གི་བརྗོད་བྱའི་སྒྲུབ་བྱེད་དང་བརྗོད་བྱའི་

བཟློག་ཕྱོགས་ལ་གནོད་བྱེད་ཡིན་པ་བཀག་ཟིན་པ་ཡིན་ཏེ། སྒྲ་ལ་མི་རྟག་པ་རྟགས་ཡང་དག་གིས་

སྒྲུབ་དགོས་པར་བསྟན་པ་ཉིད་ཀྱིས་སྒྲ་མི་རྟག་ཅེས་པའི་ཚིགས་དེས་སྒྲ་རྟག་པ་བཀག་ཟིན་པ་མ་

ཡིན་པར་ཁས་བླང་དགོས་པ་བཞིན་ནོ།།

ལུང་རྣམ་དག་དེ་རང་གི་བརྗོད་བྱར་བསྟན་ཚོད་དེ་སྒྲུབ་བྱེད་ཡང་དག་དང༌། ལྡོག་ཕྱོགས་

ལ་གནོད་བྱེད་ཡང་དག་མ་ཡིན་ན་ལུང་རྣམ་དག་ཡིན་ན། ཤིན་ཏུ་ལྐོག་གྱུར་གྱི་དོན་སྒྲུབ་བྱེད་དང༌། 

དེའི་ལྡོག་ཕྱོགས་ལ་གནོད་བྱེད་མ་ཡིན་པས་ཁྱབ་པར་མ་གཟུང་ཞིག །དཔེར་ན་བྱས་པ་དུ་ལྡན་

ལ་ལ་མེ་སྒྲུབ་པའི་རྟགས་ཡང་དག་མ་ཡིན་ན་བྱས་པ་ཡིན་ན། དེ་མ་ཡིན་པས་ཁྱབ་པར་འདོད་པ་

དང༌། སྒྲ་ལ་མི་རྟག་པ་སྒྲུབ་པའི་རྟགས་ཡང་དག་ཡིན་ན། བྱས་པ་ཡིན་ན། དེ་ཡིན་པས་ཁྱབ་པར་

འདོད་པ་སོགས་དང་འདྲ་སྟེ། རང་ལྡོག་གཞི་ལྡོག་མ་ཕྱེད་པ་འདིས་རིགས་པ་སྨྲ་བ་དུ་མ་ལ་འཁྲུལ་

བ་བསྐྱེད་སྣང་ངོ༌། །དེས་ན་སློབ་དཔོན་ཕྱོགས་ཀྱི་གླང་པོའ་ིསློབ་མ་ལུང་གནོད་བྱེད་དང་གེགས་

བྱེད་དུ་འདོད་པའི་ཕྱོགས་གཉིས་བྱུང་བ་ཡང་སྔར་དྲངས་པའི་ལུང་དེ་ལྟ་བུ་རང་གི་བརྗོད་བྱའི་ལྡོག་

ཕྱོགས་ལ་གནོད་བྱེད་དང་གེགས་བྱེད་དུ་འདོད་པའི་ལུགས་གཉིས་སོ་སོར་གྱེས་པ་ཡིན་གྱི། ལུང་

ཡིན་ན་གཞི་གང་ལ་ཡང་གནོད་བྱེད་དུ་མི་འཇུག་པར་འདོད་པ་སུ་ཡང་མེད་པའི་ཕྱིར་རོ། །ལུགས་

དེ་གཉིས་ནི། གེགས་བྱེད་དུ་འདོད་པའི་ཕྱོགས་འཐད་ལྡན་ཡིན་ལ། དེ་ཁས་ལེན་པ་ཡིན་ན་ཡིད་

ཆེས་ཀྱི་གཏན་ཚིགས་ཡང་དག་ཁས་ལེན་དུ་མི་རུང་བ་འབྲེལ་བ་ཅི་ཡང་མེད་པའི་ཕྱིར་རོ། །འདི་

ཡན་ཆད་སྤྱི་འགྲོར་བྱས་ནས་མཚམས་འདི་ནས་ལུང་གནོད་བྱེད་དུ་འདོད་པའི་ཕྱོགས་སུ་འཆད་པ་

ནི་དོན་མ་ཡིན་ནོ།།

གཉིས་པ་ལ་གཉིས། བསྟན་བཅོས་དང་རང་ཚིག་གཉིས་སེལ་བྱེད་ཕྱོགས་གཅིག་ཏུ་སྡུད་

པའི་རྒྱུ་མཚན་དང༌། བསྡུས་པའི་དགོས་པའོ། །དང་པོ་ནི། རྒོལ་བ་རང་གི་ཚིག་རྣམ་དག་དང་དཔྱད་

པ་གསུམ་གྱིས་དག་པའི་བསྟན་བཅོས་ཆོས་ཅན། ཁྱོད་ཀྱིས་བསལ་བ་དེ་ལ་ཡིད་ཆེས་བསལ་བ་

ཞེས་བསྡུས་ཏེ་ཡིད་ཆེས་བསལ་བ་སེལ་བྱེད་ཅེས་ཕྱོགས་གཅིག་ཏུ་བརྗོད་པའི་རྒྱུ་མཚན་ཡོད་དེ། 

བརྗོད་བྱའི་དོན་མེད་ན་མི་འབྱུང་བར་ཁས་བླངས་པའི་སྒོ་ནས་གནོད་བྱེད་དུ་ཁས་ལེན་པའི་ཡིད་

ཆེས་ཀྱི་ཚིག་ཏུ་དེ་ལྟར་མཚུངས་པའི་གཅིག་ཏུ་བསྡུས་པ་ཡིན་པའི་ཕྱིར། དེ་ལྟར་མཚུངས་པར་ཐལ། 

དེ་ལྟར་གོང་དུ་བསྒྲུབས་པ་དེའི་ཕྱིར། རང་ཚིག་ནི་དངོས་སྟོབས་དང་གྲགས་པ་དང་ཤིན་ཏུ་ལྐོག་གྱུར་

གྱི་སྐབས་སུ་ཡང་སྒྲུབ་བྱེད་འགོད་པ་ལ་སོགས་པའི་རྒོལ་བའི་ཚིག་རྣམས་ལ་ཡང་འདྲའོ།།

གཉིས་པ་ནི། དཔྱད་པ་གསུམ་གྱིས་དག་པའི་བསྟན་བཅོས་འདི་རྒོལ་བ་རང་གི་ཚིག་

དང་ལྷན་ཅིག་ཏུ་ཡིད་ཆེས་བསལ་བ་སེལ་བྱེད་ཅེས་ཕྱོགས་གཅིག་ཏུ་བརྗོད་པར་མཛད་པ་ལ་

དགོས་པ་ཡོད་དེ། ཇི་ལྟར་རྒོལ་བ་བདག་ཉིད་ཀྱི་ཚིག་ཚད་མར་ཁས་ལེན་པ་མ་ཡིན་ན་རྩོད་

པའི་སྐབས་སུ་ཚིག་མི་འཇུག་པ་དེ་བཞིན་དུ་བསྟན་བཅོས་ཚད་མར་ཁས་བླངས་པ་ལ་མ་བརྟེན་

པར་བསྟན་བཅོས་དེར་གྲགས་པ་ཤིན་ཏུ་ལྐོག་གྱུར་གྱི་དོན་ལ་དེ་རྟོགས་པའི་དོན་དུ་དཔྱོད་པ་མི་

འཇུག་གོ་ཞེས་མཚུངས་པར་བསྟན་ནས་རྟོགས་པའི་ཆེད་ཡིན་པའི་ཕྱིར། རྟོག་ལྡན་མཁས་པའི་

ཚིག་ཡིན་ན་རང་གི་བརྗོད་བྱའི་དོན་ལ་འབྲེལ་ཞིང་མི་སླུ་བ་ལ་ཚད་མར་བྱས་པ་དེ་ཡིན་ལ་དེ་ལྟ་

ན་ཡང་སྒྲུབ་བྱེད་དུ་ཁས་ལེན་དགོས་པ་མ་ཡིན་པར་ཤེས་པར་བྱའོ། །རྩོད་པའི་སྐབས་སུ་ཚིག་

ཚད་མར་ཁས་མི་ལེན་ན་ཚིག་མི་འཇུག་པ་བཞིན་དུ། ཤིན་ཏུ་ལྐོག་གྱུར་རྟོགས་པའི་དོན་དུ་བསྟན་

བཅོས་ཚད་མར་ཁས་མི་ལེན་ན་དེ་ལ་དཔྱོད་པ་མི་འཇུག་པ་མཚུངས་པར་བསྟན་པ་ལ་དགོས་

པ་ཡོད་དེ། སྐབས་ཀྱི་རྟེན་ཆོས་ཅན་སྦྱིན་སོགས་ཉིད་ལ་བདེ་བ་མི་སྟེར་བར་དམ་བཅས་པ་ལ་

དཔྱད་པ་གསུམ་གྱིས་དག་པའི་བསྟན་བཅོས་གནོད་པར་བྱེད་པ་ཡིན་ནོ་ཞེས་བྱ་བའི་དོན་འདི་

བརྗོད་ནས་རྟོགས་པའི་དོན་དུ་ཡིན་པའི་ཕྱིར། འདི་ལ་འུ་ཡུག་པ་རིགས་པའི་སེང་གེ་ལ་སོགས་

པས་གནོད་པས་ཏེ་གེགས་བྱེད་ཡིན་ནོ་ཞེས་ཤེས་པའི་ཆེད་དང། གནོད་བྱེད་ཡིན་པ་མི་བདེན་ནོ་

ཞེས་རྟོགས་པའི་ཆེད་དུ་ཡིན་ནོ་ཞེས་པ་ནི་མཁས་པའི་གཞུང་ལོག་པར་འཆད་པའི་ཁ་ན་མ་ཐོ་བ་

ཆེན་པོ་ཡིན་ནོ། །འདིར་ཁ་ཅིག །མཚུངས་པ་དགུ་སྐོར་བྱེད་པ་ནི་རྨོངས་པ་ངོ་མཚར་བསྐྱེད་པའི་ 

རྣམ་གཞག་ཡིན་ནོ།།

གསུམ་པ་ལ་གསུམ། གཉིས་ཀའི་དཔེ་ཐུན་མོང་བ་དང༌། དེ་གཉིས་ཀའི་དཔེར་རུང་བའི་རྒྱུ་

མཚན་དང༌། དེ་ལ་རྩོད་པ་སྤང་བའོ། །དང་པོ་ནི། སེལ་བྱེད་རང་ཚིག་དང་ལུང་ཚིག་གཉིས་པོ་འདི་

ལ་གཞལ་བྱའི་དོན་ཅན་གྱི་ཚད་མ་དག་མེད་དོ་ཞེས་བསལ་བའི་དཔེར་བརྗོད་པ་ཡང་ཐུན་མོང་དུ་

འདྲ་བར་བརྗོད་པའི་རྒྱུ་མཚན་ཡོད་དེ། འདི་གཉིས་སྐབས་ཀྱི་རྟེན་ཅན་དུ་མཚུངས་པར་གོ་བའི་ཆེད་

དུ་ཡིད་ཆེས་པའི་སེལ་བྱེད་དུ་གསུངས་པ་རྒྱུ་མཚན་དང་དགོས་པ་དང་བཅས་པ་དེ་ཉིད་ཀྱི་ཕྱིར། 

འདིར་འཐད་ལྡན་དུ། གཞལ་བར་བྱ་བའི་དོན་ཅན་གྱི་ཚད་མ་དག་མེད་དོ།1།ཞེས་བྱ་བ་ནི། གཞལ་

བྱའི་དོན་ཅན་དོན་དང་ལྡན་པའི་ཚད་མ་དག་མེད་པའོ། །དེ་དག་གིས་རྟོགས་པའི་དོན་གང་ཡིན་པ་

དེ་མེད་དོ། །ཞེས་དོན་འགོག་པ་ཡིན་གྱི། རང་གི་ངོ་བོ་ཙམ་ནི་མ་ཡིན་ཏེ། དེ་ནི་ཉམས་སུ་མྱོང་བའི་

ཕྱིར་རོ། །ཞེས་གསུངས་པའི་དོན་དུ་བསམས་ནས་ཚད་མས་གཞལ་བར་བྱ་བའི་དོན་མེད་དོ་ཞེས་

དམ་བཅས་ན་ཡིད་ཆེས་བསལ་བ་ཡིན་ལ་གཞལ་བྱའི་དོན་ཅན་གྱི་ཚད་མ་དག་མེད་དོ། །ཞེས་

དམ་བཅས་ན་ཡིད་ཆེས་བསལ་བར་མི་རུང་སྟེ། དེ་ཡོད་པར་རང་རིག་མངོན་སུམ་གྱིས་གྲུབ་པའི་

ཕྱིར་རོ། །ཞེས་ཟེར་བ་ནི་མཁས་པའི་དབང་པོའ་ིདགོངས་པ་མ་རྟོགས་ཤིང་རིགས་པ་མི་ཤེས་པའི་

རྣམ་འགྱུར་དུ་གསལ་ཏེ། དེ་ལྟ་ན་སྔ་མ་ཡང་ཡིད་ཆེས་བསལ་བར་མི་རུང་བར་ཐལ། དེ་ཡོད་པར་

དངོས་སྟོབས་ཀྱི་ཚད་མས་གྲུབ་པའི་ཕྱིར། བསྐལ་པའི་བར་དུ་མཚུངས་སོ། །དེས་ན་འདིའི་དཔེ་

ནི། ཚད་མ་རྩོད་གཞི་ཡིན་ལ་གཞལ་བྱའི་དོན་ཅན་གྱི་ཚད་མ་དག་མེད་པ་བསྒྲུབ་བྱའི་ཆོས་སུ་དམ་

བཅས་པ་ཡིན་པས། ཚད་མ་ཆོས་ཅན། གཞལ་བྱ་འཇལ་བྱེད་དུ་མེད་དེ། ཞེས་པ་དཔེར་སྨོས་པ་

ཡིན་གྱི། གཞི་ཆོས་ཅན་ཚད་མ་མེད་དོ། །ཞེས་པའི་དམ་བཅའ་དཔེར་སྨོས་པ་མ་ཡིན་ཏེ། དེ་ལྟར་

དམ་བཅས་པ་ལ་ནི་ལུང་དང་འགལ་བ་དང༌། རང་ཚིག་སྔ་ཕྱི་དང་དངོས་ཤུ གས་འགལ་བའི་སྐྱོན་

གང་ཡང་མེད་ཅིང་རང་རིག་མངོན་སུམ་ཚད་མ་འབའ་ཞིག་གིས་བསལ་བའི་ཕྱིར་རོ། །ཞེས་པའི་

དོན་ཡིན་ནོ། །འདི་རང་ཚིག་འགལ་བར་འགྱུར་བའི་རྒྱུ་མཚན་ནི་འོག་ཏུ་འཆད་པར་འགྱུར་རོ།།

གཉིས་པ་ནི། དཔེ་དེ་ཉིད་རང་ཚིག་འགལ་བ་དང་ལུང་ཚིག་འགལ་བ་གཉིས་ཀའི་དཔེར་

རུང་སྟེ། དམ་བཅའ་དེས་ཚིག་བརྗོད་བྱའི་དོན་དང་འབྲེལ་བ་ངེས་པར་བྱེད་པའི་ཚད་མ་མེད་པར་

ཤུགས་ལ་དམ་བཅས་པ་གང་ཞིག་ཚིག་བརྗོད་བྱའི་དོན་དང་འབྲེལ་བ་ངེས་པར་བྱེད་པའི་ཚད་

མ་རྣམས་མེད་ན་བསྟན་བཅོས་དང་ཚིག་དག་གང་ཡང་བརྗོད་བྱའི་དོན་ལ་མི་སླུ་བའི་ཚད་མར་ 

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༠༣ ཕྲེང་། ༢༡

མི་རུང་བའི་ཕྱིར་རོ།།

གསུམ་པ་ལ་གཉིས། སྤྱིའི་དོན་དང༌། ཚིག་གི་དོན་སོ་སོར་བཤད་པའོ། །དང་པོ་ལ་རང་

ཚིག་དང་འགལ་བ་དང༌། ལུང་དང་འགལ་བ་དང༌། འགལ་བ་ངེས་བྱེད་ཀྱི་ཚད་མ་ངོས་བཟུང་བ་དང༌། 

དེ་དག་སྐབས་གང་ལ་བརྟེན་ནས་རྣམ་པར་བཞག་པའོ། །དང་པོ་ལ། མཚན་ཉིད་དང༌། དབྱེ་བའོ།། 

དང་པོ་ནི། ལུང་གི་སྒྲུབ་བྱེད་ལ་མི་བརྟེན་པར་བདེན་ཞེན་གྱིས་སྨྲས་པ་ན་སྔ་ཕྱི་དང་དངོས་ཤུ གས་

གང་རུང་གི་འགལ་བ་ཚིག་སྨྲས་ཙམ་གྱི་སྟོབས་ཀྱིས་བློ་ཡུལ་དུ་འཕེན་པར་བྱེད་པའོ། །འདི་ནི་ཚིག་

རང་ཉིད་བདེན་ཞེན་གྱིས་སྨྲས་པའི་སྔ་ཕྱིའམ་དངོས་ཤུ གས་ལ་དམ་བཅས་པའི་ངག་གི་དམ་བཅའ་

འགལ་བ་ལ་ཡིད་ཆེས་བསལ་བ་ཞེས་བཞག་པ་དེའི་དོན་ཡིན་གྱི་ཆོས་ཅན་ཚད་མའི་སྟེང་དུ་གཞལ་

བྱ་འཇལ་བྱེད་དུ་ཡོད་པ་དང། མེད་པ་གཉིས་འགལ་བར་དངོས་པོ་སྟོབས་ཤུ གས་ཀྱི་ཚད་མས་ངེས་

པར་བྱེད་པ་ཡིན་པས་ཚད་མ་གཞལ་བྱ་འཇལ་བྱེད་དུ་མེད་པ་ལྟ་བུའི་ཚད་མས་བསལ་བའི་མཚན་

ཉིད་ནི་མ་ཡིན་ཏེ། གཞི་མ་གྲུབ་པ་ལ་མཚན་ཉིད་དང་མཚན་གཞིའི་དབྱེ་བ་མི་རུང་བའི་ཕྱིར་རོ།།

གཉིས་པ་ལ། རང་ཚིག་དངོས་ཤུ གས་འགལ་བ་དང༌། སྔ་ཕྱི་འགལ་བའོ། །དང་པོ་ནི། སྔར་

དཔེར་བརྗོད་པ་སྟེ། གཞི་ཆོས་ཅན་ཚད་མའི་སྟེང་དུ་གཞལ་བྱ་འཇལ་བྱེད་དུ་མེད་པ་བདེན་ཞེན་

གྱིས་དམ་བཅས་པ་ན། དངོས་ཀྱི་དམ་བཅའ་དེ་དང་ཤུ གས་ལ་གཞལ་བྱ་འཇལ་བྱེད་དུ་མེད་པ་ཚད་

མའི་གཞལ་བྱར་དམ་བཅས་པས་ཚད་མ་གཅིག་པོའ་ིསྟེང་དུ་གཞལ་བྱ་འཇལ་བྱེད་དུ་མེད་པ་དང༌། 

གཞལ་བྱ་འཇལ་བྱེད་དུ་ཡོད་པ་གཉིས་དངོས་ཤུ གས་ཀྱི་དམ་བཅའ་འགལ་བ་ཡིན་ནོ། །ཁ་ཅིག་

བརྗོད་བྱ་དངོས་ཤུ གས་འགལ་བ་ཞེས་ཟེར་བ་མི་རིགས་ཏེ། ཤུགས་ཀྱི་དམ་བཅའ་དེ་ཚིག་དེའི་

བརྗོད་བྱ་མ་ཡིན་པའི་ཕྱིར་དང༌། ཚིག་དེའི་བསྟན་བྱ་ཡང་ཡིན་ལ་དེ་གཉིས་འགལ་བ་ཡང་ཡིན་པའི་

གཞི་མཐུན་སྲིད་མོད་ཀྱི་གང་ཟག་སུ་སྨྲ་མི་མཁས་པ་ཡིན་ཀྱང་དངོས་འགལ་ཚིག་དེའི་ཤུ གས་ཀྱི་

བརྗོད་བྱར་སྟོན་པའི་ཚིག་མེད་པའི་ཕྱིར་རོ།།

གཉིས་པ་སྔ་ཕྱི་འགལ་བ་དམ་བཅས་པ་ནི། བདེན་ཞེན་གྱིས་ཁོ་བོའ་ིམ་མོ་གཤམ་མོ་

ཞེས་དམ་བཅས་པ་ན་ཆོས་ཅན་བུད་མེད་གཅིག་པོ་དེ་ལ་བུ་སྐྱེད་པའི་ནུས་པ་ཡོད་པར་སྔར་དམ་

བཅས་པ་དང་ནུས་པ་མེད་པར་ཕྱིས་དམ་བཅས་པ་གཉིས་འགལ་བ་ཡིན་ནོ།།



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།124

གཉིས་པ་ནི། བདེན་ཞེན་གྱིས་སྦྱིན་སོགས་དཀར་པོའ་ིཆོས་ནི་བདེ་བ་སྐྱེད་བྱེད་མ་ཡིན་

ནོ། །ཞེས་དམ་བཅས་པ་སྟེ། ཆོས་ཅན་སྦྱིན་སོགས་གཅིག་པོའ་ིསྟེང་དུ་བདེ་བ་སྐྱེད་པའི་ནུས་པ་

ཡོད་པ་དང༌། མེད་པ་གཉིས་སྔ་ཕྱིར་དམ་བཅས་པ་འགལ་བ་ཡིན་ནོ། །ཚིག་ལྟར་སྣང་གསུམ་པོ་

དེ་དག་སྨྲ་བ་པོ་རང་ཉིད་ཀྱིས་ཡིད་ཆེས་པའི་ཚིག་ཏུ་གཟུང་ནས་བདེན་ཞེན་གྱིས་སྨྲས་པ་ན་ཕྱི་

རྒོལ་གྱི་བློ་ངོར་ཚིག་དེ་དག་གི་དོན་འགལ་བར་ངེས་པའི་ཚད་མ་མ་སྐྱེས་ཀྱང་ཚིག་སྨྲས་ཙམ་

ནས་འགལ་བ་ཞུགས་འདུག་སྙམ་དུ་ཡིད་དཔྱོད་ཚུན་ཆོད་ཀྱིས་ངེས་ནུས་པའི་ཆ་ནས་ཡིད་ཆེས་

པའི་བསལ་བ་ཞེས་བྱ་ལ་ཕྱོགས་ཡང་དག་ཡིན་ན་དམ་བཅས་པའི་ཚེ་དེ་ལྟ་བུའི་འགལ་བ་ཡང་མ་

ཞུགས་པ་ཞིག་དགོས་སོ། །ཞེས་ཤེས་པའི་ཆེད་དུ་ཡིད་ཆེས་པས་མ་བསལ་བ་སྟོན་པའི་སྐབས་

སུ་ཡིད་ཆེས་པ་དག་དང་ཞེས་མང་ཚིག་གིས་གསུངས་སོ། །འགལ་བ་ངེས་བྱེད་ཀྱི་ཚད་མ་སྐྱེས་

པ་ལ་བལྟོས་པའི་དབང་གིས་དེ་ལྟར་བཞག་པ་ནི་མ་ཡིན་ཏེ། ཕྱི་མ་ཡིད་ཆེས་ཀྱི་བསལ་བ་ཡིན་

དུ་ཆུག་ན་ཡང་སྔ་མ་གཉིས་དངོས་པོ་སྟོབས་ཤུ གས་ཀྱི་བསལ་བར་འགྱུར་བའི་ཕྱིར་རོ། །སྦྱིན་

སོགས་དཀར་པོའ་ིཆོས་ཡིན་པ་ཡིད་ཆེས་རྗེས་དཔག་གི་གཞལ་བྱ་ཡིན་པས་དེའི་ལྡོག་ཕྱོགས་

ཡིད་ཆེས་ཀྱི་བསལ་བ་ཡིན་ཀྱང་སྦྱིན་སོགས་ཀྱི་སྟེང་དུ་བདེ་བ་བསྐྱེད་པ་དང་མི་སྐྱེད་པ་སྔ་ཕྱིར་

དམ་བཅས་པ་ཡིན་ན་ཁྱད་ཆོས་དངོས་འགལ་དམ་བཅས་པ་དངོས་སྟོབས་ཀྱི་ཚད་མས་འགལ་

བར་ངེས་པ་ཡིན་ཏེ་འཆད་པར་འགྱུར་རོ།།

གསུམ་པ་ནི། གཞི་ཆོས་ཅན་ཚད་མའི་སྟེང་དུ་གཞལ་བྱ་འཇལ་བྱེད་དུ་ཡོད་པ་དངོས་

སྟོབས་ཀྱི་ཚད་མས་ཡོངས་སུ་བཅད་པའི་སྟོབས་ཀྱིས་གཞལ་བྱ་འཇལ་བྱེད་དུ་མེད་པ་སེལ་བར་

བྱེད་པ་ཡིན་ལ། ཆོས་ཅན་བུད་མེད་གཅིག་པོ་དེའི་སྟེང་དུ་བུ་སྐྱེད་པའི་ནུས་པ་ཡོད་པར་དངོས་

སྟོབས་ཀྱི་ཚད་མས་ཡོངས་སུ་བཅད་པའི་སྟོབས་ཀྱིས་བུ་སྐྱེད་པའི་ནུས་པ་མེད་པ་སེལ་བར་བྱེད་

པས་འགལ་བ་ངེས་བྱེད་ནི་དངོས་སྟོབས་ཀྱི་ཚད་མ་ཁོ་ནའོ། །འོ་ན་དངོས་པོ་སྟོབས་ཤུ གས་ཀྱི་

བསལ་བར་འགྱུར་རོ་ཞེ་ན། འགལ་བ་ངེས་བྱེད་ཀྱི་ཚད་མ་ལ་བལྟོས་ནས་འདོད་པ་ཁོ་ནའོ། །སྦྱིན་

པ་གཏོང་བ་དང་ཚུལ་ཁྲིམས་བསྲུང་བ་རྩོད་གཞིར་གཟུང་ནས་ཚེ་འཕོས་ནས་བདེ་བ་སྐྱེད་བྱེད་

ཡིན་མིན་རྩོད་པའི་ཚེ་ན་ནི་དེ་གཉིས་རྩོད་གཞིར་གཟུང་བའི་སྟེང་དུ་བདེ་བ་སྐྱེད་བྱེད་ཡིན་པ་ཡིད་

ཆེས་རྗེས་དཔག་གིས་གྲུབ་པས་དེ་ལྡོག་ཕྱོགས་ཡིད་ཆེས་བསལ་བ་འབའ་ཞིག་ཡིན་གྱི། དངོས་པོ་

སྟོབས་ཤུ གས་ཀྱི་བསལ་བ་མ་ཡིན་ནོ།།

བཞི་པ་ནི། ཤིན་ཏུ་ལྐོག་གྱུར་སྟོན་པའི་སྐབས་ཡིན་ཀྱང་རུང་དེ་དག་གི་དོན་ལ་རྩོད་པའི་

ཚེ་ཡིད་ཆེས་རྗེས་དཔག་གི་བསལ་བ་མིན་པའི་རྒོལ་བའི་རང་ཚིག་དངོས་ཤུ གས་འགལ་བ་དང་

སྔ་ཕྱི་འགལ་བའི་ཡིད་ཆེས་པའི་བསལ་བ་དུ་མ་འབྱུང་བས་གཞལ་བྱའི་གནས་གསུམ་ག་གཏན་ལ་

འབེབས་པའི་སྐབས་སུ་དེ་དག་ཡོད་པར་ཤེས་པར་བྱའོ། །འོ་ན་སྦྱིན་པ་དང་ཚུལ་ཁྲིམས་ཆོས་ཅན། 

ཁྱོད་ལས་རང་འབྲས་བདེ་བ་འབྱུང་སྟེ། ཁྱོད་ལས་དེ་འབྱུང་བར་སྟོན་པའི་ལུང་དེ་རྣམ་དག་ཡིན་

པའི་ཕྱིར། ཞེས་བཀོད་པས་ཆོག་མོད་ཅེ་ན། ཞེ་འདོད་ཀྱི་དམ་བཅའ་དེ་ལྟར་ཡིན་ཀྱང་ཞེ་འདོད་ཀྱི་

ཆོས་ཅན་དངོས་པོ་སྟོབས་ཤུ གས་ཀྱིས་གྲུབ་པ་རྩོད་གཞིར་གཟུང་བ་ཡིད་ཆེས་ཀྱི་གཏན་ཚིགས་

མ་ཡིན་པའི་ཕྱིར་རོ། །སྦྱིན་པས་ལོངས་སྤྱོད་ཁྲིམས་ཀྱིས་བདེ་ཞེས་པའི་ལུང་ཆོས་ཅན། རང་གི་

བརྗོད་བྱའི་དོན་དངོས་པོ་བ་སྔ་མ་སྔོན་དུ་སོང་སྟེ། དཔྱད་པ་གསུམ་གྱིས་དག་པའི་ལུང་ཡིན་པའི་

ཕྱིར། ཞེས་ཟེར་ན་ཡང་འགོད་ཚུལ་ལ་རུང་མོད་ཀྱི་ཞེ་འདོད་ནི་སྔར་ལྟར་རོ།།

གཉིས་པ་ལ་གཉིས། དཔེ་དེ་ལུང་འགལ་གྱི་དཔེར་སྨོས་པ་སྐྱོན་མེད་པ་དང༌། ལུང་འགལ་

གྱི་དཔེ་དངོས་སོ། །དང་པོ་ནི། ཚད་མ་ཆོས་ཅན། གཞལ་བྱ་འཇལ་བྱེད་དུ་མེད་དེ། ཞེས་པའི་དམ་

བཅའི་ཆོས་ཅན་ཚད་མ་1མེད་དེ། ལུང་གིས་བཞག་པ་མ་ཡིན་པར་དངོས་སྟོབས་ཀྱི་ཚད་མས་གྲུབ་

པ་མ་ཡིན་ནམ། ཅི་ལྟར་ལུང་འགལ་གྱི་དཔེར་རུང་ཞེ་ན། རྒོལ་བས་བདེན་ཞེན་གྱིས་གཞལ་བྱའི་

དོན་ཅན་གྱི་ཚད་མ་དག་མེད་དོ་ཞེས་སྨྲས་པའི་ཚིག་ཆོས་ཅན། རང་གི་ཚིག་དང་འགལ་བ་ལ་ནི་

བསལ་བའི་དཔེར་བརྗོད་པ་ཡིན་ཏེ། ཆོས་ཅན་དངོས་སྟོབས་ཀྱི་ཚད་མས་གྲུབ་པའི་སྟེང་དུ་དངོས་

ཀྱི་དམ་བཅའ་དང་འགལ་བ་ཤུ གས་ལ་འདྲེན་པར་བྱེད་པའི་རྒོལ་བའི་ཚིག་ཡིན་པའི་ཕྱིར། དཔེ་

འདི་ཆོས་ཅན། ལུང་འགལ་ལ་ནི་གསལ་བའི་དཔེར་རུང་བ་མ་ཡིན་ཏེ། ཕྱོགས་ཙམ་ཞིག་འདྲ་བར་

མཚོན་ནས་བསྟན་པའི་དཔེ་ཙམ་ཞིག་ཡིན་པའི་ཕྱིར། ལུང་འགལ་གྱི་ཕྱོགས་ཙམ་མཚོན་དུ་རུང་སྟེ། 

ལུང་འགལ་དངོས་མ་ཡིན་ཀྱང་ཆོས་ཅན་བསྟན་བཅོས་ཀྱིས་གྲུབ་པ། བསྟན་བཅོས་དང་འགལ་བར་

1  ཞོལ། ཤོག ༨༩ བ ༥ གཙང་། ཤོག ༨༨ ན ༦ དམ་བཅའི་ཆོས་ཅན་ཚད་མ་དེ།

དམ་བཅས་པ་དེ། ལུང་འགལ་དུ་ཁྱོད་ཀྱིས་མཚོན་ནུས་པའི་ཕྱིར། གཉིས་པ་ནི། ལུང་འགལ་འདི་

ལ་དཔེར་བརྗོད་པ་ནི་གང་ཞེ་ན། སྦྱིན་སོགས་དཀར་པོའ་ིཆོས་ནི་ཆོས་ཅན། ཚེ་འཕོས་ནས་བདེ་

བ་སྟེར་བར་བྱེད་པ་མ་ཡིན་ནོ། །ཞེས་བྱ་བ་ལྟ་བུ་ཡིན་ནོ། །དམ་བཅའ་དེ་ཆོས་ཅན། ལུང་འགལ་གྱི་

བསལ་བའི་དཔེ་ཡིན་ཏེ། ཆོས་ཅན་དཔྱད་པ་གསུམ་གྱིས་དག་པའི་ལུང་གིས་གྲུབ་པའི་དོན་ལ་དེས་

གནོད་པ་སྔ་ཕྱིར་དམ་བཅས་པའི་དམ་བཅའ་ཡིན་པའི་ཕྱིར། 

གཉིས་པ་ལ་གསུམ། དཔྱད་པ་གསུམ་གྱིས་དག་པའི་ལུང་གནོད་བྱེད་དུ་བསྟན་པ་དང༌། 

རང་ཚིག་གེགས་བྱེད་དུ་བསྟན་པ་དང༌། དཔྱད་པ་གསུམ་གྱིས་དག་པའི་ལུང་གནོད་བྱེད་དུ་སྒྲུབ་

པའོ། །དང་པོ་ལ་གསུམ། ཤིན་ཏུ་ལྐོག་གྱུར་གྱི་སྐབས་སུ་དེ་འདྲའི་ལུང་གནོད་བྱེད་དུ་བསྟན་པ་དང༌། 

ཆོས་ཅན་དངོས་སྟོབས་ཀྱིས་གྲུབ་པའི་སྐབས་སུ་ལུང་གནོད་བྱེད་མ་ཡིན་པར་བསྟན་པ་དང༌། རྩ་

བའི་སྐབས་སུ་ཡིད་ཆེས་རྗེས་དཔག་རྗེས་དཔག་ལས་ལོགས་སུ་བསྟན་པའི་དགོས་པའོ། །དང་པོ་

ལ་གཉིས། ཤིན་ཏུ་ལྐོག་གྱུར་གྱི་སྐབས་སུ་བསྟན་བཅོས་ཚད་མར་ཁས་ལེན་དགོས་པ་དང༌། རྩོད་པ་

སྤང་བའོ། །དང་པོ་ནི། སྦྱིན་སོགས་དཀར་པོའ་ིཆོས་ནི་འཕོས་ནས་བདེ་བ་སྟེར་བར་བྱེད་པ་མ་ཡིན་

ནོ། །ཞེས་བྱ་བ་འདིར་ཅི་ལྟར་བསྟན་བཅོས་ཀྱིས་གནོད་པ་ཡིན་ཞེ་ན། སྦྱིན་སོགས་དཀར་པོའ་ིཆོས་

ཡིན་པ་རྣམ་པ་དེ་ལྟ་བུའི་ཡུལ་ལ་ནི་གདོན་མི་ཟ་བར་དཔྱད་པ་གསུམ་གྱིས་དག་པའི་བསྟན་བཅོས་

སྒྲུབ་བྱེད་ཚད་མར་འགྱུར་དགོས་ཏེ། ཆོས་ཅན་སྦྱིན་སོགས་དཀར་པོའ་ིཆོས་ཚད་མའི་ཡུལ་དུ་

རྣམ་པར་བཞག་པ་ནི་ངེས་པར་དཔྱད་པ་གསུམ་གྱིས་དག་པའི་བསྟན་བཅོས་ཀྱི་སྒྲུབ་བྱེད་ཡང་དག་

དེས་བསྒྲུབས་པ་དེ་ལ་བརྟེན་པའི་ཕྱིར། དཔྱད་པ་གསུམ་གྱིས་དག་པའི་ལུང་གནོད་བྱེད་དུ་མི་རུང་

ན་སྦྱིན་སོགས་དཀར་པོའ་ིཆོས་ཀྱི་སྟེང་དུ་བདེ་བ་སྟེར་བ་དང་མི་སྟེར་བ་གཉིས་གེགས་བྱེད་དུ་ཡང་

མི་རུང་བར་ཐལ། སྦྱིན་སོགས་དཀར་པོའ་ིཆོས་དེ་ལ་ཚད་མས་གནོད་པའམ་ཚད་མས་མ་གྲུབ་ན་

གེགས་བྱ་སའི་གཞི་མེད་པས་ཁྱད་པར་གྱི་ཆོས་ལ་དཔྱོད་པ་མི་འཇུག་པའི་ཕྱིར། འདི་ནས་གཟུང་

སྟེ་བསྟན་བཅོས་དེ་ཚད་མ་མ་ཡིན་ན་ཞེས་པ་ལ་ཐུག་པའི་བར་ལུང་གནོད་བྱེད་དུ་འདོད་པའི་ལུགས་

སྟོན་པ་གཞན་གཞུང་འབའ་ཞིག་ཏུ་འཆད་པ་ནི་ཧ་ཅང་རྣམ་པར་མི་འཚམ་སྟེ། སེལ་བྱེད་རྩ་བའི་དབྱེ་

བ་སྟོན་པའི་སྐབས་ཀྱི་སེལ་བྱེད་ཐ་དད་དུ་བཤད་པའི་དགོས་པ་སྟོན་པ་སོགས་འགྲེལ་པའི་གཞུང་

ཡིན་པའི་ཕྱིར་རོ། །བཤད་མ་ཐག་པའི་གཞུང་འདི་ཡང་ལུང་གང་ཡང་གནོད་བྱེད་དུ་མི་རུང་ན་ཆོས་

ཅན་དཀར་ཆོས་ཚད་མས་མི་འགྲུབ་པས་དངོས་འགལ་སྔ་ཕྱིར་དམ་བཅས་པ་གནོད་བྱེད་ཡིན་པ་ལྟ་

ཞོག་གེགས་བྱེད་དུ་ཡང་མི་རུང་བ་རང་ལུགས་ལ་ཡང་ཁས་ལེན་དགོས་པར་སྟོན་པ་ཡིན་པའི་ཕྱིར་

རོ། །འོན་ཀྱང་འདི་དག་ལ་བརྟེན་ནས་ལུང་དང་རང་ཚིག་གནོད་གེགས་མི་མཚུངས་པ་དང་མཚུངས་

པར་འདོད་པའི་ལུགས་རྟོགས་པར་ནུས་ཤིང་དེ་དག་རྟོགས་པའི་དོན་དུ་ཡང་བརྩམས་པ་ཡིན་པའི་

ཕྱིར་རོ། །དེས་ན་ལུང་གནོད་བྱེད་དུ་འདོད་པ་1སྔ་རབས་པའི་ལུགས་ནི། སྦྱིན་པས་ལོངས་སྤྱོད་

ཁྲིམས་ཀྱིས་བདེ།2།3ཞེས་པའི་ལུང་དེ་ཉིད་རང་གི་བརྗོད་བྱའི་4སྒྲུབ་བྱེད་དང༌། ལྡོག་ཕྱོགས་དམ་

བཅས་པ་ལ་གནོད་བྱེད་དུ་འདོད་པའི་རྒྱུ་མཚན་ཡང་ལུང་གནོད་བྱེད་དུ་ཁས་མ་བླངས་ན་དེ་མི་

རུང་སྙམ་པ་སྟེ། མི་འཐད་པར་བཤད་ཟིན་ཏོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་བསྟན་བཅོས་ལས་གྲུབ་

པའི་ཆོས་ཅན་ལ་བསྟན་བཅོས་དང་འགལ་བ་དམ་བཅས་ན་བསྟན་བཅོས་ཀྱིས་གནོད་པ་དེ་ནི་ཇི་

ལྟར་སངས་རྒྱས་པའི་ལུང་ལས། སེམས་ཀྱི་ནང་ན་གནས་པའི་སྐྱོན། །འཇུག་ངོགས་ཁྲུས་ཀྱིས་

དག་མི་འགྱུར། །དེ་ནི་ལན་བརྒྱར་ཁྲུས་བྱས་ཀྱང༌། །ཆང་བུམ་བཞིན་དུ་གཙང་མི་འགྱུར།5།ཞེས་

སོགས་འཇུག་ངོགས་སུ་ཁྲུས་བྱས་པ་དང་མེ་ལྔ་བསྟེན་པ་དང༌། མདུང་རྩེ་གསུམ་གྱི་ཁ་ལ་མཆོང་

བ་ལ་སོགས་པ་ཆོས་མ་ཡིན་པ་སྡིག་པ་དག་པར་བྱེད་པ་མ་ཡིན་ནོ་ཞེས་བྱ་བ་ཁས་བླངས་པས་

དེ་ལ་ངེད་ཀྱི་ལུང་ལས། གངྒཱའི་སྒོ་ན་ཀུ་ཤ་འཁྱིལ། །སིལ་བ་ཅན་དང་སྔོན་པོའ་ིརིགས། །ཀ་ནི་ཀ་

ལིའི་འཇུག་ངོགས་སུ། །ཁྲུས་བྱས་ཡང་འབྱུང་སྲིད་མ་ཡིན། །ཞེས་ཁྲུས་བྱས་པས་ཡང་སྲིད་མི་

ལེན་པར་བཤད་པའི་ལུང་གིས་ཀྱང་གནོད་པ་མ་ཡིན་ནམ་ཞེ་ན།

གཉིས་པ་ལ་གསུམ། དེ་འདྲའི་ལུང་གནོད་བྱེད་དུ་ཁས་མ་བླངས་པ་དང༌། ཁས་བླངས་ཀྱང་

1  ཞོལ། ཤོག ༩༡ ན ༡ གཙང་། ཤོག ༨༩ བ ༣ འདོད་ན་སྔ་རབས་

2  བསྟན་འགྱུར། དཔེ་བསྡུར་མ། དེབ། ༩༦ ཤོག ༣༢༨ ཕྲེང་། ༡༣

3  ཞོལ། ཤོག ༩༡ ན ༢ གཙང་། ཤོག ༨༩ བ ༣ ཁྲིམས་ཀྱིས་བདེ་ཞེས་པའི་ལུང་

4  ཞོལ། ཤོག ༩༡ ན ༢ རང་གི་བརྗོད་བྱ་

5  བསྟན་འགྱུར། དཔེ་བསྡུར་མ། དེབ། ༡༠༠ ཤོག ༤༤༠ ཕྲེང་། ༧ ནང་དུ་དྲངས།

གནོད་བྱེད་དུ་མི་རུང་བ་དང༌། གནོད་བྱེད་ཀྱི་ལུང་ངོས་གཟུང་བའོ། །དང་པོ་ལ་གཉིས། དེ་འདྲའི་

ལུང་དོན་བཀག་ཀྱང་སྐྱོན་མེད་པ་དང༌། རང་གིས་ཁས་བླངས་པའི་ལུང་དང་འགལ་ན་སྐྱོན་དུ་འགྱུར་

བའོ། །དང་པོ་ནི། ཁྲུས་སྡིག་པ་དག་བྱེད་དུ་འདོད་པ་བཀག་པ་ལ་ཚད་མ་གང་གིས་ཀྱང་གནོད་པའི་

སྐྱོན་ཡོད་པ་མ་ཡིན་པར་ཐལ། དངོས་སྟོབས་དང་གྲགས་པས་མ་མཐོང་བ་ཤིན་ཏུ་ལྐོག་གྱུར་གྱི་དོན་

རྟོགས་ཤིང་སྟོན་པར་བྱེད་པའི་བསྟན་བཅོས་རྣམ་དག་ཐམས་ཅད་ཁྲུས་སྡིག་པ་དག་བྱེད་ཡིན་ནོ་

ཞེས་དེ་སྐད་མི་བརྗོད་པའི་ཕྱིར།

གཉིས་པ་ནི། བསྟན་བཅོས་ཐམས་ཅད་ལས་དེ་སྐད་མི་བརྗོད་ཀྱང་འགའ་ཞིག་ལས་འབྱུང་

བས་ཁྲུས་སྡིག་པ་དག་བྱེད་ཡིན་པ་བཀག་པ་ལ་དེས་གནོད་དོ་ཞེ་ན། ཤིན་ཏུ་ལྐོག་གྱུར་སྟོན་པའི་

སྐབས་སུ་སངས་རྒྱས་པ་རང་གིས་ཁས་ལེན་པའི་རྟེན་གྱི་དཔྱད་པ་གསུམ་གྱིས་དག་པའི་བསྟན་

བཅོས་དང་འགལ་བ་ཁས་བླངས་ན་གནོད་པར་འགྱུར་ཏེ། དེ་འདྲའི་བསྟན་བཅོས་ཤིན་ཏུ་ལྐོག་གྱུར་

གྱི་དོན་སྒྲུབ་བྱེད་དང་དེའི་ལྡོག་ཕྱོགས་ཀྱི་དོན་ལ་གནོད་བྱེད་དུ་ཁས་བླངས་པའི་ཕྱིར། ཁྲུས་སྡིག་

པ་དག་བྱེད་དུ་སྟོན་པའི་བསྟན་བཅོས་གཞན་ནི་བཀག་ཀྱང་ཁས་བླངས་འགལ་བའི་སྐྱོན་ཡོད་པ་

མ་ཡིན་ཏེ། དེ་འདྲའི་བསྟན་བཅོས་ཚད་མར་ཁས་མ་བླངས་པའི་ཕྱིར་རོ།།

གཉིས་པ་ལ་གཉིས། མདོར་བསྟན་པ་དང༌། རྒྱས་པར་བཤད་པའོ། །དང་པོ་ནི། ཁྲུས་སྡིག་

པ་དག་བྱེད་དུ་སྟོན་པའི་བསྟན་བཅོས་དེ་ཁས་བླངས་པའི་ཆོས་ཅན་ཡིན་ཀྱང༌། དེ་བཀག་པ་ལ་སྐྱོན་

མེད་པར་ཐལ། ཁྲུས་ཀྱིས་སྡིག་པ་དག་པར་སྨྲ་བའི་བསྟན་བཅོས་དེའི་རང་གི་ཚིག་གིས་ཀྱང་ཁས་

བླངས་པའི་དོན་དེ་ལ་གནོད་པའི་ཕྱིར་རོ།།

གཉིས་པ་ནི། མངོན་མཐོ་དང་ཐར་པ་ཁས་ལེན་པའི་ཕྱི་རོལ་པ་དང༌། སངས་རྒྱས་པའི་

བསྟན་བཅོས་ཐམས་ཅད་ལས་ཆོས་མ་ཡིན་པ་སྡིག་པ་ནི་ཆགས་པ་ལ་སོགས་པའི་རྩ་བ་ཅན་དུ་

རྣམ་པར་བཞག་པ་ཡིན་ཏེ། དེ་ལྟར་དངོས་ཤུ གས་ཅི་རིགས་ལ་བཞག་ཅིང་བསྟན་པའི་ཕྱིར། ཁྲུས་

ཀྱིས་སྡིག་པ་དག་པར་བཤད་པའི་བསྟན་བཅོས་དེ་ལས་ཆགས་སོགས་སྡིག་པའི་རྩ་བར་མ་བཤད་

པ་མ་ཡིན་ནམ་ཞེ་ན། དེ་ལས་ཀྱང་དོན་གྱིས་ཆགས་སོགས་སྡིག་པའི་རྩ་བར་བསྟན་པ་ཡིན་ཏེ། དེ་

ལས་མ་ཆགས་པ་དང་སྡང་བ་མེད་པ་དང་མ་རྨོངས་པའི་གང་ཟག་རྣམས་ལ་ནི་རྒྱུ་མཚན་དེ་ཉིད་

ཀྱིས་སྡིག་པ་མེད་པར་ཁས་ལེན་ཅིང་སྡིག་པར་ཁས་མི་ལེན་པའི་ཕྱིར་རོ། །བསྟན་བཅོས་དེའི་རང་

ཚིག་གིས་རང་གི་དོན་ལ་ཇི་ལྟར་1གནོད་ཅེ་ན། རང་གིས་ཁས་བླངས་པའི་བསྟན་བཅོས་གཅིག་

གིས་ཆགས་སོགས་སྡིག་པའི་རྩ་བར་རྣམ་པར་བཞག་པ་དེས་ནི་ཡང་ཁྲུས་ལ་སོགས་པས་སྡིག་པ་

དག་པར་བྱེད་པར་སྨྲ་བ་ལ་གནོད་པ་ཡིན་ཏེ། ཁྲུས་ཀྱིས་སྡིག་པའི་རྒྱུ་ལ་མི་གནོད་པའི་ཕྱིར། 

དོན་ནི། ཁྲུས་ཀྱིས་སྡིག་པ་ཟད་པར་བྱེད་པ་མ་ཡིན་ཏེ། སྡིག་པའི་རྒྱུར་ཁས་བླངས་པའི་

ཆགས་སོགས་ཉོན་མོངས་ལ་མི་གནོད་པའི་ཕྱིར། དེའི་རྟགས་རང་རིག་པའི་མངོན་སུམ་ཚད་མས་

གྲུབ་སྟེ། ཁྲུས་བྱས་པས་འདོད་ཆགས་དང་ཞེ་སྡང་ཆུང་དུ་མི་འགྱུར་བར་རང་རིག་མངོན་སུམ་ཚད་

མས་གྲུབ་པའི་ཕྱིར་རོ། །སྡིག་པའི་གཉེན་པོར་འདོད་པ་དེས་སྡིག་པའི་རྒྱུ་ལ་མི་གནོད་པར་ཚད་

མས་གྲུབ་པས་ཆགས་སོགས་སྡིག་པའི་རྩ་བར་སྨྲ་བ་དང་ཁྲུས་ཀྱིས་སྡིག་པ་དག་པར་སྨྲ་བ་ཁས་

བླངས་ནང་འགལ་བ་ཡིན་ནོ། །སྡིག་པའི་རྒྱུ་ལ་མི་གནོད་ན་སྡིག་པ་ཟད་བྱེད་མ་ཡིན་པས་ཁྱབ་

པར་ཐལ། རྒྱུ་མ་ཟད་ན་འབྲས་བུ་མི་ལྡོག་པའི་ཕྱིར། དཔེར་ན་བད་ཀན་དང་ཡོན་ཏན་མཚུངས་

པའི་ཁ་ཟས་མངར་བ་དང༌། བསིལ་བ་དང་སྣུམ་པ་ཟོས་པ་དག་གིས་བད་ཀན་བསྐྱེད་ཅིང་བད་ཀན་

ལས་གྱུར་པའི་ནད་ཀྱི་རྒྱུ་ལ་མི་གནོད་པའི་ཕྱིར། ནད་དེ་ཞི་བར་བྱེད་པ་མ་ཡིན་པ་བཞིན་ནོ།།

གསུམ་པ་ལ་གཉིས། ལུང་གང་ཡང་རུང་བ་གནོད་བྱེད་དུ་མི་རུང་བ་དང༌། དཔྱད་གསུམ་

གྱིས་དག་པའི་ལུང་གནོད་བྱེད་དུ་གཟུང་བར་བྱ་བའོ། །དང་པོ་ནི། ལུང་གིས་མཐོང་བའི་དོན་ཤིན་ཏུ་

ལྐོག་གྱུར་སྟོན་པའི་བསྟན་བཅོས་དག་ལ་ནི་ནང་འགལ་ཡོད་མེད་སེམས་པ་སྐབས་སུ་བབ་ཅིང་དེ་

ཡང་སྐྱོན་དུ་བསམ་པར་བྱ་བ་ཡིན་ཏེ། བསྟན་བཅོས་ཕལ་ཆེར་ནང་འགལ་བ་བརྗོད་པར་མཐོང་བའི་

ཕྱིར། དེར་ཐལ། སྔར་བཤད་པ་ལྟར་ཤིན་ཏུ་ལྐོག་གྱུར་སྟོན་པའི་བསྟན་བཅོས་ཕལ་ཆེར་གནོད་བྱེད་

མ་ཡིན་པ་དེ་ཉིད་ཀྱི་ཕྱིར།

གཉིས་པ་ནི། ཡང་ཅིའི་ཕྱིར་དེ་ལྟར་སེམས་པར་བྱེད་ཅེ་ན། བསྟན་བཅོས་རྣམས་ལ་ནང་

འགལ་ཡོད་མེད་བསམས་པ་ལ་དགོས་པ་ཡོད་དེ། བསྟན་བཅོས་གང་ཞིག་དཔྱད་པ་གསུམ་གྱིས་

དག་པ་དེ་ཤིན་ཏུ་ལྐོག་གྱུར་གྱི་སྐབས་སུ་གནོད་བྱེད་དུ་གཟུང་བར་བྱ་བའི་ཆེད་ཡིན་པའི་ཕྱིར། 

1  ཞོལ། ཤོག ༩༢ ན ༣ ཇི་ལྟ་བ་གནོད་ཅེ་ན། རང་གི་ཁས་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།130

དཔྱད་པ་གསུམ་གྱིས་དག་པའི་ཚུལ་ཇི་ལྟ་བུ་ཞེ་ན། འཕགས་པ་བརྒྱད་སྟོང་པ་ཆོས་ཅན། དཔྱད་པ་

གསུམ་གྱིས་དག་པ་ཡིན་ཏེ། མཐོང་བ་མངོན་སུམ་དང་དངོས་པོ་སྟོབས་ཤུ གས་ཀྱི་རྗེས་དཔག་སྟོན་

པའི་ཡུལ་ལ་དངོས་པོའ་ིསྟོབས་ཀྱིས་ཞུགས་པའི་ཚད་མས་མི་གནོད་ཅིང་གྲུབ་པ་དང་མ་མཐོང་བའི་

ཡུལ་ཤིན་ཏུ་ལྐོག་གྱུར་སྟོན་པའི་སྐབས་དག་ལ་སྔ་ཕྱི་འགལ་བ་དང་དངོས་ཤུ གས་འགལ་བའི་རང་

ཚིག་གིས་མི་གནོད་པའི་ལུང་ཡིན་པའི་ཕྱིར། མངོན་སུམ་གྱི་ཡུལ་ལ་མཐོང་བ་ཞེས་བརྗོད་པར་

རིགས་མོད་དངོས་པོ་སྟོབས་ཤུ གས་རྗེས་དཔག་གི་ཡུལ་ལ་མཐོང་བ་ཞེས་ཇི་ལྟར་བརྗོད་ཅེ་ན། མེ་

བཞིན་དུ་རེས་འགའ་མངོན་སུམ་གྱིས་མཐོང་བའི་ཕྱིར་དང༌། མིག་དབང་བཞིན་དུ་དབང་པོའ་ིརྟེན་

མཐོང་བས་ཀྱང་མཐོང་བར་བརྗོད་དོ།།

རང་གིས་མངོན་གྱུར་དུ་འདོད་པ་སྔོན་པོ་ལ་སོགས་པ་མངོན་གྱུར་དུ་བསྟན་པ་དང་གཞན་

དག་གིས་མངོན་གྱུར་དུ་འདོད་པ་སྤྱི་དོན་གཞན་ལ་སོགས་པ་མངོན་གྱུར་ཡིན་པ་བཀག་པ་ལ་མངོན་

སུམ་གྱིས་གནོད་པ་མེད་པ་དང༌། རང་གིས་ལྐོག་གྱུར་དུ་འདོད་པ་བདག་མེད་པ་ལ་སོགས་པ་ལྐོག་

གྱུར་དུ་བསྟན་པ་དང༌། གཞན་དག་གིས་ལྐོག་གྱུར་དུ་འདོད་པ་གཙོ་བོ་ལ་སོགས་པ་གཞལ་བྱ་ལྐོག་

གྱུར་ཡིན་པ་བཀག་པ་ལ་དངོས་པོ་སྟོབས་ཤུ གས་ཀྱི་རྗེས་དཔག་གིས་གནོད་པ་མེད་པ་དང༌། ཤིན་

ཏུ་ལྐོག་གྱུར་སྟོན་པའི་སྐབས་ལ་སྔ་ཕྱི་དང་དངོས་ཤུ གས་འགལ་བ་མེད་པར་ཚད་མས་གྲུབ་པའི་

ལུང་དེ་གནོད་བྱེད་དུ་གཟུང་བར་བྱ་བ་ཡིན་ནོ། །ཤིན་ཏུ་ལྐོག་གྱུར་སྟོན་པའི་སྐབས་སུ་ཡང་སྦྱིན་

སོགས་དཀར་ཆོས་ལས་བདེ་བ་འབྱུང་བ་དང༌། མི་འབྱུང་བ་ལུང་གི་རྒྱུན་གཅིག་ལ་སྔ་ཕྱིར་དམ་

བཅས་པ་ཡིན་ན། དེ་གཉིས་འགལ་བར་དངོས་པོ་སྟོབས་ཤུ གས་ཀྱི་ཚད་མས་གྲུབ་པ་ཡིན་ཏེ། གཞི་

ཆོས་ཅན་དཀར་ཆོས་ཀྱི་སྟེང་དུ་བདེ་བ་འབྱིན་པ་དང་མི་འབྱིན་པའི་ཡ་གྱལ་གང་རུང་གཅིག་དངོས་

སྟོབས་ཀྱི་ཚད་མས་མ་གྲུབ་ཀྱང་གཞི་ཆོས་ཅན་ཁ་ཟས་ཟོས་པ་ལྟ་བུའི་སྟེང་དུ་བདེ་བ་བསྐྱེད་པར་

ཡོངས་སུ་བཅད་པའི་སྟོབས་ཀྱིས་བདེ་བ་མི་སྐྱེད་པ་རྣམ་བཅད་ལ་ཁེགས་ཤིང༌། དེ་རྣམ་བཅད་ལ་

ཁེགས་པའི་སྟོབས་ཀྱིས་ཅིག་ཤོས་ཡོངས་གཅོད་ལ་དངོས་སྟོབས་ཀྱི་ཚད་མས་གྲུབ་པའི་སྒོ་ནས་

བསྟན་བཅོས་ལ་ཡང་སྔར་བཤད་པ་ལྟ་བུའི་སྔ་ཕྱི་འགལ་བ་ཡོད་ན་དངོས་སྟོབས་ཀྱི་ཚད་མས་

རྟོགས་དགོས་པ་ལ་ལུང་རྣམ་དག་གི་སྟེང་དུ་དེ་འདྲའི་འགལ་བ་མེད་པར་དངོས་སྟོབས་ཀྱི་ཚད་མས་

རྟོགས་ནུས་པ་ཡིན་ནོ། །དེ་བཞིན་དུ་རང་ཚིག་འགལ་བ་མེད་པ་ལ་ཡང་ཤེས་པར་བྱའོ།།

གཉིས་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུ་

བའོ། །དང་པོ་ལ་གཉིས། ཆོས་ཅན་དངོས་སྟོབས་ཀྱིས་གྲུབ་པའི་སྐབས་སུ་ལུང་དང་འགལ་བ་

དམ་བཅས་ཀྱང་ལུང་གིས་མི་གནོད་པ་དང༌། དེའི་དཔེའོ། །དང་པོ་ནི། ཆོས་ཅན་དངོས་སྟོབས་

ཀྱིས་གྲུབ་པའི་སྐབས་སུ་ལུང་དང་འགལ་བ་དམ་བཅས་ན་སྐྱོན་ཅིར་འགྱུར་ཞེ་ན། ཆོས་ཅན་ལུང་

གིས་གྲུབ་པ་དེ་ལ་མི་བརྟེན་པའི་དངོས་པོ་སྒྲ་ལྟ་བུ་ལ་ནི་སྒྲ་རྟག་པ་ནམ་མཁའི་ཡོན་ཏན་ཅན་དུ་

སྟོན་པའི་བསྟན་བཅོས་དང་ལྡན་པས་འགལ་བ་སྒྲ་མི་རྟག་པར་ཚད་མས་མ་གྲུབ་བཞིན་དུ་དམ་

བཅས་པ་ལ་བརྗོད་ཀྱང་བསྟན་བཅོས་དེས་ཅིག་ཤོས་ལ་གནོད་པ་མ་ཡིན་ཏེ། དེ་གཉིས་ཕན་ཚུན་

དུ་གེགས་བྱེད་པར་འགྱུར་བ་ཙམ་ཡིན་པའི་ཕྱིར། དེར་ཐལ། དམ་བཅའ་དེ་གཉིས་ཀ་རྒྱབ་རྟེན་ཚད་

མ་མེད་པར་གཞི་གཅིག་ལ་ཆོས་དངོས་འགལ་དམ་བཅས་པའི་སྟོབས་མཚུངས་ཡིན་པའི་ཕྱིར། 

གཉིས་པ་ནི། དཔེར་ན་རྒོལ་བས་བདེན་ཞེན་གྱིས་ཁོ་བོའ་ིམ་མོ་གཤམ་མོ་ཞེས་སྨྲས་པའི་རང་གི་

ཚིག་སྔ་ཕྱི་གེགས་བྱེད་ཡིན་པ་བཞིན་ནོ།།

གཉིས་པ་ལ་གསུམ། རྒྱབ་རྟེན་ཚད་མ་མེད་པར་མཚུངས་པའི་ཚེ་རང་ཚིག་འགལ་བར་

བསྟན་པ་དང༌། རྒྱབ་རྟེན་ཚད་མ་ཡོད་པས་ཚད་མ་མེད་པ་ལ་གནོད་པ་དང༌། དེས་ཁས་མི་ལེན་པ་ལ་

གནོད་པ་བསྟན་པའོ། །དང་པོ་ནི། ཆོས་ཅན་དངོས་སྟོབས་ཀྱིས་གྲུབ་པ་དེའི་ཚེ་ནི་སྒྲ་མི་རྟག་པ་ཚད་

མས་མ་གྲུབ་བཞིན་དུ་དམ་བཅས་པ་ལ་སྒྲ་ནམ་མཁའི་ཡོན་ཏན་ཅན་དུ་སྟོན་པའི་བསྟན་བཅོས་ཀྱང་

ཁས་བླངས་པས་གནོད་པ་མ་ཡིན་པར་ཐལ། དེའི་ཚེ་སྒྲ་ནམ་མཁའི་ཡོན་ཏན་ཅན་དུ་སྟོན་པའི་བསྟན་

བཅོས་དང་ནི་འགལ་ཞིང་གནོད་པ་མ་ཡིན་པའི་ཕྱིར། དེར་ཐལ། དེའི་ཚེ་སྒྲ་ནམ་མཁའི་ཡོན་ཏན་ཅན་

དུ་སྟོན་པའི་བསྟན་བཅོས་དེ་ཡང་གཉིས་ཀ་ཁས་ལེན་པའི་གང་ཟག་དེའི་རང་གི་ཚིག་དང་འགལ་བ་

ཡིན་པའི་ཕྱིར། དོན་ནི་ཚད་མས་མ་གྲུབ་བཞིན་དུ་ཆོས་ཅན་དངོས་སྟོབས་ཀྱི་ཚད་མས་གྲུབ་པའི་

ཚེ། སྒྲ་ནམ་མཁའི་ཡོན་ཏན་ཅན་དུ་སྟོན་པའི་བསྟན་བཅོས་ཀྱང་ཁས་བླངས་དེའི་རྗེས་སུ་སྒྲ་མི་རྟག་

པར་ཡང་དམ་བཅས་ན་འགལ་བ་གཉིས་སྔ་ཕྱིར་དམ་བཅས་པའི་དམ་བཅའ་དེ་ཆོས་ཅན། རྒོལ་བ་

དེའི་རང་གི་ཚིག་དང་འགལ་བ་ཡིན་གྱི། བསྟན་བཅོས་དང་འགལ་བ་ནི་མ་ཡིན་པར་ཐལ། ཆོས་ཅན་

དངོས་པོ་སྟོབས་ཤུ གས་ཀྱི་ཚད་མས་གྲུབ་པ་དེའི་ཚེ་གཞི་གཅིག་ལ་འགལ་བ་སྔ་ཕྱིར་དམ་བཅས་

པའི་ཚིག་ཡིན་པའི་ཕྱིར། དམ་བཅའ་གཉིས་ཡ་གྱལ་གང་རུང་རེ་རེ་ལ་ཟེར་བ་མིན་ནོ།།

གཉིས་པ་ནི། ཚད་མས་མ་གྲུབ་བཞིན་དུ་གཉིས་ཀ་དམ་བཅས་པ་གེགས་བྱེད་དུ་འགྱུར་

ན། བྱས་པའི་རྟགས་ཀྱིས་སྒྲ་ནམ་མཁའི་ཡོན་ཏན་མ་ཡིན་པར་གྲུབ་པ་ལ་སྒྲ་ནམ་མཁའི་ཡོན་ཏན་

ཅན་དུ་སྟོན་པའི་བསྟན་བཅོས་ཀྱིས་ཅི་ལྟར་གེགས་བྱེད་པར་འགྱུར་ན། དེས་དེ་ལ་གེགས་བྱེད་པ་

མ་ཡིན་པར་ཐལ། སྒྲ་ནམ་མཁའི་ཡོན་ཏན་ཅན་མ་ཡིན་པར་ཚད་མས་གྲུབ་པའི་ཕྱིར། ཁྱབ་པར་

ཐལ། ཆོས་དངོས་འགལ་དམ་བཅས་པའི་དམ་བཅའ་དེ་དག་ལས་གང་ལ་རྒྱབ་རྟེན་ཚད་མ་ཡོད་

པ་དེ་ནི་གཞན་ཚད་མ་མེད་པ་ལ་གནོད་པར་བྱེད་པ་ཡིན་གྱི། ཚད་མ་མེད་པས་ཚད་མ་ཅན་ལ་

གེགས་བྱེད་པ་ཡང་མི་རུང་བའི་ཕྱིར།

གསུམ་པ་ནི། སྒྲ་ནམ་མཁའི་ཡོན་ཏན་ཅན་མ་ཡིན་པར་ཚད་མས་གྲུབ་ནས་དམ་བཅས་པ་

དང༌། སྒྲ་ནམ་མཁའི་ཡོན་ཏན་ཅན་དུ་སྟོན་པའི་བསྟན་བཅོས་གཉིས་དམ་བཅའ་བ་སྟོབས་མཚུངས་

པའམ་བསྟན་བཅོས་དེས་ཅིག་ཤོས་ལ་གནོད་པར་ཐལ། དེ་གཉིས་གཞི་གཅིག་གི་སྟེང་དུ་ཆོས་

དངོས་འགལ་དམ་བཅས་པ་གང་ཞིག་ཚད་མ་ཅན་གྱིས་ཚད་མ་མེད་པ་ལ་གནོད་པ་དེ་ལྟ་མ་ཡིན་

པའི་ཕྱིར། རྟགས་ཁས་བླངས། འདོད་ན། དམ་བཅའ་སྟོབས་མཚུངས་མ་ཡིན་པར་ཐལ། བྱས་པའི་

རྟགས་ལས་སྒྲ་ནམ་མཁའི་ཡོན་ཏན་ཅན་མ་ཡིན་པ་རྒྱབ་རྟེན་རྗེས་སུ་དཔག་པ་དང་ལྡན་པ་དངོས་

པོའ་ིགནས་ཚོད་ཀྱི་དོན་ཇི་ལྟ་བ་བཞིན་དུ་འཇུག་པ་ཡིན་པའི་ཕྱིར། དམ་བཅའ་དེ་ལ་བསྟན་བཅོས་

དེས་ཇི་ལྟར་གནོད་པར་འགྱུར་ཏེ་མི་འགྱུར་བར་ཐལ། བསྟན་བཅོས་དེ་རྒྱབ་རྟེན་རིགས་པ་མེད་

པའི་དམ་བཅས་པ་ཡིན་པའི་ཕྱིར།

གསུམ་པ་ལ་གཉིས། དངོས་སྟོབས་ཀྱི་སྐབས་སུ་ལུང་གནོད་བྱེད་ཡིན་པ་བཀག་པ་དྲན་

པར་བྱེད་པ་དང༌། ལུང་གནོད་བྱེད་དུ་འཇུག་པའི་ཚེ་དེ་དང་འགལ་ན་སྐྱོན་དུ་འགྱུར་བའོ། །དང་པོ་

ནི། དངོས་སྟོབས་ཀྱི་སྐབས་སུ་ལུང་གནོད་བྱེད་མ་ཡིན་པར་ཐལ། དེའི་སྐབས་སུ་ལུང་རྣམས་གནོད་

བྱེད་ཚད་མ་ཡིན་པ་ཡང་བཀག་ཟིན་པའི་ཕྱིར། གང་དུ་ན་ལེའུ་གཉིས་པར་རོ། །གཉིས་པ་ནི། ལུང་

གནོད་བྱེད་དུ་ཁས་བླངས་ནས་དཔྱོད་དགོས་པ་དག་ལ་ལུང་དང་འགལ་བ་ཁས་བླངས་ན་ལུང་གིས་

གནོད་པའི་སྐྱོན་འདིར་འགྱུར་བར་ཐལ། དེ་ལྟར་གོང་དུ་བསྒྲུབས་པ་དེའི་ཕྱིར།

གསུམ་པ་ནི། ཡིད་ཆེས་རྗེས་དཔག་རྗེས་དཔག་ལས་ཕྱི་རོལ་ཏུ་གྱུར་པ་མ་ཡིན་ཏེ། 

དཔྱད་པ་གསུམ་གྱིས་དག་པའི་ལུང་མྱོང་བའི་སྟོབས་ཀྱིས་གནོད་བྱེད་མ་ཡིན་ཅིང༌། གནོད་པར་

བྱེད་པར་འོས་པ་གནོད་བྱེད་དུ་ཁས་བླངས་པའི་ཕྱིར། དེར་ཐལ། དཔྱོད་པ་གང་དུ་བསྟན་བཅོས་

ལ་གདོན་མི་ཟ་བར་བརྟེན་དགོས་པ་དེ་ལ་དཔྱད་གསུམ་གྱིས་དག་པའི་བསྟན་བཅོས་གནོད་བྱེད་

དུ་འཇུག་པ་དེ་ཉིད་ཀྱི་ཕྱིར། ཁས་བླངས་པའི་རྗེས་དཔག་རྗེས་སུ་དཔག་པ་ལས་ཕྱི་རོལ་ཏུ་གྱུར་པ་

མ་ཡིན་ཀྱང་དེ་ལས་ལོགས་ཤིག་ཏུ་བྱས་པ་1དགོས་པ་ཡོད་དེ། དེ་ལྟར་བྱས་པ་ནི་ཡུལ་གྱི་དབྱེ་བ་

བསྟན་པའི་ཆེད་དུ་ཡིན་པའི་ཕྱིར། ཡུལ་གྱི་ཁྱད་པར་ནི་དངོས་པོ་སྟོབས་ཤུ གས་ཀྱི་རྗེས་སུ་དཔག་

པ་ནི་ཚད་མར་ཁས་བླངས་པ་དང་མ་བླངས་པའི་དུས་ཀུན་ཏུ་དེས་གྲུབ་པའི་དོན་གནོད་བྱེད་དང་

ཡིད་ཆེས་རྗེས་དཔག་གིས་གྲུབ་པའི་དོན་ནི་གནོད་བྱེད་དུ་འགྱུར་བ་བསྟན་བཅོས་ཁས་བླངས་

པའི་དུས་ལ་བལྟོས་པས་གནོད་ཡུལ་གྱི་ཁྱད་པར་དང༌། ཡང་ཡིད་ཆེས་རྗེས་དཔག་གི་གཞལ་བྱ་ནི་

ལུང་ཁས་བླངས་པས་བསྒྲུབས་པས་ཁྱད་པར་དུ་བྱས་པ་དང༌། དངོས་སྟོབས་རྗེས་དཔག་གི་ཡུལ་

ནི་དེ་འདྲ་ལ་མི་ལྟོས་པས་ཁྱད་པར་དུ་བྱས་པ་ཡང་ཡུལ་གྱི་ཁྱད་པར་ཡིན་ནོ།།

ཡུལ་གྱི་དབྱེ་བ་ཤེས་པའི་ཆེད་དུ་བསྟན་པ་དེ་ལྟ་མ་ཡིན་པར་གསལ་བའི་དབྱེ་བ་ཤེས་

པའི་ཆེད་དུ་བསྟན་པ་ཡིན་ན། སེལ་བྱེད་རྩ་བའི་དབྱེ་བ་འཆད་པའི་སྐབས་དེར་དངོས་པོ་སྟོབས་

ཤུགས་ཀྱི་འབྲས་རང་མ་དམིགས་པའི་རྟགས་ལ་བརྟེན་པའི་རྗེས་དཔག་གི་གསལ་བའི་དབྱེ་བ་

ཡང་བསྟན་དགོས་པ་ཧ་ཅང་ཐལ་བའི་ཉེས་པར་འགྱུར་བར་ཐལ། སྐབས་དེར་ཡིད་ཆེས་རྗེས་

དཔག་རྗེས་དཔག་ལས་ལོགས་སུ་བྱས་པ་དེ་ཡུལ་གྱི་དབྱེ་བ་ཤེས་པའི་ཆེད་དུ་བསྟན་པ་དེ་ལྟ་མ་

ཡིན་པར་རྗེས་དཔག་གི་གསལ་བའི་དབྱེ་བ་ཤེས་པའི་ཆེད་དུ་བསྟན་པ་ཡིན་པའི་ཕྱིར། ཧ་ཅང་ཐལ་

བའི་སྐྱོན་མེད་དེ། རྗེས་དཔག་གསུམ་པོ་དངོས་པོ་སྟོབས་ཤུ གས་རྗེས་དཔག་གི་ནང་དུ་འདུས་པའི་

ཕྱིར་ལོགས་སུ་བསྟན་མི་དགོས་སོ་ཞེ་ན། འམ་སྨོས་པས་སྐྱོན་སྤོང་གི་ལན་སྟོན་པ་ནི་སྐབས་དེར་

ཡིད་ཆེས་རྗེས་དཔག་ཆོས་ཅན། རྗེས་དཔག་ལས་ལོགས་ཤིག་ཏུ་བྱས་པ་དོན་མེད་པར་འགྱུར་

1  ཞོལ། ཤོག ༩༥ ན ༤ བྱས་པ་ལ་དགོས་པ་

བར་ཐལ། ཁྱོད་ཀྱང་རྗེས་དཔག་གི་ནང་དུ་འདུས་པའི་ཕྱིར། གསུམ་ག་ཁས་བླངས་སོ། །ཡིད་

ཆེས་ཀྱི་གོང་དུ་བསྟན་པ་དངོས་སྟོབས་རྗེས་དཔག་ཡིན་མོད་ཀྱི་དང་པོ་ནས་དངོས་སྟོབས་རྗེས་

དཔག་ལས་ལོགས་ཤིག་ཏུ་བྱས་པ་དགོས་པ་ཡོད་པར་སྒྲུབ་པའི་ཚིག་དངོས་སུ་སྦྱོར་བ་ནི་མ་

འབྲེལ་ལོ། །ལོགས་ཤིག་ཏུ་མ་བྱས་ན་ནི་དངོས་སྟོབས་རྗེས་དཔག་དང་གནོད་ཚུལ་གཅིག་པར་ 

དོགས་པར་འགྱུར་རོ།།

གཉིས་པ་རང་ཚིག་གེགས་བྱེད་དུ་བསྟན་པ་ནི། གལ་ཏེ་ལོགས་སུ་བྱས་པ་རྒྱུ་མཚན་ལ་

ངེས་པར་བལྟོས་ན་རིགས་སྒོར་རང་ཚིག་བསྟན་བཅོས་ལས་ལོགས་སུ་བྱས་པ་ལ་རྒྱུ་མཚན་ཅི་

ཡོད་ཅེ་ན། རིགས་སྒོར་རང་གི་ཚིག་བསྟན་བཅོས་ལས་ལོགས་ཤིག་ཏུ་བྱེད་པའི་རྒྱུ་མཚན་ཡོད་

དེ། དེ་ལྟར་བྱས་པ་ཡང་རྒྱབ་རྟེན་ཚད་མ་མེད་པའི་ཚིག་ཙམ་བརྗོད་པ་རང་གི་ལྡོག་ཕྱོགས་ལ་

གེགས་བྱེད་པ་ཡིན་གྱི་གནོད་བྱེད་མ་ཡིན་པར་ཤེས་པའི་ཆེད་ཡིན་པའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཚད་མ་མེད་པའི་ཚིག་གནོད་བྱེད་

མ་ཡིན་ན་ཚད་མ་མ་ཡིན་པ་ཉིད་ནི་བསྟན་བཅོས་ལ་ཡང་མཚུངས་པའི་ཕྱིར། དེར་ཡང་རང་འགལ་

དམ་བཅའི་དོན་ལ་གེགས་བྱེད་པར་འགྱུར་རོ་ཞེ་ན། གཉིས་པ་ལ་གསུམ། གེགས་བྱེད་པ་གཞི་ལ་

བལྟོས་པའི་དཔེ་དང༌། གེགས་བྱས་པའི་གཞི་མེད་ན་གེགས་བྱེད་དུ་མི་འཐད་པ་དང༌། དེས་ན་བསྟན་

བཅོས་གནོད་བྱེད་ཡིན་པའོ། །དང་པོ་ནི། དམ་བཅའི་ཕན་ཚུན་གེགས་བྱེད་ཡིན་ན་གཞི་ཚད་མས་

གྲུབ་པ་ལ་བལྟོས་དགོས་ཏེ། གེགས་བྱས་པའི་གཞི་ཚད་མས་གྲུབ་པ་ཡོད་ན་དམ་བཅའ་ཕན་ཚུན་

གེགས་སུ་འགྱུར་བ་འཐད་པ་ཡིན་གྱི། དེ་མེད་ན་དེ་ལྟར་མི་འཐད་པའི་ཕྱིར། དཔེར་ན་མྱོང་བས་

གྲུབ་པའི་ཆོས་ཅན་གཅིག་གི་སྟེང་དུ་བདེན་ཞེན་གྱིས་དམ་བཅས་པའི་གཞལ་བྱའི་དོན་ཅན་གྱི་ཚད་

མ་དག་མེད་དོ་ཞེས་པའི་ཚིག་ལ་དངོས་སུ་དམ་བཅས་པའི་ཚད་མ་གཞལ་བྱ་འཇལ་བྱེད་དུ་མེད་

པ་དང་། ཤུགས་ལ་དམ་བཅས་པའི་ཚད་མ་གཞལ་བྱ་འཇལ་བྱེད་དུ་ཡོད་པ་དག་ཕན་ཚུན་གེགས་

བྱེད་པ་དང་མངོན་སུམ་གྱིས་གྲུབ་པའི་བུད་མེད་གཅིག་ལ་བརྟེན་པའི་ཆོས་ཁོ་བོའ་ིམ་མོ་གཤམ་མོ་

ཞེས་བུ་སྐྱེད་པའི་ནུས་པ་ཡོད་པ་དང་ཅིག་ཤོས་ཀྱི་ཆོས་བུ་སྐྱེད་པའི་ནུས་པ་མེད་པ་དག་ཕན་ཚུན་

གེགས་བྱེད་པ་བཞིན་ནོ། །འདིར་ཡང་དམ་བཅའ་གཉིས་འགལ་བར་འཇོག་པ་འདྲའོ། །དཔེ་སྔ་ཕྱི་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 135

གཉིས་ལ་གཞི་ཚད་མས་མ་གྲུབ་བཞིན་དུ་གེགས་བྱེད་དུ་འགྱུར་བ་མ་ཡིན་ཏེ། གཞི་ཆོས་ཅན་མྱོང་

བས་གྲུབ་པའི་ཕྱིར། ཞེས་བཤད་དོ།།

གཉིས་པ་ནི། ཁྱད་ཆོས་ལ་སྤྱོད་པ་གང་དུ་གཞི་ཆོས་ཅན་ཉིད་མ་གྲུབ་པ་དེར་གང་ལ་གང་

གིས་གེགས་བྱ་སྟེ་གེགས་བྱེད་པ་མི་རིགས་པར་ཐལ། དེར་གེགས་བྱེད་པའི་སྐབས་ཆོས་ཅན་ཉིད་

མེད་པའི་ཕྱིར་རོ།།

གསུམ་པ་ནི། གཞི་མེད་ན་གེགས་བྱེད་དུ་མི་འཐད་ཅིང་ཤིན་ཏུ་ལྐོག་གྱུར་གྱི་སྐབས་སུ་

གེགས་བྱེད་ཡིན་ན་བསྟན་བཅོས་གནོད་བྱེད་དུ་ཁས་བླང་དགོས་པ་དེས་ན་དཔྱད་པ་གསུམ་གྱིས་

དག་པའི་བསྟན་བཅོས་སྒྲུབ་བྱེད་ཚད་མར་རྣམ་པར་འཇོག་པ་རིགས་པ་ཡིན་པར་ཐལ། ཆོས་

ཅན་སྦྱིན་སོགས་དཀར་པོའ་ིཆོས་ཡོད་པར་རྣམ་པར་འཇོག་པ་རིགས་པའི་ཕྱིར། འདོད་ན་དཔྱད་

པ་གསུམ་གྱིས་དག་པའི་བསྟན་བཅོས་དེ་ནི་ཆོས་ཅན། ཤིན་ཏུ་ལྐོག་གྱུར་གྱི་ལྡོག་ཕྱོགས་དམ་

བཅས་པའི་དོན་ལ་གནོད་པར་བྱེད་པ་ཡིན་པར་ཐལ། འདོད་རིགས་པ་དེས་ནའི་ཕྱིར། དེས་ན་

སྦྱིན་པ་བཏང་བ་ལས་ལོངས་སྤྱོད་མི་འབྱུང་ཚུལ་ཁྲིམས་བསྲུངས་པ་ལས་མཐོ་རིས་མི་ཐོབ་པར་

ཁས་ལེན་པའམ་ཐེ་ཚོམ་ཟ་ན་ནི་སྔར་གོང་དུ་བཤད་པ་དེ་རྣམས་ཀྱི་ལན་ལེགས་པར་ཐོབ་ཅིག །དེ་

དག་འབྱུང་བར་ཁས་ལེན་ན་ནི། བཤད་ཟིན་པའི་གཞུང་འདི་དག་རང་ལུགས་སྟོན་པ་མ་ཡིན་ནོ་

ཞེས་མ་སྨྲ་ཞིག །ཁྱེད་ལྟར་ན་སེལ་བྱེད་ཀྱི་དབྱེ་བ་སྟོན་པའི་རྩ་ཚིག་ཀྱང་སློབ་དཔོན་གྱི་རང་གཞུང་

མ་ཡིན་པར་འགྱུར་ཏེ། དེའི་རང་འགྲེལ་རང་གཞུང་མིན་པའི་ཕྱིར། ཕྱོགས་ཙམ་མཐོང་བ་ཁ་ཅིག་

ན་རེ། འདི་དག་རང་གཞུང་ཡིན་ཏེ། གཞན་གཞུང་ཕྱོགས་གཅིག་ཏུ་ཚིག་གི་ཚོགས་འདི་ཙམ་མི་

འབྱུང་བའི་ཕྱིར་རོ། །ཞེས་ཟེར་བ་ནི་མང་དུ་ཐོས་པ་དང་མི་ལྡན་པ་སྟེ། དབུ་མ་སྣང་བར་གཞན་གྱི་

ལུགས་ཕྱོགས་གཅིག་ཏུ་བམ་པོ་གཅིག་བཀོད་ནས་དེ་ལ་དགག་པ་མཛད་པའི་ཕྱིར་རོ།།

གསུམ་པ་ལུང་དང་རང་ཚིག་གནོད་གེགས་མཚུངས་པར་བཞག་པའི་ཚུལ་ལ་གསུམ། 

ལུང་དང་རང་ཚིག་གནོད་གེགས་ཐ་དད་དུ་འདོད་པ་དགག་པ་དང༌། ཕྱོགས་སྐྱོན་དུ་འཇོག་པ་མི་

འགལ་བ་དང༌། བྱེད་པའི་དབྱེ་བ་མེད་ན་ཡུལ་གྱི་དབྱེ་བ་མེད་པར་ཐལ་བ་སྤོང་བའོ། །དང་པོ་ལ་

གསུམ། དགག་པ་དངོས་དང༌། དབྱེ་བ་སོ་སོར་བཞག་པའི་དགོངས་པ་བསྟན་པ་དང༌། གེགས་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།136

བྱེད་དུ་བཞག་པའི་རྒྱུ་མཚན་ནོ། །དང་པོ་ལ་གཉིས། བསྟན་བཅོས་གནོད་བྱེད་དུ་འཇོག་པའི་རྒྱུ་

མཚན་དྲི་བ་དང༌། དྲིས་པའི་ལན་དགག་པའོ། །དང་པོ་ནི། འདིར་འཐད་ལྡན་དུ། དེ་ནི་བསྟན་བཅོས་

རང་གི་ཚིག་དང་མཚུངས་པར་བྱ་བའི་ཕྱིར་སྐབས་རྩོམ་པར་བྱེད་པ་ནི།1 ཞེས་བཤད་པའི་དོན་དུ་

བྱས་ནས་འདི་མན་ཆད་རང་ལུགས་སྟོན་པ་ལ་འཆད་པ་ནི་མི་འཐད་པར་བཤད་ཟིན་ཏོ། །དེས་ན་

དེའི་དོན་ནི། གཞུང་དེ་ཡན་ཆད་ལ་བརྟེན་ནས། སྦྱིན་པས་ལོངས་སྤྱོད་ཁྲིམས་ཀྱིས་བདེ།2།ཞེས་པ་

ལྟ་བུའི་ལུང་རང་གི་ཞེན་པའི་བརྗོད་བྱ་སྒྲུབ་བྱེད་དང༌། ལྡོག་ཕྱོགས་ལ་གནོད་བྱེད་དུ་འདོད་པའི་

ལུགས་རྟོགས་ཟིན་ནས་ད་དེ་ལ་དགག་པ་བྱེད་པའི་སྐབས་རྩོམ་པར་བྱེད་པའི་དོན་ཡིན་ནོ།།

ལུང་དེ་སྒྲུབ་བྱེད་དུ་བཀོད་ནས་རང་གི་ཞེན་པའི་བརྗོད་བྱ་བསྒྲུབ་བྱར་བྱེད་ན་ནི་དེ་འདྲའི་

རྟགས་ཡང་དག་མི་འཐད་པ་སྔར་བཤད་ཟིན་ལ་ལུང་དེ་རང་གི་ཞེན་པའི་བརྗོད་བྱ་ལ་ཚད་མ་ཡིན་

པ་བསྒྲུབ་བྱར་བྱས་ནས། དཔྱད་པ་གསུམ་གྱིས་དག་པའི་བསྟན་བཅོས་ལྟ་བུ་སྒྲུབ་བྱེད་དུ་འགོད་ན་

ནི། རྒྱུ་མཚན་དེ་ཉིད་ཀྱིས་ལུང་དེ་རང་གི་ཞེན་པའི་བརྗོད་བྱ་སྒྲུབ་བྱེད་དང་ལྡོག་ཕྱོགས་ཀྱི་དོན་ལ་

གནོད་བྱེད་མ་ཡིན་པར་གྲུབ་ཟིན་ལ་དེ་ལྟར་ཁས་ལེན་པའི་རིགས་པ་གཞན་ཡང་མེད་པས་དེ་ལྟ་

བུའི་བསྟན་བཅོས་དེ་རང་གི་ཞེན་པའི་བརྗོད་བྱ་སྒྲུབ་བྱེད་དང་ལྡོག་ཕྱོགས་ཀྱི་དོན་ལ་གནོད་བྱེད་

ཚད་མ་མ་ཡིན་ན་སྟེ་ཚད་མར་མི་རིགས་པའི་ཕྱིར། ཁས་བླངས་ཙམ་གྱིས་ཚད་མར་འཇོག་དགོས་

པ་ཡིན་ནོ། །འཇོག་དགོས་པ་འོ་ན་ནི་ཇི་ལྟར་ཆོས་ཅན་སྦྱིན་སོགས་དཀར་ཆོས་ཚད་མ་གང་

གིས་རྣམ་པར་འཇོག་པར་བྱེད་པ་ཡིན་ཞེས་འདྲི་ན་ཁྱེད་ལ་ལན་ཅི་ཡོད་ལུང་དེ་དཔྱད་པ་གསུམ་

གྱིས་དག་པའི་ལུང་ཡིན་ཅིང་ཚད་མར་ཁས་བླངས་པའི་ཕྱིར་རང་གི་ཞེན་པའི་བརྗོད་བྱ་སྒྲུབ་བྱེད་

དང་ལྡོག་ཕྱོགས་ཀྱི་དོན་ལ་གནོད་བྱེད་ཡིན་ནོ་ཞེ་ན། ཚུལ་དེ་ལྟར་བཤད་པར་བྱ་བ་ཡིན་གྱི་སྔར་

དྲངས་པའི་ལུང་དེ་ལྟ་བུ་དཔྱད་པ་གསུམ་གྱིས་དག་པའི་ལུང་དང་ཞེན་པའི་བརྗོད་བྱ་ལ་འབྲེལ་ཞིང་

མི་སླུ་བ་རང་ལུགས་ལ་ཡང་ཁས་ལེན་པས་དེ་དང་ཕྱོགས་སྔ་མའི་ལུགས་ལེགས་པར་ཕྱེད་པར་

བྱའོ། །འདི་དག་གི་དོན་མ་རྟོགས་པ་ལ་བརྟེན་ནས་དམ་བཅའ་ལྟར་སྣང་གི་དོན་ལ་གནོད་བྱེད་ཀྱི་

1  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༡༣ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༩༦ ཤོག ༣༢༨ ཕྲེང་། ༡༣

ལུང་མི་སྲིད་པར་ཁས་ལེན་པ་ནི་རང་གི་སྟོན་པ་དང་བསྟན་པ་ལ་སྐུར་བ་འདེབས་པར་ཟད་དོ།།

གཉིས་པ་ནི། ལུང་ཚད་མར་ཁས་བླངས་པ་ཙམ་གྱིས་ཚད་མར་འཇོག་པར་བྱེད་པ་འོ་

ན་ནི་ཡོད་པར་ཁས་བླངས་པ་ཙམ་ཉིད་ཀྱིས་ཆོས་ཅན་སྦྱིན་སོགས་དཀར་ཆོས་ཡིན་པ་རྣམ་པར་

འཇོག་པར་བྱེད་པ་ཡིན་པར་ཐལ། ཆོས་ཅན་དེ་ཉིད་རང་ཉིད་བརྗོད་བྱར་བྱེད་པའི་ལུང་གིས་སྒྲུབ་

ཅིང༌། སྒྲུབ་བྱེད་ཀྱི་ལུང་ཚད་མར་ཁས་བླངས་པ་ཙམ་གྱིས་ཚད་མར་བྱེད་པའི་ཕྱིར། རྟགས་ཁས་

བླངས། འོ་ན་རྒོལ་བས་བདེན་ཞེན་གྱིས་སྨྲས་པའི་རང་ཚིག་དང་དེའི་དོན་ཡང་ཚད་མར་ཁས་

བླངས་པ་ཙམ་གྱིས་ཚད་མར་འཇོག་ནུས་པར་ཐལ། སྦྱིན་སོགས་དཀར་ཆོས་དང་དེ་སྟོན་པའི་

ལུང་ཁས་བླངས་པ་ཙམ་གྱིས་ཚད་མར་བཞག་པ་གང་ཞིག་ཁས་བླངས་པ་ཙམ་གྱི་རྒྱུ་མཚན་འདི་

ལ་ཡང་ཡོད་པའི་ཕྱིར། འདོད་ན། སྦྱིན་སོགས་དཀར་ཆོས་སྤྱད་པ་ལས་བདེ་བ་མི་འབྱུང་ཞེས་

དམ་བཅས་པའི་བསྟན་བཅོས་དང་འགལ་བ་རང་གི་ཚིག་དང་འགལ་བ་ལས་ཐ་མི་དད་པར་རང་

གི་ཚིག་དང་འགལ་བ་ཡིན་པར་ཐལ། ཆོས་ཅན་སྦྱིན་སོགས་དཀར་ཆོས་ལུང་རྣམ་དག་གི་རྟགས་

ལ་བརྟེན་ནས་མ་གྲུབ་ཅིང་ཆོས་གཞན་རང་ཚིག་དེ་ཡང་ཚད་མར་ཁས་བླངས་པ་ཙམ་དེ་ཉིད་ཀྱིས་

ཚད་མར་འཇོག་པའི་ཕྱིར། རྟགས་སྔ་ཕྱི་དང་ཐལ་བ་ཁས་བླངས་སོ། །དེས་1ན་སྔར་དྲངས་པའི་ལུང་

ལྟ་བུ་རང་གི་བརྗོད་བྱའི་དོན་གྱི་ལྡོག་ཕྱོགས་ལ་གེགས་བྱེད་པ་ཡིན་གྱི། གནོད་པར་བྱེད་པ་ནི་མ་

ཡིན་པར་ཐལ། གནོད་བྱེད་དུ་འདོད་པ་ལ་རྒྱུ་མཚན་ཁས་བླངས་པ་ཙམ་ལས་མེད་ཁས་བླངས་པ་

ཙམ་ལ་ཇི་སྐད་བཤད་པའི་ཉེས་པར་འགྱུར་བ་དེས་ནའི་ཕྱིར། ཡང་ཐལ་བ་སྔ་མ་འདོད་པ་ལ་འདི་

ལྟར་བཤད་དེ། ཆོས་ཅན་སྦྱིན་སོགས་དཀར་ཆོས་ཀྱི་སྟེང་དུ་ཆོས་གཞན་བདེ་བ་མི་སྟེར་བ་ཡང་

ཁས་བླངས་ཙམ་དེ་ཉིད་ཀྱིས་འཇོག་ནུས་པར་ཐལ། གཞི་ཆོས་ཅན་ཁས་བླངས་ཙམ་གྱིས་འཇོག་

ནུས་པའི་ཕྱིར། འདོད་ན། བསྟན་བཅོས་དང་འགལ་བ་རང་གི་ཚིག་དང་འགལ་བ་ལས་ཐ་མི་དད་པར་

ཐལ། དཀར་ཆོས་ལས་བདེ་བ་མི་སྟེར་བ་ཚིག་ཙམ་གྱིས་འཇོག་ནུས་ཕྱིས་ཀྱང་རང་ཚིག་ཙམ་གྱིས་

དེ་སེལ་བར་ཡང་ནུས་པའི་ཕྱིར། ཞེས་བཤད་དོ། །རྟགས་སྔ་ཕྱི་གཉིས་ཀ་ཁས་བླངས་སོ། །ཊཱིཀ་བྱེད་

པ་དག་གིས་རང་ཚིག་དང་བསྟན་བཅོས་གཉིས་དང༌། རང་ཚིག་དང་འགལ་བ་དང་བསྟན་བཅོས་དང་

1  ཞོལ། ཤོག ༩༨ ན ༤ དེ་ནས་སྔར་དྲངས་

འགལ་བ་ཁྱད་པར་མ་ཕྱེད་1སྣང་བས་ལེགས་པར་བསམ་པར་བྱ་བ་ཁོ་ན་ཡིན་ནོ།།

གཉིས་པ་ལ་གཉིས། གནོད་གེགས་ཀྱི་ཁྱད་པར་མེད་པ་དང་དེ་གཉིས་ལ་ཁྱད་པར་ཡོད་

པར་བསྟན་པའོ། །དང་པོ་ནི། རྒོལ་བས་བདེན་ཞེན་གྱིས་སྒྲ་མི་རྟག་ཅེས་དམ་བཅས་པའི་རང་ཚིག་

དང༌། སྦྱིན་པས་ལོངས་སྤྱོད་ཁྲིམས་ཀྱིས་བདེ།2།ཞེས་པའི་ལུང་གཉིས་རང་འགལ་དམ་བཅའི་དོན་

ལ་གེགས་བྱེད་ཡིན་གྱི་གནོད་བྱེད་མ་ཡིན་པ་འོ་ན་ད་འདི་དག་ལ་དབྱེ་བ་ཅི་ཡོད་དེ་དབྱེ་བ་མེད་

པར་ཐལ་ལོ་ཞེ་ན། དེ་གཉིས་རང་འགལ་དམ་བཅའི་དོན་ལ་གནོད་བྱེད་ཡིན་མིན་གྱི་ཁྱད་པར་ཅུང་

ཟད་ཀྱང་མེད་དེ། དེ་ལ་གེགས་བྱེད་ཙམ་དུ་མཚུངས་པའི་ཕྱིར།

གཉིས་པ་ལ་གཉིས། དྲི་བ་དང༌། ལན་ནོ། །དང་པོ་ནི། གེགས་བྱེད་དུ་མཚུངས་པ་འོ་ན་ཇི་

ལྟར་བསྟན་བཅོས་ལས་རང་ཚིག་ལོགས་ཤིག་ཏུ་སོ་སོར་བརྗོད་ཅེ་ན། གཉིས་པ་ལ་གཉིས། མདོར་

བསྟན་པ་དང༌། སོ་སོར་བཤད་པའོ། །དང་པོ་ནི། དེ་གཉིས་གེགས་བྱེད་དུ་མཚུངས་ན་ཁྱད་པར་ཅུང་

ཟད་ཀྱང་མེད་པ་མ་ཡིན་པར་ཐལ། དེ་གཉིས་ཀྱི་བསལ་བྱ་དག་གི་འགལ་ཚུལ་གྱི་དབྱེ་བས་མི་འདྲ་

བ་དེ་ལྟར་འགྱུར་བའི་ཕྱིར། འདིར་འཐད་ལྡན་དུ། ངག་ཐ་དད་པ་ལས་ནི་བསྟན་བཅོས་དང་འགལ་བ་

ཡིན་ལ། ངག་གཅིག་ལ་ནི་རང་གི་ཚིག་དང་འགལ་བ་ཡིན་ནོ།3།ཞེས་གསུངས་པའི་དོན་ངག་སྔ་

ཕྱི་ཐ་དད་པའི་འགལ་བ་ཡིན་ན། བསྟན་བཅོས་དང་འགལ་བས་ཁྱབ་པར་སྟོན་པ་མ་ཡིན་ཏེ། ངག་

སྔ་ཕྱི་འགལ་བའི་རང་ཚིག་འགལ་བ་ཡོད་པའི་ཕྱིར་རོ། །བསྟན་བཅོས་དང་འགལ་བ་ལ་ཁས་

བླངས་སྔ་ཕྱི་འགལ་བས་ཁྱབ་པར་སྟོན་པ་ཡང་མ་ཡིན་ཏེ། དངོས་ཤུ གས་འགལ་བ་ཡང་སྲིད་

པའི་ཕྱིར་རོ། །དེས་ན་རང་ཚིག་དང་འགལ་བ་དང་ཁས་བླངས་དང་འགལ་བ་ཞེས་གཉིས་སུ་ཕྱེ་

བའི་ཁྱད་པར་སྟོན་པ་ཡིན་ཏེ། གཉིས་སུ་ཕྱེ་བའི་ཡ་གྱལ་གྱི་ཁས་བླངས་འགལ་བ་ལ་ཆོས་ཅན། 

དངོས་སྟོབས་སམ་ལུང་གང་གིས་གྲུབ་ཀྱང་རུང་སྔ་ཕྱི་འགལ་བས་ཁྱབ་པར་སྟོན་པ་ཡིན་ཏེ། དེ་

ལྟ་མ་ཡིན་པར་ཁས་བླངས་འགལ་བ་ལ་ལུང་འགལ་གྱིས་ཁྱབ་པར་སྟོན་པ་ཡིན་ན་རྒྱས་བཤད་དུ་

1  ཞོལ། ཤོག ༩༨ བ ༢ མ་ཕྱེད་པར་སྣང་བས་

2  བསྟན་འགྱུར། དཔེ་བསྡུར་མ། དེབ། ༩༦ ཤོག ༣༢༨ ཕྲེང་། ༡༣ 

3  བསྟན་འགྱུར། དཔེ་བསྡུར་མ། དེབ། ༡༠༤ ཤོག ༡༡༤ ཕྲེང་། ༩



ལེའུ་གསུམ་པ་གཞན་དོན་རྗེས་དཔག་རྣམ་ངེས། 139

རང་ཚིག་སྔ་ཕྱི་འགལ་བའི་དཔེ་མི་སྟོན་པར་དངོས་ཤུ གས་འགལ་བའི་དཔེ་འབའ་ཞིག་སྟོན་པ་མི་

རིགས་པའི་ཕྱིར་རོ།།

གཉིས་པ་ལ་གཉིས། ཁས་བླངས་འགལ་བ་ཤེས་བྱེད་དང་བཅས་པ་དང༌། རང་ཚིག་འགལ་

བ་དཔེ་དང་བཅས་པའོ། །དང་པོ་ནི། བདེན་ཞེན་གྱིས་ཁོ་བོའ་ིམ་མོ་གཤམ་མོ་ཞེས་སྨྲས་པ་དང༌། 

སྦྱིན་སོགས་དཀར་ཆོས་ལས་བདེ་བ་མི་འབྱིན་ནོ་ཞེས་སྨྲས་པའི་ཚིག་ཆོས་ཅན། ཁས་བླངས་པ་

དང་འགལ་བ་ཡིན་ཏེ། ངག་སྔ་མས་བཞག་པ་ཕྱི་མས་ཉམས་པར་བྱེད་པའི་དམ་བཅའ་འགལ་བ་

ཡིན་པའི་ཕྱིར། ཚད་མ་མདོར། སྔར་ཁས་བླངས་པ་དང་འགལ་བ་ཞེས་ཁས་བླངས་འགལ་བའི་དཔེ་

སྟོན་པ་ན་སྔར་གྱི་སྒྲ་བཤད་པའི་རྒྱུ་མཚན་ཡོད་དེ། གཉིས་སུ་ཕྱེ་བའི་ཁས་བླངས་འགལ་བ་ལ་སྔ་ཕྱི་

འགལ་བས་ཁྱབ་པས་སྔར་གྱི་སྒྲ་གསུངས་པ་དེ་ཉིད་ཀྱི་ཕྱིར།

གཉིས་པ་ནི། ངག་སྔ་ཕྱི་འགལ་བའི་དབྱེ་བ་མེད་ཀྱང་གཞལ་བྱའི་དོན་ཅན་གྱི་ཚད་མ་

དག་མེད་དོ་ཞེས་པའི་ཚིག་ཆོས་ཅན། རང་གི་ཚིག་དང་འགལ་བ་ཡིན་ཏེ། ངག་དེ་ཉིད་ཀྱི་སྟེ་ཁྱོད་

ཀྱི་ཤུ གས་ལ་འོངས་པའི་དམ་བཅའ་དེ་དངོས་སུ་དམ་བཅས་པའི་རང་གི་དོན་དང་འགལ་བ་དམ་

བཅས་པའི་ཚིག་ཡིན་པའི་ཕྱིར། དཔེར་ན་རྗེས་སུ་དཔག་པ་ཚད་མ་མ་ཡིན་ནོ་ཞེས་བྱ་བ་བཞིན་

ནོ། །དེ་ལྟར་བདེན་ཞེན་གྱིས་དམ་བཅས་པའི་ངག་དེ་བརྗོད་པ་ན་ཤུ གས་ཀྱིས་རང་གི་དོན་ལ་མི་

འཁྲུལ་བར་བསྟན་པ་ཡིན་ལ། ཚིག་དེ་ལ་བརྟེན་ནས་དོན་དེ་དཔོག་པའི་བློ་དེ་འདྲ་བ་ཡང་སྨྲ་བ་

པོའ་ིང་རྒྱལ་གྱིས་རྗེས་སུ་དཔག་པའི་ཚད་མར་ཁས་བླངས་པ་ཡིན་ནོ།།

གསུམ་པ་ལ་གསུམ། གེགས་བྱེད་དུ་བཞག་པའི་རྒྱུ་མཚན་དང༌། ལུང་ཡུལ་ཀུན་ལ་གནོད་

བྱེད་ཡིན་པ་དགག་པ་དང༌། འདོད་པ་ཙམ་གྱིས་ཚད་མར་འཇོག་པ་སྨད་པའི་གནས་སོ། །དང་པོ་ལ་

གཉིས། དྲི་བ་དང༌། ལན་ནོ། །དང་པོ་ནི། སྔར་དྲངས་པའི་ལུང་དེ་ལྟ་བུ་རང་གི་བརྗོད་བྱའི་དོན་སྒྲུབ་

བྱེད་ཀྱི་ཚད་མ་མ་ཡིན་ན་གཞི་དཀར་ཆོས་ཚད་མས་མ་གྲུབ་པའི་ཕྱིར། བདེ་བ་བསྐྱེད་པ་དང་མི་

སྐྱེད་པ་གཉིས་དམ་བཅས་པ་གེགས་བྱེད་པར་ཇི་ལྟར་འགྱུར་ཞེ་ན།

གཉིས་པ་ལ་གཉིས། བརྗོད་བྱའི་དོན་ཚད་མས་མ་གྲུབ་པས་གེགས་བྱེད་དུ་བསྟན་པ་དང༌། 

ཚད་མས་གྲུབ་ན་ལྡོག་ཕྱོགས་ལ་གནོད་བྱེད་ཡིན་པའོ། །དང་པོ་ནི། ཚད་མས་མ་གྲུབ་བཞིན་དུ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།140

སྦྱིན་སོགས་དཀར་ཆོས་སུ་དམ་བཅས་པ་དང༌། དེ་ལས་བདེ་བ་མི་འབྱུང་བར་དམ་བཅས་པ་ཆོས་

ཅན། ཕན་ཚུན་གེགས་བྱེད་ཡིན་ཏེ། གཞི་གཅིག་གི་སྟེང་དུ་ཆོས་དངོས་འགལ་དམ་བཅས་པའི་དམ་

བཅའ་སྟོབས་མཚུངས་པ་ཡིན་པའི་ཕྱིར། དེར་ཐལ། གཞི་གཅིག་གི་སྟེང་དུ་ཆོས་དངོས་འགལ་དམ་

བཅས་པའི་དམ་བཅའ་ཐ་དད་གང་ཞིག །གཉིས་ཀ་རྒྱབ་རྟེན་ཚད་མ་མེད་པར་མཚུངས་པ་དེ་ཉིད་ཀྱི་

ཕྱིར། རྟགས་ཀྱང་ཁས་བླངས་ཏེ་དེ་མ་གྲུབ་ན་ཁས་བླངས་ཙམ་གྱིས་འཇོག་པ་འགལ་ལོ།།

གཉིས་པ་ནི། གལ་ཏེ་དེ་གཉིས་གང་རུང་གཅིག་ཚད་མས་གྲུབ་ན་གེགས་བྱེད་དུ་མི་

འགྱུར་ཏེ། གལ་ཏེ་དེ་ལ་སྦྱིན་སོགས་དཀར་ཆོས་སྤྱོད་པ་ལས་བདེ་བ་འབྱུང་བ་དང་མི་འབྱུང་བ་

གཉིས་གནོད་བྱེད་དང་གནོད་བྱར་གྲུབ་པ་ཁོ་ནར་འགྱུར་གྱི། ཕན་ཚུན་གེགས་བྱེད་པར་ནི་མི་

འགྱུར་བར་ཐལ། ཅིག་ཤོས་དང་དངོས་འགལ་སྦྱིན་སོགས་དཀར་ཆོས་སྤྱད་པ་ལས་བདེ་བ་འབྱུང་

བ་གཅིག་ཚད་མས་གྲུབ་པ་ཡིན་པའི་ཕྱིར་རོ། །ཁྱབ་པར་ཐལ། ཚད་མས་གྲུབ་པའི་དོན་གྱིས་དེ་

དང་དངོས་འགལ་ཚད་མ་མ་ཡིན་པའི་དོན་ལ་གནོད་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། རྒོལ་བ་དེས་གཞལ་བྱའི་གནས་

གསུམ་ག་སྟོན་པའི་བསྟན་བཅོས་ཚད་མར་ཁས་བླངས་པའི་ཕྱིར། གཞལ་བྱའི་དངོས་པོ་ཐམས་ཅད་

ལ་བསྟན་བཅོས་ཚད་མ་ཡིན་པས་གཞལ་བྱའི་གནས་གསུམ་གའི་ལྡོག་ཕྱོགས་དམ་བཅས་པ་ལ་

ལུང་གིས་གནོད་པར་བྱེད་པ་ཁོ་ནའོ་ཞེ་ན། གཉིས་པ་ནི། ཚད་མར་ཁས་བླངས་པར་ཁྱད་པར་མེད་

ཀྱང་ཇི་ལྟར་གཅིག་བསྟན་བཅོས་ནི་གཞལ་བྱའི་གནས་ཀུན་ལ་ཚད་མ་དང༌། ལྡོག་ཕྱོགས་ལ་གནོད་

པར་བྱེད་པ་ཡིན་ལ་གཞན་རང་ཚིག་ནི་དེ་ལྟར་མ་ཡིན་ཏེ་ཡིན་པར་ཐལ། བསྟན་བཅོས་ཁས་བླངས་

པ་ཙམ་གྱིས་ཡུལ་ཀུན་ལ་ཚད་མར་འགྱུར་བ་གང་ཞིག་རང་ཚིག་ཀྱང་ཚད་མར་ཁས་བླངས་པའི་

ཕྱིར། བསྟན་བཅོས་ཡུལ་ཀུན་ལ་ཚད་མ་ཡིན་ནོ་ཞེས་པའི་དམ་བཅའ་འདི་ནི་གྱི་ན་སྟེ་རྫུན་པ་ཡིན་

པར་ཐལ། ཞེན་པའི་བརྗོད་བྱས་སྟོང་པའི་ཚིག་ཡིན་པ་དེས་ནའི་ཕྱིར།

གསུམ་པ་ནི། བསྟན་བཅོས་དེ་ཡུལ་ཀུན་གྱི་ལྡོག་ཕྱོགས་ལ་གནོད་བྱེད་དུ་ཁས་མ་བླངས་

ཀྱང་ངོ་བོ་ཉིད་ཀྱིས་གནོད་བྱེད་ཡིན་ནམ། འདོད་པ་ཙམ་གྱིས་གནོད་བྱེད་དུ་བཞག །དང་པོ་མི་

འཐད་པ་ནི་བསྟན་ཟིན་ལ། གཉིས་པ་ལྟར་ན། བསྟན་བཅོས་འདིའི་ཚད་མ་ཉིད་ཚད་མའི་མཚན་

ཉིད་ཡོངས་སུ་རྫོགས་པ་ཡིན་པ་སྟེ། ལྟར་སྣང་དུ་ཐལ། སྐྱེས་བུའི་འདོད་པས་ཚད་མར་བྱས་པ་

ཙམ་ཡིན་པའི་ཕྱིར།

གཉིས་པ་ཕྱོགས་སྐྱོན་དུ་བཞག་པ་མི་འགལ་བ་ལ་གཉིས། རྩོད་པ་དང༌། ལན་ནོ། །དང་པོ་

ནི། གལ་ཏེ་རང་གི་ཚིག་དང་བསྟན་བཅོས་འགལ་བ་དག་ལ་རང་གི་བརྗོད་བྱའི་དོན་ལ་གེགས་བྱེད་

པའི་སྐྱོན་ཡོད་པ་དེ་ལྟ་ཡིན་ན་ཡང་དེ་ལས་རང་གི་བརྗོད་བྱའི་དོན་ལ་ཐེ་ཚོམ་དུ་འགྱུར་བ་ཁོ་ནར་

ཟད་ལ་དེ་ལྟ་ཡིན་ན་གཉིས་པོ་ཇི་ལྟར་ཕྱོགས་ཀྱི་སྐྱོན་ཡིན་ཏེ་མ་ཡིན་པར་ཐལ། རང་གི་བརྗོད་བྱའི་

དོན་ལ་ཐེ་ཚོམ་སྐྱེད་པ་ཙམ་དུ་ཟད་པའི་ཕྱིར། ཁྱབ་པར་ཐལ། རང་གི་བརྗོད་བྱའི་དོན་ལ་ཐེ་ཚོམ་སྐྱེད་

པ་དེ་ནི་ཕྱོགས་ཁ་ན་མ་ཐོ་བ་མེད་པར་བསྟན་པ་ཕྱོགས་ཡང་དག་ལ་ཡང་མཚུངས་པའི་ཕྱིར་ཞེ་ན།

གཉིས་པ་ལ་གསུམ། བརྗོད་བྱ་ལ་ཐེ་ཚོམ་བསྐྱེད་པའི་ཆ་ནས་ཕྱོགས་སྐྱོན་དུ་བཞག་པ་མ་

ཡིན་པ་དང༌། དོན་སྐྱོན་ཞུགས་པའི་སྒོ་ནས་སྐྱོན་ཅན་དུ་བསྟན་པ་དང༌། སྒྲས་སྐྱོན་ཞུགས་ན་ཡང་

1ངག་སྐྱོན་ཅན་དུ་འགྱུར་བའོ། །དང་པོ་ནི། གཞལ་བྱའི་དོན་ཅན་གྱི་ཚད་མ་དག་མེད་དོ་ཞེས་སྨྲས་

པ་དང༌། དཀར་པོའ་ིཆོས་ལས་བདེ་བ་སྟེར་བ་མ་ཡིན་ནོ་ཞེས་སྨྲས་པ་དེའི་ཚིག་ལས་བརྗོད་བྱའི་

དོན་ལ་ངེས་པ་མི་སྐྱེ་བའི་ཕྱིར་ཏེ། ངེས་པ་མི་སྐྱེ་བའི་རྒྱུ་མཚན་གྱིས་དམ་བཅའི་ཚིག་སྐྱོན་ཆགས་

པར་བཞག་པ་ནི་མ་ཡིན་ཏེ། འོ་ན་ཇི་ལྟར་ཞེ་ན། དོན་གང་ཞིག་དམ་བཅའི་ཚིག་གི་ཆ་ཇི་ཙམ་གྱིས་

བསྟན་པའི་བསྒྲུབ་པར་བྱ་བ་དེ་སྒྲུབ་མི་ནུས་ཤིང་མི་སྒྲུབ་པའི་རྒྱུ་མཚན་གྱིས་ཚིག་དེ་སྐྱོན་ཅན་དུ་

བསྟན་པའི་ཕྱིར་རོ།།

གཉིས་པ་ནི། དམ་བཅའི་ཚིག་གཉིས་པོ་དེ་ཕྱོགས་ཚིག་ཡང་དག་མ་ཡིན་པར་ཐལ། ཚིག་

དེ་གཉིས་ཀྱི་དོན་དེ་རྟགས་ཀྱིས་སྒྲུབ་མི་ནུས་པའི་ཕྱིར། ཁྱབ་པར་ཐལ། དམ་བཅས་པའི་ཚིག་ཡང་

དག་གིས་ནི་སྨྲ་བ་པོ་རང་གི་བསམ་པའི་དོན་ཚད་མས་ཡུལ་དུ་སྲིད་པར་བསྟན་པར་བྱ་བ་ཡིན་

ཅིང་བསྟན་པར་ནུས་པས་ཁྱབ་པའི་ཕྱིར། རྟགས་སྔ་མ་དེར་ཐལ། དམ་བཅའི་ཚིག་གཉིས་པོ་དེ་ནི་

གཞི་གཅིག་གི་སྟེང་དུ་ཆོས་དངོས་འགལ་སྡུད་པའི་ཚིག་ཡིན་པའི་ཕྱིར། ཁྱབ་པར་ཐལ། སྒྲ་རྟག་

པར་དམ་བཅས་པ་ལ་ཇི་ལྟར་ཚད་མས་གནོད་ན་དམ་བཅའ་ཡང་དག་ཏུ་མི་སྲིད་པ་བཞིན་དུ་གཞི་

1  ཞོལ། ཤོག ༡༠༠ བ ༦ ཡང་དག་སྐྱོན་ཅན་

གཅིག་ལ་འགལ་བ་ཉེ་བར་སྡུད་ན་ཡང་དམ་བཅའ་ཡང་དག་ཏུ་སྲིད་པ་མ་ཡིན་པའི་ཕྱིར།

གསུམ་པ་ནི། སྒྲའི་སྐྱོན་ཞུགས་ཀྱང་དོན་ལ་སྐྱོན་མ་ཞུགས་ན་དམ་བཅའི་ཚིག་སྐྱོན་མེད་

དུ་འགྱུར་རམ་ཞེ་ན། གཞན་གྱི་རྗེས་སུ་དཔག་པར་ནི་དོན་གྱི་སྐྱོན་ཞུགས་པ་ཙམ་གྱིས་ནི་སྐྱོན་

དུ་འགྱུར་བ་མ་ཡིན་ཏེ། ཚིག་གི་སྐྱོན་ཡོན་གཙོར་བྱེད་པ་སྟེ། དེའི་ཆ་ནས་སྐྱོན་ཡོན་ཏུ་འགྱུར་བ་

རིགས་པ་ཡིན་པའི་ཕྱིར། དེར་ཐལ། དོན་སྐྱོན་མ་ཞུགས་ཀྱང་བརྗོད་ཚུལ་ལྷག་ཆད་ཅན་གྱི་དོན་

ཇི་ལྟ་བ་བཞིན་མ་ཡིན་པ་བརྗོད་པས་སྨྲ་བ་པོ་ལ་གཞན་གྱི་སུན་འབྱིན་གྱི་ཀླན་ཀར་འགྱུར་བའི་

ཕྱིར་རོ། །ཚིག་གི་སྐྱོན་ཡོན་གཙོ་བོར་བྱེད་པ་གཞན་དོན་ལེའུའི་སྐབས་ཀུན་ལ་ཟེར་བ་མ་ཡིན་གྱི། 

གཞན་དོན་རྗེས་དཔག་ལ་ཡིན་ཏེ། དོན་སྐྱོན་མ་ཞུགས་ཀྱང་ངག་ལྷག་ཆད་ཅན་དུ་བརྗོད་པ་ལས་

སྒྲུབ་ངག་འགོད་པའི་རྒོལ་བ་ཕམ་པར་འགྱུར་བའི་ཕྱིར་རོ། །ཚིག་སྐྱོན་དང་དོན་སྐྱོན་གཉིས་ཀྱི་

ནང་ནས་ཚིག་སྐྱོན་གཙོ་བོ་ཡིན་པར་སྟོན་པ་མ་ཡིན་གྱི། སྒྲུབ་ངག་འགོད་པའི་ཚེ་སྒྲ་སྐྱོན་ཞུགས་

ན་དོན་སྐྱོན་ལ་རྟོག་པའི་སྔ་རོལ་གཙོ་བོའམ་རྗེ་ཐོག་མར་སྒྲ་སྐྱོན་ཞུགས་པར་བསྟན་པ་ཉིད་ཀྱིས་

སུན་ཕྱུང་བར་འགྱུར་བའི་དོན་ཡིན་ནོ། །གང་དག་གཞན་གྱིས་སུན་འབྱིན་བརྗོད་པའི་ཚེ་ཚིག་སྐྱོན་

ཡིན་གྱི་སྐྱོན་རྣལ་མ་མིན་ནོ་ཞེས་སྨྲ་བ་ནི་དཔྱད་པ་མ་དག་པའི་རྣམ་འགྱུར་དུ་གསལ་ཏེ། རིགས་

པའི་དབང་ཕྱུག་གིས། དམ་བཅའ་ཡང་དག་ཀུན་དོན་སྐྱོན་དང་སྒྲ་སྐྱོན་ཀུན་དང་བྲལ་བ་གཅིག་

དགོས་པར་གསུངས་ལ། རང་ཉིད་ཀྱིས་ཀྱང་དེ་ལྟར་ཤེས་པར་བྱེད་དགོས་པའི་ཕྱིར་རོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་རང་གི་ཚིག་དང་འགལ་

བ་དང་ཁས་བླངས་པ་དང་འགལ་བ་དག་ལ་གེགས་བྱེད་ཙམ་དུ་མཚུངས་པས་གནོད་བྱེད་ཡིན་

མིན་གྱི་བྱེ་བྲག་ཅི་ཡང་མེད་ན་འོ་ན་རང་ཚིག་དང་འགལ་བ་དང་སྔར་ཁས་བླངས་པ་དང་འགལ་

བའི་གེགས་བྱས་སའི་ཡུལ་ལ་དངོས་སྟོབས་ཀྱི་ཚད་མས་གྲུབ་པ་དང་ལུང་གིས་གྲུབ་པའི་བྱེ་བྲག་

ཅི་ཞིག་ཡོད་དེ་ཅུང་ཟད་ཀྱང་མེད་པར་འགྱུར་རོ་ཞེ་ན། རྩོད་པ་དེའི་དོན་ནི་དེ་གཉིས་ལ་གེགས་

བྱེད་ཡིན་མིན་གྱི་བྱེད་པའི་ཁྱད་པར་མེད་པའི་ཕྱིར། གེགས་བྱས་སའི་ཡུལ་གྱི་ཁྱད་པར་ཡང་ 

མེད་པར་ཐལ། ཞེས་པའོ།།

གཉིས་པ་ལ་གཉིས། གེགས་བྱས་སའི་ཡུལ་གྱི་ཁྱད་པར་འདོད་པའི་མདོའ་ིའགྲེལ་བྱེད་

སྔ་མའི་ལུགས་བརྗོད་པ་དང༌། རང་གི་ལུགས་རྣམ་པར་བཞག་པའོ། །དང་པོ་ནི། ཆོས་ཅན་འགྲུབ་

པ་གཞུང་ལུགས་འགའ་ཞིག་ཁས་བླངས་པ་ལ་མ་བརྟེན་པར་ཁྱད་པར་གྱི་ཆོས་གང་ལ་དཔྱོད་པ་མི་

འཇུག་པ་དེ་ནི་ཆོས་ཅན། གེགས་བྱེད་པ་གདོན་མི་ཟ་བར་ལུང་ཁས་བླངས་པ་ལ་བརྟེན་པར་བྱ་བ་

ཡིན་ཏེ། ལུང་ཁས་བླངས་པ་མེད་ན་དཔྱོད་པ་མི་འབྱུང་བ་ཡིན་པའི་ཕྱིར། རྒྱུ་མཚན་དེས་ན་རང་

ཚིག་དང་འགལ་བ་དང་ལུང་དང་འགལ་བའི་གེགས་བྱས་སའི་གཞི་ཁྱད་པར་མེད་པ་མ་ཡིན་ཏེ། 

ལུང་དང་འགལ་བ་འདིའི་གེགས་བྱེད་པའི་ཡུལ་ནི་ཆོས་ཅན་ལུང་གིས་གྲུབ་པ་དེ་ཉིད་ཡིན་ལ་རང་གི་

ཚིག་དང་འགལ་བ་ནི་ཆོས་ཅན་ཚད་མས་གྲུབ་པ་དང་ལུང་གིས་གྲུབ་པ་ཐམས་ཅད་དུ་གེགས་བྱེད་

དུ་བརྗོད་པ་རིགས་པ་ཡིན་པའི་ཕྱིར། དེ་ནི་སྔ་རབས་པའི་ལུགས་བརྗོད་པ་ཡིན་གྱི། རང་གི་ལུགས་

དང་འགལ་བས་དགག་པར་བྱ་བ་ཁོ་ན་ཡིན་ནོ།།

གཉིས་པ་ནི། ཁས་བླངས་པ་དང་འགལ་བ་འདི་ལ་ཡང་གེགས་བྱེད་དུ་འགྱུར་བ་གཞན་

ལུང་གིས་གྲུབ་པ་ཁོ་ན་ལ་གདོན་མི་ཟ་བར་བརྟེན་པ་ཅི་ཞིག་ཡོད་དེ་མེད་པར་ཐལ། ཆོས་ཅན་

དངོས་སྟོབས་ཀྱི་ཚད་མས་གྲུབ་པའི་སྐབས་སུ་ཡང་གེགས་བྱེད་དུ་འགྱུར་བའི་ཕྱིར། དེར་ཐལ། 

རྒོལ་བ་དེ་ཉིད་ཀྱིས་ཁོ་བོའ་ིམ་མོ་གཤམ་མོ་ཞེས་དམ་བཅས་པའི་དོན་དེ་གཞན་གྱི་ཁ་ནས་བྱུང་

བའི་ལུང་ཁས་བླངས་པ་ལ་བརྟེན་ནས་སྔར་འཐད་ལྡན་དུ་རྣམ་པར་བཞག་ནས་ཕྱིས་ཡང་རང་

ཚིག་གིས་འགོག་པར་བྱེད་པ་ཡོད་པའི་ཕྱིར། བསྟན་བཅོས་དང་འགལ་བ་ཆོས་ཅན། ལུང་གིས་

གྲུབ་པ་ཁོ་ན་ལ་བལྟོས་ནས་གེགས་བྱེད་དུ་འགྱུར་བ་མ་ཡིན་ཏེ། མྱོང་བས་གྲུབ་པའི་གཞི་ལ་ཡང་

གེགས་བྱེད་དུ་འགྱུར་བའི་ཕྱིར། དོན་བསྡུས་ན་དེ་ཙམ་གྱིས་ཀྱང་དེའི་ངག་དོན་དུ་འགྱུར་བ་ཡིན་

ནོ། །སྔར་གྱི་རྩོད་པ་དེའི་ལན་རང་གི་ལུགས་ནི་ཁས་བླངས་དང་འགལ་བ་དང་རང་ཚིག་དང་

འགལ་བ་གེགས་བྱས་སའི་གཞི་ཆོས་ཅན། ལུང་གིས་གྲུབ་པ་ལ་བལྟོས་མི་ལྟོས་ཀྱི་ཁྱད་པར་མེད་

ཀྱང་གེགས་བྱས་སའི་ཡུལ་གྱི་ཁྱད་པར་མེད་པ་མ་ཡིན་ཏེ། སྔ་མ་དག་སྔ་མས་བཞག་པ་ཕྱི་མས་

ཉམས་པར་བྱེད་པའི་གཞི་ལ་གེགས་བྱེད་དུ་འགྱུར་ལ་ཕྱི་མ་དག་གཅིག་དངོས་ཤུ གས་འགལ་བའི་

གཞི་ལ་གེགས་བྱེད་དུ་འགྱུར་བའི་ཕྱིར། ལན་འདི་གོང་དུ་བཤད་ཟིན་པས་གོ་བར་དགོངས་ནས་

དངོས་སུ་མ་གསུངས་ལ། འཐད་ལྡན་དུ། ལན་དེ་ལྟར་མཛད་དོ། །ཕྱོགས་ཡང་དག་ལ་ཡིད་ཆེས་

པས་མ་བསལ་བའི་ཚུལ་རྒྱས་པར་བཤད་ཟིན་ཏོ།།

གཉིས་པ་གྲགས་པས་མ་བསལ་བའི་ཚུལ་ལ་གཉིས། སྤྱིའི་དོན་དང༌། ཡན་ལག་གི་དོན་

ནོ། །དང་པོ་ལ་གཞན་གྱི་ལུགས་དགག་པ་དང༌། རང་གི་ལུགས་རྣམ་པར་བཞག་པ་དང༌། རྩོད་

པ་སྤང་བའོ། །དང་པོ་ནི། གང་དག་གྲགས་པའི་གཏན་ཚིགས་ཡང་དག་ཀྱང་མེད་པར་འདོད་པ་

དེ་དག་ནི་རིགས་པ་དུ་མ་དང་འགལ་ཏེ། རི་བོང་ཅན་ཟླ་བ་ཞེས་པའི་སྒྲས་བརྗོད་རུང་དུ་གྲུབ་བམ་

མ་གྲུབ། ཕྱི་མ་ལྟར་ན་དོན་གང་ལ་ཡང་དངོས་མིང་དང་བཏགས་མིང་གང་ཡང་གདགས་སུ་མི་

རུང་བས་མིང་གང་ལས་ཀྱང་དོན་གོ་བ་མེད་པའི་ཕྱིར། ཐ་སྙད་ཐམས་ཅད་རྒྱུན་ཆད་པར་འགྱུར་

རོ། །དང་པོ་ལྟར་ན་བརྗོད་རུང་དེ་ཉིད་འདོད་པ་ཙམ་གྱིས་བྱེད་དམ་མི་བྱེད། ཕྱི་མ་ལྟར་ན་དངོས་

པོ་སྟོབས་ཤུ གས་ཀྱི་ཚད་མའི་གཞལ་བྱར་འགྱུར་བར་ཐལ། ཚད་མས་གྲུབ་ལུང་དང་འདོད་པ་ཙམ་

གྱི་རྗེས་སུ་མི་བྱེད་པའི་ཕྱིར། འདོད་ན། རི་བོང་ཅན་དེ་ཟླ་བ་ཞེས་པའི་སྒྲའི་བརྗོད་བྱ་ཡིན་པའི་ཆ་

དང་ཟླ་བ་ཞེས་པའི་སྒྲ་དོན་དེའི་རྗོད་བྱེད་ཡིན་པའི་ཆ་གཉིས་དོན་དང་སྒྲ་གཉིས་ཀྱི་ཐུན་མོང་མ་

ཡིན་པའི་རང་གི་མཚན་ཉིད་ཀྱིས་གྲུབ་པའི་སྡོད་ལུགས་སུ་འགྱུར་བས་སྒྲའི་བརྗོད་བྱ་དོན་དམ་

པར་གྲུབ་པ་དང་སྒྲ་རྟོག་དངོས་པོའ་ིདབང་གིས་འཇུག་པར་ཐལ་བར་འགྱུར་རོ།།

བརྗོད་རུང་འདོད་པ་ཙམ་གྱི་རྗེས་སུ་བྱེད་ན་འདོད་པ་ཙམ་གྱི་རྗེས་སུ་བྱེད་པའི་བརྗོད་

རུང་དེ་ཉིད་མྱོང་བས་མི་གྲུབ་པའི་ཕྱིར་རྟགས་ལ་བརྟེན་དགོས་ལ་རྟགས་གཞན་གཉིས་ལ་བརྟེན་

ནས་མི་གྲུབ་པའི་ཕྱིར། གྲགས་པའི་གཏན་ཚིགས་ངེས་པར་ཁས་ལེན་དགོས་པ་ཡིན་ནོ། །གྲགས་

པ་དངོས་སྟོབས་སུ་ཁས་ལེན་པ་ལ་ཡང་གནོད་པ་དེ་དག་ཏུ་འགྱུར་རོ། །དངོས་པོའ་ིསྟོབས་ལ་

གནས་པའི་གཞལ་བྱ་མེད་ན་རྟོག་པས་བཏགས་པས་གཞལ་བྱས་དབུལ་བ་སུ་ཡང་མེད་པས་སོ་

ཞེས་གསུང་བ་ཡང་དཔྱད་པར་བྱ་བ་ཁོ་ན་ཡིན་ཏེ། གཞུང་ལུགས་འདིར་མདོ་སྡེ་པ་དང་སེམས་

ཙམ་པའི་ལུགས་རྣམ་པར་འཇོག་པའི་ཚེ་རྟོག་པས་བཏགས་པ་ཙམ་གྱི་དོན་བྱེད་ནུས་པ་བཞག་

ཏུ་མི་རུང་མོད། རྟོག་པས་བཏགས་པ་ཙམ་ལ་ཚད་མས་གྲུབ་པའི་རྣམ་གཞག་ལེགས་པར་འཇོག་

མི་ཤེས་ན་ལུགས་དེ་གཉིས་ཀྱི་དོན་དམ་པར་གྲུབ་པ་དང་ཀུན་རྫོབ་ཏུ་གྲུབ་པའི་རྣམ་གཞག་རི་

བོང་གི་རྭའི་གཉེར་མ་བཞིན་དུ་འགྱུར་རོ། །དཔེར་ན་འབྲས་བུ་སྐྱེད་པ་དང་རྟོག་པས་བཏགས་པ་

ཙམ་གྱི་གཞི་མཐུན་རང་ལུགས་ལ་ཚད་མས་ལེགས་པར་འཇོག་མི་ཤེས་ན། མགོན་པོ་ཀླུ་སྒྲུབ་ཀྱི་

དགོངས་པ་ལེགས་པར་མི་རྟོགས་པ་བཞིན་ནོ། །དེས་ན་གྲུབ་མཐའ་གོང་འོག་གི་ལུགས་མི་འདྲ་

བ་པདྨའི་འདབ་མ་ལྟར་མ་འདྲེས་པར་ཕྱེད་པར་བྱའོ། །གྲགས་པའི་གཏན་ཚིགས་ཡང་དག་ཀྱང་

རང་དོན་གྱི་ལེའུའི་སྐབས་སུ་རྒྱས་པར་བཤད་པ་ལས་ཤེས་པར་བྱ་ཞིང༌། འདིར་ནི་གྲགས་པའི་

རྟགས་ཀྱིས་གྲུབ་པའི་དོན་བསལ་བྱ་སེལ་བྱེད་དུ་རྒྱས་པར་ཤེས་པར་བྱེད་པ་ཡིན་ནོ། །ཁ་ཅིག་

གྲགས་པ་ལ་བརྡའི་གྲགས་པ་དང་ཐ་སྙད་ཀྱི་གྲགས་པ་གཉིས་སུ་ཕྱེ་ནས་མཚན་ཉིད་ཀྱིས་མཚོན་

བྱ་སྒྲུབ་པའི་རྟགས་ཐམས་ཅད་གྲགས་རྟགས་སུ་འདོད་པ་ནི་འཐད་པར་མི་སེམས་ཏེ། དངོས་པོ་

སྟོབས་ཤུ གས་ཀྱི་རྟགས་ལ་གསུམ་དུ་ཕྱེ་བའི་མ་དམིགས་པའི་རྟགས་ཀྱི་དཔེར་རང་བཞིན་མ་

དམིགས་པའི་གཏན་ཚིགས་དངོས་སྨོས་པའི་ཕྱིར་རོ། །ཤིང་ཤ་པ་ཤིང་མ་ཡིན་པར་དམ་བཅས་

པའི་དོན་ལ་གྲགས་པས་གནོད་པར་གསུངས་པ་ཡང་ཤིང་གི་སྒྲས་བརྗོད་མི་རུང་ལ་གནོད་པའི་

དོན་ཡིན་གྱི་དེ་ལྟ་མ་ཡིན་ན་ཤིང་ཤ་པ་ཤིང་དུ་མངོན་སུམ་གྱིས་དངོས་སུ་རྟོགས་པ་མི་སྲིད་ 

པར་ཐལ་བའི་ཕྱིར་རོ།།

གཉིས་པ་ནི། གྲགས་པ་ནི་འཇིག་རྟེན་གྱི་ཚུལ་ལུགས་ལ་གྲུབ་པའི་བརྗོད་པའི་ཐ་སྙད་དོན་

མཐུན་ཡིན་ལ། དེ་ཡང་ནང་གི་བརྗོད་པ་རྣམ་པར་རྟོག་པའི་ཤེས་པ་གཏིང་ཚུགས་པ་རྣམས་དང༌། 

ཟླ་བ་ཞེས་བརྗོད་པའི་སྒྲ་ལ་སོགས་པ་རྣམས་སོ། །ལྡོག་ཕྱོགས་ལ་གནོད་བྱེད་ནི་བརྗོད་རུང་ཉིད་

ཡིན་ལ་དེ་གྲགས་པས་གྲུབ་པས་དེས་གནོད་པ་ལ་གྲགས་པས་གནོད་པར་བཏགས་པའོ། །ཟླ་བ་

ཞེས་པའི་སྒྲ་རི་བོང་ཅན་གྱི་རྗོད་བྱེད་ཡིན་པའི་ཆ་དེ་འདོད་པ་ཙམ་གྱིས་བཞག་པ་ཡིན་གྱི་སྒྲ་དེའི་

རང་གི་མཚན་ཉིད་ཀྱིས་གྲུབ་པའི་སྡོད་ལུགས་མ་ཡིན་ཏེ། དེ་ལྟ་ཡིན་ན་ཟླ་བ་ཞེས་པའི་སྒྲ་ཐོས་

པའི་ཉན་ཤེས་ཀྱིས་ཀྱང་གཟུང་དོན་དུ་བྱས་ཤིང་ཡིད་གཏད་ན་ངེས་རུང་གི་དོན་ཡིན་པས་ཉན་ཤེས་

དེས་དྲངས་པའི་བཅད་ཤེས་ལ་རི་བོང་ཅན་གྱི་དོན་སྤྱི་འཆར་དགོས་པར་འགྱུར་རོ། །དོན་དེ་དག་

མ་རྟོགས་པར་རྣམ་འགྲེལ་དུ། ཚིག་སོགས་ཀུན་བཏགས་དངོས་མེད་ལ།1།ཞེས་པས་ཚིག་ཡིན་ན། 

དངོས་མེད་ཡིན་པས་ཁྱབ་པ་བསྟན་འདུག་སྙམ་ནས་ཕྱིན་ཅི་ལོག་ཏུ་རྟོག་པར་བྱེད་དོ། །རྒྱུ་མཚན་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༩༡ ཕྲེང་། ༡

དེ་ཉིད་ཀྱིས་རི་བོང་ཅན་སྒྲ་དེས་བརྗོད་དུ་རུང་བ་ཡང་འདོད་པ་ཙམ་གྱི་རྗེས་སུ་བྱེད་པ་ཡིན་ཏེ། སྒྲ་

བྱུང་གྲགས་པའི་སྤྱི་ལེགས་པར་འཆར་བ་ན་ངེས་པར་སྒྲའི་སྤྱི་ཤར་ནས་རྟོག་ཡུལ་གྱི་དོན་གང་

ཡང་རུང་བའི་ཡུལ་ཅན་དུ་རུང་བའི་སྤྱི་ངེས་པར་འཆར་དགོས་པའི་ཕྱིར་རོ། །དེ་སྒྲུབ་པ་ལ་རྟོག་

པའི་ཡུལ་ན་ཡོད་པ་ཙམ་གྱིས་གྲུབ་པ་ཡིན་པས་ལྟོ་ལྡིར་ཞབས་ཞུམ་པ་ལ་དངོས་མིང་གཞན་ཡང་

མེད་ཅིང་བུམ་པ་ཞེས་པའི་དངོས་མིང་ཡང་མ་བཏགས་པའི་ཚེ་བུམ་པ་ཞེས་པའི་སྒྲས་བརྗོད་རུང་

དུ་འགྱུར་བ་ལ་རྟོག་པའི་ཡུལ་ན་ཡོད་པ་ཙམ་གྱི་རྒྱུ་མཚན་གྱིས་ཆོག་པས་བརྡའི་གྲགས་རྟགས་

དང་དུས་ཕྱིས་དངོས་མིང་བཏགས་ནས་བུམ་པའི་ཐ་སྙད་བྱ་རུང་སྒྲུབ་པ་ལ་རྒྱུ་མཚན་ངེས་པ་ཅན་

རྟགས་སུ་དགོད་དགོས་པས་ཐ་སྙད་ཀྱི་གྲགས་རྟགས་སོ་ཞེས་ཟེར་བ་ཡང་རིགས་པར་མི་སེམས་

སོ། །གྲགས་པའི་གཏན་ཚིགས་བསྒྲུབས་པའི་དགོས་པ་ནི་གཞན་སྡེ་དག་སྒྲ་དངོས་པོའ་ིདབང་

གིས་འཇུག་པར་འདོད་པ་དང༌། རང་སྡེ་ཁ་ཅིག་སྒྲའི་དངོས་ཀྱི་བརྗོད་བྱ་མིང་རང་མཚན་དུ་འདོད་

པ་བཀག་ནས་ཤེས་བྱ་མཐའ་དག་རྟོག་པའི་ཡུལ་དུ་རུང་ཞིང་རྟོག་པའི་སྣང་བ་ངེས་མེད་དུ་ཤེས་

པའི་ཆེད་དུ་ཤེས་པའི་ཆེད་དུ་ཡིན་ནོ།།

གསུམ་པ་ནི། འདོད་རྒྱལ་བའི་སྒྲ་དང་རྒྱུ་མཚན་ཅན་གྱི་སྒྲ་ཞེས་གཉིས་སུ་ཕྱེ་བ་མ་ཡིན་

ནམ་ཞེ་ན། སྐྱོན་མེད་དེ། བུམ་པ་ཞེས་པའི་སྒྲ་དེ་ལྟོ་ལྡིར་ཞབས་ཞུམ་པ་ལ་ལྟོས་ཏེ། རྒྱུ་མཚན་ཅན་

གྱི་སྒྲ་དང་དོན་གཞན་ལ་འདོད་རྒྱལ་བའི་སྒྲར་རུང་བའི་ཕྱིར་རོ། །དཔེར་ན་སེངྒེ་ཞེས་པའི་མིང་དེ་

རི་དྭགས་ཀྱི་རྒྱལ་པོ་ལ་དངོས་མིང་དང་དོན་གཞན་ལ་བཏགས་མིང་དུ་འཇུག་པ་བཞིན་ནོ།།

གཉིས་པ་ལ་གསུམ། མདོར་བསྟན་པ་དང༌། ཚད་མ་མདོའ་ིལུང་གི་སྒོ་ནས་རྒྱས་པར་བཤད་

པ་དང༌། དོན་བསྡུ་བའོ། །དང་པོ་ལ་གཉིས། སྒྲ་བྱུང་གྲགས་པ་གནོད་བྱེད་དུ་བསྟན་པ་དང༌། དེ་དོན་

ཐམས་ཅད་ལ་དགག་མི་ནུས་པར་སྒྲུབ་པའོ། །དང་པོ་ལ་གསུམ། དམ་བཅའ་དང༌། དེའི་སྒྲུབ་བྱེད་

དགོད་པ་དང༌། སྒྲ་བྱུང་གྲགས་པ་ལ་གྲགས་པའི་སྒྲས་བསྟན་པའི་རྒྱུ་མཚན་ནོ། །དང་པོ་ནི། སྒྲ་ལས་

བྱུང་བའི་གྲགས་པ་རི་བོང་ཅན་ཟླ་བའི་སྒྲས་བརྗོད་རུང་ཡང་ཆོས་ཅན། རང་དང་འགལ་བའི་དོན་གྱི་

དམ་བཅའ་བ་ལ་གནོད་པར་བྱེད་པ་ཡིན་ཏེ། ཁྱོད་རྟོག་ཡུལ་ན་ཡོད་པའི་གཏན་ཚིགས་ཀྱིས་ལེགས་

པར་གྲུབ་པའི་ཕྱིར། གཉིས་པ་ནི། ཟླ་བ་ཞེས་སོགས་འདོད་པའི་སྒྲའི་བརྗོད་པར་བྱ་བར་རུང་བ་ཉིད་

ནི་ཆོས་ཅན། བརྗོད་བྱའི་དོན་རྣམས་ལ་ཁྱབ་བྱེད་དུ་ཡོད་དེ། བརྗོད་བྱའི་དོན་རྣམས་ལ་ཁྱབ་བྱེད་དུ་

ཡོད་པ་དགག་པར་མི་ནུས་པའི་ཕྱིར།1 དེར་ཐལ། སྐྱེས་བུའི་འདོད་པ་ཙམ་དང་རྗེས་སུ་འབྲེལ་བའི་

སྒོ་ནས་དོན་ཀུན་ལ་ཁྱབ་བྱེད་དུ་ཡོད་པའི་ཕྱིར།

གསུམ་པ་ནི། རི་བོང་ཅན་ཟླ་བའི་སྒྲས་བརྗོད་རུང་དེ་ནི་ཆོས་ཅན། ཁྱོད་ཀྱིས་སྒྲ་བྱུང་

གྲགས་པའི་ལྡོག་ཕྱོགས་ལ་གནོད་པ་ལ་གྲགས་པས་གནོད་ཅེས་སྟོན་པའི་རྒྱུ་མཚན་ཡོད་དེ། ཁྱོད་

སྒྲ་བྱུང་གྲགས་པའི་ལྡོག་ཕྱོགས་ལ་གནོད་བྱེད་ཡིན་པ་ལ་ཁྱོད་ལ་གྲགས་པའི་སྒྲས་བཏགས་ནས་

བརྗོད་པའི་ཕྱིར། ཁྱོད་ལ་གྲགས་པའི་སྒྲས་བརྗོད་པ་ལ་རྒྱུ་མཚན་ཡོད་དེ། ཁྱོད་གྲགས་པ་མཚན་

ཉིད་པ་སྒྲའི་ཐ་སྙད་ལས་སྐྱེས་པའི་རྣམ་པར་རྟོག་པའི་ཡུལ་གྱི་ཆོས་ཡིན་པས་དེ་ལྟར་བརྗོད་པའི་

ཕྱིར། རྣམ་འགྲེལ་དུ། མངོན་སུམ་སོགས་ཀྱི་གཞལ་བྱ་ཡང༌། །འཇལ་བྱེད་སྒྲ་སྒྲོ་བཏགས་ནས་

བརྗོད།2།ཅེས་གསུངས་པ་རྣམས་ཀྱི་དོན་གནོད་བྱེད་ཀྱི་ངོ་བོ་གཞལ་བྱ་ཡུལ་ཅན་གྱི་མིང་གི་

བཏགས་ནས་དེས་གནོད་པ་ལ་མངོན་སུམ་དང་རྗེས་དཔག་གིས་གནོད་ཅེས་གསུངས་པ་ལྟར། 

འདིར་ཡང་བརྗོད་རུང་གིས་གནོད་པའི་གྲགས་པས་གནོད་ཅེས་བཏགས་ནས་བསྟན་པ་ཡིན་

ནོ། །ཁ་ཅིག་ཡུལ་ཅན་མངོན་སུམ་སོགས་ལ་གནོད་བྱེད་ཀྱི་མིང་གིས་བཏགས་པའོ་ཞེས་འཆད་

པ་ནི་ཕྱིན་ཅི་ལོག་ཏུ་འཆད་པའོ།།

གསུམ་པ་ནི། ཅི་ལྟར་སྒྲས་བརྗོད་རུང་དོན་3ཐམས་ཅད་ལ་ཡོད་པ་དགག་མི་ནུས་ཤེ་ན། 

བ་ལང་ཞེས་པ་དང་ཟླ་བ་ཞེས་པའི་སྒྲ་ཐམས་ཅད་ཆོས་ཅན། ངོ་བོ་ཉིད་ཀྱིས་སྔར་བརྡ་བྱས་པ་དང་

མ་བྱས་པའི་དོན་ཐམས་ཅད་རྗོད་པར་བྱེད་པའི་སྒྲར་འགྱུར་དུ་རུང་བ་ཡིན་ཏེ། འདོད་པ་ཙམ་གྱིས་

འཇུག་པའི་སྒྲ་ཡིན་པའི་ཕྱིར། རི་བོང་ཅན་ཟླ་བ་ཞེས་བརྗོད་པ་ལྟ་བུ་སྔར་བརྡ་བྱུང་བའམ་བུམ་པ་

ཞེས་བརྗོད་པ་ལྟ་བུ་བརྡ་འབྱུང་བར་འགྱུར་བའི་སྒྲའི་རུང་བ་ཉིད་དེ་ཆོས་ཅན། ཁྱོད་འགོག་པ་ལ་

རྟོག་ཡུལ་གྱི་དོན་ཙམ་དང་རྗེས་སུ་འབྲེལ་བ་དེས་གནོད་པ་ཡིན་ཏེ། དེ་ཁྱོད་སྒྲུབ་བྱེད་ཀྱི་རྟགས་

1  ཞོལ། ཤོག ༡༠༤ བ ༦ གཙང་། ཤོག ༡༠༣ བ ༣ མི་ནུས་པའི་ཕྱིར་རོ།།

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༨༤ ཕྲེང་། ༨

3  ཞོལ། ཤོག ༡༠༥ ན ༤ བརྗོད་རུང་ཐམས་ཅད་

ཡང་དག་ཡིན་པའི་ཕྱིར།

གཉིས་པ་ལ་གསུམ། ལུང་གི་འབྲེལ་དགོད་པ་དང༌། ལུང་དྲང་བ་དང༌། ལུང་གི་དོན་བཤད་

པའོ། །དང་པོ་ནི། ཟླ་བ་ཞེས་སོགས་ཀྱི་སྒྲ་ཐམས་ཅད་ཆོས་ཅན། རྟོག་ཡུལ་དང་དེ་ལ་རྗོད་བྱེད་དུ་

དངོས་སུ་གྲགས་པ་མེད་ཀྱང་ཁྱོད་ཀྱིས་དེ་བརྗོད་རུང་དུ་གྲུབ་པར་སློབ་དཔོན་ཕྱོགས་ཀྱི་གླང་པོས་

བཤད་པའི་རྒྱུ་མཚན་ཡོད་དེ། དངོས་སུ་ན་དོན་དེ་ལ་བརྗོད་རུང་དུ་འབྲེལ་བ་ཡིན་པས་དེ་ལྟར་

བཤད་པ་ཡིན་པའི་ཕྱིར། དེ་ལ་འབྲེལ་བར་ཐལ། རྟོག་ཡུལ་གྱི་དོན་དེ་ཁྱོད་ཀྱིས་བརྗོད་དུ་རུང་བའི་

སྟོབས་ཉིད་ཀྱིས་དེ་ལ་འབྲེལ་བའི་ཕྱིར།

གཉིས་པ་ནི། ཀུན་ལས་བཏུས་སུ་གང་ལ་ཐུན་མོང་མ་ཡིན་པའི་ཕྱིར་རྗེས་སུ་དཔག་པ་

མེད་ལ། སྒྲ་ལས་བྱུང་བའི་གྲགས་པ་དང་འགལ་བའི་དོན་གྱིས་ན་བསལ་བ་དེ་ཡང་ཕྱོགས་མ་

ཡིན་ནོ།1།ཞེས་སོ། །ལུང་སྔ་ཕྱི་འདི་གཉིས་ཀྱི་དོན་ལ་སློབ་དཔོན་ཆོས་མཆོག་གིས་ལུང་དང་པོས་

སྒྲ་བྱུང་གྲགས་པ་ལ་འགྲན་ཟླའི་ཚད་མ་མེད་པར་དངོས་སུ་བསྟན་པས་ཤུ གས་ལ་དངོས་པོ་སྟོབས་

ཤུགས་ཀྱི་རྗེས་དཔག་ཚད་མའི་གཞལ་བྱ་མཐའ་གཅིག་ཏུ་ངེས་པར་བསྟན་ལ། ལུང་གཉིས་པས་

སྒྲ་བྱུང་གྲགས་པ་ལ་སྒྲུབ་བྱེད་ཡོད་པར་བསྟན་པར་བཞེད་ལ། སློབ་དཔོན་ལྷ་དབང་བློ། ལུང་སྔ་མ་

དང་པོས་སྒྲ་བྱུང་གྲགས་པ་ལ་གནོད་བྱེད་མེད་པ་དང༌། ལུང་གཉིས་པས་སྒྲུབ་བྱེད་ཡོད་པར་བསྟན་

པར་བཞེད་ལ། སློབ་དཔོན་རྒྱན་མཁན་པོས། ལུང་སྔ་མས་གནོད་བྱེད་མེད་པ་གཙོ་བོ་དང༌། སྒྲུབ་

བྱེད་ཡོད་པ་ཕལ་བའི་2ཚུལ་དུ་བསྟན་ལ། གཉིས་པས་དེ་ལས་བཟློག་སྟེ་བསྟན་པར་བཞེད་དོ། །སྒྲུབ་

བྱེད་ཡོད་པར་བསྟན་ན་གནོད་བྱེད་མེད་པ་དེས་གྲུབ་པས་ལོགས་སུ་བསྟན་པ་དགོས་པ་མེད་དོ་ཞེ་

ན། སྒྲུབ་བྱེད་ཡོད་ཀྱང་ལྡོག་ཕྱོགས་སྒྲུབ་བྱེད་ཀྱི་འགལ་ཟླའི་ཚད་མ་ཡང་ཡོད་དམ་སྙམ་དུ་དོགས་

པ་བཅད་པའི་ཆེད་དུ། གནོད་བྱེད་མེད་པ་ལོགས་སུ་བསྟན་ལ། གནོད་བྱེད་མེད་ཀྱང་སྒྲུབ་བྱེད་ཀྱང་

མེད་དམ་སྙམ་པའི་དོགས་པ་བཅད་པའི་ཆེད་དུ་སྒྲུབ་བྱེད་ཡོད་པ་ལོགས་སུ་སྨོས་སོ། །དེས་ན་ལུང་

དང་པོ་ཆོས་ཅན། དགོས་པ་དང་བཅས་པ་ཡིན་ཏེ། དངོས་སུ་སྒྲ་བྱུང་གྲགས་པ་ལ་འགྲན་ཟླའི་ཚད་

1  བསྟན་འགྱུར། དཔེ་བསྡུར་མ། དེབ། ༡༠༧ ཤོག ༡༠༥༥ ཕྲེང་། ༡༩

2  ཞོལ། ཤོག ༡༠༥ བ ༦ གཙང་། ཤོག ༡༠༤ བ ༣ ཕལ་པའི་ཚུལ་དུ་

མ་མེད་པར་བསྟན་པའི་སྒོ་ནས་ཤུ གས་ལ་དངོས་པོ་སྟོབས་ཤུ གས་རྗེས་དཔག་གི་གཞལ་བྱ་མཐའ་

གཅིག་ཏུ་ངེས་པར་བསྟན་པའི་ཕྱིར། ལུང་གཉིས་པ་ཆོས་ཅན། དགོས་པ་དང་བཅས་ཏེ་སྒྲ་བྱུང་

གྲགས་པའི་ལྡོག་ཕྱོགས་ཚད་མའི་བསལ་བར་བསྟན་པའི་སྒོ་ནས་སྒྲ་བྱུང་གྲགས་པ་ལ་སྒྲུབ་བྱེད་

ཡོད་པར་བསྟན་པའི་ཕྱིར།

གསུམ་པ་ལ་གཉིས། མདོར་བསྟན་པ་དང༌། རྒྱས་པར་བཤད་པའོ། །དང་པོ་ལ་གསུམ། 

མདོ་མཛད་པ་རི་བོང་ཅན་ཟླ་བར་སྒྲུབ་པའི་དོན་གྲགས་རུང་ལ་བཞེད་ཀྱི་གྲགས་ཟིན་ལ་མི་བཞེད་

པ་དང༌། ལུང་དང་པོས་སྒྲ་བྱུང་གྲགས་པ་ལ་གནོད་བྱེད་མེད་པར་བསྟན་པ་དང༌། ལུང་དང་པོས་

སྒྲ་བྱུང་གྲགས་པ་ལ་དངོས་སུ་འགྲན་ཟླའི་ཚད་མ་མེད་པར་བསྟན་པའི་སྒོ་ནས་ཤུ གས་ལ་དངོས་

པོ་སྟོབས་ཤུ གས་ཀྱི་རྗེས་དཔག་གི་གཞལ་བྱ་མཐའ་གཅིག་ཏུ་ངེས་པར་བསྟན་པའོ། །དང་པོ་ནི། 

རི་བོང་ཅན་ཟླ་བའི་སྒྲས་བརྗོད་རུང་གིས་གནོད་པའི་ཕྱོགས་ཆོས་ཅན་གྱི་གཏན་ཚིགས་ནི་མཐུན་

ཕྱོགས་ལ་མི་འཇུག་པའི་ཐུན་མོང་མ་ཡིན་པ་ཡིན་ཏེ། རྟོག་ཡུལ་གྱི་དོན་གང་ལ་ཡང་ཟླ་བའི་སྒྲས་

བརྗོད་རུང་མ་ཡིན་པར་མ་གྲུབ་པའི་ཕྱིར་རོ། །དེར་ཐལ། མདོ་མཛད་པ་དོན་ཐམས་ཅད་ལ་སྒྲ་

ཐམས་ཅད་ཀྱིས་བརྗོད་རུང་གིས་ཁྱབ་པར་བཞེད་ཀྱི། གྲགས་ཟིན་དུ་མི་བཞེད་པ་དེ་ཉིད་ཀྱི་ཕྱིར། 

ཡང་ན་བསྒྲུབ་བྱའི་ཆོས་སྔ་མ་བརྡ་སྤྲོད་པས་སྒྲ་བྱུང་གྲགས་པ་ལ་གནོད་པའི་གཏན་ཚིགས་རི་

བོང་ཅན་འདོད་རྒྱལ་བའི་ཟླ་བའི་སྒྲས་བརྗོད་དུ་མི་རུང་སྟེ། རྟོག་ཡུལ་ན་ཡོད་པའི་ཕྱིར་ཞེས་པ་

བཀོད་པ་ནི་མཐུན་ཕྱོགས་ལ་མི་འཇུག་པའི་ཐུན་མོང་བ་མ་ཡིན་ཏེ། ཞེས་བཤད་ནས་རྟགས་དང་ 

རྟགས་སྒྲུབ་སྔ་མ་ལྟར་རོ།།

གཞུང་འདི་བཀོད་པའི་དགོས་པ་ནི་སློབ་དཔོན་གྱིས་དམ་བཅའ་ལྟར་སྣང་གི་དོན་ལ་

གྲགས་པས་གནོད་པར་གསུངས་པ་ནི། གྲགས་རུང་ངམ་བརྗོད་རུང་ལ་དགོངས་པ་ཡིན་གྱི་གྲགས་

ཟིན་ལ་བཞེད་པ་མ་ཡིན་ཏེ། དེ་ལྟ་ཡིན་ན་བརྡ་སྤྲོད་པས་སྒྲ་བྱུང་གྲགས་པ་ལ་གནོད་བྱེད་དུ་བཀོད་

པའི་གཏན་ཚིགས་འདི་མཐུན་ཕྱོགས་ལ་མི་འཇུག་པའི་ཐུན་མོང་མ་ཡིན་པར་མི་འགྱུར་རིགས་

པ་ལ་ཐུན་མོང་མ་ཡིན་པ་ཡིན་པའི་ཕྱིར་ཏེ། ཟླ་བར་གྲགས་མ་ཟིན་པའི་དོན་དུ་མ་ཡོད་པའི་ཕྱིར་

རོ། །ཞེས་པའི་དོན་ཡིན་ནོ། །བརྗོད་རུང་གི་དོན་ལ་སློབ་དཔོན་བཞེད་པར་སྔར་བསྒྲུབས་ཟིན་པའི་

ཚིག་དོན་དེ་ལྟར་བཤད་ཀྱི། བསྒྲུབས་ཟིན་པ་དེ་ལྟ་མ་ཡིན་ན་དེ་ཉིད་ཀྱི་ཕྱིར་ཞེས་པ་དེ་ཉིད་ཀྱི་ཆེད་

དུ་ཞེས་པར་བཤད་ནས་གྲགས་པས་གནོད་པའི་དོན་གྲགས་རུང་ལ་བཞེད་ཀྱི་གྲགས་ཟིན་ལ་མི་

བཞེད་པ་བསྒྲུབ་བྱར་བྱས་ནས་གཞུང་གི་དུམ་བུ་ཕྱི་མ་གཉིས་དེའི་སྒྲུབ་བྱེད་དུ་དགོད་དོ། །གཏན་

ཚིགས་དེ་ནི་བརྡ་སྤྲོད་པས་རི་བོང་ཅན་འདོད་རྒྱལ་བའི་ཟླ་བའི་སྒྲས་བརྗོད་རུང་ལ་གནོད་བྱེད་དུ་

བཀོད་པ་ཡིན་ལ། རི་བོང་ཅན་ཆོས་ཅན། ཟླ་བ་ཡིན་ཏེ། ཡོད་པའི་ཕྱིར། ཞེས་པ་ནི་དངོས་དབང་

གིས་ཟླ་བའི་སྒྲས་བརྗོད་རུང་དུ་སྒྲུབ་པའི་གཏན་ཚིགས་སུ་བཀོད་པ་ཡིན་ནོ། །སློབ་དཔོན་གྱིས་

ནི་བསྒྲུབ་བྱ་ལ་གྲགས་པས་གནོད་པའི་གཏན་ཚིགས་ལྟར་སྣང་གི་དཔེར་བཀོད་པ་ཡིན་ལ་དཔེ་

དེ་གཉིས་ལ་རྩོད་པའི་ལན་ཡང་འཆད་པར་འགྱུར་རོ། །དམ་བཅའ་ལྟར་སྣང་གི་དཔེ་འཆད་པའི་

སྐབས་སུ་གཏན་ཚིགས་ལྟར་སྣང་གི་དཔེ་སྨོས་པའི་དགོས་པ་ནི་འཆད་པར་འགྱུར་རོ། །གཞུང་

འདིས་ཀྱང་ལུང་དང་པོའ་ིདོན་དོན་གྱིས་བཤད་པ་ཡིན་ནོ།།

གཉིས་པ་ནི། སྒྲ་ལས་བྱུང་བའི་གྲགས་པ་དང་འགལ་བའི་དོན་གྱིས་ན་བསལ་བ་དེ་ཡང་

ཕྱོགས་མ་ཡིན་ནོ་ཞེས་སྨོས་པར་རིགས་ཀྱི་ལུང་དང་པོ་སྨོས་པ་ལ་དགོས་པ་ཅི་ཡོད་ཅེ་ན། གང་

ལ་ཐུན་མོང་མ་ཡིན་པའི་ཕྱིར་རྗེས་སུ་དཔག་པ་མེད་ལ་ཞེས་དེ་སྐད་དུ་བརྗོད་པས་ནི་ཆོས་ཅན། 

དགོས་པ་ཡོད་དེ། སྒྲ་བྱུང་གྲགས་པ་འདི་དགག་པར་མི་ནུས་པ་ཉིད་དུ་བསྟན་པའི་ཕྱིར། དེར་ཐལ། 

འདི་ལ་འགོག་བྱེད་ཡོད་ན་རྗེས་དཔག་གིས་འགོག་དགོས་པ་ལ་འདི་འགོག་བྱེད་ཀྱི་རྗེས་དཔག་

མེད་པར་བསྟན་པའི་ཕྱིར། གཞུང་འདིས་ལུང་དང་པོའ་ིདོན་སྒྲ་བྱུང་གྲགས་པ་ལ་གནོད་བྱེད་མེད་

པ་མདོར་བཤད་པ་ཡིན་ནོ། །དམ་སྨོས་པ་ནི་དགོས་པ་འོག་མ་སྡུད་པ་ཡིན་ནོ།།

གསུམ་པ་ནི། ལུང་དང་པོ་དེ་སྐད་དུ་བརྗོད་པས་ནི་ཆོས་ཅན་དགོས་པ་ཡོད་དེ། སྒྲ་བྱུང་

གྲགས་པ་ལ་ལྡོག་ཕྱོགས་སྒྲུབ་བྱེད་ཀྱི་ཟླ་བོའ་ིཚད་མ་མེད་པ་དངོས་སུ་བསྟན་པའི་སྒོ་ནས་དངོས་

པོ་སྟོབས་ཤུ གས་རྗེས་དཔག་གི་གཞལ་བྱ་མཐའ་གཅིག་ཏུ་ངེས་པར་ཤུ གས་ལ་བསྟན་པའི་ཕྱིར་

རོ། །གཞུང་འདིའི་དོན་ལ་སློབ་དཔོན་ཆོས་མཆོག་གིས་རྣམ་འགྲེལ་དུ། རྗེས་སུ་དཔག་པས་

བསྒྲུབས་རྣམས་ལ། །འགལ་བ་འཁྲུལ་བ་མེད་པ་ཅན།1།མེད་པར་སྟོན་ཡིན་དེ་ལྟ་བུའི། །གྲགས་

1  ཞོལ། ཤོག ༡༠༧ ན ༦ འཁྲུལ་བ་མེད་པ་ཡིན།

པའི་རྗེས་དཔོག་ཡིན་ཕྱིར་རོ།1།ཞེས་པ་དང་ཐུན་མོང་བ་དོན་གཅིག་ཏུ་མཛད་ནས། དེའི་དོན་སློབ་

དཔོན་ལྷ་དབང་བློས། སྒྲ་བྱུང་གྲགས་པ་ལ་འགྲན་ཟླའི་ཚད་མ་མེད་པར་བསྟན་པས་གྲགས་པའི་

རྗེས་དཔག་གི་གཞལ་བྱ་མཐའ་གཅིག་ཏུ་ངེས་པའི་དོན་དུ་བཤད་པ་ལ་དགག་པ་མཛད་དེ། དེ་ལྟ་

ཡིན་ན་གཞུང་འདིའི་རྒྱས་བཤད་ངེས་ན་ཚད་མས་ངེས་པར་བརྗོད་པའི་ཕྱིར། ཞེས་སོགས་དང་

ཤིན་ཏུ་འགལ་བས་མི་འཐད་ལ། དེ་བཞིན་དུ་ཚད་མ་མདོའ་ིའགྲེལ་བྱེད་ཁ་ཅིག་གིས་གཞན་དུ་

འཆད་པ་སོགས་ཀྱང་མི་འཐད་པར་བསྟན་ནས། རང་གི་ལུགས་ནི་ལུང་དང་པོས་སྒྲ་བྱུང་གྲགས་

པ་ལ་འགལ་བ་ལ་མི་འཁྲུལ་བའི་གཏན་ཚིགས་མེད་པར་དངོས་སུ་བསྟན་ཅིང༌། སྒྲ་བྱུང་གྲགས་པ་

ལ་གནོད་བྱེད་ཡོད་ན་དངོས་པོ་སྟོབས་ཤུ གས་ཀྱི་གཏན་ཚིགས་ཀྱིས་གནོད་དགོས་པ་ལ་དེས་མི་

གནོད་པར་བསྟན་པས་ཤུ གས་ལ་དངོས་པོ་སྟོབས་ཤུ གས་རྗེས་དཔག་གི་གཞལ་བྱ་མཐའ་གཅིག་

ཏུ་ངེས་པ་བསྟན་པ་ཡིན་ཏེ། ཤུགས་བསྟན་ཡིན་པ་ལ་དགོངས་ནས་བསྟན་པའི་ཕྱིར་རོ། །ཞེས་

སྨོས་པ་ཡིན་ནོ། །ཞེས་གསུང་ངོ༌། །རྣམ་འགྲེལ་གྱི་གཞུང་དེའི་དོན་ཡང་དེ་ལྟར་རོ།།

གཉིས་པ་ལ་གསུམ། ལུང་དང་པོའ་ིདོན་སྒྲ་བྱུང་གྲགས་པ་ལ་གནོད་བྱེད་མེད་པར་བཤད་

པ་དང༌། ལུང་གཉིས་པའི་དོན་སྒྲ་བྱུང་གྲགས་པ་ལ་སྒྲུབ་བྱེད་ཡོད་པར་བཤད་པ་དང༌། ལུང་དང་

པོའ་ིཤུ གས་བསྟན་གྱི་དོན་རྒྱས་པར་བཤད་པའོ། །དང་པོ་ལ་གཉིས། སྒྲ་བྱུང་གྲགས་པ་ལ་གནོད་

བྱེད་ཡོད་ན་རྗེས་དཔག་གིས་འགོག་དགོས་པ་དང༌། དམ་བཅའ་ལྟར་སྣང་གི་དཔེ་འཆད་པའི་

སྐབས་སུ་གཏན་ཚིགས་ལྟར་སྣང་གི་དཔེ་སྨོས་པའི་དགོས་པའོ། །དང་པོ་ནི། རི་བོང་ཅན་ཟླ་བའི་

སྒྲས་བརྗོད་རུང་འགོག་བྱེད་ཡོད་ན་དེ་འགོག་པ་ནི་རྗེས་སུ་དཔག་པ་ལས་ཡིན་པར་འགྱུར་ཏེ། 

མངོན་སུམ་གྱིས་ནི་དེ་འགོག་ན་ཟླ་བ་ཞེས་པའི་སྒྲས་བརྗོད་རུང་ཡོད་ན་མངོན་སུམ་ལ་སྣང་དགོས་

པ་ལ་མངོན་སུམ་ལ་མི་སྣང་བས་དགག་དགོས་ལ་རི་བོང་ཅན་ཟླ་བ་ཞེས་པའི་སྒྲས་བརྗོད་དུ་རུང་

བ་ཉིད་ཡོད་ཀྱང་མངོན་སུམ་ལ་སྣང་བར་མ་ངེས་པའི་ཕྱིར་རོ། །མངོན་སུམ་གྱིས་དེ་འགོག་ན་དོན་

གཞན་དངོས་སུ་རྟོགས་པའི་ཤུ གས་ལ་དགག་པར་བྱར་མེད་པས་ཡོད་ན་སྣང་དུ་རུང་བ་ལ་མི་སྣང་

བས་དགག་དགོས་ན་སྣང་རུང་དུ་མ་གྲུབ་པའི་ཕྱིར་ཏེ། རྣམ་པར་རྟོག་པའི་སྣང་བ་ཙམ་དུ་ཟད་པའི་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༨༤ ཕྲེང་། ༢༡



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།152

ཕྱིར་རོ། །ཞེས་པའི་དོན་ཡིན་གྱི། སྒྲ་དོན་མངོན་སུམ་གྱི་ཤུ གས་རྟོགས་སུ་ཡང་མི་རུང་བར་སྟོན་

པ་མི་འཐད་དོ། །རྗེས་དཔག་གིས་འགོག་གོ་ཞེ་ན། དེས་མི་འགོག་སྟེ། དེ་འགོག་པའི་ཕྱོགས་ཆོས་

ཅན་གྱི་གཏན་ཚིགས་ནི་མཐུན་ཕྱོགས་ལ་མི་འཇུག་པའི་ཐུན་མོང་མ་ཡིན་པ་ཡིན་པའི་ཕྱིར་རོ་ཞེས་

བཤད་ཟིན་པའི་ཕྱིར་རོ།།

གཉིས་པ་ནི། རི་བོང་ཅན་ཟླ་བ་མ་ཡིན་ཏེ། ཡོད་པའི་ཕྱིར། ཞེས་པའི་གཏན་ཚིགས་དེས་

མི་གནོད་ཀྱང་གཏན་ཚིགས་གཞན་གྱིས་གནོད་དོ་ཞེ་ན། བསྒྲུབ་བྱའི་ཆོས་གང་ལ་རྟོག་ཡུལ་ན་

ཡོད་པ་ཉིད་རྗེས་སུ་འགྲོ་བ་མེད་པའི་གཏན་ཚིགས་དཔེར་སྨོས་པ་དེ་ལ་ནི་ཆོས་ཅན། དགོས་

པ་ཡོད་དེ། བསྒྲུབ་བྱ་ལ་གྲགས་པས་གནོད་པའི་ཕྱོགས་ཆོས་ཅན་གྱི་གཏན་ཚིགས་ཐམས་ཅད་

མཐུན་ཕྱོགས་ལ་རྗེས་འགྲོ་མེད་པའི་ཐུན་མོང་མ་ཡིན་པ་ཡིན་ནོ་ཞེས་བྱ་བ་རྟོགས་པ་འདི་ནི་ཁྱོད་

ཀྱིས་བསྟན་པའི་དཔེ་དེ་དཔེར་བརྗོད་པའི་འབྲས་བུ་ཡིན་པའི་ཕྱིར། དམ་བཅའ་ལྟར་སྣང་གི་དཔེ་

འཆད་པའི་སྐབས་སུ་གཏན་ཚིགས་ལྟར་སྣང་གི་དཔེ་སྨོས་པ་དགོས་པ་འདི་ཡིན་ཞེས་རྟོགས་ 

པའི་དོན་དུ་ཡིན་ནོ།།

གཉིས་པ་ནི། ཚད་མ་མདོར་སྒྲ་ལས་བྱུང་བའི་གྲགས་པ་དང་འགལ་བའི་དོན་གྱིས་ན་

བསལ་བ་དེ་ཡང་ཕྱོགས་མ་ཡིན་ནོ་1ཞེས་གསུངས་པ་ལ་དགོས་པ་ཡོད་དེ། རྗོད་བྱེད་ཀྱི་སྒྲས་བརྗོད་

རུང་དུ་གྲུབ་པ་དག་ནི་རྟོག་ཡུལ་གྱི་དོན་གང་ལ་ཡང་མ་གྲུབ་པ་མ་ཡིན་ནོ་ཞེས་བསྟན་ནས་རྟོགས་

པའི་ཆེད་ཡིན་པའི་ཕྱིར། རྗོད་བྱེད་སྒྲའི་བརྗོད་རུང་དོན་གང་ལ་ཡང་མ་གྲུབ་པ་མ་ཡིན་པར་ཐལ། 

རྗོད་བྱེད་ཀྱི་སྒྲ་ནི་དོན་བརྗོད་པ་བརྡ་ལ་བརྟེན་པ་ཡིན་ལ་བརྡ་སྦྱོར་བ་དེ་ཡང་འདོད་པ་ཙམ་ལ་བརྟེན་

པ་ཡིན་པ་དེས་ནའི་ཕྱིར།

གསུམ་པ་ལ་གསུམ། དངོས་སྟོབས་རྗེས་དཔག་གི་ཡུལ་ལ་འགལ་བ་མི་འཁྲུལ་བ་མེད་པ་

ཤུགས་ལ་བསྟན་པའི་དོན་བཤད་པ་དང༌། རི་བོང་ཅན་དངོས་དབང་གིས་ཟླ་བའི་སྒྲས་བརྗོད་རུང་

དུ་སྒྲུབ་པའི་རྗེས་དཔག་མེད་པར་ཤུ གས་ལ་བསྟན་པ་བཤད་པ་དང༌། དེ་ལྟར་བཤད་པས་གྲུབ་པའི་

དོན་ནོ། །དང་པོ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུ་བའོ། །དང་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༢༠ ཕྲེང་། ‘’’’

པོ་ནི། ལུང་དང་པོ་ཆོས་ཅན། ཁྱོད་ཀྱིས་དོན་གྱི་ཤུ གས་ཀྱིས་གོ་བས་དངོས་སྟོབས་རྗེས་སུ་དཔག་

པའི་ཡུལ་ལ་འགལ་བ་མི་འཁྲུལ་བ་ཅན་མེད་པར་སྟོན་པ་ཡིན་ཏེ། ཁྱོད་ཀྱིས་དངོས་སྟོབས་རྗེས་

དཔག་གི་གཞལ་བྱ་མཐའ་གཅིག་ཏུ་ཚད་མས་ངེས་པར་བརྗོད་པའི་ཕྱིར། དེར་ཐལ། ཁྱོད་ཀྱིས་

སྒྲ་བྱུང་གྲགས་པ་ལ་གནོད་བྱེད་ཡོད་ན་དངོས་སྟོབས་རྗེས་དཔག་གིས་གནོད་པར་བསྟན་པའི་

སྒོ་ནས་གནོད་བྱེད་སྟོབས་ལྡན་དུ་བརྗོད་པ་དེས་ནའི་ཕྱིར། སྔ་མ་ལ་ཁྱབ་པ་ཡོད་པར་ཐལ། ལྡོག་

ཕྱོགས་སྒྲུབ་བྱེད་ཀྱི་གེགས་ཡོད་པར་དོགས་པ་རྣམས་ནི་རྟགས་མི་མཐུན་ཕྱོགས་ལ་འཇུག་པར་

ཐེ་ཚོམ་ཟ་བས་གཞལ་བྱ་མཐའ་གཅིག་ཏུ་ངེས་པ་མི་འགྲུབ་པའི་ཕྱིར། ཁ་ཅིག་ན་རེ། ཚུལ་གསུམ་

པའི་རྟགས་ལ་བརྟེན་པའི་རྗེས་དཔག་ལ་འགྲན་ཟླ་དང་བཅས་པ་དང་འགྲན་ཟླ་མེད་པ་གཉིས་ལས་

འགྲན་ཟླ་མེད་པའི་གཞལ་བྱ་མཐའ་གཅིག་ཏུ་ངེས་པ་ཡིན་ན་ཡང་ཅིག་ཤོས་ལ་ངེས་པ་མེད་པས་

རྗེས་དཔག་ཡིན་ན་འགལ་བ་ལ་མི་འཁྲུལ་བ་མེད་པས་ཁྱབ་པར་ཅི་ལྟར་བརྗོད་ཅེ་ན། ཚུལ་གསུམ་

པའི་རྟགས་ལ་བརྟེན་པའི་རྗེས་དཔག་ལ་འགྲན་ཟླ་ཡོད་མེད་གཉིས་སུ་དབྱེ་བ་མི་འཐད་པར་ཐལ། 

དེ་འདྲའི་རྗེས་དཔག་གཅིག་ལ་འགལ་བ་མི་འཁྲུལ་བ་སྲིད་པ་ཡིན་ན་མཚན་ཉིད་དེ་དང་ལྡན་པའི་

རྗེས་དཔག་གཞན་ལ་ཡང་ཀུན་མཁྱེན་མ་ཡིན་པའི་སྐྱེས་བུ་ཙམ་གྱིས་འགལ་བ་མི་འཁྲུལ་བ་དེ་

མེད་པར་མ་ངེས་པའི་ཕྱིར། རྗེས་དཔག་གཞན་ལ་འགལ་བ་མི་འཁྲུལ་བ་མ་མཐོང་བས་མེད་པར་

འགྲུབ་བོ་ཞེ་ན། དེ་མི་འགྲུབ་པར་ཐལ། ཡུན་རིང་པོར་མ་མཐོང་བ་རྣམས་ལ་ཡང་དུས་ཕྱིས་མངོན་

སུམ་ལ་སྣང་བ་སྐྱེ་བ་མཐོང་བའི་ཕྱིར།

གཉིས་པ་ལ་གསུམ། མངོན་རྗེས་གཉིས་ཀ་གཞལ་བྱ་མཐའ་གཅིག་ཏུ་ངེས་པར་གྲུབ་པ་

དང༌། དེའི་ལན་དགག་པ་དང༌། འགྲན་ཟླའི་གཏན་ཚིགས་གཅོད་བྱེད་ཚུལ་གསུམ་ལས་གཞན་པའི་

རྟགས་ཀྱིས་ཚུལ་ཡོད་པ་དགག་པའོ། །དང་པོ་ནི། དངོས་སྟོབས་རྗེས་དཔག་གི་གཞལ་བྱ་མཐའ་

གཅིག་ཏུ་ངེས་པས་འགལ་བ་མི་འཁྲུལ་བ་མེད་པར་བསྟན་པ་འདིས་ནི་ཆོས་ཅན། མངོན་སུམ་དང་

རྗེས་སུ་དཔག་པ་དག་ཀྱང་འགལ་བ་མི་འཁྲུལ་བ་མེད་པར་བཤད་པ་ཡིན་ཏེ། གཉིས་ཀ་ཡང་གཞལ་

བྱ་མཐའ་གཅིག་ཏུ་ངེས་པའི་ཚད་མར་གྲགས་པ་དང་ཁྱད་པར་མེད་པར་དོན་གྱིས་བསྟན་པའི་ཕྱིར་

རོ། །མངོན་སུམ་གྱིས་གཞལ་བྱ་མཐའ་གཅིག་ཏུ་ངེས་ཀྱང་རྗེས་དཔག་ལ་དེ་ལྟར་མ་ངེས་སོ་ཞེ་

ན། མངོན་སུམ་ཡང་འགལ་བ་མི་འཁྲུལ་བ་ཅན་དེ་ལྟར་འགྱུར་བར་ཐལ། མངོན་སུམ་དང་ཚད་མའི་

མཚན་ཉིད་ཞུགས་པར་ཁྱད་པར་མེད་པ་དང་ལྡན་པ་གཅིག་ལ་འགྲན་ཟླ་མཐོང་བའི་ཕྱིར།

གཉིས་པ་ནི། ཚད་མའི་མཚན་ཉིད་ཞུགས་པར་ཁྱད་པར་མེད་ཀྱང་མངོན་སུམ་གྱིས་གཞལ་

བྱ་མཐའ་གཅིག་ཏུ་ངེས་པར་འཇོག་པའི་ཁྱད་པར་གཞན་ཡོད་དོ་ཞེ་ན། རྗེས་སུ་དཔག་པ་ཆོས་ཅན། 

ཚད་མ་མ་ཡིན་པར་འགྱུར་བར་ཐལ། གང་གི་ཕྱིར་ན་གཞལ་བྱ་མཐའ་གཅིག་ཏུ་ངེས་པར་འཇོག་པའི་

ཁྱད་པར་དེ་ལས་ཕྱི་རོལ་ཏུ་གྱུར་པ་ཡིན་པའི་ཕྱིར། ཁྱབ་པ་ཡོད་པར་ཐལ། མངོན་སུམ་གང་ཞིག་

གཞལ་བྱ་མཐའ་གཅིག་ཏུ་ངེས་པར་སྒྲུབ་པར་བྱེད་པའི་མཚན་ཉིད་དང་ལྡན་པའི་ཚད་མར་འཇོག་

པ་ལ་ཚད་མའི་མཚན་ཉིད་ལས་ཐ་དད་པའི་ཁྱད་པར་གཞན་ཡོད་པ་མ་ཡིན་པའི་ཕྱིར། གསུམ་པ་ལ་

གཉིས། ཕྱོགས་སྔ་མ་དང༌། དེ་སུན་དབྱུང་བའོ། །དང་པོ་ནི། བརྗོད་པར་འདོད་པའི་གྲངས་གཅིག་པ་

ཅན་གཅིག་པུ་གཉིས་སུ་མེད་པ་ཚུལ་གསུམ་ལས་གཞན་པའི་རྟགས་ཀྱི་མཚན་ཉིད་ཀྱི་ཟུར་ཡོད་པ་

ཉིད་ཀྱིས་རྟགས་ཡང་དག་ལ་འགལ་བ་མི་འཁྲུལ་བ་གཅོད་པའི་ཕྱིར། འགྲན་ཟླའི་གཏན་ཚིགས་མ་

བསྟན་པ་སྟེ། བསྟན་པར་མི་ནུས་པའི་རྟགས་ལ་བརྟེན་པའི་རྗེས་དཔག་ཚད་མ་ཡིན་པའི་ཕྱིར། རྗེས་

དཔག་ཙམ་ལ་འགྲན་ཟླ་ཡོད་ན་མངོན་སུམ་ལ་ཡང་ཡོད་པར་ཐལ་བའི་ཉེས་པ་མེད་དོ་ཞེ་ན།

གཉིས་པ་ལ་གསུམ། ཚུལ་གསུམ་ལས་གཞན་པའི་རྟགས་ཀྱི་མཚན་ཉིད་ཡོད་པ་དགག་

པ་དང༌། རང་ལ་མཚུངས་པ་སྤང་བ་དང༌། ཚུལ་གསུམ་པའི་རྟགས་ལ་བརྟེན་པའི་རྗེས་དཔག་ལ་

འགྲན་ཟླའི་ཚད་མ་མི་སྲིད་པའོ། །དང་པོ་ལ་གཉིས། བརྗོད་པར་འདོད་པའི་གྲངས་གཅིག་པ་ཅན་གྱི་

དོན་བརྟགས་ན་མི་འཐད་པ་དང༌། མཚན་ཉིད་ལ་ཐེ་ཚོམ་ཟ་བ་གཏན་ཚིགས་ཡང་དག་ཏུ་མི་འཐད་

པའོ། །དང་པོ་ལ་གཉིས། འགྲན་ཟླ་དོན་ལ་མེད་པ་དེའི་དོན་དུ་མི་འཐད་པ་དང༌། འགྲན་ཟླ་མ་མཐོང་

བ་དེའི་སྒྲུབ་བྱེད་དུ་མི་འཐད་པའོ། །དང་པོ་ནི། བརྗོད་པར་འདོད་པའི་གྲངས་གཅིག་པ་ཅན་གྱི་དོན་

དེ་འགྲན་ཟླའི་གཉེན་པོ་མེད་པ་ཡིན་ནམ། མ་མཐོང་བ་ཡིན། གཉིས་ཀ་ལྟར་ཡང་དེ་ཚད་མས་ངེས་

དགོས་སོ། །དང་པོ་ནི། ཁྱོད་ལྟར་ན་ངེས་མི་ནུས་ཏེ། རྗེས་དཔག་ཚད་མའི་ཁྱད་པར་འདི་ལ་འགྲན་ཟླ་

མེད་དོ་ཞེས་འདི་འདྲ་བའི་ངེས་པ་སྲིད་པ་ཡོད་དམ་སྟེ་འགྲན་ཟླ་མི་སྲིད་པར་ངེས་པ་མེད་པར་ཐལ། 

རྗེས་དཔག་ཚད་མའི་མཚན་ཉིད་ཞུགས་པ་གཅིག་ལ་འགྲན་ཟླ་མཐོང་བའི་ཕྱིར། རྟགས་བསལ་ཁས་

བླངས། ཁྱབ་པ་ཡོད་པར་ཐལ། མཚན་ཉིད་ཁྱད་པར་མེད་པ་གཅིག་ལ་ཉེས་པ་མཐོང་བ་ནི་དེ་དང་

མཚན་ཉིད་ཁྱད་པར་མེད་པ་གཞན་ལ་སྐྱོན་ལྡོག་པར་ངེས་པར་བྱེད་མི་ནུས་པའི་ཕྱིར་རོ་ཞེས་ལེའུ་

གཉིས་པར་བཤད་ཟིན་པའི་ཕྱིར།

གཉིས་པ་ནི། བརྟག་པ་གཉིས་པ་ལྟར་འགྲན་ཟླ་མ་མཐོང་བ་ངེས་ནུས་ཀྱང་དེ་འགྲན་ཟླ་

མེད་པའི་སྒྲུབ་བྱེད་དུ་མི་རིགས་པ་ནི། འགྲན་ཟླ་མ་མཐོང་བས་མེད་པར་མི་འགྲུབ་པར་ཐལ། སྐྱེས་

བུའི་བློའ་ིནུས་པ་ཆེ་ཆུང་གི་སྤོབས་པའི་དབང་གིས་ཚད་མ་དག་གི་མཚན་ཉིད་བརྗོད་པ་ཡང་

རིགས་པ་མ་ཡིན་པའི་ཕྱིར། འོ་ན་ཅི་ཞེ་ན། དེར་ཐལ། གསར་དུ་མི་སླུ་བའི་ཤེས་པ་ཡིན་པ་དངོས་

པོ་ལ་གནས་པས་ཚད་མར་འགྱུར་བ་ཡིན་པའི་ཕྱིར། མི་སླུ་བའི་མཚན་ཉིད་ཞུགས་པ་དངོས་པོ་ལ་

གནས་པ་དེ་ཡང་དེ་ལྟར་ངེས་པར་ནུས་པ་མ་ཡིན་པར་ཐལ། ཚུལ་གསུམ་པའི་རྟགས་ལ་བརྟེན་

པའི་རྗེས་དཔག་ལ་འགྲན་ཟླའི་ཚད་མ་མཐོང་བའི་ཕྱིར། རྟགས་བསལ་ཁས་བླངས།

གཉིས་པ་ནི། རྒྱུ་མཚན་དེས་ན་བརྗོད་པར་འདོད་པའི་གྲངས་གཅིག་པ་ཉིད་ཀྱི་མཚན་ཉིད་

དང་ལྡན་པའི་རྟགས་དེ་ནི་ཆོས་ཅན། རྟགས་ཡང་དག་གི་ཐ་སྙད་དུ་བྱར་མི་རུང་སྟེ། རྟགས་ཡང་

དག་ཏུ་མཚོན་པར་བྱེད་པའི་མཚན་ཉིད་ཀྱི་ཕྱོགས་གཅིག་ལ་ཐེ་ཚོམ་ཟ་བ་ཡིན་པའི་ཕྱིར། དཔེར་

ན། ཕྱོགས་ཀྱི་ཆོས་ལ་སོགས་པ་ལ་ཐེ་ཚོམ་ཟ་བ་བཞིན་ནོ། །དེས་ན་ཚུལ་གསུམ་ཚང་བའི་རྟགས་

ཡང་དག་ལ་འགྲན་ཟླའི་རྟགས་མི་སྲིད་པར་ཐལ། རྟགས་ཡང་དག་གི་མཚན་ཉིད་ཚུལ་གསུམ་ལ་

ངེས་པའི་ཤེས་པ་ཟུར་དུ་སྨོས་པའི་ཡང་ཕྱིར་རོ། །ཡང་ན་རྟགས་ཀྱི་ཚུལ་ལ་ཐེ་ཚོམ་ཟ་བ་རྟགས་

ཡང་དག་ཏུ་མི་རུང་བར་ཐལ་བ་ལ་གཏན་ཚིགས་དེ་ཉིད་དགོད་དོ། །སྔ་མ་ཁ་ཅིག་གིས། གཞུང་

འདི་རྟགས་ཀྱི་མཚན་ཉིད་ཚུལ་དྲུག་ཏུ་འདོད་པ་དག་གི་ཚུལ་དྲུག་པ་ཚུལ་ལྔ་པོ་ཚད་མས་ཤེས་པ་

ཉིད་སྟོན་པ་ལ་འཆད་པ་ནི་འབྲེལ་བ་མེད་དེ། འདི་ནི་རྟགས་ཡང་དག་གི་མཚན་ཉིད་ཚུལ་གསུམ་

ཚང་བ་ཙམ་གྱིས་ཀྱང་ཐེ་ཚོམ་དང་བྲལ་བར་སྟོན་པ་ཡིན་ཏེ། གང་དུ་སྨོས་ན་གང་ཞིག་གཉིས་ཀ་

ལ་ངེས་པ་བརྗོད་པ་ཞེས་དང༌། མེད་ལ་མེད་པར་ངེས་པ་ཞེས་པ་དེར་རོ།།

གཉིས་པ་ནི། འགྲན་ཟླའི་ཚད་མ་མེད་པར་ངེས་མི་ནུས་ན་ཁྱེད་ཀྱི་རྗེས་དཔག་ལ་ཡང་

མཚུངས་སོ་ཞེ་ན། རྗེས་སུ་དཔག་པའི་ཚད་མ་ལ་འགལ་བ་མི་འཁྲུལ་བ་ཅན་མེད་པ་ཡིན་ཏེ། 

ཚུལ་གསུམ་པའི་རྟགས་ལ་བརྟེན་པར་ཇི་སྐད་དུ་བཤད་པའི་མཚན་ཉིད་ཅན་གྱི་རྗེས་སུ་དཔག་

པ་ལ་ནི་ཚུལ་གསུམ་པའི་རྟགས་ལ་བརྟེན་པ་དེའི་མཚན་ཉིད་ཞུགས་པ་ཅན་གྱི་འགྲན་ཟླ་མི་སྲིད་

པའི་ཕྱིར། ཚུལ་གསུམ་ཚང་བའི་གཏན་ཚིགས་ཡིན་ན་དེའི་ལྡོག་ཕྱོགས་ལ་ཚུལ་གསུམ་ཚང་བ་ 

མི་སྲིད་པའི་དོན་ཡིན་ནོ།།

གསུམ་པ་ནི། བརྗོད་པར་འདོད་པའི་གྲངས་གཅིག་པ་ཅན་གྱི་བསལ་བྱ་འགལ་བ་མི་

འཁྲུལ་བའི་གཏན་ཚིགས་སློབ་དཔོན་གྱིས་བཤད་པ་མ་ཡིན་ནམ་ཞེ་ན། བརྗོད་པར་འདོད་པ་

གྲངས་གཅིག་པ་ཅན་ཉིད་ཀྱང་དངོས་པོ་སྟོབས་ཤུ གས་རྗེས་དཔག་གི་ཡུལ་འདི་ལ་སློབ་དཔོན་མི་

འདོད་ཅིང་འདོད་པ་མི་རིགས་པ་ཉིད་དེ་དེའི་གཞལ་བྱ་མཐའ་གཅིག་ཏུ་ངེས་པ་དེའི་ཕྱིར་དངོས་

སྟོབས་ཀྱི་ཡུལ་ལ་མི་སྲིད་ཀྱང་འགལ་བ་མི་འཁྲུལ་བའི་གཏན་ཚིགས་ཀྱི་དཔེ་མེད་པ་མ་ཡིན་ཏེ། 

གཏན་ཚིགས་འདིའི་ཡུལ་ནི་ཚུལ་གསུམ་ལུང་ལ་བརྟེན་པའི་སྐབས་སུ་སྲིད་པར་གཏན་ཚིགས་

ལྟར་སྣང་གི་སྐབས་སུ་བཤད་པར་བྱ་བ་ཡིན་པའི་ཕྱིར།

གསུམ་པ་དོན་བསྡུ་བ་ནི། དངོས་པོ་སྟོབས་ཤུ གས་ཀྱི་རྗེས་དཔག་དེ་ལ་གཞལ་བྱ་མཐའ་

གཅིག་ཏུ་ངེས་པར་བརྗོད་པ་རིགས་པ་ཡིན་པར་ཐལ། སྔར་བཤད་པ་དེ་ལྟར། དངོས་པོ་སྟོབས་

ཤུགས་ཀྱི་རྗེས་དཔག་ཚད་མ་དག་སྟོབས་དང་ལྡན་པའི་གནོད་པར་བྱེད་པར་བརྗོད་པ་རིགས་

པ་ཡིན་པའི་ཕྱིར། དེར་ཐལ། ཚད་མས་གྲུབ་པ་ལ་དངོས་འགལ་སྒྲུབ་བྱེད་མེད་ཅིང་བརྗོད་པར་

འདོད་པ་གྲངས་གཅིག་པ་ཅན་རྟགས་ཀྱི་མཚན་ཉིད་དུ་མི་རུང་བ་དེའི་ཕྱིར། ཐལ་བ་སྔ་མ་འདོད་

ན། དངོས་པོ་སྟོབས་ཤུ གས་རྗེས་དཔག་ཡུལ་ལ་འཇུག་པ་གཉེན་པོ་ལྡོག་ཕྱོགས་སྒྲུབ་བྱེད་ཚུལ་

གསུམ་ཚང་བའི་རྟགས་ལ་བརྟེན་ནས་ལྷན་ཅིག་ཏུ་འཇུག་པ་དང་བཅས་པ་སྲིད་པ་སེལ་བར་བྱེད་

པ་རིགས་པ་ཡིན་ཏེ། དེའི་གཞལ་བྱ་མཐའ་གཅིག་ཏུ་ངེས་པར་བྱེད་པ་རིགས་པ་དེས་ནའི་ཕྱིར། 

དེས་ན་ལུང་དང་པོ་ལ་བརྟེན་ནས་མངོན་སུམ་ཚད་མ་ལྟར་དངོས་སྟོབས་ཀྱི་རྗེས་སུ་དཔག་པའི་

ཡུལ་ལ་འགལ་བ་མི་འཁྲུལ་བ་ཅན་ནི་མེད་པར་རྟོགས་པ་ཡིན་ཏེ། དེ་ལ་ལྡོག་ཕྱོགས་སྒྲུབ་བྱེད་

མེད་པར་རྟོགས་པ་དེའི་ཕྱིར།

གཉིས་པ་ལ་གསུམ། རི་བོང་ཅན་དངོས་དབང་གིས་ཟླ་བའི་སྒྲས་བརྗོད་རུང་དུ་སྒྲུབ་པའི་

གཏན་ཚིགས་མེད་པར་བཤད་པའི་དགོས་པ་དང༌། གཏན་ཚིགས་ལྟར་སྣང་གི་དཔེ་གཉིས་ལ། རྩོད་

པ་སྤང་བ་དང༌། དེས་གྲུབ་པའི་དོན་ནོ། །དང་པོ་ལ་གཉིས། དགོས་པ་དམ་བཅའ་བ་དང༌། དེ་སྒྲུབ་

པའོ། །དང་པོ་ནི། ལུང་དང་པོའ་ིདོན་སྔར་བཤད་པ་ལས་ཡང་ན་དོན་གཞན་སྟོན་པ་ནི། ལུང་དང་པོ་

ཆོས་ཅན། སྨོས་པ་ལ་དགོས་པ་ཡོད་དེ། རི་བོང་ཅན་དངོས་དབང་གིས་ཟླ་བ་ཞེས་པའི་འཇིག་རྟེན་

གྱི་སྒྲས་བརྗོད་རུང་སྒྲུབ་པ་ལ་རྗེས་སུ་དཔག་པ་མེད་པར་བརྗོད་པ་རྟོགས་པའི་ཆེད་ཡིན་པའི་ཕྱིར། 

གཉིས་པ་ནི། དེ་ལྟར་བརྗོད་པ་འདིས་ནི་ཆོས་ཅན། དགོས་པ་ཡོད་དེ། གྲགས་པའི་རྗེས་དཔག་དངོས་

པོ་སྟོབས་ཤུ གས་ཀྱི་རྗེས་སུ་དཔག་པ་ལས་ཡུལ་ཐ་དད་པ་ཡིན་ནོ་ཞེས་བརྗོད་པ་རྟོགས་པར་འགྱུར་

བའི་ཆེད་ཡིན་པའི་ཕྱིར། རྒྱུ་མཚན་དེས་ན་གྲགས་པའི་རྗེས་དཔག་ཡུལ་ལ་དངོས་པོའ་ིདབང་གིས་

འཇུག་པ་མ་ཡིན་ནོ་ཞེས་བསྟན་ནས་རྟོགས་པ་རིགས་པ་ཡིན་ཏེ། དངོས་པོའ་ིསྟོབས་ཀྱིས་ཞུགས་

པ་དངོས་ཀྱི་གཞལ་བྱར་ཡོད་པ་དང་མེད་པའི་རྗེས་སུ་བྱེད་པའི་རྗེས་སུ་དཔག་པ་ལས་གྲགས་པའི་

རྗེས་དཔག་ཡུལ་ཐ་དད་པ་ཅན་ཉིད་དུ་ལུང་དང་པོ་འདིས་བསྟན་པ་དགོས་པ་དང་བཅས་པ་ཡིན་

པའི་ཕྱིར། ལུང་གཉིས་པས་ཀྱང༌། རི་བོང་ཅན་ཆོས་ཅན། ཟླ་བ་ཡིན་ཏེ། ཡོད་པའི་ཕྱིར། ཞེས་པའི་

རྟགས་འདིའི་བསྒྲུབ་བྱ་འགོག་པའི་དོན་འཆད་པ་ལ་སྦྱོར་ན་ཇི་ལྟར་ཞེ་ན། ལུང་གཉིས་པས་རི་བོང་

ཅན་དངོས་དབང་གིས་ཟླ་བའི་སྒྲས་བརྗོད་རུང་དུ་སྒྲུབ་པའི་སྒྲུབ་བྱེད་མེད་དེ། དེ་ཡོད་ན་རྗེས་དཔག་

གིས་སྒྲུབ་དགོས་པ་ལ་དེས་མི་སྒྲུབ་པའི་ཕྱིར། ཞེས་སྟོན་པ་དེ་འགོག་པ་ནི་རྗེས་སུ་དཔག་པ་ལས་

འགྱུར་ཏེ། ཞེས་པ་དེ་སྒྲུབ་པ་ནི་ཞེས་པར་བསྒྱུར་ལ་བཤད་དོ། །རྟགས་དེས་མི་སྒྲུབ་ཀྱང་གཞན་གྱིས་

སྒྲུབ་བོ་ཞེ་ན། གང་ལ་ཡོད་པ་ཉིད་ཅེས་སོགས་དང་དེ་ལ་གནོད་བྱེད་ཡོད་པ་ནི་སྒྲ་ནི་བརྡ་ལ་བརྟེན་པ་

ཡིན་ལ་ཞེས་སོགས་ལུང་གཉིས་པ་ལ་སྦྱར་ནས་བཤད་པར་བྱའོ།།

གཉིས་པ་ལ་གཉིས། རྩོད་སྤང་དངོས་དང༌། བརྡའི་དབང་གིས་འཇུག་པ་ལ་དོན་གཅིག་ཁོ་

ན་ལ་འཇུག་པའི་ཐུན་མོང་མ་ཡིན་པ་མེད་པར་བསྟན་པའོ། །དང་པོ་ལ་གཉིས། དཔེ་དང་པོ་ལ་རྩོད་

པའི་ལན་དུ་སྦྱར་བ་དང་། དཔེ་གཉིས་པ་ལ་རྩོད་པའི་ལན་དུ་སྦྱར་བའོ། །དང་པོ་ལ་གསུམ། དངོས་

དང༌། དེ་ལ་རྩོད་པ་སྤང་བ་དང༌། ཟླ་བར་གྲགས་ཟིན་དཔེར་དགོས་ན་ཡང་དཔེ་མེད་པ་མ་ཡིན་པའོ།། 

དང་པོ་ནི། རི་བོང་ཅན་ཆོས་ཅན། ཟླ་བ་མ་ཡིན་ཏེ། ཡོད་པའི་ཕྱིར། ཞེས་པའི་རྟགས་འདི་མི་མཐུན་

ཕྱོགས་ཁོ་ན་ལ་འཇུག་ཅིང་མཐུན་ཕྱོགས་ལ་མེད་པའི་འགལ་རྟགས་མ་ཡིན་ནམ། ཅིའི་ཕྱིར་རྟགས་

ཐུན་མོང་མ་ཡིན་པར་བཤད་ཅེ་ན། རྟོག་ཡུལ་ན་ཡོད་པ་དེ་རི་བོང་ཅན་འདོད་རྒྱལ་བའི་ཟླ་བའི་སྒྲས་

བརྗོད་མི་རུང་དུ་སྒྲུབ་པའི་རྟགས་ཐུན་མོང་མ་ཡིན་པར་བཤད་པའི་རྒྱུ་མཚན་ཡོད་དེ། རྟགས་དེ་

ལ་མཐུན་ཕྱོགས་ལ་རྗེས་སུ་འགྲོ་བའི་དཔེ་དོན་ལ་མེད་ཅིང་མི་མཐུན་ཕྱོགས་ལ་རྗེས་སུ་འགྲོ་བའི་

རྗེས་སུ་དཔག་པའི་དཔེ་བརྡ་སྤྲོད་པའི་བློ་ངོར་མེད་པ་ལ་བསམས་ནས་རྟགས་ཐུན་མོང་མ་ཡིན་པར་

བཤད་པ་ཡིན་པ་དེས་ནའི་ཕྱིར། ཅིའི་ཕྱིར་བརྡ་སྤྲོད་པའི་བློ་ངོར་དཔེ་དེ་མེད་ཅེ་ན། དེའི་ངོར་རི་བོང་

ཅན་འདོད་རྒྱལ་བའི་ཟླ་བའི་སྒྲས་བརྗོད་རུང་དུ་སྒྲུབ་པའི་མཐུན་དཔེ་མེད་པར་ཐལ། བརྡ་སྤྲོད་པ་དེ་

ཟླ་བར་ཆེས་ཤིན་ཏུ་གྲགས་པའི་རི་བོང་ཅན་ཡང་འདོད་རྒྱལ་བའི་དབང་གིས་ཟླ་བར་མི་འདོད་པ་

གང་ཞིག །དེ་འདོད་རྒྱལ་བའི་ཟླ་བའི་སྒྲས་བརྗོད་རུང་དུ་མི་འདོད་ན། གྲགས་པའི་དབང་གིས་ཟླ་བའི་

སྒྲས་བརྗོད་རུང་གཞན་གང་ཞིག་འདོད་པར་འགྱུར་ཏེ་ཅུང་ཟད་ཀྱང་མི་འདོད་པ་དེའི་ཕྱིར།

གཉིས་པ་ནི། གལ་ཏེ་འཇིག་རྟེན་ན་ཟླ་བ་གཉིས་མེད་པས་རི་བོང་ཅན་ཟླ་བའི་སྒྲས་བརྗོད་

རུང་དུ་སྒྲུབ་པའི་རྟགས་ཐུན་མོང་མ་ཡིན་པར་བཤད་པ་མ་ཡིན་ནམ། ཅི་ལྟར་ན་གྲགས་པ་མཐའ་

དག་ལ་ལོག་པར་ཞུགས་པའི་བརྡ་སྤྲོད་པའི་བློ་ངོ་ལ་བལྟོས་ནས་རྟགས་ཐུན་མོང་མ་ཡིན་པ་ཡིན་

ནོ་ཞེས་བརྗོད་ཅེ་ན། རི་བོང་ཅན་ཟླ་བའི་སྒྲས་བརྗོད་མི་རུང་དུ་དམ་བཅས་པའི་དམ་བཅའ་གཅིག་

པོ་འདི་ཁོ་ན་ལ་གྲགས་པས་གནོད་པའི་དབང་དུ་བྱས་ནས་ལུང་དང་པོ་སྨོས་པར་ཐལ། འཇིག་རྟེན་

ན་ཟླ་བ་གཉིས་མེད་པའི་རྒྱུ་མཚན་གྱིས་རི་བོང་ཅན་ཟླ་བའི་སྒྲས་བརྗོད་རུང་དུ་སྒྲུབ་པའི་རྟགས་

ཐུན་མོང་མ་ཡིན་པ་ལུང་དང་པོས་བཤད་པའི་ཕྱིར། རྟགས་ཁས་བླངས་འདོད༌ན། དམ་བཅའ་ལྟར་

སྣང་གི་དཔེ་གཅིག་པོ་དེ་ཁོ་ན་ལ་གྲགས་པས་གནོད་པ་ཉིད་ཀྱི་དབང་དུ་བྱས་ནས་གང་ལ་ཐུན་

མོང་མ་ཡིན་པའི་ཞེས་སོགས་དེ་སྐད་བརྗོད་པ་ནི་མ་ཡིན་ཏེ། གང་གི་ཕྱིར་ན་དེ་ལ་གྲགས་པས་

གནོད་པ་བཞིན་དུ་དམ་བཅའ་ལྟར་སྣང་གཞན་ལ་ཡང་གྲགས་པས་གནོད་དོ་ཞེས་གྲགས་པས་

གནོད་པའི་སྤྱིའི་མཚན་ཉིད་བསྟན་པའི་ཆེད་དུ་སྨོས་པ་ཡིན་པའི་ཕྱིར་རོ། །དམ་བཅའ་ལྟར་སྣང་

གཞན་ལ་ཡང་གྲགས་པས་གནོད་པར་ཐལ། འདི་ལྟར་ཤིང་ཤ་པ་ཤིང་ཞེས་པའི་སྒྲས་བརྗོད་རུང་

མ་ཡིན་ནོ་ཞེས་བྱ་བ་དམ་བཅས་པ་ལ་ཡང་གྲགས་པས་གནོད་པའི་ཕྱིར་རོ།།

གསུམ་པ་ནི། རི་བོང་ཅན་ཟླ་བའི་སྒྲས་བརྗོད་རུང་དུ་སྒྲུབ་པའི་མཐུན་དཔེར། ཟླ་བར་

གྲགས་ཟིན་དགོས་སོ་ཞེས་སྨྲ་བ་འདིར་ཡང་ཆོས་ཅན། རྟོག་ཡུལ་ན་ཡོད་པ་དེ་མཐུན་དཔེ་མེད་

པའི་རྟགས་ཐུན་མོང་མ་ཡིན་པ་ཉིད་དུ་མི་འགྱུར་བར་ཐལ། འཇིག་རྟེན་ན་ག་བུར་དང་དངུལ་ལ་

སོགས་པ་ལ་སྤོས་སྦྱོར་དང་གསེར་འགྱུར་རྩིའི་བསྟན་བཅོས་ལས་ཟླ་བའི་བརྡ་བྱེད་པར་མཐོང་བའི་

ཕྱིར། དཔེ་དང་པོ་ལ་བརྒལ་བའི་ལན་གྱིས་ཀྱང་གཞུང་གི་ཚིག་དོན་རྫོགས་པར་འགྱུར་མོད་ཀྱི།

གཉིས་པ་དཔེ་གཉིས་པ་ལ་རྩོད་པའི་ལན་དུ་སྦྱར་བ་ལ་ཡང་སྔ་མ་ལྟར་གསུམ་ལས་

དང་པོ་ནི། རི་བོང་ཅན་ཆོས་ཅན། ཟླ་བ་ཡིན་ཏེ། ཡོད་པའི་ཕྱིར། དཔེར་ན་གྲུབ་པའི་བརྗོད་བྱ་

བཞིན། །ཞེས་མཐུན་དཔེ་ཡོད་པ་མ་ཡིན་ནམ། ཅི་ལྟར་རི་བོང་ཅན་ཟླ་བར་སྒྲུབ་པའི་རྟགས་ཐུན་

མོང་མ་ཡིན་པར་བསྟན་ཅེ་ན། རྟོག་ཡུལ་ན་ཡོད་པ་དེ་རི་བོང་ཅན་དངོས་དབང་གིས་ཟླ་བའི་སྒྲས་

བརྗོད་རུང་དུ་སྒྲུབ་པའི་རྟགས་ཐུན་མོང་མ་ཡིན་པར་བཤད་པའི་རྒྱུ་མཚན་ཡོད་དེ། རྟགས་དེ་ལ་

རྗེས་སུ་དཔག་པའི་མཐུན་དཔེ་མེད་པ་ཡིན་པས་རྟགས་ཐུན་མོང་མ་ཡིན་པར་བཤད་པ་དེས་ནའི་

ཕྱིར། རི་བོང་ཅན་དངོས་དབང་གིས་ཟླ་བའི་སྒྲས་བརྗོད་རུང་དུ་སྒྲུབ་པའི་མཐུན་དཔེ་མེད་པར་ཐལ། 

སངས་རྒྱས་པ་དེ་ཟླ་བར་ཆེས་ཤིན་ཏུ་གྲགས་པའི་རི་བོང་ཅན་ཡང་དངོས་དབང་གིས་ཟླ་བའི་སྒྲས་

བརྗོད་དུ་རུང་བར་མི་འདོད་པ་གང་ཞིག །དེ་མི་འདོད་ན། དངོས་དབང་གིས་ཟླ་བའི་སྒྲས་བརྗོད་

རུང་དུ་གྲགས་པ་གཞན་གང་ཞིག་འདོད་པར་འགྱུར་ཏེ་ཅུང་ཟད་ཀྱང་མི་འདོད་པ་དེའི་ཕྱིར། གཉིས་

པ་དང་། གསུམ་པ་ནི་སྔ་མ་ལྟར་བཤད་དོ།།

གཉིས་པ་ལ་གཉིས། དངོས་དང༌། དེའི་ལན་དགག་པའོ། །དང་པོ་ནི། རྗོད་བྱེད་ཀྱི་སྒྲ་དོན་

གཅིག་ཁོ་ན་ལ་འཇུག་པའི་ཐུན་མོང་མ་ཡིན་པ་འགའ་ཡང་མེད་པར་ཐལ། བརྡ་ལས་འཇུག་ཅིང་

བརྡ་འདོད་པ་ལ་བརྟེན་ནས་འཇུག་པའི་ཕྱིར། གལ་ཏེ་དེ་ལ་ཟླ་བའི་སྒྲ་དེ་དངོས་པོའ་ིདབང་གིས་

འཇུག་རུང་དུ་གྲུབ་པ་ཡིན་པར་ཐལ། དེ་དོན་འགའ་ཞིག་ཁོ་ན་ཉིད་དུ་འཇུག་རུང་དུ་གྲུབ་པའི་ཕྱིར། 

ཁྱབ་པར་ཐལ། ག་བུར་སོགས་ལ་ཟླ་བའི་སྒྲ་གྲགས་པས་གྲུབ་པར་ཁས་ལེན་ནི་རི་བོང་ཅན་ལ་ཡང་

གྲགས་པའི་དབང་གིས་འཇུག་པ་མི་ལྡོག་པའི་ཕྱིར་རོ།།

གཉིས་པ་ནི། ག་བུར་སོགས་ལ་དཀར་བ་དང་བསིལ་བ་དང་ཡིད་ཚིམ་པ་ལ་སོགས་

པའི་ཟླ་བའི་སྒྲ་འཇུག་པའི་རྒྱུ་མཚན་དེ་དག་ཡོད་པས་གྲགས་དབང་གིས་ཟླ་བའི་སྒྲས་བརྗོད་རུང་

དུ་སྒྲུབ་པའི་མཐུན་དཔེར་མི་རུང་ངོ་ཞེ་ན། འོ་ན་རི་བོང་ཅན་ལ་རྒྱུ་མཚན་དེ་དག་ཡོད་དམ་མེད། 

དང་པོ་ལྟར་ན། རི་བོང་ཅན་ལ་ཡང་ཟླ་བའི་སྒྲ་དེ་རྒྱུ་མཚན་གྱི་དབང་གིས་འཇུག་པ་བཟློག་ཏུ་མེད་

པ་ཉིད་ཡིན་པར་ཐལ། རི་བོང་ཅན་གྱི་དངོས་པོ་ལ་ཟླ་བའི་སྒྲ་འཇུག་པའི་རྒྱུ་མཚན་དཀར་བ་དང་

བསིལ་བ་དང་ཡིད་ཚིམ་པ་དེ་གྲུབ་པའི་ཕྱིར།

གཉིས་པ་ལྟར་ན། རི་བོང་ཅན་ཟླ་བའི་སྒྲ་འཇུག་པ་བཟློག་ཀྱང་གྲགས་པས་གནོད་པའི་

སྐྱོན་འགའ་ཡང་མེད་པར་ཐལ། ཟླ་བའི་སྒྲ་དེ་རྒྱུ་མཚན་ཅན་གྱི་སྒྲ་ཡིན་པ་གང་ཞིག་རི་བོང་ཅན་གྱི་

དངོས་པོ་ལ་ཟླ་བའི་སྒྲ་འཇུག་པའི་རྒྱུ་མཚན་དཀར་པོ་སོགས་དེ་མེད་པའི་ཕྱིར། སྔ་མ་འདོད་ན། 

རྒྱུ་མཚན་ཅན་གྱི་སྒྲ་ཟླ་བར་གྲགས་ཟིན་སྒྲུབ་ན་ཡང་མཐུན་དཔེ་མེད་པའི་སྐྱོན་མེད་པར་མི་འགྱུར་

ལ། ཕྱི་མ་འདོད་ན། སྒྲ་བྱུང་གྲགས་པ་བཀག་པ་ལ་སྐྱོན་མེད་པར་ཐལ་བའོ།།

གསུམ་པ་དེས་གྲུབ་པའི་དོན་ནི། དངོས་པོ་ལ་མཐའ་གཅིག་ཏུ་ངེས་པ་མ་ཡིན་པའི་བརྡ་

དང་ལྡན་པའི་རྗོད་བྱེད་ཀྱི་སྒྲ་ལས་བྱུང་བའི་ཆོས་རྣམས་ཀྱི་བརྗོད་དུ་རུང་བ་ནི་ཆོས་ཅན། དོན་

ཐམས་ཅད་ལ་ཁྱབ་བྱེད་དུ་ཡོད་པ་ཡིན་ཏེ། དངོས་པོ་སྟེ་རྟོག་ཡུལ་གྱི་དོན་ཐམས་ཅད་ལ་ཁྱབ་བྱེད་

དུ་འཇུག་པ་ལ་གེགས་བྱེད་པ་མེད་པའི་ཕྱིར་རོ། །དེར་ཐལ། རྒྱུ་མཚན་ཅན་གྱི་སྒྲ་ཡུལ་ངེས་པ་

ཡིན་ཡང་། འདོད་རྒྱལ་བའི་སྒྲ་ཡུལ་ངེས་པ་མེད་པ་དེའི་ཕྱིར། གསུམ་པ་དེ་ལྟར་བཤད་པས་གྲུབ་

པའི་དོན་ནི། རི་བོང་ཅན་དངོས་དབང་གིས་ཟླ་བའི་སྒྲས་བརྗོད་རུང་དུ་སྒྲུབ་པའི་རྗེས་དཔག་མེད་

པར་བརྗོད་པ་འདིས་ནི་ཆོས་ཅན། རྗོད་བྱེད་ཀྱི་སྒྲ་རྣམས་དོན་ལ་མཐའ་གཅིག་ཏུ་ངེས་པ་འགའ་

ཡང་མེད་ལ། རྗོད་བྱེད་ཀྱི་སྒྲ་འདི་དག་རྟོག་ཡུལ་གྱི་དོན་དེ་ལ་འཇུག་རུང་འགོག་ན་ཡང་གྲགས་

པ་དང་འགལ་བ་ཡིན་ནོ་ཞེས་བཤད་པ་ཡིན་ཏེ། རྗོད་བྱེད་ཀྱི་སྒྲ་རྣམས་ནི་བརྡའི་རྗེས་སུ་བྱེད་པས་

དོན་གང་ལ་ཡང་འཇུག་ཏུ་རུང་བར་དོན་གྱིས་བསྟན་པའི་ཕྱིར།

གསུམ་པ་དོན་བསྡུ་བ་ལ་གཉིས། སྒྲའི་བརྗོད་བྱ་དོན་དམ་པར་གྲུབ་པ་ཁེགས་པར་བསྟན་པ་

དང༌། གྲགས་པའི་རྗེས་དཔག་རྗེས་དཔག་ལས་ལོགས་སུ་བསྟན་པའི་དགོས་པའོ། །དང་པོ་ནི། རྒྱུ་

མཚན་ཅན་གྱི་སྒྲའི་བརྗོད་བྱའི་དོན་ནམ་འདོད་རྒྱལ་བའི་སྒྲ་རྣམས་ཀྱི་ནི་བརྗོད་བྱའི་དོན་དོན་དམ་པ་

ཉིད་དུ་གྲུབ་པ་འགོག་པ་ལ་གནོད་པ་མེད་པར་བརྗོད་པ་ཡིན་ཏེ། བརྡའི་དབང་གིས་འཇུག་པའི་རྗོད་

བྱེད་རྣམས་ཀྱི་བརྗོད་བྱའི་དོན་མཐའ་གཅིག་ཏུ་ངེས་པ་འགལ་བར་བསྟན་པ་དེས་ནའི་ཕྱིར། སྒྲའི་

བརྗོད་བྱ་འདོད་པ་ཙམ་གྱིས་རྗེས་སུ་བྱེད་པ་ཡིན་གྱིས། དོན་དམ་པར་གྲུབ་པ་མ་ཡིན་ཏེ། དེ་ལྟ་ན་

གཟུགས་ཞེས་བརྗོད་པའི་སྒྲའི་རྗེས་སུ་འབྲང་བའི་རྟོག་པས་ཀྱང་གཟུགས་རང་མཚན་གཟུང་ཡུལ་

དུ་བྱེད་པའི་ཕྱིར། གཟུགས་གསལ་བར་མཐོང་བ་ལ་མིག་གི་དབང་པོ་དགོས་པ་མེད་པ་ཉིད་དུ་

ཐལ་བར་འགྱུར་རོ། །སྒྲའི་བརྗོད་བྱ་དོན་དམ་པར་མ་གྲུབ་པ་དང་རྗོད་བྱེད་ཀྱི་སྒྲ་རྣམས་སེལ་བས་

འཇུག་པ་འདི་ནི། གཞན་གྱི་སྡེ་པ་ལས་ཁྱད་ཞུགས་པའི་རིགས་པའི་གསང་ཆེན་པོ་ཡིན་ཏེ། འདིའི་

དོན་ལེགས་པར་མ་རྟོགས་ན་སྒྲོ་འདོགས་མ་ཆོད་པ་ལ་ཆོད་སྙམ་པ་དང༌། ཆོད་པ་ལ་མ་ཆོད་སྙམ་དུ་

དོགས་ནས་ཐར་ལམ་ལ་འཇུག་པའི་གེགས་ཆེན་པོར་འགྱུར་བ་ཡིན་ནོ། །འདི་ལ་ཚད་མས་གྲུབ་པའི་

རྣམ་གཞག་ལེགས་པར་མ་ཤེས་པས་ནི་མཐའ་དག་ལ་སྐུར་བ་འདེབས་དགོས་པར་བཤད་ཟིན་ཏོ།།

གཉིས་པ་ནི། གྲགས་པའི་རྗེས་དཔག་ཆོས་ཅན། རྗེས་དཔག་ལས་ཕྱི་རོལ་ཏུ་གྱུར་པ་

མ་ཡིན་ཏེ། གནོད་བྱེད་ཚད་མ་གང་ཞིག་མངོན་སུམ་དང་འགལ་བ་དེས་ནའི་ཕྱིར། གྲགས་པའི་

རྗེས་དཔག་རྗེས་དཔག་ལས་ཕྱི་རོལ་ཏུ་གྱུར་པ་མ་ཡིན་ཡང་སེལ་བྱེད་རྩ་བའི་དབྱེ་བ་འཆད་པའི་

སྐབས་དེར་རྗེས་དཔག་ལས་ལོགས་སུ་ཐ་དད་དུ་བྱས་པ་ལ་དགོས་པ་ཡོད་པ་ཡིན་ཏེ། དེ་གཉིས་

ཡུལ་གྱི་ཁྱད་པར་ནི་བསྟན་པའི་ཕྱིར་དུ་ལོགས་སུ་བཤད་པའི་ཕྱིར། སྔ་མ་ཡིད་ཆེས་རྗེས་དཔག་

རྗེས་དཔག་ལས་ལོགས་སུ་བཤད་པ་བཞིན་ནོ། །ཡུལ་གྱི་ཁྱད་པར་ནི་གྲགས་པའི་རྗེས་དཔག་

གི་གཞལ་བྱ་ནི་འདོད་པ་ཙམ་གྱི་རྗེས་སུ་བྱེད་པ་ཡིན་ལ། དངོས་སྟོབས་རྗེས་དཔག་གི་གཞལ་

བྱ་ནི་དངོས་པོའ་ིདབང་གིས་གྲུབ་པའོ། །དེ་ལྟར་བྱས་ན་གཞལ་བྱ་གཉིས་ཀྱི་ཁྱད་པར་གྱི་ཆོས་

མི་འདྲ་བ་བསྟན་པར་སོང་གི །གསལ་བའི་དབྱེ་བ་བསྟན་པའི་ཕྱིར་མ་སོང་བས་གསལ་བའི་དབྱེ་

བ་བསྟན་པའི་ཆེད་ཡིན་ན། ཧ་ཅང་ཐལ་བ་དང་ལོགས་སུ་བྱས་པ་དོན་མེད་པར་ཐལ་བ་གཉིས་

འདིར་ཡང་སྦྱར་བར་བྱའོ། །ཡིད་ཆེས་དང་གྲགས་པ་གཉིས་ཀ་བཤད་པའི་དགོས་པ་གཞན་

རྣམ་འགྲེལ་དུ་འདིའི་མཇུག་ཏུ་གསུངས་ཀྱང་ཅུང་ཟད་བསྡུས་པའི་དབང་དུ་མཛད་ནས་འདིར་མ་

གསུངས་སོ། །གྲགས་པའི་གཏན་ཚིགས་འདི་ནི་ཕྱི་རོལ་པ་ཁ་ཅིག །རིག་བྱེད་ཀྱི་ཡི་གེ་དང་མིང་

ཚིག་སོགས་རྟག་པར་འདོད་ཅིང༌། དེ་དག་དོན་དང་དོན་དམ་པར་གྲུབ་པའི་འབྲེལ་བ་ཡོད་པ་དང༌། 

སྒྲའི་ཚངས་པ་རྟག་པར་སྨྲ་བ་སོགས་དང༌། རང་སྡེ་ཁ་ཅིག །སྒྲའི་བརྗོད་བྱ་རང་མཚན་དུ་འདོད་

པ་སོགས་འགོག་པ་དང༌། བཀག་པས་གྲུབ་པའི་དོན་གྱི་གནད་ཤིན་ཏུ་ཆེན་པོ་ཞིག་སྟེ། མཁས་པ་

རྣམས་ཀྱིས་ཞིབ་ཏུ་དཔྱད་པ་ལས་ཤེས་པར་བྱའོ། །ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་

པ་དག་གོ །ཕྱོགས་ཡང་དག་ལ་གྲགས་པས་མ་བསལ་བའི་ཚུལ་བཤད་ཟིན་ཏོ།།

གསུམ་པ་མངོན་སུམ་གྱིས་མ་བསལ་བ་ལ་གསུམ། མངོན་སུམ་བསལ་བའི་དཔེ་དང༌། 

དོན་སྨོས་པའི་དགོས་པ་དང༌། མཉན་བྱ་སྨོས་པའི་དགོས་པའོ། །དང་པོ་ནི། མངོན་སུམ་དང་འགལ་

བར་གྲགས་པའི་དོན་དམ་འཆའ་བ་ཡང་མཐོང་སྟེ། དཔེར་ན་སྒྲ་ནི་མཉན་པར་བྱ་བ་མ་ཡིན་ནོ་ཞེས་

བྱ་བ་ལྟ་བུ་དམ་འཆའ་བ་མཐོང་བའི་ཕྱིར། ཡིད་ཆེས་དང་གྲགས་པ་དང་འགལ་བ་དམ་འཆའ་བར་མ་

ཟད་ཅེས་པའོ། །དེ་བཤད་པ་ལ་གཉིས། སྒྲའི་སྟེང་གི་ལྡོག་ཆོས་སྣ་ཚོགས་བཀག་པ་ལ་མངོན་སུམ་

གྱིས་མི་གནོད་པ་དང༌། ཐུན་མོང་མ་ཡིན་པའི་རང་མཚན་བཀག་ན་གནོད་པའོ། །དང་པོ་ནི། སྒྲའི་

སྟེང་གི་བྱས་མི་རྟག་གི་ཐ་དད་ཀྱི་ཆ་སོགས་ལྡོག་ཆོས་ཀྱི་རང་བཞིན་སྣ་ཚོགས་དང༌། སྒྲའི་སྟེང་དུ་

དོན་དམ་པར་གྲུབ་པའི་རང་བཞིན་གང་ཞིག་གཉིས་སུ་མེད་པར་ཉན་ཤེས་ཀྱི་གཟུང་ངོར་གཅིག་ཏུ་

འདྲེས་པ་མ་ཡིན་པར་ཐལ། ཉན་ཤེས་ཀྱི་གཟུང་ངོར་སྒྲ་དང་བྱས་མི་རྟག་སོགས་ཆོས་དང་ཆོས་ཅན་

དུ་འབྲེལ་བ་ཅན་གྱི་སྤྱི་ཐ་དད་པ་གཞན་སྣང་བ་མེད་པའི་ཕྱིར། དེར་ཐལ། སྤྱི་གསལ་ཐ་དད་པ་གཅིག་

ཏུ་འདྲེས་པར་སྣང་བའི་ཉན་ཤེས་ཀྱི་བློ་མཐོང་བ་མེད་པའི་ཕྱིར། གཉིས་པ་ནི། ཉན་པའི་ཤེས་པ་ལ་

སྤྱི་གསལ་གཉིས་སུ་སྣང་བ་མེད་པར་སྣང་བ་མཉན་བྱ་དེ་ཉིད་མེད་དོ་ཞེས་སྤོང་ན་མངོན་སུམ་དང་

འགལ་བ་ཡིན་ཏེ། སྒྲ་ལ་མཉན་བྱ་མངོན་སུམ་གྱིས་གཟུང་དོན་དུ་བྱས་པའི་སྒོ་ནས་གཞལ་བའི་ཕྱིར།

གཉིས་པ་ལ་གཉིས། དངོས་དང༌། རང་བཞིན་དེ་ཉིད་ལ་དོན་གྱི་སྒྲས་སྟོན་པའི་རྒྱུ་མཚན་

ནོ། །དང་པོ་ནི། ཚད་མ་མདོར་སེལ་བྱེད་མངོན་སུམ་འཆད་པའི་སྐབས་སུ་མངོན་སུམ་དོན་དང་། 

ཞེས་བཤད་པའི་རྒྱུ་མཚན་ཡོད་པ་ཡིན་ཏེ། མཉན་བྱ་དེ་ཉིད་སྒྲའི་སྟེང་དུ་མེད་དོ་ཞེས་སྤོང་ན་མངོན་

སུམ་གྱིས་གནོད་དོ་ཞེས་བསྟན་པའི་ཆེད་དུ་སྨོས་པ་དེའི་ཕྱིར། འདིར་ཆོས་མཆོག་གི་འགྲེལ་པ་ཅི་

རིགས་པར་ཡང་གི་སྒྲ་སྨོས་པ་ནི་མ་དག་པར་གསལ་ཏེ། དོན་སྨོས་པའི་དགོས་པ་སྔར་བཤད་པ་ནི་

རང་ལུགས་མ་ཡིན་པར་སློབ་དཔོན་དབང་ཕྱུག་སྡེའི་འདོད་པར་བཤད་པའི་ཕྱིར་དང༌། ཡང་གི་སྒྲས་

གཞན་ཡང་བསྟན་དུ་མེད་པའི་ཕྱིར་རོ།།

གཉིས་པ་ནི། སྒྲའི་རང་བཞིན་མཉན་བྱ་དེ་ཉིད་ཆོས་ཅན། དོན་ཞེས་པའི་སྒྲས་སྟོན་པའི་

རྒྱུ་མཚན་ཡོད་དེ། ཉན་ཤེས་ཀྱིས་གཟུང་ཞིང་གཞལ་བའི་སྒོ་ནས་སྒྲ་དེ་ལ་དོན་དམ་པར་གྲུབ་པའི་

ཕྱིར། ལྷག་མ་སྒྲ་དང་མཉན་བྱ་ཐ་དད་པའི་ཆ་དང་སྒྲའི་བྱས་མི་རྟག་ཐ་དད་པའི་ཆ་རྣམས་ཆོས་

ཅན། སྒྲ་ལ་མེད་དོ་ཞེས་སྤོང་ན་མངོན་སུམ་གྱིས་དངོས་སུ་གནོད་པ་མ་ཡིན་ཏེ། ལོག་ས་ཐ་དད་

ལས་ལྡོག་པའི་མཚན་ཉིད་ཅན་རྟོག་པས་བཏགས་པའི་སྤྱིའི་ཆོས་ཡིན་པའི་ཕྱིར། སྤྱི་དེ་དག་ནི་

ཆོས་ཅན། དབང་པོའ་ིམངོན་སུམ་གྱིས་གཟུང་དོན་དུ་བྱས་པའི་སྤྱོད་ཡུལ་མ་ཡིན་ཏེ། དངོས་པོར་

མེད་པའི་ངོ་བོ་ཅན་ཡིན་པ་དེའི་ཕྱིར། སྒྲ་འཛིན་མངོན་སུམ་གྱི་གཟུང་བའི་ངོར་སྒྲ་བྱས་མི་རྟག་པ་

གསུམ་ག་སྣང་ཡང་གཅིག་ཐ་དད་གང་དུ་ཡང་སྣང་བ་མ་ཡིན་ཏེ། ཐ་དད་དུ་སྣང་ན་རྫས་ཐ་དད་དུ་

འགྱུར་དགོས་ལ། གཅིག་ཏུ་སྣང་ན་གཅིག་ཏུ་འགྱུར་དགོས་པས་རང་བཞིན་གྱི་རྟགས་དང་ཕྱོགས་

ཆོས་ལས་ཉམས་པར་འགྱུར་རོ། །རིགས་པ་ཕྲ་མོ་ལ་ཞིབ་ཏུ་མ་སྦྱངས་པའི་བློ་གྲོས་ཀྱི་འཇུག་

པ་ཤིན་ཏུ་རྩིང་བ་ཁ་ཅིག །འདི་དག་གིས་སྤྱི་ཡིན་ན། དངོས་མེད་ཡིན་པས་ཁྱབ་པ་བསྟན་འདུག་

སྙམ་དུ་བསམས་ནས་རང་ཉིད་དེ་སྐད་སྨྲ་ཞིང་གཞན་ལ་ཡང་དེ་ལྟར་སྟོན་པ་ནི། བདག་ཉིད་ཆེན་

པོའ་ིརིགས་པ་ལ་ཅོ་འདྲི་བར་ཟད་དེ་དགག་པ་གོང་དུ་བཤད་ཟིན་ཏོ།།

གསུམ་པ་ལ་གཉིས། དགོས་པ་དངོས་དང་དེ་ལ་རྩོད་པ་སྤང་བའོ། །དང་པོ་ནི། མངོན་སུམ་

བསལ་བའི་དཔེར་སྒྲ་ནི་མཉན་བྱ་མ་ཡིན་ནོ་ཞེས་མཉན་བྱའི་སྒྲ་སྨོས་པ་ལ་དགོས་པ་ཡོད་དེ། སྒྲ་ལ་

ཉན་ཤེས་ཀྱིས་གཟུང་ཞིང་གཞལ་བྱ་དེ་སྒྲ་ལ་མེད་དོ་ཞེས་སྤོང་ན་མངོན་སུམ་གྱིས་གནོད་པ་ཡིན་

གྱི། སྒྲ་ལ་སྐད་ཅིག་མ་དང་ཁྱབ་པ་དང་བདག་མེད་པ་སོགས་མེད་དོ་ཞེས་སྤོང་ཡང་ཉན་ཤེས་མངོན་

སུམ་གྱིས་གནོད་པ་མེད་དོ་ཞེས་མཉན་བྱ་སྨོས་པས་བསྟན་ནས་རྟོགས་པའི་ཆེད་དུ་ཡིན་པའི་ཕྱིར། 

སྒྲ་ལ་དེ་དག་མེད་དོ་ཞེས་སྤོང་ཡང་ཉན་ཤེས་དབང་པོའ་ིམངོན་སུམ་གྱིས་དེའི་ལྡོག་ཕྱོགས་གཞལ་

བའི་སྒོ་ནས་གནོད་པ་མ་ཡིན་པར་ཐལ། མི་རྟག་པ་དང་བདག་མེད་དང་དེ་དག་ཐ་དད་པའི་ཆ་ལ་

སོགས་པ་སྤྱིའི་ཆོས་རྣམས་ནི་ཉན་ཤེས་དབང་པོའ་ིམངོན་སུམ་གྱི་ཡུལ་མིན་པར་གྲུབ་པའི་ཕྱིར། 



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།164

དེར་ཐལ། དེ་ལྟར་གོང་དུ་བསྒྲུབས་པ་དེས་ནའི་ཕྱིར། སྒྲའི་ཆོས་མེད་དོ་ཞེས་སྨོས་ན་སྒྲ་སྐད་ཅིག་མ་

དང་བདག་མེད་སོགས་སུ་མེད་པ་ཡང་མངོན་སུམ་བསལ་བར་དོགས་པ་སྐྱེ་བས་མཉན་བྱར་མེད་དོ་

ཞེས་སྨོས་སོ། །སྒྲ་མེད་དོ་ཞེས་སྨོས་ན་ཡང་ཁྱད་གཞི་ཁྱད་ཆོས་ཐམས་ཅད་འགོག་པ་ལ་མངོན་སུམ་

གྱིས་གནོད་པར་དོགས་པར་འགྱུར་ལ། སྒྲ་མཉན་བྱར་མེད་དོ་ཞེས་སྨོས་ན་ཉན་ཤེས་ཀྱིས་གཟུང་

ཞིང་གཞལ་བྱ་དེ་འགོག་ན་མངོན་སུམ་གྱིས་གནོད་པ་ཡིན་གྱི་སྤྱིའི་ཆོས་འགོག་པ་ལ་ནི་མ་ཡིན་ནོ་

ཞེས་བསྟན་པར་འགྱུར་རོ།།

གཉིས་པ་ནི། མཉན་བྱའི་སྒྲས་ཀྱང་སྤྱི་བརྗོད་པ་མ་ཡིན་ནམ། ཉན་ཤེས་དབང་པོའ་ིམངོན་

སུམ་གྱི་སྤྱོད་ཡུལ་བརྗོད་པར་འགྱུར་རོ་ཞེ་ན། དེའི་དོན་ནི་མཉན་བྱ་བཀག་པ་ལ་གནོད་ན་སྒྲའི་སྤྱི་

བཀག་པ་ལ་ཡང་གནོད་པར་འགྱུར་ཏེ། སྒྲས་བསྡུས་པའི་སྤྱི་དང་གསལ་བ་ཐམས་ཅད་མཉན་བྱ་

ཞེས་པའི་སྒྲའི་བརྗོད་བྱ་ཡིན་པའི་ཕྱིར་ཞེས་པའོ། །སྒྲ་མཉན་བྱར་མེད་དོ་ཞེས་དམ་བཅས་པས་

སྒྲས་བསྡུས་པའི་སྤྱི་དང་གསལ་བ་ཀུན་མེད་དོ་ཞེས་དམ་བཅས་པ་མངོན་སུམ་བསལ་བར་འགྱུར་

བའི་སྐྱོན་མེད་པར་ཐལ། མཉན་བྱ་ཞེས་བརྗོད་པའི་སྒྲས་སྒྲས་བསྡུས་པའི་སྤྱི་དང་གསལ་བའི་རྣམ་

པ་ཀུན་བརྗོད་བྱའི་དངོས་པོར་བྱས་པའི་སྒོ་ནས་སྒྲའི་ཐུན་མོང་མ་ཡིན་པའི་རང་བཞིན་བརྗོད་པ་

མིན་པའི་ཕྱིར། འོ་ན་སྒྲ་རང་གི་མཚན་ཉིད་དུ་མེད་དོ་ཞེས་སྨོས་པས་ཆོག་མོད་ཅེ་ན། མཉན་བྱའི་

སྒྲ་སྨོས་པའི་དགོས་པ་གཞན་སྟོན་པ་ནི་སྒྲ་མཉན་བྱར་མེད་དོ་ཞེས་མཉན་བྱའི་སྒྲས་ཉན་ཤེས་

དབང་པོའ་ིཡུལ་དུ་སྒྲ་མཉན་བྱ་ཡིན་པ་བཤད་པའི་རྒྱུ་མཚན་ཡོད་དེ། ཉན་ཤེས་དབང་པོའ་ིམངོན་

སུམ་དེ་ལ་བརྟེན་ནས་གྲུབ་པས་ན་དེ་ལྟར་བཤད་པའི་ཕྱིར། མཉན་བྱའི་སྒྲས་བསྟན་པ་ལ་དགོས་

པ་ཡོད་དེ། སྒྲ་མཉན་བྱ་མ་ཡིན་པ་ལ་ཉན་ཤེས་དབང་པོའ་ིམངོན་སུམ་དེའི་སྟོབས་ཀྱིས་གནོད་པར་

ཤེས་པའི་ཆེད་ཡིན་པའི་ཕྱིར། རྐང་པ་དང་པོ་རང་མཚན་སྒྲའི་བརྗོད་བྱ་མ་ཡིན་པ་ལ་འཆད་པ་ནི་

དོན་མ་རྟོགས་པའི་རྣམ་འགྱུར་དུ་གསལ་ལོ། །སྒྲའི་སྟེང་དུ་མཉན་བྱ་མ་ཡིན་པ་ལ་དངོས་སུ་གནོད་

བྱེད་ཀྱི་ཕན་ཚུན་སྤངས་འགལ་ནི་མཉན་བྱ་དེ་ཉིད་ཡིན་གྱི། ཉན་ཤེས་ནི་མ་ཡིན་ཏེ། མཉན་བྱ་མ་

ཡིན་པ་དང་ཕན་ཚན་སྤངས་འགལ་ལ་བརྟེན་པའི་དངོས་འགལ་མ་ཡིན་པའི་ཕྱིར་རོ། །གཞུང་གི་

དཀྱུས་དང་དེའི་རྣམ་བཤད་དུ་དམ་བཅའ་ལྟར་སྣང་གི་དོན་ལ། མངོན་སུམ་རྗེས་དཔག་སོགས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 165

ཀྱིས་གནོད་པར་བསྟན་པ་ནི་གཞལ་བྱ་དེ་ཉིད་གནོད་བྱེད་ཀྱི་གཙོ་བོ་ཡིན་པས་ཡུལ་ལ་ཡུལ་ཅན་

གྱི་མིང་གིས་བཏགས་པར་ཤེས་པར་བྱའོ། །ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པ་དག་

གོ །ཕྱོགས་ཡང་དག་ལ་མངོན་སུམ་གྱིས་མ་བསལ་བའི་ཚུལ་བཤད་ཟིན་ཏོ།།

བཞི་པ་རྗེས་དཔག་གིས་མ་བསལ་བའི་ཚུལ་བཤད་པ་ལ་གཉིས། མདོར་བསྟན་པ་དང་། 

རྒྱས་པར་བཤད་པའོ། །དང་པོ་ལ་གསུམ། རྗེས་དཔག་གི་བསལ་བའི་དཔེ་དང༌། རྟག་པར་འཁྲུལ་

བའི་རྒྱུ་དང༌། འཁྲུལ་བ་སེལ་བྱེད་ཀྱི་རིགས་པའོ། །དང་པོ་ནི། དཔེར་ན་བུམ་པ་རྟག་གོ་ཞེས་བྱ་བ་

ལྟ་བུ་དམ་བཅས་པའི་དོན་རྗེས་སུ་དཔག་པ་དང་འགལ་བ་སྟེ། ལྡོག་ཕྱོགས་རྗེས་དཔག་གིས་གཞལ་

བའི་སྒོ་ནས་དམ་བཅས་པའི་དོན་དེ་མེད་པར་རྟོགས་པའི་ཕྱིར། ཡང་སྨོས་པ་ནི་བསལ་བ་གཞན་གྱི་

དཔེར་མ་ཟད་ཅེས་པའོ། །གཉིས་པ་ནི། བུམ་པ་ཆོས་ཅན། གྲངས་ཅན་པ་ཁྱོད་རྟག་པ་དེ་ལྟར་འཁྲུལ་

བར་འགྱུར་བའི་རྒྱུ་མཚན་ཡོད་དེ། ཁྱོད་ལ་དབྱུ་གུ་ལ་སོགས་པ་ཅུང་ཟད་བརྡེགས་པ་བཟོད་པར་

མཐོང་བ་དག་ལས་གྲངས་ཅན་པ་རྟག་པར་འཁྲུལ་བའི་ཕྱིར། གསུམ་པ་ནི། བུམ་པ་དེ་ཡང་ཆོས་ཅན། 

རྟག་པ་ཡིན་མི་སྲིད་དེ། སྐྱེ་བ་དང་ལྡན་པ་དང་བྱས་པ་ལ་སོགས་པའི་ཕྱིར། དཔེར་ན་བུམ་པ་སྔར་

མངོན་སུམ་གྱིས་མཐོང་བ་འགགས་པའི་ཞིག་ནས་མེད་པ་བཞིན་དུའོ། །དོན་ནི་བུམ་པ་ལ་སོགས་

པ་སྐྱེ་བ་དང་ལྡན་པ་ནི། དུས་གཉིས་པར་ཞིག་ནས་གཏན་མེད་དུ་འགྱུར་བས་ཁྱབ་པས། རྟག་པར་

འགྱུར་བ་མི་སྲིད་པ་བཞིན་ནོ་ཞེས་པའོ།།

གཉིས་པ་ལ་གསུམ། དཔེ་མ་གྲུབ་པ་དགག་པ་དང༌། དམིགས་རུང་མ་དམིགས་པའི་དོན་

ཡོད་ན་གྲངས་ཅན་གྱི་ཤེས་བྱ་ཉེར་ལྔའི་ཚིག་དོན་གྱི་གཅིག་ཐ་དད་བཞག་པ་ལ་གནོད་པ་དང༌། 

གྲངས་ཅན་གྱིས་བཏགས་པའི་རྒྱུ་འབྲས་ཀྱི་རྣམ་གཞག་དགག་པའ།ོ །དང་པོ་ལ་གཉིས། དཔེ་མ་གྲུབ་

པའི་རྩོད་པ་དང༌། དེ་དགག་པའོ། །དང་པོ་ནི། གལ་ཏེ་སྔར་ཡོད་དུས་གཉིས་པར་མེད་པར་འགྱུར་

བའི་མི་རྟག་པའི་བུམ་པ་ནི་འགའ་ཡང་མེད་དེ། བུམ་པ་ཡིན་ན། རྟག་པ་ཡིན་པས་ཁྱབ་བོ། །འོ་ན་

བུམ་པ་སྔར་ཡོད་གྱོ་དུམ་དུ་སོང་ནས་མ་མཐོང་བ་དང་འགལ་ལོ་ཞེ་ན། གྱོ་དུམ་དུ་སོང་བའི་གནས་

སྐབས་དེར་ཡང་མངོན་སུམ་ལ་མངོན་པར་གསལ་བ་ཕྱིས་བསྐལ་བ་ཡིན་གྱི། བུམ་པའི་རང་བཞིན་

ཅུང་ཟད་ཀྱང་ཉམས་པ་མེད་པས་དཔེ་མ་གྲུབ་བོ་ཞེ་ན། གཉིས་པ་ལ་གཉིས། བུམ་པ་སྔར་ཡོད་མེད་

པའི་དོན་གྲངས་ཅན་གྱིས་ཁས་བླངས་པ་དང༌། ཞིག་བསྐལ་གྱི་མིང་ཐ་དད་ཙམ་ལ་ཞེན་པ་མི་རིགས་

པའོ། །དང་པོ་ནི། གྲངས་ཅན་གྱིས་བུམ་པ་སྔར་ཡོད་མེད་པའི་དོན་ཁས་བླངས་པར་ཐལ། བུམ་པ་

སྔར་སྣང་རུང་དང་ཆུ་སྐྱོར་གྱི་དོན་བྱེད་ནུས་པར་ཡོད་པ་དེ་བཏང་ནས་དེའི་གནས་སྐབས་མ་ཡིན་

པ་ནི་བུམ་པ་མི་རྟག་པའི་དོན་ཡིན་པར་སྨྲ་བའི་ཕྱིར། རྟགས་བསལ་ཁས་བླངས། ཁྱབ་པར་ཐལ། 

བུམ་པ་དེའི་གནས་སྐབས་ནི་མངོན་སུམ་ལ་བལྟར་རུང་ཞིང་ཆུ་སྐྱོར་བའི་དོན་བྱེད་ནུས་པ་དེ་ཉིད་

ཡིན་པའི་ཕྱིར། གཉིས་པ་ནི། བུམ་པ་ཞིག་པའི་ཕྱིར་རམ་བསྐལ་བའི་ཕྱིར་ཞེས་བྱ་བ་མིང་ཐ་དད་

ཙམ་ལ་ནི་འདིར་མངོན་པར་ཞེན་ནས་བུམ་པ་གྱོ་དུམ་དུ་སོང་བའི་དུས་ན་བུམ་པའི་རང་བཞིན་མ་

ཉམས་པར་ཁས་ལེན་པ་རིགས་པ་མ་ཡིན་པར་ཐལ། བུམ་པའི་གནས་སྐབས་དེ་ནི་བུམ་པ་ཞིག་ཅིང་

འགགས་པ་དག་ལ་ཡོད་པ་མ་ཡིན་པའི་ཕྱིར།

གཉིས་པ་ལ་གསུམ། ཚིག་དོན་ལ་གནོད་པར་བསྟན་པ་དང༌། དེའི་རྒྱུ་མཚན་དང༌། 

དམིགས་རུང་མ་དམིགས་པས་མེད་ངེས་སུ་འགྲུབ་པའོ། །དང་པོ་ལ་གཉིས། དམ་བཅའ་དང༌། 

དེ་ཉིད་གསལ་བར་བསྟན་པའོ། །དང་པོ་ནི། གྲངས་ཅན་གྱིས་བུམ་པ་འདིའི་དམིགས་པར་བྱ་བ་

དབུས་ད་ལྟར་གྱི་རང་བཞིན་དེ་ཡང་སྔོན་འཇིམ་དུས་དང་གྱོ་དུམ་དུ་སོང་བའི་ཕྱི་མའི་མཐར་ཡང་

མ་དམིགས་ཀྱང་ཡོད་དོ་ཞེས་སྨྲ་བས་ནི་རང་གི་དམ་བཅའ་ལ་གནོད་པ་སྨྲས་པར་ཐལ། དེ་ལྟར་

སྨྲ་བས་ནི་ཤེས་བྱ་ཉེར་ལྔའི་ཚིག་གི་དོན་གྱི་ནང་ནས་གཙོ་བོ་དང་སྐྱེས་བུ་རྫས་ཐ་དད་དུ་རྣམ་པར་

བཞག་པ་ལ་གནོད་པའི་ཕྱིར།

གཉིས་པ་ནི། ཁོ་བོ་ཅག་རྫས་ཐ་དད་པའི་རྣམ་པར་བཞག་པ་མི་འདོད་དོ་ཞེ་ན། རྫས་ཐ་དད་

པ་མི་འདོད་པ་དེ་ལྟ་ན་ནི་སྙིང་སྟོབས་བདེ་བ་དང་རྡུལ་སྡུག་བསྔལ་དང་མུན་པ་བཏང་སྙོམས་གསུམ་

ཆ་མཉམ་པའི་གཙོ་བོ་དང་སེམས་པ་ཡོད་པ་ཤེས་རིག་གི་སྐྱེས་བུ་དག་སྔ་མ་བེམ་པོ་དང་ཕྱི་མ་རིག་

པར་བཞག་པ་མི་འཐད་པར་ཐལ། དེ་གཉིས་ཕན་ཚུན་རྫས་ཀྱི་རང་བཞིན་ཐ་དད་པ་རྣམ་པར་བཞག་

པར་མི་རུང་བའི་ཕྱིར་རོ། །རྟགས་བསལ་ཁས་བླངས། གཉིས་པ་ནི། གཙོ་བོ་དང་སྐྱེས་བུ་རྫས་ཐ་

དད་པ་རྣམ་པར་བཞག་པ་མི་རུང་བར་ཐལ། གཙོ་བོ་དང་སྐྱེས་བུ་དེ་ལ་ཡང་རྫས་སུ་གྲུབ་ཕན་ཚུན་

གཅིག་ལ་གཅིག་མི་དམིགས་པ་ལས་མ་གཏོགས་པ་རྫས་ཐ་དད་དུ་རྣམ་པར་བཞག་པའི་རྒྱབ་རྟེན་

ཚད་མ་གཞན་ནི་འགའ་ཡང་མེད་ལ་སྣང་རུང་མ་དམིགས་པས་མེད་པ་མི་འགྲུབ་པའི་ཕྱིར། རྟགས་

ཕྱི་མ་དང་ཐལ་བ་ཁས་བླངས་སོ། །གསུམ་པ་ནི། འཇིག་རྟེན་གྱི་ཐ་སྙད་གྲངས་ཅན་གྱིས་ཀྱང་ཁས་

ལེན་དགོས་པ་དེའི་ཕྱིར། དེ་ལྟར་ཞོ་དང་བུམ་པ་ལ་སོགས་པ་ཆོས་ཅན། འོ་མ་དང་འཇིམ་གོང་གི་

རང་བཞིན་དག་ལ་མེད་དེ། ཡོད་ན་དམིགས་པའི་མཚན་ཉིད་དུ་གྱུར་པའི་མ་དམིགས་པ་ཡིན་པའི་

ཕྱིར། འ་ོམ་ཡང་ཞོ་དེ་ལ་རྫས་གཅིག་ཏུ་མེད་དོ་ཞེས་བྱ་བ་འདི་ནི་རིགས་པ་ཡིན་ཏེ། དེ་ལྟར་ཡོད་ན་

དམིགས་སུ་རུང་བ་ལས་མ་དམིགས་པའི་ཕྱིར།

གསུམ་པ་ལ་གསུམ། རྒྱུའི་རང་བཞིན་དུ་ཡོད་པའི་འབྲས་བུ་སྐྱེ་བ་དགག་པ་དང༌། རྒྱུའི་

རང་བཞིན་དུ་མེད་པའི་འབྲས་བུ་སྐྱེ་ན་རི་བོང་གི་རྭ་སྐྱེ་བ་དང་མཚུངས་པ་དགག་པ་དང༌། གཙོ་བོའ་ི

མིང་ཅན་གྱི་ནུས་པའི་རང་བཞིན་ལ་བརྟགས་ལ་དགག་པའོ། །དང་པོ་ལ་གཉིས། རྩོད་པ་དང༌། དེའི་

ལན་ནོ། །དང་པོ་ནི། ཞོ་ལ་སོགས་པ་འ་ོམ་ལ་སོགས་པ་རྒྱུའི་རང་བཞིན་དག་ལ་དམིགས་པའི་རྗེས་

སུ་དཔག་པ་ཡོད་པ་ཉིད་དེ་ཞོ་དང་རྫ་བུམ་འོ་མ་དང་འཇིམ་གོང་གི་རང་བཞིན་དུ་ཡོད་དེ། དེ་གཉིས་

ལས་དེ་དག་འབྱུང་བའི་ཕྱིར། རྒྱུའི་རང་བཞིན་དུ་མེད་ན་འབྲས་བུ་སྐྱེད་མི་ནུས་ལ་འབྲས་བུ་སྐྱེད་མི་

ནུས་པ་ལས་མི་འབྱུང་བའི་ཕྱིར་རོ་ཞེ་ན།

གཉིས་པ་ལ་གསུམ། དེ་རྟགས་ཀྱི་ནུས་ཡུལ་དུ་མི་འཐད་པ་དང༌། སྣང་རུང་གི་རང་བཞིན་

བཏགས་པ་ཙམ་འཇིག་པའི་དོན་ཡིན་ན། ཁས་བླངས་འགལ་བ་དང༌། དེའི་ལན་དགག་པའ།ོ །དང་པོ་

ནི། ཞོ་འ་ོམའི་རང་བཞིན་དུ་ཡོད་ན་དམིགས་སུ་རུང་བ་ལས་མ་དམིགས་པ་ཡིན་བཞིན་དུ་ཞོ་འ་ོམའི་

རང་བཞིན་དུ་ཡོད་པ་དེ་འདྲ་བའི་དངོས་པོ་ནི་རྗེས་སུ་དཔག་པའི་ནུས་པའི་ཡུལ་མ་ཡིན་པར་ཐལ། 

དེ་འདྲ་མི་སྲིད་པའི་ཕྱིར། ཞོ་དེ་ནི་འོ་མའི་རང་བཞིན་དུ་ཡོད་ན་བལྟར་རུང་བ་ཉིད་ཡིན་ཏེ། གལ་ཏེ་

ཡོད་ན་ཞོའ་ིདབུས་ཀྱི་གནས་སྐབས་བཞིན་དུ་འོ་མའི་དུས་ན་ཡང་མངོན་སུམ་གྱིས་དམིགས་པར་

འགྱུར་བའི་ཕྱིར། ཐ་སྙད་འབའ་ཞིག་སྒྲུབ་ན། ཞོ་ཆོས་ཅན། འ་ོམའི་རང་བཞིན་དུ་མེད་དེ། འ་ོམའི་རང་

བཞིན་དུ་ཡོད་ན་དམིགས་སུ་རུང་བ་ལས་མ་དམིགས་པའི་ཕྱིར། དེའི་དུས་ན་ཞོ་ཡོད་ན་དམིགས་

རུང་དུ་གྲངས་ཅན་མི་འདོད་པས་ཕྱོགས་ཆོས་ཇི་ལྟར་གྲུབ་ཅེ་ན། རང་རྒྱུད་ཀྱི་རྟགས་ཀྱི་ཕྱོགས་

ཆོས་ཕྱི་རྒོལ་གྱི་ཁས་བླངས་ཀྱིས་སྒྲུབ་པ་མ་ཡིན་གྱི། ཚད་མས་སྒྲུབ་པ་ཡིན་ནོ། །ཚད་མ་ཇི་ལྟར་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།168

ཞེ་ན། མངོན་དུ་གྱུར་པའི་ཞོ་ཡོད་ན་དམིགས་རུང་དུ་མངོན་སུམ་གྱིས་གྲུབ་པ་ན་དེ་དང་ཁྱད་པར་

ཅུང་ཟད་ཀྱང་མེད་པའི་ཞོ་སྔ་དུས་ན་ཡོད་ན་ཡང་མངོན་སུམ་ལ་སྣང་རུང་དུ་གྲུབ་པ་ཡིན་ནོ། །གྲངས་

ཅན་གྱིས་ཀྱང་མངོན་གསལ་གྱི་ཞོ་ཡོད་ན་སྣང་རུང་དུ་ཁས་བླངས་ལ་དེ་དང་མངོན་པར་མི་གསལ་

བའི་ཞོ་གཉིས་ཀྱི་རང་བཞིན་ཆ་མེད་གཅིག་ཏུ་ཁས་བླངས་པས་གྲངས་ཅན་ལ་ཁས་བླངས་ཀྱིས་སྒྲུབ་

དགོས་ན་ཡང་གྲུབ་པ་ཡིན་ནོ། །གྲངས་ཅན་ལ་འཇིམ་དུས་ན་བུམ་པ་མེད་པར་སྒྲུབ་པའི་ཕྱོགས་ཆོས་

སྒྲུབ་པ་ལ་ཡང་དེ་བཞིན་དུ་ཤེས་པར་བྱའོ།།

གཉིས་པ་ནི། ཞོའ་ིདུས་ན་ཡང་འོ་མའི་སྣང་རུང་གི་རང་བཞིན་བཏང་བ་ཡིན་གྱི། གཏན་

ཞིག་1པ་མ་ཡིན་ནོ་ཞེ་ན། ཞོའ་ིདུས་ན་འོ་མ་ཞིག་2པར་ཐལ། དེའི་དུས་ན་འོ་མ་དེའི་སྣང་རུང་གི་

མཚན་ཉིད་གསར་དུ་བཏང་བ་གང་ཞིག་དེ་བཏང་བ་ཉིད་འོ་མ་དེའི་འཇིག་པ་སྟེ། 3ཞིག་པ་ཡིན་པའི་

ཕྱིར། དེས་ན་ཞོ་དང་འ་ོམ་རྫས་གཞན་ཡིན་ཏེ། རྫས་ཀྱི་མཚན་ཉིད་མི་མཐུན་པ་སོ་སོར་མངོན་སུམ་

ལ་སྣང་བའི་ཕྱིར། ཁྱབ་པར་ཐལ། དེ་ཡང་རྫས་ཐ་དད་པ་ནི་རྫས་འགལ་བའི་རང་བཞིན་གྱི་མཚན་

ཉིད་ཅན་ཡིན་པའི་ཕྱིར་རོ་ཞེས་མང་དུ་བཤད་ཟིན་པའི་ཕྱིར།

གསུམ་པ་ནི། འབྲས་བུ་དེ་སྐྱེད་ནུས་པས་དེའི་བདག་ཉིད་ཡིན་ཞེས་བཤད་ཟིན་ཏོ་ཞེ་

ན། འོ་མ་ལས་སྐྱེས་ན་འོ་མའི་རང་བཞིན་ཡིན་པའི་ཁྱབ་པ་མེད་པར་ཐལ། འོ་མ་དེ་ལས་སྐྱེས་

པ་ནི་རྒྱུ་འོ་མ་དེ་ཞོ་དེ་སྐྱེད་པའི་རང་བཞིན་ཡིན་པར་འགྲུབ་ཀྱི་ཞོ་འོ་མ་དེའི་ངོ་བོར་ནི་འགྲུབ་ 

པ་མ་ཡིན་པའི་ཕྱིར།

གཉིས་པ་ལ་གཉིས། འདོད་པ་བརྗོད་པ་དང༌། དེ་དགག་པའོ། །དང་པོ་ནི། གལ་ཏེ་

འབྲས་བུ་རྒྱུའི་དུས་ན་མེད་པ་ལས་སྐྱེ་ན་ཅིའི་ཕྱིར་འོ་མ་ལས་ཞོ་སྐྱེ་ལ། རི་བོང་གི་རྭ་སྐྱེ་བ་མ་ཡིན་

ཏེ། རྒྱུའི་དུས་ན་མེད་པར་ཁྱད་པར་མེད་པ་ལ་སྐྱེ་མི་སྐྱེའི་ཁྱད་པར་ཅི་ཞིག་ཡོད་ཅེ་ན་བདེ་བར་

གཤེགས་པ་པ་དག་ནི་ས་བོན་གྱི་དུས་ན་མེད་པའི་མྱུ་གུ་སྐྱེ་བར་འདོད་ཀྱི་དེའི་དུས་ན་ཡོད་པ་དེ་

1  ཞོལ། ཤོག ༡༡༩ བ ༤ གཙང་། ཤོག ༡༡༨ བ ༣ གཏན་བཞིག་པ 

2  ཞོལ། ཤོག ༡༡༩ བ ༤ གཙང་། ཤོག ༡༡༨ བ ༣ བཞིག་པར་ཐལ།

3  ཞོལ། ཤོག ༡༡༩ བ ༤ གཙང་། ཤོག ༡༡༨ བ ༣ འཇིག་པ་སྟེ་བཞིག་པ་ཡིན་པའི་ཕྱིར།

ལས་སྐྱེ་བར་མི་འདོད་པའི་ཕྱིར་རོ།།

གཉིས་པ་ལ་གསུམ། རྒྱུའི་དུས་ན་མེད་པར་མཚུངས་ཀྱང་སྐྱེ་མི་སྐྱེ་རྣམ་དབྱེ་སོ་སོར་ངེས་

པ་དང༌། དེ་ཡང་རྒྱུ་སྔ་མ་ཉིད་ལས་གྲུབ་པ་དང༌། རི་བོང་གི་རྭ་མི་སྐྱེད་པའི་རྒྱུ་མཚན་ནོ། །དང་པོ་ནི། 

འོ་མའི་དུས་ན་ཞོ་དང་རི་བོང་གི་རྭ་མེད་པར་མཚུངས་ན་སྐྱེ་མི་སྐྱེ་ཡང་མཚུངས་པ་མ་ཡིན་ཏེ། དེའི་

དུས་ན་མེད་པར་མཚུངས་ཀྱང་ཞོ་སྐྱེད་ལ་1རི་བོང་རྭ་མི་སྐྱེད་པའི་རྒྱུ་འོ་མའི་ནུས་པའི་རང་བཞིན་ཐ་

དད་པའི་ཕྱིར་རོ། །དེར་ཐལ། འོ་མ་ཞོ་དེའི་བདག་ཉིད་མ་ཡིན་ཡང་ཞོ་སྐྱེད་པར་བྱེད་ལ་རི་བོང་གི་

རྭ་སྐྱེད་པར་མི་བྱེད་པ་གང་ཡིན་པ་དེ་ནི་འོ་མ་དེའི་རང་བཞིན་ཡིན་པའི་ཕྱིར། གཉིས་པ་ནི། འབྲས་

བུའི་རང་བཞིན་གྱིས་རྒྱུའི་རང་བཞིན་ཁྱད་པར་དུ་འགྱུར་བ་མ་ཡིན་ན་རྒྱུ་དེའི་ནུས་པ་སོ་སོར་ངེས་

པ་དེ་གང་ལས་ཞེ་ན་རྒྱུའི་ནུས་པ་སོ་སོར་ངེས་པ་དེ་ཆོས་ཅན། རྒྱུ་མེད་དང་མི་མཐུན་པའི་རྒྱུ་ལས་

བྱུང་བ་མ་ཡིན་ཏེ། རང་གི་རྒྱུ་ལས་སོ་སོར་སྐྱེད་པ་ཡིན་པའི་ཕྱིར། སྐྱེད་བྱེད་དེ་ཡང་རྒྱུ་མེད་དང་

མི་མཐུན་པའི་རྒྱུ་ལས་བྱུང་བ་མ་ཡིན་ཏེ། དེ་ཡང་དེ་ལྟར་དེའི་རྒྱུའི་རང་བཞིན་ཐོག་མ་མེད་པ་ནས་

བརྒྱུད་པ་ལས་སྐྱེས་པ་ཡིན་པའི་ཕྱིར།

གསུམ་པ་ནི། འོ་མ་སོགས་གང་ལས་ཀྱང་རི་བོང་གི་རྭ་མི་སྐྱེ་སྟེ། དེ་སྐྱེད་པར་བྱེད་པའི་

རང་བཞིན་གྱི་རྒྱུ་ཉིད་མེད་པའི་ཕྱིར། ཞོ་ལ་སོགས་པ་རང་གི་རྒྱུ་ལས་སྐྱེས་ཏེ། ཞོ་ལ་སོགས་པ་

གཞན་ལ་ནི་རང་གི་རྒྱུ་དེ་ཡོད་པའི་ཕྱིར་རོ། །དེ་དག་སོ་སོར་ངེས་པ་འཐད་དེ། རང་གི་རྒྱུ་ལས་སོ་

སོར་སྐྱེས་པ་དེའི་ཕྱིར།

གསུམ་པ་ལ་གཉིས། དྲི་བ་དང༌། དྲིས་པའི་ལན་དགག་པའ།ོ །དང་པོ་ནི། ཅིས་དེ་ཡང་འབྲས་

བུ་སྐྱེད་པའི་ནུས་པ་ཞེས་བྱ་བ་འདི་ཅི་ཞིག་འབྲས་བུའི་དངོས་པོ་དེ་ཉིད་ཡིན་ནམ་འོན་ཏེ་དེ་ལས་

རྫས་གཞན་ཅུང་ཟད་གཅིག་ཡིན་འདི་ལྟར་དྲིས་པ་ནི་གྲངས་ཅན་པ་འབྲས་བུ་སྐྱེད་པའི་ནུས་པ་མཐར་

ཐུག་པ་དང༌། གཙོ་བོ་མིང་གི་རྣམ་གྲངས་སུ་འདོད་ལ་དེ་ཉིད་ལ་རྣམ་འགྱུར་རྣམས་ཀྱི་རང་བཞིན་

དང་གནས་ལུགས་དང་དོན་དམ་པར་འདོད་ཅིང༌། དེ་ཡང་མཐོང་བའི་ཡུལ་དུ་ནམ་ཡང་མི་འགྲོ་ཞིང་

དེ་ཉིད་རྟག་དངོས་དང་ཆ་མེད་གཅིག་པུ་དང་བྱེད་པ་པོར་འདོད་དོ། །དེས་ན་ཞོ་སྐྱེད་པའི་ནུས་པ་ཞོ་

1  ཞོལ། ཤོག ༡༢༠ ན ༤ ཞོ་སྐྱེད་ན་རི་བོང་རྭ་

དང་རང་བཞིན་གཅིག་གམ་ཐ་དད་དྲིས་པའོ།།

གཉིས་པ་ལ་གསུམ། རང་བཞིན་དེ་ཉིད་དགག་པ་དང༌། རང་བཞིན་གཞན་དགག་པ་དང༌། 

དེས་ཞོ་ལ་འ་ོམའི་རང་བཞིན་ཡོད་པ་ཡང་ཁེགས་པའ།ོ །དང་པོ་ནི། འ་ོམའི་སྟེང་གི་ཞོ་སྐྱེད་པའི་ནུས་

པ་ཞོའ་ིརང་བཞིན་དེ་ཉིད་དོ་ཞེ་ན། ཞོ་མངོན་སུམ་གྱིས་དམིགས་པ་ཅི་ལྟ་བ་དེ་བཞིན་དུ་ཞོ་སྐྱེད་

པའི་ནུས་པ་ཡང་ཞོ་དེ་ཁོ་ན་ལྟར་དམིགས་པར་འགྱུར་བར་ཐལ། ཞོ་སྐྱེད་པའི་ནུས་པ་དང་ཞོའ་ིརང་

བཞིན་གཉིས་ཁྱད་པར་མེད་པའི་ཆ་མེད་གཅིག་ཡིན་པའི་ཕྱིར་རོ། །རྟགས་དངོས་སུ་ཁས་བླངས་

འདོད་ན། ནུས་པ་ནམ་ཡང་མཐོང་བའི་ལམ་དུ་མི་འགྱུར་བ་ཉམས་སོ། །དེ་གཉིས་ལ་མཚན་ཉིད་མི་

མཐུན་པའི་ཁྱད་པར་གཞན་ཡོད་ན་ཡང་དེ་གཉིས་རང་བཞིན་ཆ་མེད་གཅིག་ཏུ་མི་འཐད་པར་ཐལ། 

རྫས་ཀྱི་མཚན་ཉིད་མི་མཐུན་པ་ནི་རྫས་གཞན་ཡིན་པར་བརྗོད་ཟིན་པའི་ཕྱིར།

གཉིས་པ་ནི། ཞོ་སྐྱེད་པའི་ནུས་པ་ཞོ་ལས་རང་བཞིན་གཞན་ཡིན་ནོ་ཞེ་ན། ཅི་ལྟར་འོ་མ་

ལ་ཞོ་དང་འབྲེལ་མེད་ཀྱི་ནུས་པ་དོན་གཞན་ཡོད་ན་ཞོ་དེ་ཡོད་པར་འགྱུར་ཏེ། ཡོད་པ་མི་རིགས་

པར་ཐལ། འབྲེལ་མེད་དོན་གཞན་གཅིག་ཡོད་ན་གཞན་ཡོད་པར་མ་ངེས་པའི་ཕྱིར། འོ་མ་ལ་

ཞོ་ཡོད་པ་ཉེ་བར་བཏགས་པ་ཙམ་དུ་མི་འགྱུར་ཏེ། ཞོ་སྐྱེད་པའི་ནུས་པ་ཡོད་པ་ལ་ཞོ་ཡོད་པར་

གདགས་སུ་རུང་བའི་ཕྱིར།

གསུམ་པ་ནི། འོ་མ་ཞོའ་ིརང་བཞིན་དུ་ཡོད་པ་འདིས་ནི་ཆོས་ཅན། ཕྱི་མ་ཞོ་ལ་འོ་མ་རང་

བཞིན་གཅིག་ཏུ་ཡོད་པ་ཡང་བསལ་བ་ཡིན་ཏེ། གནོད་བྱེད་ཀྱི་རིགས་པ་མཚུངས་པས་སྔ་མ་དེ་

ལ་བརྟེན་ནས་ཕྱི་མ་འདི་ཡང་རྟོགས་པར་ནུས་པའི་སྒོ་ནས་བསལ་བའི་ཕྱིར། དམ་བཅའ་ལྟར་སྣང་

གི་གཞི་ཆོས་ཅན་གྱི་སྟེང་དུ་བསྒྲུབ་བྱའི་ཆོས་ཀྱི་ངོ་བོ་ལ་གནོད་པ་འབབ་ཚུལ་རྒྱས་པར་བཤད་

པ་འདི་ལ་བརྟེན་ནས་ཆོས་ཀྱི་ཁྱད་པར་ལ་གནོད་པ་འབབ་ཚུལ་སོགས་ཀྱང་བློ་གྲོས་དང་ལྡན་

པ་དག་གིས་རྟོགས་པར་འགྱུར་བས་འདིར་མ་བརྗོད་ལ། རང་རྟེན་ལ་ཞེས་སྨོས་པའི་དགོས་པ་

ཕྱོགས་ཡང་དག་ཡིན་ན་གཞི་ཆོས་ཅན་གང་ལ་མ་བསལ་བ་རྒྱས་པར་བཤད་པ་ཡང་རྣམ་འགྲེལ་

དུ་གསུངས་ཀྱང་ཅུང་ཟད་བསྡུས་པའི་དབང་དུ་མཛད་ནས་འདིར་མ་གསུངས་སོ། །དེས་ན་གྲངས་

ཅན་གྱི་འདོད་པ་འགོག་པའི་རིགས་པ་ལ་སོགས་པ་རྟག་དངོས་འགོག་པའི་རིགས་པ་གོང་འོག་

ཀུན་ཏུ་བསྟན་པ་ལ་མཁས་པར་བྱས་ནས་ལྟ་བ་བཀར་བཏགས་ཀྱི་ཕྱག་རྒྱ་བཞིའི་ནང་ནས་ཀྱང་

ཐོག་མར་དངོས་པོ་ཐམས་ཅད་མི་རྟག་པར་རྟོགས་པ་ལ་མཁས་པར་བྱའོ། །དགག་བྱ་བཅད་པ་ལ་

བལྟོས་པའི་རྟག་པ་དོན་བྱེད་ནུས་པ་རང་སྡེ་ཁ་ཅིག་འདོད་མོད་ཀྱང་དགག་བྱ་བཅད་པ་ལ་མི་ལྟོས་

པའི་སྔོ་སེར་ལྟ་བུ་སྒྲུབ་པ་རང་དབང་བའི་རྟག་དངོས་འདོད་པ་ནི་ཆོས་འདི་ལས་ཕྱི་རོལ་ཏུ་གྱུར་

པ་འབའ་ཞིག་གི་ལུགས་ཡིན་པས་མཁས་པ་རྣམས་ཀྱིས་དོན་ལ་དཔྱད་པར་བྱ་ཡི་མིང་མི་འདྲ་བ་

ཙམ་ལ་འཁྲུལ་བར་མི་བྱའོ། །ཤིང་རྟ་ཆེན་པོ་ཀུན་གྱི་བཞེད་པ་ལས་ཕྱི་རོལ་ཏུ་གྱུར་པ་ཁ་ཅིག་ན་

རེ། རྣམ་འགྲེལ་དུ། ཚད་མ་རྟག་པ་ཉིད་ཡོད་མིན།1།ཞེས་པས་ཐ་སྙད་པའི་ཚད་མ་རྟག་པ་བཀག་

པ་ཡིན་གྱི། དོན་དམ་པའི་ཚད་མ་ནི་རྟག་པའི་དངོས་པོའ།ོ །ཞེས་ཟེར་བ་ནི་ཟེར་རྒྱུས་ཕོངས་པར་

གསལ་ཏེ། མུ་སྟེགས་དབང་ཕྱུག་པས་དབང་ཕྱུག་རྟག་པ་རང་བྱུང་གི་ཐམས་ཅད་མཁྱེན་པ་དོན་

དམ་པར་གྲུབ་པའི་ཚད་མར་ཁས་བླངས་པ་ལས་ཕ་རོལ་ཏུ་གྱུར་པའི་དོན་དམ་པའི་ཚད་མ་རྟག་པའི་

དངོས་པོ་ཁས་བླངས་པ་སུ་ཞིག་ཡོད་བསམ་པར་བྱ་བ་ཡིན་ནོ། །ཕྱོགས་ཡང་དག་ལ་རྗེས་སུ་དཔག་

པས་མ་བསལ་བའི་ཚུལ་བཤད་ཟིན་ཏོ།། །།

༈ གཉིས་པ་དངོས་སུ་བསྟན་བྱ་ཕྱོགས་ཆོས་ཀྱི་རབ་དབྱེ་སྔོན་དུ་འགྲོ་བ་ཅན་གྱི་གཏན་

ཚིགས་ཀྱི་དབྱེ་བ་བསྟན་པ་ལ་གསུམ། ཕྱོགས་ཆོས་ཅན་གྱི་དབྱེ་བ་བཤད་པ་དང༌། ཕྱོགས་ཆོས་

ཅན་དགུར་དབྱེ་བའི་དགོས་པ་དང༌། ཚུལ་གསུམ་པའི་གཏན་ཚིགས་གསུམ་དུ་གྲངས་ངེས་པར་

བསྒྲུབ་པའོ། །དང་པོ་ལ་གསུམ། མཚན་2སྦྱར་བ་དང༌། རྩ་བ་དང༌། འགྲེལ་པའོ། །དང་པོ་ནི། ཚད་

མ་མདོར། གང་ཕྱིར་གཏན་ཚིགས་དག་དང་ནི། །དེར་སྣང་ཕལ་ཆེར་ཕྱོགས་ཆོས་ཉིད། །དེས་ན་

གཏན་ཚིགས་ལྟར་སྣང་གི །སྔོན་དུ་དེ་དབྱེ་བསྟན་པར་བྱ།3།ཞེས་གསུངས་པ་ལྟར། ཕྱོགས་ཆོས་

ཅན་གྱི་དབྱེ་བ་བསྟན་པའི་དགོས་པ་ནི་གཏན་ཚིགས་ཀྱི་སྐབས་ཀྱི་མདོ་མདོར་བསྡུས་ནས་བརྗོད་

པ་ལ་དགོས་པ་ཡོད་དེ། ཕྱོགས་ཆོས་ཅན་གྱི་གཏན་ཚིགས་གང་ལ་གཏན་ཚིགས་ཡང་དག་སྲིད་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༠༠ ཕྲེང་། ༢༡

2  ཞོལ། ཤོག ༡༢༡ བ ༦ མཚམས་སྦྱར་བ་དང་།

3  བསྟན་འགྱུར། དཔེ་བསྡུར་མ། དེབ། ༩༧ ཤོག ༡༤ ཕྲེང་། ༤



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།172

པ་ཕྱོགས་ཆོས་ཅན་གྱི་གཏན་ཚིགས་དགུར་རབ་ཏུ་དབྱེ་བས་མཚོན་པར་བྱེད་པའི་ཕྱིར། ཕྱོགས་

ཆོས་ཅན་དགུར་བསྡུས་ནས་བརྗོད་པ་ལ་དགོས་པ་ཡོད་དེ། གཞན་དོན་རྗེས་དཔག་གི་བསྟན་བྱ་

མཐུན་ཕྱོགས་ལ་ཁྱབ་བྱེད་དུ་ཡོད་པ་དང་ཆ་གཉིས་སུ་ཡོད་པའི་གཏན་ཚིགས་ཡང་དག་གཉིས་

སུ་ངེས་པ་བདེ་བླག་ཏུ་གཟུང་བའི་ཆེད་དུ་ཡིན་པའི་ཕྱིར། དོན་བསྡུས་ན། ཕྱོགས་ཆོས་ཀྱི་རབ་

ཏུ་དབྱེ་བས་གཏན་ཚིགས་ཀྱི་སྐབས་ཀྱི་མདོ་མདོར་བསྡུས་ནས་བརྗོད་པ་ལ་དགོས་པ་ཡོད་དེ། 

རྟགས་ཡང་དག་ལ་གསུམ་དུ་ངེས་པ་དང་དེ་མཐུན་ཕྱོགས་ལ་ཁྱབ་པ་དང་ཆ་གཉིས་སུ་འཇུག་པ་

གཉིས་སུ་ངེས་པ་བདེ་བླག་ཏུ་གཟུང་བའི་ཆེད་དུ་ཡིན་པའི་ཕྱིར། སྔར་གཞན་དོན་རྗེས་དཔག་གི་

མཚན་ཉིད་དང༌། ཤུགས་བསྟན་གྱི་དོན་རྣམས་བཤད་ནས་དངོས་བསྟན་གྱི་དོན་མ་བཤད་པས་དེ་

ལ་ཕྱོགས་ཆོས་ཅན་གྱི་དབྱེ་བ་འཆད་པ་ཡིན་ནོ། །དེ་ལ་ཕྱོགས་ཆོས་ཅན་གྱི་རབ་དབྱེ་བཤད་པ་ལ་

དགོས་པ་ཅི་ཡོད་སྙམ་ན། ཕྱོགས་ཆོས་ཅན་གྱི་གཏན་ཚིགས་ཀྱི་སྐབས་གང་ལ་གཏན་ཚིགས་ཡང་

དག་སྲིད་པ་དང༌། གཏན་ཚིགས་ཡང་དག་གི་ཚུལ་གསུམ་དུ་གྲངས་ངེས་པ་ལ་སོགས་པའི་ཆེད་དུ་

ཡིན་ཏེ་འཆད་པར་འགྱུར་རོ།།

གཉིས་པ་ནི། ཕྱོགས་ཆོས་ཅན་གྱི་གཏན་ཚིགས་ཆོས་ཅན། རྣམ་པ་གསུམ་དུ་ངེས་

ཏེ། མཐུན་ཕྱོགས་ལ་ཁྱབ་བྱེད་དུ་ཡོད་པ་དང་ཁྱབ་བྱེད་དུ་མེད་པ་དང་རྣམ་གཉིས་སུ་འཇུག་པ་

རྣམས་སུ་ཡོད་པའི་ཕྱིར། གསུམ་པོ་རེ་རེ་དག་ལ་ཡང་ཆོས་ཅན། རྣམ་པ་གསུམ་གསུམ་ཡོད་དེ། 

མི་མཐུན་ཕྱོགས་ལ་ཁྱབ་བྱེད་དུ་ཡོད་པ་དང་མེད་པ་དང་རྣམ་པ་གཉིས་སུ་འཇུག་པ་རྣམས་སུ་ 

ཡོད་པའི་ཕྱིར་རོ།།

གསུམ་པ་ལ་གསུམ། ཕྱོགས་ཆོས་ཀྱི་དོན་བཤད་པ་དང༌། ཕྱོགས་ཆོས་ཅན་དགུའི་གྲངས་

ཀྱི་དབྱེ་བ་དང༌། སོ་སོའ་ིསྦྱོར་བ་དཔེར་བརྗོད་པའོ། །དང་པོ་ལ་གཉིས། ཕྱོགས་ཆོས་ཀྱི་ཕྱོགས་

ངོས་གཟུང་བ་དང༌། གཏན་ཚིགས་དེའི་ཆོས་ཡིན་ན་ཐུན་མོང་མ་ཡིན་པ་འབའ་ཞིག་ཏུ་ཐལ་བ་སྤང་

བའོ། །དང་པོ་ལ་གཉིས། དངོས་དང༌། དགོས་མེད་ཀྱི་རྩོད་པ་སྤོང་བའོ། །དང་པོ་ནི། གལ་ཏེ་ཕྱོགས་

ནི་ཆོས་དང་ཆོས་ཅན་གྱི་ཚོགས་དོན་ཡིན་པས་དེའི་ཆོས་གང་ཡིན་པ་དེ་གཏན་ཚིགས་ཡང་དག་

ཡིན་ན། ཚོགས་དོན་མ་གྲུབ་ན་གཏན་ཚིགས་མ་གྲུབ་པར་འགྱུར་ལ། དེ་གྲུབ་ན་ཡང་བསྒྲུབ་བྱ་སྒྲུབ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 173

པའི་ཆེད་དུ་གཏན་ཚིགས་བརྗོད་པ་དགོས་པ་མེད་པས་ཅི་ལྟར་ཡིན་ཞེ་ན། ཚུལ་དང་པོ་འཆད་པའི་

སྐབས་ཀྱི་ཕྱོགས་ཀྱི་སྒྲ་ཚོགས་དོན་ལ་འཇུག་ན་ཉེས་པ་དེར་འགྱུར་ཡང་དེའི་སྐབས་ཀྱི་ཕྱོགས་ནི་

ཆོས་ཅན། ཤེས་འདོད་ཆོས་ཅན་ཡིན་ཏེ། དེ་དང་ཚོགས་དོན་དང་བསྒྲུབ་བྱའི་ཆོས་གསུམ་གང་རུང་

ཡིན་པ་ལ་ཕྱི་མ་གཉིས་གང་དུ་ཡང་མི་འཐད་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཤེས་འདོད་ཆོས་ཅན་ལ་ཕྱོགས་

ཀྱི་མིང་བཏགས་པ་དགོས་པ་མེད་པའི་ཕྱིར། དགོས་པ་མེད་པར་གཙོ་བོ་ཡི། །སྒྲ་དོན་ལས་

འདས་འདོད་མ་ཡིན།1།ཞེས་བཤད་པ་ལྟར་དེའི་མིང་ཉེ་བར་གདགས་པར་མི་བྱའོ་ཞེ་ན། གཉིས་

པ་ལ་གཉིས། ཕྱོགས་ཀྱི་མིང་གིས་འདོགས་པའི་རྒྱུ་མཚན་དགོས་པ་དང་བཅས་པ་དང། དེ་ཉིད་

བརྒལ་ལན་གྱིས་གཏན་ལ་དབབ་པའོ། །དང་པོ་ནི། ཤེས་འདོད་ཆོས་ཅན་ལ་ཕྱོགས་ཀྱི་མིང་གིས་

བཏགས་པ་དགོས་པ་མེད་པ་མ་ཡིན་ཏེ། ཕྱོགས་དེར་ཉེ་བར་གདགས་སུ་རུང་བའི་ཆོས་ཅན་དུ་

རྟོགས་པར་བྱ་བའི་ཆེད་ཡིན་པའི་ཕྱིར་རོ། །དེ་ལ་ཕྱོགས་ཀྱི་མིང་གིས་འདོགས་པའི་རྒྱུ་མཚན་

ཡོད་དེ། ཕྱོགས་དེའི་ཕྱོགས་གཅིག་ཡིན་པའི་ཕྱིར། སྣམ་བུའི་ཕྱོགས་གཅིག་ཚིག་པས་སྣམ་བུ་

ཚིག་པར་འདོགས་པ་བཞིན་ནོ། །ཕྱོགས་ཀྱི་མིང་གིས་བཏགས་རུང་གི་ཆོས་ཅན་དུ་རྟོགས་པ་ལ་

དགོས་པ་ཡོད་དེ། རྩོད་གཞི་དང་མཐུན་དཔེ་དང་མི་མཐུན་དཔེའི་ཆོས་ཅན་ཐམས་ཅད་ཀྱི་སྟེ་གང་

རུང་གི་ཆོས་སུ་གྲུབ་ན་ཚུལ་དང་པོ་གྲུབ་བམ་སྙམ་པ་དགག་པའི་ཆེད་དུ་ཡིན་པའི་ཕྱིར། སྒྲ་མི་

རྟག་པར་སྒྲུབ་པ་ལ་མིག་གིས་གཟུང་བར་བྱ་བའི་ཕྱིར་ཞེས་བྱ་བ་ལ་སོགས་པ་རྟགས་སུ་བཀོད་

པ་ཚུལ་དང་པོ་གྲུབ་པ་སྤངས་པ་ཡིན་ཏེ། ཤེས་འདོད་ཆོས་ཅན་ལ་ཕྱོགས་ཀྱི་མིང་གིས་བཏགས་པ་

རྣམ་བཅད་ཡོངས་གཅོད་ཀྱི་དགོས་པ་དང་བཅས་པ་དེ་ལྟ་ཡིན་དང་སྟེ་ཡིན་པའི་ཕྱིར། རྣམ་བཅད་

ཀྱི་གནས་ཉེ་བར་གཟུང་བས་ཏེ། རྟགས་རྩོད་གཞི་ལ་མེད་ཀྱང་མཐུན་དཔེ་ལ་ཡོད་པས་ཕྱོགས་

ཆོས་གྲུབ་བམ་སྙམ་པའི་དོགས་པ་སྤང་བའོ།།

གཉིས་པ་ལ་གཉིས། ཉེ་བའི་རིགས་པས་རྩོད་གཞི་ལས་གཞན་ལ་གོ་བ་སེལ་མི་ནུས་པ་

དང༌། ཟློས་པའི་རིགས་པས་རྩོད་གཞི་ལས་གཞན་ལ་གོ་བ་སེལ་མི་ནུས་པའོ། །དང་པོ་ལ་གཉིས། 

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༤ ཕྲེང་། ༥



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།174

རྩོད་པ་དང༌། ལན་ནོ། །དང་པོ་ནི། གལ་ཏེ་ཆོས་ཞེས་བརྗོད་པའི་སྒྲ་ནི་གཞི་ཆོས་ཅན་དང་འབྲེལ་

བ་གོ་བར་བྱེད་པས་ཆོས་ཅན་དངོས་སུ་མ་བརྗོད་པར་ཆོས་ཞེས་བརྗོད་པས་ཀྱང་གཞི་ཆོས་ཅན་

གཅིག་ལ་བརྟེན་པ་ཡིན་པར་ལྟ་འགྲུབ་སྟེ་འདིར་ཆོས་ཅན་གྱི་ཆོས་ཞེས་སྨོས་པ་ན་ཆོས་ཅན་ཞེས་

ཚིག་ལྷག་པོ་སྨོས་པའི་ཤུ གས་ཀྱིས་རྩོད་གཞི་ཁོ་ན་ལ་ཉེ་བའི་ཕྱིར། ཆོས་ཅན་རང་མིང་གིས་སྨོས་

པས་ཀྱང་བསྒྲུབ་པར་བྱ་བའི་ཆོས་ཅན་ཡིན་པར་གྲུབ་བོ་ཞེ་ན། ཕྱོགས་ཀྱི་མིང་གིས་བཏགས་པ་

དགོས་པ་མེད་པའི་ཉེས་པ་སོ་ན་གནས་ཞེས་པའོ། །གཉིས་པ་ནི། རྟགས་ཀྱི་ཚུལ་གཏན་ལ་འབེབས་

པའི་སྐབས་སུ་ཆོས་ཅན་གྱི་ཆོས་ཞེས་པའི་ཆོས་ཅན་གྱི་མིང་རྩོད་གཞི་ཁོ་ན་ལ་ཉེ་བ་མ་ཡིན་ཏེ། 

དཔེའི་ཆོས་ཅན་ཡང་དེའི་མིང་ཅན་དུ་ཉེ་བའི་ཕྱིར་རོ། །དེས་ན་དེ་ཡང་གཟུང་བར་ཐལ་བས་མིག་གི་

གཟུང་བྱ་སྒྲ་མི་རྟག་པར་སྒྲུབ་པའི་ཕྱོགས་ཆོས་གྲུབ་པར་ཐལ་བར་འགྱུར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དེ་མཚུངས་ལ་ཡོད་ཅེས་མཐུན་

པའི་ཕྱོགས་ལ་རྟགས་ཡོད་པར་བརྗོད་པས་མཐུན་དཔེའི་ཆོས་ཅན་ལ་ཡོད་པར་གྲུབ་ཟིན་པའི་ཕྱིར། 

ཡང་ཆོས་ཅན་གྱི་ཆོས་ཞེས་པས་མཐུན་དཔེ་ལ་ཡོད་པར་བརྗོད་ན། ཟློས་པར་འགྱུར་བའི་ཕྱིར། 

ཟློས་པར་གོ་བའི་ཤུ གས་ཀྱིས་ཆོས་ཅན་གྱི་ཆོས་ཞེས་རང་མིང་གིས་བརྗོད་པས་བསྒྲུབ་བྱའི་ཆོས་

ཅན་ཡིན་པར་ཡོངས་སུ་གཟུང་ངོ་ཞེ་ན།

གཉིས་པ་ལ་གཉིས། བཤད་དཀའ་བ་ཡང་ཕྱོགས་ཀྱི་མིང་གིས་སྤངས་པ་དང༌། རྟོགས་

དཀའ་བ་ཡང་ཕྱོགས་ཀྱི་མིང་གིས་སྤངས་པའོ། །དང་པོ་ནི། ཤེས་འདོད་ཆོས་ཅན་ལ་ཚུལ་དང་པོ་

འཆད་པའི་སྐབས་སུ་ཕྱོགས་ཀྱི་མིང་གིས་གདགས་རིགས་ཀྱི་ཆོས་ཅན་རང་མིང་གིས་སྨོས་པར་

མི་རིགས་པར་ཐལ། ཆོས་ཅན་རང་མིང་གིས་སྨོས་པ་ལ་སྒྲ་འགལ་བ་དང་ཟློས་པ་ལ་སོགས་པས་

ཆོས་ཅན་གཞན་ལ་ཡོད་པ་སེལ་བ་དེ་ལྟར་བཤད་པར་བྱ་བ་ལ་འབད་པ་མང་པོ་དགོས་པ་དེ་ནི་

ཕྱོགས་ཞེས་བརྗོད་པས་བདེ་བླག་ཏུ་སྤངས་པ་ཡིན་པའི་ཕྱིར། གཉིས་པ་ནི། ཐལ་ཆོས་སྔ་མ་ལ་

ཆོས་ཅན་ཞེས་པའི་ཚིག་ལྷག་པོ་བརྗོད་པའི་ཤུ གས་ཀྱིས་རྩོད་གཞི་ཆོས་ཅན་ལ་དོན་གོ་དགོས་ན་

རྟོགས་དཀའ་བར་འགྱུར་བས་རྟོགས་དཀའ་བ་ཡང་ཕྱོགས་ཞེས་བརྗོད་པས་བདེ་བླག་ཏུ་ཡོངས་

སུ་སྤངས་པའི་ཕྱིར་རོ། །འདིར་རྣམ་འགྲེལ་གྱི་རང་འགྲེལ་དུ། གྲུབ་ཟིན་པ་ལན་དུ་མི་རུང་སྟེ། གྲུབ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 175

ཟིན་བསྣན་ནས་སྟོན་པ་མཐོང་བའི་ཕྱིར། མཐུན་ཕྱོགས་ཁོ་ན་ལ་ཡོད་ཅེས་པས་མི་མཐུན་ཕྱོགས་

ལ་མེད་པ་གྲུབ་ཟིན་ཀྱང༌། ཡོད་མེད་ལ་མེད་པར་ངེས་པ་ཞེས་སྨོས་པས་གྲུབ་ཟིན་པ་ལན་དུ་མི་

རུང་སྟེ། དེར་ནི་དགོས་པ་གཞན་ཡོད་པ་ཡིན་ལ། འདིར་ནི་དགོས་པ་གཞན་མེད་པའི་ཕྱིར། མཐུན་

དཔེ་ལ་ཡོད་པ་གྲུབ་ཟིན་པས་རྩོད་གཞི་ཁོ་ན་ལ་གོ་བ་མི་འཐད་པའི་དོན་དུ་གསུངས་སོ།།

ཡང་རྩོད་གཞི་ཆོས་ཅན་དང་མཐུན་དཔེ་ཆོས་ཅན་དང་མི་མཐུན་དཔེ་ཆོས་ཅན་གསུམ་

ལ་ཆོས་ཅན་གྱི་སྒྲ་འཇུག་པས་ཆོས་ཅན་གྱི་ཆོས་ཞེས་སྨོས་ན་མཐུན་དཔེ་ཆོས་ཅན་དང་མི་མཐུན་

དཔེ་ཆོས་ཅན་གྱི་ཆོས་སུ་གྲུབ་པའི་མ་གྲུབ་པའི་གཏན་ཚིགས་འགའ་ཞིག་ལ་ཡང་ཚུལ་དང་པོ་གྲུབ་

པར་དོགས་པ་སྐྱེ་ན་ཕྱོགས་ཀྱི་སྒྲ་ཡང་ཚོགས་དོན་དང་རྩོད་གཞི་དང་བསྒྲུབ་བྱའི་ཆོས་གསུམ་ལ་

འཇུག་པས་ཚོགས་དོན་གྱི་ཆོས་དང་བསྒྲུབ་བྱའི་ཆོས་ཀྱི་ཆོས་སུ་གྲུབ་པའི་མ་གྲུབ་པའི་གཏན་

ཚིགས་འབའ་ཞིག་ལ་ཡང་ཕྱོགས་ཆོས་གྲུབ་པར་ཐལ་བའི་རྩོད་པ་བཀོད་ནས་ལན་འདེབས་པ་ནི་

དོགས་པའི་གནས་ཤིན་ཏུ་ཆུང་བས་འདིར་མ་བཤད་དོ། །བསྟན་བཅོས་ཀྱི་གདུལ་བྱ་ནི་སྒྲའི་སྐྱོན་

ཡོན་ལེགས་པར་བརྩི་ཤེས་ཤིང་བསྟན་བཅོས་དེ་ནས་བཤད་པའི་དོན་གྱི་འགལ་འབྲེལ་ཡང་དཔྱོད་

པའི་ནུས་པ་དང་ལྡན་པ་དག་ཡིན་ལ། ཚུལ་གསུམ་གྱི་མཚན་ཉིད་བསྟན་བཅོས་སུ་གཏན་ལ་ཕབ་

པའི་ཚེ་ཕྱོགས་ཀྱི་སྒྲ་རྩོད་གཞི་ཆོས་ཅན་ལ་འབད་མེད་དུ་རྟོགས་པར་འགྱུར་བའོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་རྟགས་ཕྱོགས་ཀྱི་ཆོས་

ཉིད་དུ་གྲུབ་པ་གཅིག་ཚུལ་དང་པོ་ཡིན་ན་རྩོད་གཞི་དེའི་ཁྱད་པར་ལ་བལྟོས་པས་རྩོད་གཞིས་ཁྱད་

པར་དུ་བྱས་པ་རྩོད་གཞི་ལས་གཞན་ལ་མི་འཇུག་པའི་ཕྱིར། ཚུལ་དང་པོ་གྲུབ་ན་རྟགས་ཐུན་མོང་

མ་ཡིན་པ་ཉིད་དུ་འགྱུར་རོ་ཞེ་ན། གཉིས་པ་ནི། བྱས་པ་ཆོས་ཅན། སྒྲས་ཁྱད་པར་དུ་བྱས་ན་སྒྲ་

ལས་གཞན་ལ་རྗེས་འགྲོ་མེད་པ་མ་ཡིན་ཏེ། དཔེར་ན་ནག་པ་འཕོང་སྐྱེན་ནོ་ཞེས་བྱ་བ་ལྟ་བུར་

སྒྲས་མ་འབྲེལ་བ་རྣམ་པར་གཅོད་པས་ནི་ཁྱད་པར་དུ་བྱས་པ་ཡིན་གྱི། དཔེར་ན་སྲིད་སྒྲུབ་འཕོང་

སྐྱེན་ནོ་ཞེས་བྱ་བ་ལྟ་བུར་སྒྲས་གཞན་དང་ལྡན་པ་རྣམ་པར་གཅོད་པས་ནི་ཁྱད་པར་དུ་བྱས་པ་མ་

ཡིན་ནོ་ཞེས་མང་དུ་བཤད་ཟིན་པའི་ཕྱིར།

གཉིས་པ་ལ་གསུམ། དངོས་དང༌། རྟགས་ཀྱི་ལྟོས་གཞི་ངོས་གཟུང་བ་དང༌། གཏན་

ཚིགས་སུ་འགྱུར་བ་ཕྱོགས་ཁྱབ་ཚད་མས་ངེས་པ་ལ་བལྟོས་མི་ལྟོས་དཔྱད་པའོ། །དང་པོ་ནི། 

ཕྱོགས་ཀྱི་ཆོས་དེ་ནི་ཆོས་ཅན། རྣམ་པ་གསུམ་དུ་དབྱེ་རུང་སྟེ། མཐུན་པའི་ཕྱོགས་ལ་ཁྱབ་བྱེད་

དུ་ཡོད་པ་དང་ཁྱབ་བྱེད་དུ་མེད་པ་དང་རྣམ་པ་གཉིས་ཀ་སྟེ་ཆ་གཉིས་སུ་འཇུག་པ་རྣམས་སུ་ཡོད་

པའི་ཕྱིར། རྣམ་པ་གསུམ་པོ་དེ་ནི་ཆོས་ཅན། རེ་རེ་ཡང་རྣམ་པ་གསུམ་གསུམ་དུ་འགྱུར་ཏེ། འདི་

ལྟར་མི་མཐུན་པའི་ཕྱོགས་ལ་ཁྱབ་བྱེད་དུ་ཡོད་པ་དང་ཁྱབ་བྱེད་དུ་མེད་པ་དང་གཉིས་ཀ་ཆ་གཉིས་

སུ་འཇུག་པ་རྣམས་སུ་ཡོད་པའི་ཕྱིར།

གཉིས་པ་ལ་གཉིས། དངོས་དང༌། རྩོད་པ་སྤང་བའོ། །དང་པོ་ལ་གཉིས། སྤྱིའི་དོན་དང༌། 

ཡན་ལག་གི་དོན་ནོ། །དང་པོ་ལ་མཐུན་ཕྱོགས་མི་མཐུན་ཕྱོགས་ཀྱི་མཚན་ཉིད་དང༌། མི་མཐུན་

ཕྱོགས་ཀྱི་དབྱེ་བའོ། །དང་པོ་ནི། སྒྲུབ་ཚུལ་དང་མཐུན་པའི་བསྒྲུབ་བྱའི་ཆོས་སུ་གཟུང་རུང་གི་

སྤྱིས་ཆོས་མཚུངས་པ་མཐུན་ཕྱོགས་ཀྱི་མཚན་ཉིད་དང༌། དེ་ལྟར་ཆོས་མི་མཚུངས་པ་མི་མཐུན་

ཕྱོགས་ཀྱི་མཚན་ཉིད་དོ། །ཁ་ཅིག་གཞལ་བྱའི་རྟགས་ཀྱིས་སྒྲ་རྟག་པར་སྒྲུབ་པའི་མཐུན་ཕྱོགས་རྣལ་

མ་མེད་དེ། ཕྱོགས་དང་བསྒྲུབ་བྱའི་ཆོས་ལྡན་དུ་མཚུངས་པ་མེད་པའི་ཕྱིར་ཏེ། སྒྲ་དང་རྟག་པར་ཆོས་

མཚུངས་པ་མེད་པའི་ཕྱིར་རོ། །ཞེས་ཟེར་བ་ནི་སྒྲ་བཤད་འཇུག་གི་ཁྱད་པར་མ་ཕྱེད་པ་ཡིན་ཏེ། སྒྲ་

བཤད་ན་ཕྱོགས་རྩོད་གཞི་དང་བསྒྲུབ་བྱའི་ཆོས་ལྡན་དུ་མཚུངས་པ་ཞེས་པར་འགྱུར་གྱི། སྒྲ་འཇུག་

པ་ལ་བཤད་དུ་ཡོད་པའི་ངེས་པ་མེད་དེ། སྐམ་ལས་སྐྱེས་པའི་མཚོ་སྐྱེས་བཞིན་ནོ། །དེས་ན་འདུས་

མ་བྱས་ཀྱི་ནམ་མཁའ་ལྟ་བུ་རྟགས་དེའི་མཐུན་ཕྱོགས་སུ་ཤེས་པར་བྱའོ། །བསྒྲུབ་བྱའི་ཆོས་ཀྱི་སྤྱི་

ཞེས་པ་བསྒྲུབ་བྱའི་ཆོས་ལ་རྗེས་སུ་འགྲོ་བའི་སྤྱི་ལ་མི་སྦྱར་གྱི་བསྒྲུབ་བྱའི་ཆོས་སུ་གཟུང་རུང་ཡང་

ཡིན་ལ། སྤྱི་ཡང་ཡིན་པའི་གཞི་མཐུན་དེས་བསྒྲུབ་ཚུལ་དང་མཐུན་པར་སྟོང་བ་དང་མི་སྟོང་བ་ལ་

བྱའོ། །གཉིས་པ་ནི། རང་བཞིན་གྱི་རྟགས་ལ་དཔེར་མཚོན་ན་མི་རྟག་པས་སྟོང་བ་བྱས་པས་སྒྲ་མི་

རྟག་པར་སྒྲུབ་པའི་མེད་པ་མི་མཐུན་ཕྱོགས་དང༌། འདུས་མ་བྱས་ཀྱི་ནམ་མཁའ་ལ་སོགས་པ་འགལ་

བ་མི་མཐུན་ཕྱོགས་དང༌། ཤེས་བྱ་གཞལ་བྱ་ལ་སོགས་པ་གཞན་པ་མི་མཐུན་ཕྱོགས་སོ། །འབྲས་

བུའི་གཏན་ཚིགས་ལ་དཔེར་མཚོན་ན། མེས་སྟོང་པ་ནི་དུ་བས་དུ་ལྡན་ལ་ལ་མེ་སྒྲུབ་པའི་མེད་པ་མི་

མཐུན་ཕྱོགས་དང༌། གྲང་རེག་འགལ་བ་མི་མཐུན་ཕྱོགས་དང༌། རེག་བྱ་བཏང་སྙོམས་པ་གཞན་པ་

མི་མཐུན་ཕྱོགས་སོ། །མདོར་ན་གཏན་ཚིགས་གཅིག་པོ་དེའི་རྩོད་གཞིའི་སྟེང་དུ་གང་ཞིག་བཀག་པ་

ཙམ་གྱིས་བསྒྲུབ་བྱའི་ཆོས་ལྡན་དུ་ངེས་ནུས་པའི་དགག་བྱའི་ཆོས་དེ་ནི་མེད་པ་མི་མཐུན་ཕྱོགས་

དང༌། དེ་ལྟར་ངེས་མི་ནུས་ཀྱང་དགག་བྱའི་ཆོས་སུ་གཟུང་རུང་དེ་ཡིན་གྱི། བསྒྲུབ་བྱའི་ཆོས་སུ་

གཟུང་རུང་དེ་མ་ཡིན་པ་ནི་འགལ་བ་མི་མཐུན་ཕྱོགས་དང༌། སྒྲུབ་ཚུལ་དང་མཐུན་པའི་བསྒྲུབ་བྱའི་

ཆོས་ཀྱིས་སྟོང་པ་ཡིན་ཡང༌། དེ་ཡིན་ན་སྒྲུབ་ཚུལ་དང་མཐུན་པར་བསྒྲུབ་བྱའི་ཆོས་ཀྱིས་སྟོང་པ་

ཡིན་པའི་ངེས་པ་མེད་པའི་རིགས་སུ་གནས་པ་ནི། གཞན་པ་མི་མཐུན་ཕྱོགས་སོ།།

གཉིས་པ་ནི། བུམ་པ་ཆོས་ཅན། བྱས་པས་སྒྲ་མི་རྟག་པར་སྒྲུབ་པའི་མཐུན་པའི་ཕྱོགས་

ཡིན་ཏེ། དེ་སྒྲུབ་ཀྱི་སྒྲུབ་ཚུལ་དང་མཐུན་པའི་བསྒྲུབ་པར་བྱ་བའི་ཆོས་ཀྱི་ཕྱིས་དོན་མཐུན་པ་ཡིན་

པའི་ཕྱིར། མི་རྟག་པ་དེ་ཉིད་མི་རྟག་པ་བརྟེན་པའི་གཞིར་མེད་པས་བསྒྲུབ་བྱའི་ཆོས་ཀྱི་རང་ལྡོག་

ནི། མི་མཐུན་པའི་ཕྱོགས་སོ་ཞེས་སྔོན་གྱི་མཁས་པ་དག་གསུང་བ་ནི་ཅུང་ཟད་མི་བདེའོ། །འདུས་

མ་བྱས་ཀྱི་ནམ་མཁའ་ཆོས་ཅན། དེ་སྒྲུབ་ཀྱི་མི་མཐུན་པའི་ཕྱོགས་ཡིན་ཏེ། དེ་སྒྲུབ་ཀྱི་སྒྲུབ་ཚུལ་

དང་མཐུན་པའི་བསྒྲུབ་བྱའི་ཆོས་ཀྱིས་དོན་མཐུན་པ་དེར་མེད་པ་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དེ་ནི་ཇི་ལྟར་བསྒྲུབ་བྱའི་ཆོས་

བཀག་པ་མི་མཐུན་ཕྱོགས་ཡིན་ན་དེ་ནི་མེད་པར་དགག་པ་ཡིན་པའི་ཕྱིར། བསྒྲུབ་བྱའི་ཆོས་མེད་

པ་ལ་གཏན་ཚིགས་གཞལ་བྱ་ལ་སོགས་པ་ཡོད་དོ་ཞེས་ཇི་ལྟར་བརྗོད་ཅེ་ན། རྩོད་པ་འདིའི་བསམ་

པ་ནི་བསྒྲུབ་བྱའི་ཆོས་ཀྱིས་སྟོང་པ་མི་མཐུན་ཕྱོགས་སུ་བསྟན་པ་ན་བསྒྲུབ་བྱའི་ཆོས་བཀག་ཙམ་

འབའ་ཞིག་མི་མཐུན་ཕྱོགས་སུ་མཐོང་ནས་གཞལ་བྱ་དེ་སྒྲ་མི་རྟག་པར་སྒྲུབ་པའི་བསྒྲུབ་བྱའི་ཆོས་

བཀག་ཙམ་འབའ་ཞིག་ལ་ཡོད་ན་འདུས་མ་བྱས་ཀྱི་ནམ་མཁའ་སོགས་ལ་མེད་པར་འགྱུར་བ་དང༌། 

དུ་བས་དུ་ལྡན་ལའི་སྟེང་དུ་གྲང་རེག་ཡོད་པར་སྒྲུབ་པའི་མི་མཐུན་ཕྱོགས་ལ་མེད་པར་འགྱུར་ཏེ། 

གྲང་རེག་རྣམ་པར་བཅད་པ་ཙམ་ནི་དངོས་མེད་ཡིན་པས་དེ་འབའ་ཞིག་ལ་དུ་བ་ཡོད་པ་མི་སྲིད་པའི་

ཕྱིར་རོ་སྙམ་པ་སྟེ། རང་ལྡོག་གཞི་ལྡོག་མ་ཕྱེད་པའི་རྩོད་པ་དང་དངོས་མེད་རྟགས་ཡོད་པའི་གཞིར་

མི་རུང་བའི་རྩོད་པ་སྟེ། ཡོད་ན་མི་རྟག་པ་ཡིན་པས་ཁྱབ་པ་རིགས་པའི་དབང་ཕྱུག་གི་བཞེད་པར་

འདོད་པ་ཡང་ཕྱོགས་སྔ་མ་འདི་ཉིད་ལ་གནས་པའོ།།

གཉིས་པ་ནི། བསྒྲུབ་བྱའི་ཆོས་དེ་བཀག་པ་ཙམ་འབའ་ཞིག་ནི་མི་མཐུན་པའི་ཕྱོགས་མ་

ཡིན་པར་ཐལ། འོ་ན་ཅི་ཞེ་ན་བསྒྲུབ་བྱའི་ཆོས་མཚུངས་ལས་བཟློག་པའི་མེད་པར་དགག་པ་དང་

མ་ཡིན་པར་དགག་པ་ཐམས་ཅད་མི་མཐུན་པའི་ཕྱོགས་ཡིན་པའི་ཕྱིར། དེར་ཐལ། མི་མཐུན་པའི་

ཕྱོགས་ཀྱི་མཚན་ཉིད་ནི་བསྒྲུབ་བྱའི་ཆོས་མཚུངས་སུ་གྲུབ་པ་དེ་ཉིད་མ་ཡིན་པའི་མཚན་ཉིད་ཅན་

དུ་བཤད་ཟིན་པ་ཡིན་པའི་ཕྱིར་རོ། །བསྒྲུབ་ཚུལ་དང་མཐུན་པའི་བསྒྲུབ་བྱའི་ཆོས་སུ་གཟུང་རུང་

གི་སྤྱིས་དོན་མི་མཐུན་པ་དེ་ནི་མཐུན་ཕྱོགས་སུ་ཡོད་པར་འདོད་པའི་མཐུན་ཕྱོགས་ལས་བཟློག་པ་

ཐམས་ཅད་ལ་མཚུངས་པར་ཡོད་པ་ཡིན་ཏེ། དེ་ནི་བསྒྲུབ་བྱའི་ཆོས་ལྡན་ལས་དངོས་སམ་ཤུ གས་

ཀྱིས་ལྡོག་པར་རྟོགས་པ་མེད་དགག་དང་མ་ཡིན་དགག་ཐམས་ཅད་ལ་མཚུངས་པའི་ཕྱིར་རོ།།

གསུམ་པ་ལ་གསུམ། ཡང་དག་དང་འགལ་བ་བསྒྲུབ་བྱ་གོ་བའི་ནུས་པ་དང་བསྒྲུབ་བྱ་

འགོག་པའི་ནུས་པ་ཚུལ་གསུམ་ཚད་མས་ངེས་པ་དང་ཕྱོགས་ཆོས་ངེས་ཤིང་ཁྱབ་པ་ཕྱིན་ཅི་ལོག་

ཏུ་ངེས་པ་ལ་བལྟོས་པ་དང༌། མ་ངེས་པའི་གཏན་ཚིགས་ཀྱིས་བསྒྲུབ་བྱ་ལ་ཐེ་ཚོམ་འདྲེན་པ་ཕྱོགས་

ཆོས་ངེས་པ་ལ་བལྟོས་ཤིང་ཕྱོགས་གཉིས་ལ་ཡོད་མེད་དུ་ངེས་པ་ལ་མི་ལྟོས་པ་དང༌། དོན་སྐྱོན་མ་

ཞུགས་ཀྱང་བློ་སྐྱོན་ཞུགས་པའི་གཏན་ཚིགས་སྐྱོན་ཅན་དུ་འགྱུར་བའོ། །དང་པོ་ནི། གཏན་ཚིགས་

ཡང་དག་དག་ལ་ཆོས་ཅན། རང་ཉིད་བསྒྲུབ་བྱ་རྟོགས་པར་བྱེད་པའི་རྟགས་ཡང་དག་ཏུ་འགྱུར་བ་

སྒྲུབ་པར་བྱེད་པ་ཚུལ་གསུམ་ཚད་མ་ཇི་ལྟ་བུ་དག་གིས་ངེས་པར་གཟུང་བ་ལ་བལྟོས་ཏེ། རང་ཉིད་

བསྒྲུབ་བྱ་གོ་བའི་རྟགས་ཡང་དག་ཏུ་འགྱུར་བ་ཕྱོགས་ཀྱི་ཆོས་དགུ་པོ་འདིའི་དེ་ཁོ་ན་ཉིད་དེ། ཕྱོགས་

ཆོས་ངེས་པ་དང་མཐུན་པའི་ཕྱོགས་ཁོ་ན་ལ་ཡོད་པར་ངེས་པ་དང་མི་མཐུན་པའི་ཕྱོགས་ལ་མེད་

པར་ངེས་པ་ལ་བལྟོས་པའི་ཕྱིར། དེར་ཐལ། ཁྱབ་པ་ལ་ཐེ་ཚོམ་དང་ཕྱིན་ཅི་ལོག་གི་རང་བཞིན་ལ་

ངེས་པ་སྐྱེས་ན་འདོད་པ་གསལ་བར་བྱེད་པ་དག་གི་བསྒྲུབ་བྱ་ཇི་ལྟ་བ་བཞིན་དུ་རྟོགས་པ་སྒྲུབ་པར་

བྱེད་པ་མ་ཡིན་པའི་ཕྱིར། དཔེར་ན་བརྡ་ཕྱིན་ཅི་ལོག་དང་ཐེ་ཚོམ་གྱི་རྟོགས་པ་ཅན་གྱི་སྒྲ་སྦྱར་བ་

བཞིན་ནོ། །ལ་སོགས་པ་འགལ་བའི་གཏན་ཚིགས་དག་ལ་ཆོས་ཅན། རང་ཉིད་བསྒྲུབ་བྱ་ཕྱིན་ཅི་

ལོག་ཏུ་རྟོག་པར་བྱེད་པའི་སྒྲུབ་པར་བྱེད་པར་འགྱུར་བ་ཕྱོགས་ཆོས་ངེས་ཤིང་ཁྱབ་པ་ཕྱིན་ཅི་ལོག་

ཏུ་ཚད་མ་ཇི་ལྟ་བུ་དག་གིས་ངེས་པར་གཟུང་བ་ལ་བལྟོས་ཏེ། བསྒྲུབ་བྱ་ཕྱིན་ཅི་ལོག་ཏུ་སྒྲུབ་བྱེད་

དུ་འགྱུར་བ་ཕྱོགས་ཀྱི་ཆོས་འདིའི་དེ་ཁོ་ན་ཉིད་ངེས་པ་དང་མཐུན་པའི་ཕྱོགས་ལ་མེད་པར་ངེས་པ་

དང་མི་མཐུན་པའི་ཕྱོགས་ཁོ་ན་ལ་ཡོད་པར་ངེས་པ་ལ་བལྟོས་པའི་ཕྱིར། དེར་ཐལ། ཚུལ་གསུམ་

ལ་ཐེ་ཚོམ་དང་ཁྱབ་པ་ཕྱིན་ཅི་ལོག་གི་རང་བཞིན་དུ་ངེས་པ་མི་འདོད་པ་གསལ་བར་བྱེད་པ་དག་ནི་

བསྒྲུབ་བྱ་ཇི་ལྟ་བ་བཞིན་དུ་རྟོགས་པ་སྒྲུབ་པར་བྱེད་པ་མ་ཡིན་པའི་ཕྱིར། དཔེར་ན་བརྡ་ཕྱིན་ཅི་ལོག་

དང་ཐེ་ཚོམ་གྱི་རྟོགས་པ་ཅན་གྱི་སྒྲ་སྦྱར་བས་དོན་རྣལ་མ་མི་གོ་བ་བཞིན་ནོ། །གཏན་ཚིགས་ཡང་

དག་དང་ཕྱོགས་ཆོས་ཅན་གྱི་གཏན་ཚིགས་ལྟར་སྣང་གཉིས་པོ་ཇི་ལྟར་རིགས་པར་གོ་བྱེད་ཀྱི་ནུས་

པ་ངེས་པར་ཤེས་པར་བྱ་སྟེ་ཡང་དག་གི་བསྒྲུབ་བྱ་རྣལ་མར་གོ་བ་དང༌། འགལ་རྟགས་ལ་བརྟེན་ནས་

ལོག་པར་གོ་བ་དང༌། མ་ངེས་པས་ཐེ་ཚོམ་འདྲེན་པར་བྱེད་པའི་ཕྱིར།

གཉིས་པ་ལ་གསུམ། བསྒྲུབ་བྱ་ལ་ཐེ་ཚོམ་སྐྱེད་པ་ཕྱོགས་ཆོས་ལ་བལྟོས་པ་དང༌། ཕྱོགས་

གཉིས་ལ་ཡོད་མེད་དུ་ངེས་པ་ལ་མི་ལྟོས་པ་དང༌། གཉིས་ཀ་ལ་མ་མཐོང་བའི་ཕྱོགས་ཆོས་ཐེ་ཚོམ་

གྱི་རྒྱུར་བསྟན་པའོ། །དང་པོ་ནི། མ་ངེས་པའི་གཏན་ཚིགས་ནི་ཆོས་ཅན། བསྒྲུབ་བྱ་ལ་ཐེ་ཚོམ་འདྲེན་

པ་ཕྱོགས་ཀྱི་ཆོས་ཉིད་གྲུབ་པ་ལ་བལྟོས་ཏེ། རྩོད་གཞི་དང་མ་འབྲེལ་བ་ཕྱོགས་ཆོས་མ་གྲུབ་པ་ལས་

བསྒྲུབ་བྱ་ལ་ཐེ་ཚོམ་གྱིས་རྟོགས་པར་མི་རུང་བའི་ཕྱིར་རོ།།

གཉིས་པ་ལ་གསུམ། ངེས་པ་ཡོད་ཀྱང་ཐེ་ཚོམ་གྱི་རྒྱུ་ལས་མ་འདས་པ་དང༌། མ་ངེས་པའི་

སྐྱོན་ཡོད་པ་སུན་འབྱིན་ཡང་དག་ཏུ་འགྱུར་བ་དང༌། མི་འགྱུར་ན་ཧ་ཅང་ཐལ་བའོ། །དང་པོ་ནི། མ་

ངེས་པའི་གཏན་ཚིགས་ཀྱིས་བསྒྲུབ་བྱ་ལ་ཐེ་ཚོམ་སྐྱེད་པ་མཐུན་པའི་ཕྱོགས་དང་མི་མཐུན་པའི་

ཕྱོགས་ལ་ཡོད་པར་ངེས་པའམ་མེད་པ་ཉིད་དུ་ངེས་པ་ལ་བལྟོས་པ་ནི་མ་ཡིན་ཏེ། ཕྱོགས་གཉིས་

ལ་ཡོད་མེད་དུ་ངེས་པ་ལ་ཡང་བསྒྲུབ་བྱ་ལ་ཐེ་ཚོམ་ཟ་བ་ཉིད་ཀྱི་སྒོ་ནས་སྐྱོན་དུ་འགྱུར་བ་ཡིན་

ལ་བསྒྲུབ་བྱ་ལ་ཐེ་ཚོམ་སྐྱེད་པ་དེ་ནི་ཕྱོགས་གཉིས་ལ་ཡོད་མེད་ཀྱི་ཁྱད་པར་མ་ངེས་པ་ལ་ཡང་

མཚུངས་པའི་ཕྱིར་རོ། །གཉིས་པ་ནི། ཕྱོགས་གཉིས་ལ་ཡོད་མེད་དུ་མ་ངེས་པའི་ཕྱོགས་ཆོས་ཅན་

གྱི་གཏན་ཚིགས་ལ་མ་ངེས་པའི་སྐྱོན་གྱི་རྣམ་པ་དེ་ལྟ་བུ་བརྗོད་པ་ཡང་ཆོས་ཅན། འདིར་སུན་འབྱིན་

ཡང་དག་པ་ཡིན་ཏེ། ཁྱབ་པ་མ་ཚང་བ་ལ་མ་ཚང་བའི་སྐྱོན་རྣལ་མར་བརྗོད་པའི་སུན་འབྱིན་ཡིན་

པའི་ཕྱིར། གསུམ་པ་ནི། དེ་སུན་འབྱིན་ཡང་དག་ཡིན་པ་ལས་གཞན་དུ་མ་ཡིན་ན་ཕྱི་རྒོལ་ཤེས་

འདོད་དང་ལྡན་པས་དྲིས་པ་ན་རྒོལ་བས་ཕྱོགས་གཉིས་ཀ་ལ་ཐེ་ཚོམ་ཟ་བའམ་མི་མཐུན་ཕྱོགས་

གཅིག་པུ་ལ་ཐེ་ཚོམ་ཟ་བའམ་ཚུལ་གཅིག་ཕྱིན་ཅི་ལོག་ཏུ་གྱུར་པ་རྗེས་འགྲོ་ལ་ཐེ་ཚོམ་ཟ་བ་བརྗོད་

པའི་སྒྲུབ་ངག་ནི་ཆོས་ཅན། ཕྱི་རྒོལ་ཤེས་འདོད་དང་ལྡན་པའི་ངོར་སྒྲུབ་ངག་ཏུ་བཀོད་པ་མ་ཡིན་པར་

ཐལ། སྒྲུབ་པ་ཡང་དག་པ་མ་ཡིན་ཞིང་སུན་འབྱིན་པ་འཇུག་པའི་ཡུལ་དུ་གྱུར་པའི་སྒྲུབ་པ་ལྟར་སྣང་

བ་ཡང་མ་ཡིན་པའི་ཕྱིར། ཐལ་བ་དང་རྟགས་ཕྱི་མ་ཁས་བླངས། དེ་སྒྲུབ་པ་ཡང་དག་མ་ཡིན་ཏེ། སྒྲུབ་

པའི་ཡན་ལག་དེ་ལྟ་བུ་ནི་བསྒྲུབ་བྱ་སྒྲུབ་པའི་ནུས་པ་མེད་པ་སྟོན་པ་ཡིན་པའི་ཕྱིར་རོ།།

གསུམ་པ་ལ་གསུམ། ཐེ་ཚོམ་གྱི་རྒྱུར་རིགས་པས་སྒྲུབ་པ་དང༌། ལུང་དང་སྦྱར་བ་དང༌། 

དེས་གྲུབ་པའི་དོན་ནོ། །དང་པོ་ལ་གཉིས། དོན་དངོས་དང༌། དཔེའོ། །དང་པོ་ནི། སྒྲ་མི་རྟག་པར་སྒྲུབ་

པ་ལ་ཕྱོགས་ཆོས་སུ་སོང་བའི་ཐུན་མོང་མ་ཡིན་པ་མཉན་བྱ་ཡང་ཆོས་ཅན། རྟག་པ་དང་མི་རྟག་པ་

ཡ་གྱལ་གཉིས་ཀ་ལ་ལྡོག་པར་ངེས་པ་མི་འཐད་པར་ཐལ། རྟག་པ་ལས་ཀྱང་ཕྱི་རོལ་ཏུ་གྱུར་མི་རྟག་

པ་ལས་ཀྱང་ཕྱི་རོལ་ཏུ་གྱུར་པའི་གཉིས་ཀ་ལས་ཕྱི་རོལ་ཏུ་གྱུར་མི་སྲིད་པའི་ཕྱིར། སྒྲ་མི་རྟག་པར་

སྒྲུབ་པའི་ཐེ་ཚོམ་གྱི་རྒྱུ་ཉིད་དེ་ཕྱོགས་ཆོས་གྲུབ་མཐུན་ཕྱོགས་ལ་འཇུག་པ་དང་མི་མཐུན་ཕྱོགས་

ལས་ལྡོག་པ་དག་ལ་ཐེ་ཚོམ་ཟ་བ་ཉིད་ཀྱི་ཕྱིར།

གཉིས་ཀ་ཐེ་ཚོམ་ཟ་བར་ཐལ། ཕྱོགས་ཆོས་གྲུབ་གཉིས་ཀ་ལས་ལྡོག་པར་མ་ངེས་ཡ་

གྱལ་གཉིས་ལས་མི་རྟག་པ་ལྟ་བུ་གཅིག་ལ་ཡང་ཡོད་པར་རྟོགས་པའི་སྒྲུབ་པར་བྱེད་པ་མེད་པའི་

ཕྱིར། མཐུན་ཕྱོགས་མི་མཐུན་ཕྱོགས་གང་རུང་གཅིག་ལ་ཡོད་པར་ངེས་པ་ཡིན་ཡང་ཡ་གྱལ་

གཉིས་གང་ལ་ཡང་ཡོད་པར་མ་ངེས་པ་ཡིན་ནོ། །དེ་ནི་འགལ་ཏེ་ཡ་གྱལ་བཀག་པའི་གང་རུང་

གི་སྤྱི་མི་སྲིད་པའི་ཕྱིར་རོ་ཞེ་ན། སྐྱོན་མེད་དེ། མཐུན་ཕྱོགས་ལ་ཡོད་པར་ངེས་པར་ཐལ། མཐུན་

ཕྱོགས་མི་མཐུན་ཕྱོགས་གང་རུང་གཅིག་ལ་ཡོད་པར་ངེས་པ་གང་ཞིག །མི་མཐུན་ཕྱོགས་ལ་ཡོད་

པར་མ་ངེས་པའི་ཕྱིར་ཞེ་ན་ནི། ཁྱབ་པ་མ་ངེས་པ་དཔེ་ཉིད་ཀྱིས་གསལ་ལོ། །མཐུན་ཕྱོགས་ལ་

ཡོད་པར་ཐལ། གང་རུང་ལ་ཡོད་པ་གང་ཞིག་མི་མཐུན་ཕྱོགས་ལ་མེད་པའི་ཕྱིར། ཞེ་ན་ཡང་ཁྱབ་

པ་མ་ངེས་ཤིང་རྟགས་ཕྱི་མ་ཐེ་ཚོམ་ཟ་ནས་མ་གྲུབ་པ་ཡིན་ནོ། །གཉིས་པ་ནི། གཟུགས་དང་ལང་

ཚོ་དང་བུད་མེད་ལ་མངལ་འཇོག་པའི་ནུས་པ་དང་ཆགས་ཅན་ལ་སོགས་པའི་ཡོན་ཏན་མཚུངས་

པའི་སྐྱེས་བུ་གཉིས་སུ་ངེས་པ་ལས་ཡ་གྱལ་གང་གིས་མངལ་བཞག་པར་མ་ངེས་ཤིང་སྐྱེས་བུ་

རྣམས་ལ་གཉིས་པོ་ལས་གཞན་ལས་མངལ་མ་བྱུང་བར་ངེས་པ་ཡིན་ཞིང་མངལ་ཆགས་པར་ངེས་

པ་སྲིད་པའི་བུད་མེད་ཀྱི་མངལ་བཞིན་ནོ། །ཡ་གྱལ་གང་གིས་བཞག་པར་མ་ངེས་ཀྱང་གང་རུང་

གཅིག་གིས་བཞག་པར་ངེས་པ་བཞིན་ནོ།།

གཉིས་པ་ལ་གཉིས། ལུང་དྲང་བ་དང༌། ལུང་གི་དོན་བཤད་པའོ། །དང་པོ་ནི། ཇི་སྐད་དུ་

ཚད་མ་མདོར་བསྒྲུབ་པར་བྱ་བའི་ཆོས་ཅན་གྱིས་ཆོས་སུ་གྱུར་པའི་ཐུན་མོང་མ་ཡིན་པའི་མ་ངེས་

པའི་གཏན་ཚིགས་གང་ཡིན་པ་དེ་ནི་ཆོས་ཅན། མཐུན་ཕྱོགས་མི་མཐུན་ཕྱོགས་ཀྱི་ཁྱད་པར་ཇི་

སྙེད་ཀྱིས་ཤེས་བྱ་ཐམས་ཅད་བསྡུས་པ་དེ་ལ་ཐེ་ཚོམ་ཟ་བའི་རྒྱུ་ནི་ཡིན་ཏེ། ཕྱོགས་ཆོས་གྲུབ་སྒྲ་

རྟག་པའམ་མི་རྟག་པ་གང་སྒྲུབ་པ་ལ་ཐུན་མོང་མ་ཡིན་པར་སོང་བ་དེ་དང་ལྡན་པ་རྟག་མི་རྟག་དེས་

ཤེས་བྱ་ཐམས་ཅད་བསྡུས་པའི་ཕྱིར་དང༌། རྟག་པའམ་མི་རྟག་པ་གཅིག་ཏུ་འཇུག་པ་ཚད་མས་ངེས་

པ་ལྡོག་པའི་ཕྱིར་རོ།1།ཞེས་བཤད་པ་ལྟ་བུའོ།།

གཉིས་པ་ནི། དེ་དང་ལྡན་པ་དེས་བསྡུས་པའི་ཕྱིར་ཞེས་བྱ་བས་ནི་ཆོས་ཅན། རྟག་མི་རྟག་

གང་ཡང་མ་ཡིན་པའི་ཕུང་པོ་གསུམ་པ་གང་ལ་དངོས་པོའ་ིཆོས་མཉན་བྱ་འདི་གནས་པར་འགྱུར་

བ་མ་ཡིན་པར་ཐལ། རྟག་པ་དང་མི་རྟག་པའི་རྣམ་པའི་ཁྱད་པར་དག་ལས་ཕྱི་རོལ་ཏུ་གྱུར་པའི་ཤེས་

བྱ་མེད་པར་བཤད་པ་ཡིན་པའི་ཕྱིར། ཞེས་པའི་དོན་བསྟན་པ་ཡིན་ནོ། །གཅིག་ཏུ་ངེས་པ་ལྡོག་པའི་

ཕྱིར་རོ། །ཞེས་བྱ་བས་ནི་ཆོས་ཅན་མཐུན་ཕྱོགས་སམ་མི་མཐུན་ཕྱོགས་ལ་རྗེས་སུ་འགྲོ་བ་མེད་

པར་བཤད་པ་ཡིན་ཏེ། མཐུན་ཕྱོགས་སམ་མི་མཐུན་ཕྱོགས་གཅིག་གི་དངོས་པོར་རྟོགས་པའི་སྒྲུབ་

པར་བྱེད་པ་མེད་པར་བཤད་པ་ཡིན་པའི་ཕྱིར། སྔ་མས་གཉིས་ཀ་ལས་ལྡོག་པ་མ་ངེས་པ་དང༌། ཕྱི་

མས་གཉིས་ཀ་ལ་རྗེས་འགྲོ་མེད་པར་བཤད་པ་ཡིན་ནོ།།

གསུམ་པ་ལ་གཉིས། ཐེ་ཚོམ་གྱི་རྒྱུར་གྲུབ་པ་དང༌། ལྡོག་པ་ངེས་ན་གཏན་ཚིགས་ཡང་དག་

ཏུ་ཐལ་བ་ཟློག་མི་ནུས་པའོ། །དང་པོ་ནི། སྒྲ་རྟག་པའམ་མི་རྟག་པར་སྒྲུབ་པའི་གཏན་ཚིགས་གཉིས་

པོ་འདི་ཐུན་མོང་མ་ཡིན་པའི་ཆོས་མཉན་བྱ་ལྟ་བུ་གཅིག་ལ་བསྡུས་པས་ནི་ཆོས་ཅན། བསྒྲུབ་བྱ་ལ་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༧༢༨ ཕྲེང་། ༨ ནང་དུ་དྲངས།

ཐེ་ཚོམ་འདྲེན་པར་གྲུབ་པ་ཡིན་ཏེ། ཕྱོགས་ཆོས་གྲུབ་ཕྱོགས་གཉིས་ཀྱི་རྣམ་པའི་ཁྱད་པར་ཐམས་

ཅད་ལ་ཐེ་ཚོམ་ཟ་བ་ཡིན་པའི་ཕྱིར། གཉིས་པ་ནི། མཉན་བྱས་སྒྲ་ལ་རྟག་པའམ་མི་རྟག་པ་སྒྲུབ་པའི་

ལྡོག་ཁྱབ་གྲུབ་པ་མ་ཡིན་པར་ཐལ། དེ་སྒྲུབ་ཀྱི་ཕྱོགས་ཆོས་གྲུབ་ལྡོག་པ་ངེས་ན་ཁྱད་པར་རྟག་མི་

རྟག་གཉིས་ཀ་སྒྲའི་སྟེང་དུ་རྣམ་པར་གཅོད་པའི་གཏན་ཚིགས་ཉིད་ཡིན་པ་གང་གིས་ཟློག་ཅེས་ཟློག་

མི་ནུས་པར་ལེའུ་གཉིས་པར་བཤད་ཟིན་པའི་ཕྱིར།

གསུམ་པ་ལ་གསུམ། དངོས་ཀྱི་དོན་དང༌། སུན་འབྱིན་ཡང་དག་ལ་རྒོལ་བའི་འདོད་ཡུལ་

ཕྱིན་ཅི་ལོག་ཏུ་བྱེད་པས་མ་ཁྱབ་པ་དང༌། ཚུལ་གསུམ་པའི་གཏན་ཚིགས་ཁོ་ན་སྒྲུབ་བྱེད་ཡང་དག་

དང་འགལ་རྟགས་ཁོ་ན་འདོད་ཡུལ་ཕྱིན་ཅི་ལོག་ཏུ་འགྱུར་བའོ། །དང་པོ་ལ་གཉིས། ཕྱོགས་སྔ་མ་

དང༌། དེ་སུན་དབྱུང་བའོ། །དང་པོ་ནི། མཐུན་ཕྱོགས་མི་མཐུན་ཕྱོགས་གཉིས་ལ་ཡོད་མེད་གང་དུ་

ཡང་མ་ངེས་ཀྱང་ཐེ་ཚོམ་གྱི་རྒྱུ་ཡིན་པ་ཙམ་གྱིས་མ་ངེས་པར་འགྱུར་ན་བྱས་པས་སྒྲ་མི་རྟག་པར་

སྒྲུབ་པ་ལྟ་བུ་དོན་ལ་གོ་བྱེད་དུ་ངེས་པའི་གཏན་ཚིགས་ལ་ཡང་རྒོལ་བས་ཕྱི་རྒོལ་གྱི་ངོར་ཚུལ་

གསུམ་སྒྲུབ་པ་ལ་ངེས་པ་བསྐྱེད་པའི་སྤོབས་པ་མེད་པའི་ཕྱིར། དེ་ཡང་མཐུན་ཕྱོགས་མི་མཐུན་

ཕྱོགས་ལ་ཐེ་ཚོམ་དུ་འགྱུར་བས་མ་ངེས་པའི་གཏན་ཚིགས་སུ་འགྱུར་བར་ཐལ། འདོད་མི་རིགས་ཏེ། 

དེ་ཡང་དོན་དམ་པར་ཡང་དག་པའི་གཏན་ཚིགས་ཡིན་པས་མཐའ་གཅིག་ཏུ་ངེས་པར་མ་ངེས་པའི་

གཏན་ཚིགས་ཉིད་ནི་མ་ཡིན་ནོ། །ཐེ་ཚོམ་གྱི་རྒྱུ་ཡིན་པ་ཙམ་གྱིས་མ་ངེས་པ་ཡིན་ན་ཧ་ཅང་ཐལ་

བ་དེའི་ཕྱིར། མ་ངེས་པའི་གཏན་ཚིགས་དེའི་ངོ་བོ་ངེས་པ་ནི་སྔར་བསྟན་པའི་མ་ངེས་པའི་ཡོན་ཏན་

ངེས་པ་ཉིད་ལས་ཡིན་པའི་ཕྱིར། ཐུན་མོང་བ་ལ་ནི་མཐུན་ཕྱོགས་དང་མི་མཐུན་ཕྱོགས་དག་ལ་ཡོད་

པ་མ་ངེས་པའི་ཡོན་ཏན་ཡིན་ལ། ཐུན་མོང་མ་ཡིན་པ་ལ་ནི་དེ་གཉིས་ལ་མེད་པ་ཡོན་ཏན་ཡིན་ཞིང་

རྗེས་སུ་འགྲོ་ལྡོག་ལ་ཐེ་ཚོམ་ཟ་བ་ལ་ནི་དེ་གཉིས་ཀྱི་གཞི་ལ་ཐེ་ཚོམ་ཟ་བ་ཡོན་ཏན་ཡིན་ནོ། །ཡོན་

ཏན་དེ་ཡང་ཚད་མས་ངེས་པ་ལ་བལྟོས་པས་ཡོན་ཏན་ཚད་མས་ངེས་པ་མེད་པར་མ་ངེས་པའི་གཏན་

ཚིགས་ཉིད་མ་ཡིན་ནོ་ཞེ་ན།

གཉིས་པ་ལ་གསུམ། གཞན་དོན་རྗེས་དཔག་ཏུ་ཁས་བླངས་པ་ལ་དོན་སྐྱོན་འབའ་ཞིག་གིས་

སུན་འབྱིན་འཇུག་པར་མ་ངེས་པ་དང༌། བློ་སྐྱོན་གྱིས་ཀྱང་སུན་འབྱིན་འཇུག་པའི་ཡུལ་དུ་འགྱུར་བ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 183

དང༌། རྩོད་པ་སྤང་བའོ། །དང་པོ་ནི། གཞན་གྱི་དོན་གྱི་རྗེས་སུ་དཔག་པར་ཁས་བླངས་ནས་སྒྲུབ་ངག་

བཀོད་པ་ལ་དངོས་པོའ་ིཆོས་ཉིད་ལ་བརྟེན་ནས་སྒྲུབ་པའི་དོན་སྐྱོན་ཞུགས་པ་འབའ་ཞིག་གི་སྒོ་ནས་

སྐྱོན་བརྗོད་པར་ནི་མ་ཟད་དེ་འོན་ཀྱང་སྨྲ་བ་པོའ་ིསྒྲའི་སྐྱོན་ཞུགས་པས་ཀྱང་སུན་འབྱིན་ཡང་དག་

འཇུག་པ་ཡིན་པའི་ཕྱིར། རང་དོན་རྗེས་དཔག་ལ་ནི་དོན་སྐྱོན་འབའ་ཞིག་བསམ་པར་བྱ་བ་ཡིན་

ནོ། །དཔེར་ན་སྒྲུབ་བྱེད་ཡང་དག་འགོད་པར་ཁས་བླངས་ནས་ཚུལ་གསུམ་མ་ཚང་བ་བརྗོད་པ་དང་

རྗེས་སུ་འགྲོ་བ་ཡོད་ཀྱང་བརྗོད་པ་མེད་པ་དང་རྗེས་སུ་འགྲོ་བ་ཕྱིན་ཅི་ལོག་པ་བརྗོད་པ་བཞིན་ནོ།།

གཉིས་པ་ནི། རྒོལ་བས་སྒྲུབ་བྱེད་ཡང་དག་འགོད་པར་ཁས་བླངས་ནས་མ་ངེས་པའི་

གཏན་ཚིགས་བརྗོད་པ་ཆོས་ཅན། སུན་འབྱིན་ཡང་དག་གི་སྐྱོན་འཇུག་པ་ཉིད་ཡིན་ཏེ། རྒོལ་བ་

དེས་ཚུལ་གསུམ་ཚད་མས་ངེས་པར་བརྗོད་པར་བྱ་བའི་ཡོན་ཏན་བརྗོད་པར་ཁས་བླངས་ནས་

གཞན་དུ་མ་ངེས་པའི་གཏན་ཚིགས་ཁྱོད་བརྗོད་པའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། འོ་ན་ཕྱོགས་ཀྱི་ཆོས་ལ་ཐེ་ཚོམ་

ཟ་བ་དང་རྒོལ་བ་གང་ཡང་རུང་བ་ལ་མ་གྲུབ་པ་བརྗོད་པ་ལ་ཡང་སུན་འབྱིན་འཇུག་པར་འགྱུར་རོ་ཞེ་

ན། གཉིས་པ་ནི། དེ་ལ་ནི་སུན་འབྱིན་ཡང་དག་འཇུག་པ་དེ་ལྟར་ཡིན་ཏེ། རྒོལ་བའི་འདོད་ཡུལ་སྒྲུབ་

ནུས་ཀྱི་གཏན་ཚིགས་བརྗོད་པར་ཁས་བླངས་ནས་འདོད་པ་མ་གྲུབ་པ་བརྗོད་པའི་ཕྱིར་རོ།།

གཉིས་པ་ལ་གཉིས། རྩོད་པ་སྤང་བ་དང༌། དེའི་ལན་དགག་པའ།ོ །དང་པོ་ལ་གཉིས། རྩོད་པ་

དང༌། ལན་ནོ། །དང་པོ་ནི། ཕྱོགས་ཆོས་ལ་ཐེ་ཚོམ་ཟ་བ་དང་རྒོལ་བ་གཉིས་གང་རུང་ལ་མ་གྲུབ་པའི་

གཏན་ཚིགས་བརྗོད་པ་ལ་སུན་འབྱིན་བརྗོད་པས་ནི། རྒོལ་བའི་འདོད་ཡུལ་ཕྱིན་ཅི་ལོག་ཏུ་གྲུབ་པར་

བྱེད་པའི་ནུས་པ་ཡང་མེད་པ་མ་ཡིན་ནམ་ཅིའི་ཕྱིར་དེ་སུན་འབྱིན་ཡང་དག་ཡིན་ཞེ་ན། གཉིས་པ་ནི། 

སུན་འབྱིན་གྱིས་རྒོལ་བའི་འདོད་ཡུལ་ཕྱིན་ཅི་ལོག་ཏུ་གྲུབ་པ་འབའ་ཞིག་གིས་ནི་སུན་འབྱིན་པ་ཡང་

དག་ཏུ་འགྱུར་བ་མ་ཡིན་ཏེ། འོ་ན་ཅི་ཞེ་ན། རྒོལ་བས་སྒྲུབ་བྱེད་ལྟར་སྣང་གང་བཀོད་ཀྱང་རྒོལ་བའི་

བློ་ངོར་བསྒྲུབ་བྱ་སྒྲུབ་པར་བྱེད་པའི་ནུས་པ་བཅོམ་པའི་སྒོ་ནས་སུན་འབྱིན་ཡང་དག་ཏུ་འགྱུར་བའི་

ཕྱིར་རོ། །སྒྲུབ་ངག་གི་རྟེན་རྒོལ་བ་དང་སུན་འབྱིན་གྱི་རྟེན་ཕྱི་རྒོལ་ཡིན་པས་རྒོལ་བས་ཕྱི་རྒོལ་གྱི་

ངོར་སྒྲུབ་ངག་ལྟར་སྣང་གང་བརྗོད་ཀྱང་རྒོལ་བའི་བློ་ངོར་ཕྱི་རྒོལ་གྱིས་སུན་འབྱིན་ཡང་དག་བརྗོད་

ནུས་པ་ཡིན་ནོ། །ཕྱི་རྒོལ་གྱིས་བརྗོད་པའི་སུན་འབྱིན་ཡང་དག་གིས་རྒོལ་བའི་འདོད་ཡུལ་ཕྱིན་

ཅི་ལོག་ཏུ་བྱེད་པས་མ་ཁྱབ་སྟེ། འདི་ལྟར་སྒྲ་རྟག་པའམ་མི་རྟག་པར་སྒྲུབ་པ་ལ་གཞལ་བྱ་ཉིད་ལ་

སོགས་པ་དག་མ་ངེས་པའི་གཏན་ཚིགས་བཀོད་པ་ལ་ཡང་སུན་འབྱིན་ཡང་དག་འཇུག་ཀྱང་རྒོལ་

བའི་འདོད་ཡུལ་ཕྱིན་ཅི་ལོག་ཏུ་གྲུབ་པ་ཡོད་པ་མ་ཡིན་ལ་མིག་གི་གཟུང་བྱ་ཉིད་རྟགས་སུ་བཀོད་པ་

མ་གྲུབ་པའི་གཏན་ཚིགས་ལ་ཡང་སུན་འབྱིན་འཇུག་ཀྱང་རྒོལ་བའི་འདོད་ཡུལ་ཕྱིན་ཅི་ལོག་ཏུ་གྲུབ་

པ་ཅི་ཞིག་ཡོད་དེ་ཅུང་ཟད་ཀྱང་མེད་པའི་ཕྱིར། རྒོལ་བའི་འདོད་ཡུལ་ཕྱིན་ཅི་ལོག་ཏུ་བྱེད་ནུས་པ་

འགལ་རྟགས་ཁོ་ན་ལ་ཡོད་ཀྱང་འགལ་རྟགས་ཡིན་ན། དེས་མ་ཁྱབ་སྟེ། སངས་རྒྱས་པས་སྒྲ་མི་རྟག་

པ་འདོད་ཡུལ་དུ་བྱས་པའི་རྟགས་ཡང་དག་གང་བཀོད་ཀྱང་སྒྲ་མི་རྟག་པར་སྒྲུབ་པའི་འགལ་རྟགས་

སུ་འགྱུར་བ་སྔར་བཤད་ཟིན་ཏོ།།

གཉིས་པ་ལ་གཉིས། རྩོད་པ་དང༌། དེ་དགག་པའོ། །དང་པོ་ནི། མ་ངེས་པ་དང་མ་གྲུབ་པའི་

གཏན་ཚིགས་དེར་ཡང་རྒོལ་བས་ཚུལ་གསུམ་རྒོལ་ཕྱི་རྒོལ་གཉིས་ཀ་ལ་གྲུབ་པར་བསྟན་པར་བྱ་བ་

རིགས་པ་ལ་གཉིས་ཀ་ལ་མ་གྲུབ་པའི་ཉེས་པ་ཕྱི་རྒོལ་གྱིས་བརྗོད་པས་ནི་རྒོལ་བའི་འདོད་ཡུལ་ཕྱིན་

ཅི་ལོག་ཏུ་བྱས་པ་ཡིན་ནོ་ཞེ་ན། གཉིས་པ་ནི། འ་ོན་ནི་རྒོལ་བས་ཕྱོགས་ཆོས་ལ་ཐེ་ཚོམ་ཟ་བ་དང༌། 

ཕྱོགས་ཆོས་གང་རུང་ལ་མ་གྲུབ་པའི་སྒྲུབ་བྱེད་བཀོད་པ་འདིར་ཡང་ཆོས་ཅན། ཕྱི་རྒོལ་གྱི་སུན་

འབྱིན་གྱིས་རྒོལ་བའི་འདོད་ཡུལ་ཕྱིན་ཅི་ལོག་ཏུ་བྱེད་ནུས་པ་ཡིན་པར་ཐལ། ཕྱོགས་ཆོས་རྒོལ་བ་

གཉིས་ཀ་ལ་ངེས་པར་བསྟན་པར་བྱ་བ་རིགས་པ་ལ་རྒོལ་བས་མ་ངེས་པ་བརྗོད་པ་ཡིན་པའི་ཕྱིར།

གསུམ་པ་ནི། གཏན་ཚིགས་ཡང་དག་ཁོ་ན་རྒོལ་བའི་འདོད་ཡུལ་སྒྲུབ་ནུས་པ་དང་འགལ་

བའི་གཏན་ཚིགས་ཁོ་ན་རྒོལ་བའི་འདོད་ཡུལ་ཕྱིན་ཅི་ལོག་ཏུ་བྱས་པའི་སྒོ་ནས་སུན་འབྱིན་པར་

འགྱུར་བ་ཡིན་པར་ཐལ། སུན་འབྱིན་ཡང་དག་ལ་རྒོལ་བའི་འདོད་ཡུལ་ཕྱིན་ཅི་ལོག་ཏུ་བྱེད་པས་

མ་ཁྱབ་པར་བསྟན་པ་དེའི་ཕྱིར། དེ་ཡང་ཐེ་ཚོམ་ཙམ་ལས་འགྱུར་བ་མ་ཡིན་ཏེ། རྟགས་ཡང་དག་

ཏུ་འགྱུར་བ་ཚུལ་གསུམ་ཚད་མས་ངེས་པ་དང༌། འགལ་རྟགས་སུ་འགྱུར་བ་ཕྱོགས་ཆོས་ངེས་ཤིང་

ཁྱབ་པ་ཕྱིན་ཅི་ལོག་ཏུ་ངེས་པ་ལས་ཡིན་པའི་ཕྱིར།

གསུམ་པ་སོ་སོའ་ིསྦྱོར་བ་དཔེར་བརྗོད་པ་ལ་གཉིས། དངོས་དང༌། རྩོད་པ་སྤང་བའོ། །དང་

པོ་ལ་གསུམ། མཐུན་ཕྱོགས་ལ་ཁྱབ་བྱེད་དུ་ཡོད་པའི་ཕྱོགས་ཆོས་ཀྱི་དབྱེ་བ་དང༌། ཁྱབ་བྱེད་དུ་

མེད་པའི་ཕྱོགས་ཆོས་ཀྱི་དབྱེ་བ་དང༌། མཐུན་ཕྱོགས་ལ་ཆ་གཉིས་སུ་འཇུག་པའི་ཕྱོགས་ཆོས་

ཀྱི་དབྱེ་བའོ། །དང་པོ་ནི། ཕྱོགས་ཀྱི་ཆོས་དགུ་བསྟན་པའི་སྒོ་ནས་གཏན་ཚིགས་ཀྱི་རབ་དབྱེ་རྒྱ་

ཆེན་པོ་ཚིག་ཉུང་ངུས་བདེ་བླག་ཏུ་ཁོང་དུ་ཆུད་ནུས་པའི་ཕྱོགས་ཆོས་ཅན་དགུ་པོ་དེ་དག་ནི་གང་

ཞེ་ན། མཐུན་ཕྱོགས་ལ་ཁྱབ་བྱེད་དུ་ཡོད་པའི་ཕྱོགས་ཆོས་ཅན་གྱི་གཏན་ཚིགས་ཆོས་ཅན། རྣམ་

པ་གསུམ་དུ་ཡོད་དེ། སྒྲ་གཞལ་བྱ་ཡིན་པའི་ཕྱིར། རྟག་གོ །བྱས་པའི་ཕྱིར། མི་རྟག་གོ །དུང་སྒྲ་

མི་རྟག་པའི་ཕྱིར། རྩོལ་བ་ལས་བྱུང་བའོ། །ཞེས་པ་མི་མཐུན་ཕྱོགས་ལ་ཁྱབ་བྱེད་དུ་ཡོད་པ་དང༌། 

ཁྱབ་བྱེད་དུ་མེད་པ་དང༌། མི་མཐུན་ཕྱོགས་ལ་ཆ་གཉིས་སུ་འཇུག་པའི་ཕྱོགས་ཆོས་རྣམས་སུ་

ཡོད་པའི་ཕྱིར། གཉིས་པ་ནི། མཐུན་ཕྱོགས་ལ་ཁྱབ་བྱེད་དུ་མེད་པའི་ཕྱོགས་ཆོས་ཅན་གྱི་གཏན་

ཚིགས་ཆོས་ཅན། རྣམ་པ་གསུམ་དུ་ཡོད་དེ། སྒྲ་བྱས་པའི་ཕྱིར། རྟག་གོ །གསོན་པའི་ལུས་ནི་

བདག་དང་བཅས་པ་ཡིན་ཏེ། སྲོག་ལ་སོགས་པ་དང་ལྡན་པའི་ཕྱིར་རོ། །དུང་སྒྲ་རྩོལ་བ་ལས་བྱུང་

བའི་ཕྱིར། རྟག་གོ །ཞེས་པ་ཕྱོགས་ཆོས་ཞེས་པ་མན་ཆད་སྔ་མ་ལྟར་རོ།།

གསུམ་པ་ནི། མཐུན་ཕྱོགས་ལ་ཆ་གཉིས་སུ་འཇུག་པའི་ཕྱོགས་ཆོས་ཅན་གྱི་གཏན་

ཚིགས་ཆོས་ཅན། རྣམ་པ་གསུམ་དུ་ཡོད་དེ། དུང་སྒྲ་མི་རྟག་པའི་ཕྱིར། རྩོལ་བ་ལས་མ་བྱུང་

བའོ། །མི་རྟག་སྟེ། རྩོལ་བ་ལས་བྱུང་བའི་ཕྱིར་རོ། །རྟག་སྟེ། ལུས་ཅན་མ་ཡིན་པའི་ཕྱིར་རོ། །ཞེས་

བྱ་བ་ལྟ་བུ་མི་མཐུན་པའི་ཕྱོགས་ལ་ཞེས་པ་སྔ་མ་ལྟར་རོ། །དེ་ལྟར་བྱས་ན་དང་པོ་མཐུན་ཕྱོགས་

མི་མཐུན་ཕྱོགས་གཉིས་ཀ་ལ་ཁྱབ་བྱེད་དུ་འཇུག་པ་དང༌། ལྔ་པ་གཉིས་ཀ་ལ་ཁྱབ་བྱེད་དུ་མི་

འཇུག་པ་དང༌། དགུ་པ་གཉིས་ཀ་ལ་ཆ་གཉིས་སུ་འཇུག་པའོ། །དངོས་པོ་ལ་གནས་པའི་གཉིས་

ཀ་ལ་ཆ་གཉིས་སུ་འཇུག་པ་ཡང་ཡོད་མོད་ཀྱི། འདི་ནི་ཕྱི་རྒོལ་གྱི་འདོད་པ་ལ་ཡང་བལྟོས་པ་སྟེ། 

མཐུན་ཕྱོགས་ཀྱི་ཕྱོགས་གཅིག་ནམ་མཁའ་ལ་འཇུག་ཀྱང༌། འབྱུང་བཞིའི་རྡུལ་ཕྲན་རྟག་པ་ལ་མི་

འཇུག་པ་དང༌། མི་མཐུན་ཕྱོགས་ཀྱི་ཕྱོགས་གཅིག་སེམས་པའི་ལས་ལ་འཇུག་ཀྱང་བུམ་པ་ལ་མི་

འཇུག་པ་ལྟ་བུའོ། །མ་ངེས་པའི་གཏན་ཚིགས་གཞན་ཡང་ཡོད་མོད་ཀྱི། དངོས་ཀྱི་མ་ངེས་པའི་

གཏན་ཚིགས་བཞི་དང༌། ཐུན་མོང་མ་ཡིན་པ་དང༌། རྟགས་ཡང་དག་གཉིས་དང༌། འགལ་བའི་

གཏན་ཚིགས་གཉིས་སྨོས་པ་ནི་གཞན་དོན་རྗེས་དཔག་གི་བསྟན་བྱ་ཕྱིན་ཅི་མ་ལོག་པ་རྟོགས་པའི་

ཡན་ལག་ཏུ་ཡིན་ཏེ། འཆད་པར་འགྱུར་རོ།།

གཉིས་པ་ལ་གཉིས། མི་མཐུན་ཕྱོགས་ལ་བལྟོས་ནས་དབྱེ་བ་མི་འཐད་པའི་རྩོད་སྤང་དང༌། 

མཐུན་ཕྱོགས་ཀྱི་མཚན་ཉིད་ལ་ཧ་ཅང་ཐལ་བའི་རྩོད་སྤང་ངོ༌། །དང་པོ་ལ་གཉིས། རྩོད་པ་དང༌། ལན་

ནོ། །དང་པོ་ནི། ཕྱོགས་ཆོས་ཅན་གྱི་དབྱེ་བ་ལ་མི་མཐུན་པའི་ཕྱོགས་ལ་བལྟོས་ནས་ཡོད་པའམ་

མེད་པར་དབྱེ་བ་ཇི་ལྟར་རིགས་པར་འགྱུར་ཏེ། དངོས་པོར་མེད་པ་ནི་གཞི་སྟེ་ཆོས་གཞན་བརྟེན་

པའི་རྟེན་གྱི་ནུས་པ་དང་ལྡན་པ་མ་ཡིན་པའི་ཕྱིར་རོ་ཞེ་ན། གཉིས་པ་ནི། མི་མཐུན་ཕྱོགས་དངོས་

མེད་ལ་རྟགས་ཡོད་མེད་ཀྱི་དབྱེ་བ་མི་རུང་བའི་སྐྱོན་མེད་པར་ཐལ། དངོས་མེད་རྟགས་འཇུག་པ་དང་

ལྡོག་པ་གང་དུ་ཡང་མི་རུང་བའི་རྩོད་པ་འདི་ལ་སྔར་མེད་པ་ལ་ཅི་ལྟར་འགོག་པ་ཞེས་པའི་སྐབས་

སུ་བཀག་ཟིན་པའི་ཕྱིར་དང༌། མི་མཐུན་པའི་ཕྱོགས་ནི་མཐུན་ཕྱོགས་དེ་མ་ཡིན་པའི་མཚན་ཉིད་

ཅན་ཡིན་ནོ་ཞེས་བཤད་ཟིན་པའི་ཕྱིར། གཞན་པ་དང་འགལ་བ་མི་མཐུན་ཕྱོགས་ལ་ཡང་མི་མཐུན་

ཕྱོགས་ཀྱི་མཚན་ཉིད་ཞུགས་པས་མི་མཐུན་ཕྱོགས་ལ་དངོས་མེད་ཀྱིས་མ་ཁྱབ་ཅིང་ཁྱབ་ཀྱང་སྐྱོན་

དེ་དག་མེད་པའི་དོན་ནོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་བསྒྲུབ་བྱའི་ཆོས་ཀྱི་སྤྱིས་

དོན་མཐུན་པ་མཐུན་ཕྱོགས་ཀྱི་མཚན་ཉིད་ཡིན་ན་དེ་ཁོ་ནས་མཐུན་པ་མཐུན་ཕྱོགས་སུ་འགྱུར་

ཞིང༌། དེ་ལས་ཟློག་པ་མི་མཐུན་ཕྱོགས་སུ་འགྱུར་བས་བསྒྲུབ་བྱའི་ཆོས་ལས་ལྡོག་པ་ཐ་དད་པ་

འདི་མི་མཐུན་པའི་ཕྱོགས་ཡིན་ན་མི་མཐུན་ཕྱོགས་ལས་ལྡོག་པ་ངེས་པའི་གཏན་ཚིགས་ཡང་དག་

མེད་པར་ཐལ་བར་འགྱུར་ཏེ། བྱས་པ་ལ་སོགས་པའི་གཏན་ཚིགས་ཡང་དག་ཐམས་ཅད་བུམ་པ་ལ་

སོགས་པའི་ལྡོག་ཆོས་གཞན་ལ་རྗེས་སུ་འགྲོ་བ་དང་ལྡན་པའི་ཕྱིར་རོ་ཞེ་ན།

གཉིས་པ་ལ་གསུམ། ལྡོག་ཆོས་གཞན་དང་ལྡན་པས་མི་མཐུན་ཕྱོགས་སུ་མི་འགྱུར་བའི་

དཔེ་དང༌། དེ་ལྟར་འགྱུར་ན་མཐུན་ཕྱོགས་གཏན་མེད་དུ་ཐལ་བ་དང༌། དེས་ན་བསྒྲུབ་བྱའི་ཆོས་ཀྱི་

ལྡོག་པ་ཡིན་པ་ཁོ་ན་མཐུན་ཕྱོགས་སུ་མི་འགྱུར་བའོ། །དང་པོ་ལ་གཉིས། བྲམ་ཟེ་ཡིན་མིན་གཞི་

མཐུན་དུ་གྲུབ་པར་ཐལ་བ་དང༌། བྲམ་ཟེའི་རིགས་ལྡན་གྱི་སྐྱེས་བུ་བྲམ་ཟེའི་ལྡོག་པ་ཡིན་པ་འགོག་

ནུས་ཀྱང་བྲམ་ཟེ་ཡིན་པ་འགོག་མི་ནུས་པའོ། །དང་པོ་ནི། བསྒྲུབ་བྱའི་ཆོས་ལས་ལྡོག་པ་ཐ་དད་

ཡིན་ན་མི་མཐུན་ཕྱོགས་སུ་མི་འགྱུར་ཏེ། བྲམ་ཟེ་ལས་ལྡོག་པ་ཐ་དད་ཡིན་ན་བྲམ་ཟེ་མ་ཡིན་པ་

ཞེས་བྱ་བར་འགྱུར་བས་མ་ཁྱབ་པ་བཞིན་དུ་ཡིན་པའི་ཕྱིར། བྲམ་ཟེ་ལས་ལྡོག་པ་ཐ་དད་ན་བྲམ་ཟེ་

མ་ཡིན་པར་འགྱུར་རོ་ཞེ་ན། བྲམ་ཟེའི་རིགས་མ་ཉམས་པའི་སྣ་ཚོགས་བརྩོན་འགྲུས་དེ་ཉིད་ཆོས་

ཅན། བྲམ་ཟེ་ཡིན་པར་ཐལ། བྲམ་ཟེ་དེའི་རིགས་དང་ལྡན་པས་ཁྱད་པར་དུ་བྱས་པའི་སྐྱེས་བུ་ཡིན་

པའི་ཕྱིར། ཐལ་བ་ཁས་བླངས་ཀྱང་འདོད་ན། དེ་ཆོས་ཅན། བྲམ་ཟེ་མ་ཡིན་པ་ཡང་ཡིན་པར་ཐལ། 

བྲམ་ཟེ་ལས་ལྡོག་ཆོས་གཞན་གཙང་སྦྲ་ཆེ་བ་སོགས་དང་འབྲེལ་བའི་ཕྱིར། འདོད་མི་རིགས་པར་

ཐལ། བྲལ་ཟེ་ཡིན་མིན་གཉིས་ཀའི་གཞི་མཐུན་འཇིག་རྟེན་ན་རྟོགས་པ་མེད་ཅིང་ཚད་མས་ཁེགས་

པའི་ཕྱིར། འོ་ན་ཅི་ཞེ་ན་བྲམ་ཟེ་ལས་ལྡོག་པ་ཐ་དད་ཡིན་ན་བྲམ་ཟེ་མ་ཡིན་པས་མ་ཁྱབ་པར་ཐལ། 

བྲམ་ཟེར་བརྗོད་པར་འདོད་པའི་རིགས་ཀྱི་ཆོས་བྲམ་ཟེའི་མཚན་ཉིད་མི་བརྟེན་པའི་དངོས་པོ་ཡིན་

ན་བྲམ་ཟེ་མ་ཡིན་པས་ཁྱབ་པའི་ཕྱིར།

གཉིས་པ་ནི། བྲམ་ཟེའི་རིགས་མི་བརྟེན་པ་དེ་ཡང་བྲམ་ཟེའི་ལྡོག་པ་བཀག་པའི་ཡུལ་

ཡིན་ནོ་ཞེ་ན། བྲམ་ཟེ་ལས་ལྡོག་པ་ཐ་དད་པ་ཡིན་ན་བྲམ་ཟེའི་ལྡོག་པ་ཡིན་པ་ཁེགས་ཀྱང་བྲམ་

ཟེ་ཡིན་པ་ཁེགས་པས་མ་ཁྱབ་པར་ཐལ། བྲམ་ཟེའི་ལྡོག་པ་དགག་པའི་ཡུལ་བྲམ་ཟེ་ལས་ལྡོག་པ་

གཞན་ཡིན་ཡང་བྲམ་ཟེ་མ་ཡིན་ཞེས་པའི་སྒྲ་སྦྱོར་བ་ནི་ལྡོག་པ་དགག་པའི་ཡུལ་ལས་རྣམ་པར་ཕྱེ་

ནས་བྲམ་ཟེའི་མཚན་ཉིད་ཞུགས་པ་དགག་པའི་ཡུལ་དུ་གྱུར་པ་ལ་འཇུག་པའི་ཕྱིར་རོ།།

གཉིས་པ་ནི། བསྒྲུབ་བྱའི་ཆོས་ལས་ལྡོག་པ་ཐ་དད་ཡིན་ན། མི་མཐུན་ཕྱོགས་སུ་འགྱུར་

བ་དེ་ལྟར་ཡང་ཚད་མས་རྟོགས་པ་མ་ཡིན་ཏེ། དེ་ལྟ་ན་མཐུན་དཔེ་ལ་མཐུན་པའི་ཕྱོགས་ཀྱི་མཚན་

ཉིད་ཞུགས་པ་འགལ་བའི་ཕྱིར། མཐུན་ཕྱོགས་ཀྱི་མཚན་ཉིད་བསྒྲུབ་པར་བྱ་བའི་ཆོས་ཀྱི་སྤྱིས་

མཚུངས་པ་ཞེས་བྱ་བ་འདི་ལ་གལ་ཏེ་བསྒྲུབ་པར་བྱ་བའི་ཆོས་ཀྱི་སྤྱི་ལྡོག་ཁོ་ནས་མཚུངས་པ་ཡིན་

ཞེས་བྱ་བ་ཡིན་ན་ཞེས་ཁས་བླངས་རྗེས་སུ་བརྗོད་ནས་མཐུན་པའི་ཕྱོགས་འགའ་ཡང་མེད་པར་

འགྱུར་བར་ཐལ། གཞི་ཐ་དད་པ་གཉིས་བསྒྲུབ་བྱའི་ཆོས་ཀྱི་ལྡོག་པ་ཁོ་ནར་མཚུངས་པའི་རྣམ་པ་

དེ་ལྟ་བུ་ནི་མི་སྲིད་པའི་ཕྱིར་རོ།།

གསུམ་པ་ལ་གཉིས། མཐུན་དཔེ་མཐུན་ཕྱོགས་སུ་འགྱུར་བ་དང༌། བསྒྲུབ་བྱའི་ཆོས་ལས་

ལྡོག་པ་ཐ་དད་པ་ཡིན་ན་མི་མཐུན་ཕྱོགས་སུ་འགྱུར་བས་མ་ཁྱབ་པའ།ོ །དང་པོ་ནི། བསྒྲུབ་བྱའི་ཆོས་

ལས་ལྡོག་པ་གཞན་ཡིན་པ་མ་སྤངས་པ་བུམ་པ་ལ་སོགས་པ་ནི་ཆོས་ཅན། བྱས་པས་སྒྲ་མི་རྟག་པར་

སྒྲུབ་པའི་མཐུན་པའི་ཕྱོགས་སུ་བྱེད་རིགས་ཏེ། དེ་སྒྲུབ་ཀྱི་སྒྲུབ་ཚུལ་དང་མཐུན་པའི་བསྒྲུབ་བྱའི་

ཆོས་ཀྱི་སྤྱི་དང་འབྲེལ་བའི་ཆོས་ཀྱིས་མི་སྟོང་པ་ཡིན་པའི་ཕྱིར། བུམ་སོགས་དེར་ཐལ། བསྒྲུབ་བྱའི་

ཆོས་ལས་ལྡོག་པ་ཐ་དད་ཡིན་ན་མི་མཐུན་ཕྱོགས་སུ་འགྱུར་ན་མཐུན་ཕྱོགས་མི་སྲིད་པ་དེའི་ཕྱིར།

གཉིས་པ་ནི། དེ་སྒྲུབ་ཀྱི་མི་མཐུན་པའི་ཕྱོགས་ཡིན་པ་ཞེས་བྱ་བས་ནི་བསྒྲུབ་བྱའི་ཆོས་

ལས་ལྡོག་པ་གཞན་དང་ལྡན་པ་ཐམས་ཅད་མི་མཐུན་ཕྱོགས་སུ་ཚད་མས་རྟོགས་པ་ནི་མ་ཡིན་

ཏེ། འོ་ན་ཅི་ཞེ་ན་བསྒྲུབ་བྱའི་ཆོས་ལས་ལྡོག་པ་གཞན་མ་སྤངས་པའི་བུམ་པ་ལ་སོགས་པ་མཐུན་

པའི་ཕྱོགས་སུ་འགྱུར་བ་དེས་ནའི་ཕྱིར། སྒྲུབ་ཚུལ་དང་མཐུན་པའི་བསྒྲུབ་བྱའི་ཆོས་ལས་གཞན་མི་

མཐུན་ཕྱོགས་སུ་གཟུང་ཡང་ལྡོག་པ་ཅན་གྱི་རྟགས་མེད་པའི་སྐྱོན་མེད་པར་ཐལ། མི་མཐུན་ཕྱོགས་

ཡིན་ན་སྒྲུབ་ཚུལ་དང་མཐུན་པར་བསྒྲུབ་བྱའི་ཆོས་དེས་སྟོང་པ་ཡིན་པའི་ཕྱིར། དེ་དག་ནི་ཚད་མ་

ཀུན་ལས་བཏུས་ཀྱི་འགྲེལ་བྱེད་ཁ་ཅིག་གི་འདོད་པ་བཀག་པའོ།།

གཉིས་པ་ཕྱོགས་ཆོས་ཅན་དགུར་དབྱེ་བའི་དགོས་པ་ལ་གཉིས། དྲི་བ་དང༌། ལན་

ནོ། །དང་པོ་ནི། ཡང་རྒྱུ་མཚན་ཅིའི་ཕྱིར་དེ་ལྟར་ཕྱོགས་ཀྱི་ཆོས་རྣམས་ལ་དུ་མར་ཡོད་བཞིན་དུ་

སྐབས་འདིར་དགུར་ཕྱེ་ཞེ་ན། གཏན་ཚིགས་ཀྱི་སྐབས་མདོར་བསྡུས་ནས་བརྗོད་པ་ན་གོ་བྱེད་ཡང་

དག་ཇི་སྙེད་ཡོད་པ་བསྟན་པར་བྱའི་གཞན་བསྟན་པ་ལ་དགོས་པ་མེད་སྙམ་པའོ། །གཉིས་པ་ལ་

གཉིས། དགུར་དབྱེ་བའི་དགོས་པ་རྩ་བས་མདོར་བསྟན་པ་དང༌། དགོས་པ་འཕྲོས་དང་བཅས་པ་

རྒྱས་པར་བཤད་པའོ། །དང་པོ་ནི། གཏན་ཚིགས་ཡང་དག་གཉིས་དང་ལྡོག་པ་འགལ་བའི་གཏན་

ཚིགས་གཉིས་སྨོས་པ་ཆོས་ཅན། དགོས་པ་ཡོད་དེ། རང་བཞིན་དང་འབྲས་བུའི་གཏན་ཚིགས་

ཡང་དག་གཉིས་ལ་མི་འཁྲུལ་བའི་འབྲེལ་བ་བསྒྲུབས་པའི་སྒོ་ནས་རྟགས་ཡང་དག་གི་མཚན་གཞི་

ལ་འབྲས་རང་མ་དམིགས་པའི་གཏན་ཚིགས་ཡང་དག་གསུམ་དུ་གྲངས་ངེས་པ་བསྒྲུབ་པའི་དོན་

དུ་ཡིན་པའི་ཕྱིར། དེ་ལ་ཕྱོགས་ཆོས་ཅན་བཞི་སྨོས་ཅི་དགོས་ཤེ་ན། རང་བཞིན་དང་འབྲས་བུའི་

གཏན་ཚིགས་གཉིས་དངོས་པོའ་ིསྟོབས་ཀྱིས་ཞུགས་པའི་དབང་གིས་འབྲེལ་བ་གྲུབ་པ་ཡིན་གྱི། 

གོ་བྱེད་ཀྱི་ནུས་པ་འདོད་པ་ཙམ་གྱིས་འཇུག་ལྡོག་བྱེད་པ་མ་ཡིན་ཏེ། འདོད་པ་ཙམ་གྱིས་འཇུག་

ན་འགལ་རྟགས་གཉིས་པོ་ཡང་དག་ཏུ་འདོད་ན། ཡང་དག་ཏུ་འགྱུར་དགོས་པ་ལ་དེ་མི་འཐད་དེ། 

དེ་གཉིས་ཀྱིས་བསྒྲུབ་བྱ་སྒྲུབ་མི་ནུས་པ་ཙམ་དུ་མ་ཟད་བསྒྲུབ་བྱ་ཕྱིན་ཅི་ལོག་ཏུ་བྱེད་པའི་ཕྱིར་

རོ། །འདོད་པ་ཙམ་གྱིས་ལྡོག་ན་གཏན་ཚིགས་ཡང་དག་གཉིས་པོ་དེ་སྒྲུབ་བྱེད་ལྟར་སྣང་དུ་འདོད་

པ་ཙམ་གྱིས་བསྒྲུབ་བྱ་གོ་བའི་ནུས་པ་ལྡོག་པར་འགྱུར་ན། དེ་མི་འཐད་པས་འདོད་པ་ཙམ་གྱིས་མི་

ལྡོག་པར་ཤེས་པའི་དོན་དུ་ཡང་དག་གཉིས་སྨོས་སོ།།

འབྲས་རང་གི་གཏན་ཚིགས་གཉིས་གྲུབ་མོད་ཀྱི་རྟགས་ཀྱི་མཚན་གཞི་གསུམ་དུ་ངེས་

པ་ཇི་ལྟར་གྲུབ་ཅེ་ན། རྣམ་འགྲེལ་དུ། རྒྱུ་དང་ངོ་བོ་ལྡོག་ཉིད་ཀྱིས། །དོན་ལྡོག་པར་ནི་བརྗོད་པ་

ལས། །མི་དམིགས་དཔེ་ནི་གྲུབ་པའི་ཕྱིར། །ཐ་དད་པར་ནི་མ་བཤད་དོ། །དེ་ལའང་སྐྱེས་བུ་མཐོང་

མེད་ལ། །སྲོག་སོགས་ལྡོག་པ་མེད་པའི་ཕྱིར། །གཏན་ཚིགས་ཐེ་ཚོམ་ཟ་བཤད་པས། །བལྟར་

རུང་དོན་ལ་དེ་ཞེས་བསྟན།1།ཞེས་གསུངས་པ་ལྟར། འབྲས་རང་གི་གཏན་ཚིགས་གཉིས་དངོས་

པོའ་ིདབང་གིས་འཇུག་ལྡོག་བྱེད་པ་ཡིན་གྱི། འདོད་པའི་དབང་གིས་འཇུག་ལྡོག་བྱེད་པ་མ་ཡིན་

པའི་རང་བཞིན་འབྲེལ་བ་བསྒྲུབས་པའི་ཤུ གས་ལ་རྒྱུ་དང་ཁྱབ་བྱེད་མ་དམིགས་པའི་གཏན་ཚིགས་

གཉིས་འབད་མེད་དུ་རྟོགས་པར་འགྱུར་བས་དེ་གཉིས་ཀྱི་དཔེ་འདིར་དངོས་སུ་མ་བསྟན་པ་ཡིན་

ནོ། །རང་བཞིན་མ་དམིགས་པའི་གཏན་ཚིགས་ཀྱི་དཔེ་ཡང་དངོས་སུ་མ་བསྟན་ཡང་ཤུ གས་ལ་

བསྟན་པ་ཡིན་ཏེ། འཆད་པར་འགྱུར་རོ། །དེ་གཉིས་ལ་ཤུ གས་རྟོགས་དང་ཤུ གས་བསྟན་གྱི་ཁྱད་

པར་ཡོད་པར་ཤེས་པར་བྱའོ། །སྒྲུབ་རྟགས་གཉིས་པོ་རྣལ་མ་སྒྲུབ་ན་ཡང་དག་དང༌། ཟློག་པ་སྒྲུབ་

ན་འགལ་བ་ཡིན་ནོ་ཞེས་ཤེས་པའི་ཆེད་དུ་ཕྱོགས་ཆོས་ཅན་གཞི་སྨོས་ཞེས་པ་ཙམ་གྱིས་ནི་ཚིག་

དོན་རྫོགས་པ་མ་ཡིན་ཞིང༌། སྐབས་འདིར་ཕྱོགས་ཆོས་ཅན་དགུ་འབའ་ཞིག་སྨོས་པས་ཅི་ཞིག་

བྱེད་པ་མ་ཤེས་པའི་རྣམ་འགྱུར་རོ། །སྒྲུབ་རྟགས་གཉིས་ཀྱི་འབྲེལ་བ་བསྒྲུབས་པས་དགག་རྟགས་

འབད་མེད་དུ་ཇི་ལྟར་གྲུབ་ཅེ་ན། འདི་ནི་རྣམ་འགྲེལ་དུ། གཏན་ཚིགས་དེ་ནི་རྣམ་གསུམ་ཉིད། །མེད་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༩༧ ཕྲེང་། ༡༩



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།190

ན་མི་འབྱུང་ངེས་ཕྱིར་རོ།1།ཞེས་འབྲེལ་བ་གཉིས་སུ་ངེས་པ་གཏན་ཚིགས་གསུམ་དུ་ངེས་པའི་སྒྲུབ་

བྱེད་དུ་གསུངས་པ་དང་དོན་གཅིག་སྟེ། དེ་ཡང་འདི་ལྟར་བྱས་པ་མི་རྟག་པ་དང་འབྲེལ་ཏེ། མི་རྟག་

པ་དང་ཐ་དད་མི་རྟག་པ་ལོག་པའི་སྟོབས་ཀྱིས་ལྡོག་པའི་ཕྱིར། རྟགས་ཟུར་ཕྱི་མ་སྒྲུབ་པ་ན། མི་

རྟག་པ་ལོག་པ་ཆོས་ཅན། བྱས་པ་ལོག་པ་ཡིན་ཏེ། རིམས་དང་ཅིག་ཅར་གྱི་དོན་བྱེད་པས་སྟོང་

པའི་ཕྱིར། ཞེས་པའི་རྟགས་ལས་སྒྲུབ་དགོས་པས་རང་བཞིན་རྟགས་ཀྱི་འབྲེལ་བའི་དོན་ལྡོག་

བསྒྲུབས་པ་ན་ཁྱབ་བྱེད་མ་དམིགས་པའི་གཏན་ཚིགས་མི་འདོད་བཞིན་དུ་ཡང་ཁས་ལེན་དགོས་

པ་ཡིན་ནོ། །དེ་བཞིན་དུ་འབྲས་རྟགས་ཀྱི་འབྲེལ་བའི་དོན་ལྡོག་བསྒྲུབས་པ་ལས་རྒྱུ་མ་དམིགས་

པའི་གཏན་ཚིགས་འབད་པ་མེད་པར་གྲུབ་པ་ཡིན་ནོ། །ཁྱད་པར་སྲོག་ལྡན་དང་སྤྱི་གཞལ་བྱ་དག་

སྟེ་ཕྱོགས་ཆོས་ཅན་གཉིས་སྨོས་པ་ཆོས་ཅན། དགོས་པ་ཡོད་དེ། ཁ་ཅིག་ཕྱོགས་ཆོས་གྲུབ་ན་

རྗེས་འགྲོ་མེད་ཀྱང་ལྡོག་པ་གཅིག་པུས་འགྲུབ་པ་དང༌། ཡང་ཁ་ཅིག་རྗེས་འགྲོ་གཅིག་པུས་འགྲུབ་

པར་རྩོད་པའི་ཕྱིར་ལོག་རྟོག་དེ་བཀག་ནས་རྟགས་ཡང་དག་ཏུ་མཚོན་པར་བྱེད་པའི་མཚན་ཉིད་

ཚུལ་དེ་ལ་གསུམ་དུ་གྲངས་ངེས་བསྒྲུབ་པའི་ཆེད་ཡིན་པའི་ཕྱིར། ཕྱོགས་ཆོས་མཚན་ཉིད་ཀྱི་ཟུར་

དུ་དགོས་པ་ལ་རྩོད་པ་མེད་ལ། ཁྱབ་པ་གཉིས་ཕན་ཚུན་མི་འཁྲུལ་བར་བསྒྲུབས་པའི་སྒོ་ནས་ཚུལ་

གསུམ་ག་དགོས་པར་ཤེས་པའི་ཆེད་དུ་ཡིན་ནོ།།

ལྷག་མ་དངོས་ཀྱི་མ་ངེས་པའི་གཏན་ཚིགས་གསུམ་སྨོས་པ་ཆོས་ཅན། དགོས་པ་ཡོད་དེ། 

རྟགས་ཡང་དག་ལ་ལྡོག་ཁྱབ་གཙོ་བོར་གྲུབ་པ་དགོས་པའི་སྒྲུབ་བྱེད་དུ་བསྟན་པའི་སྒོ་ནས་རྩོད་

གཞིའི་སྟེང་དུ་མི་མཐུན་ཕྱོགས་མཐའ་དག་བཅད་པ་རྟགས་ཡང་དག་གི་ནུས་པ་འཇུག་པའི་ཡུལ་

དུ་ཤེས་པའི་ཆེད་དུ་ཡིན་པའི་ཕྱིར། བར་པ་གཉིས་གཏན་ཚིགས་ལྟར་སྣང་གི་སྐབས་སུ་རྒྱས་པར་

འཆད་ལ་ལྷག་མ་གསུམ་འདིའི་རྒྱས་བཤད་དུ་འཆད་པར་འགྱུར་རོ། །དོན་བསྡུས་ན། རྟགས་ཡང་

དག་གི་མཚན་གཞི་ལ་གསུམ་དུ་གྲངས་ངེས་སྒྲུབ་པ་དང༌། མཚན་ཉིད་ཀྱི་ཚུལ་ལ་གསུམ་དུ་གྲངས་

ངེས་སྒྲུབ་པ་དང༌། རྩོད་གཞི་ལ་མི་མཐུན་ཕྱོགས་མཐའ་དག་བཅད་པ་ནུས་ཡུལ་དུ་ཤེས་པའི་ཆེད་

དུ་ཕྱོགས་ཆོས་ཅན་བཞི་དང་གཉིས་དང་ལྷག་མ་གསུམ་སྨོས་དགོས་ཀྱི་དེ་ལས་མང་བ་མི་དགོས་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༦༩ ཕྲེང་། ༡༡



ལེའུ་གསུམ་པ་གཞན་དོན་རྗེས་དཔག་རྣམ་ངེས། 191

པས་དོན་དེ་དག་ལ་ཕྱོགས་ཆོས་ཅན་དགུར་གྲངས་ངེས་པ་ཡིན་ནོ། །དེས་ན་ལྐོག་གྱུར་གོ་བར་

བྱེད་པའི་སྒྲུབ་ངག་ཡང་དག་འགོད་པ་རྣམས་ཀྱིས་མཚན་གཞི་གསུམ་དུ་ངེས་པར་བྱས་ནས་

མཚན་ཉིད་དེ་དང་ལྡན་པ་གཅིག་སྒྲུབ་ངག་གིས་ལྷག་ཆད་དང་བྲལ་བར་བསྟན་པར་བྱས་ན་རྟགས་

ཀྱི་ནུས་ཡུལ་གོ་བར་བྱེད་པའི་དོན་ཡིན་ནོ། །སྒྲུབ་རྟགས་གཉིས་དངོས་སུ་སྨོས་པ་ནི་གཞན་དོན་

རྗེས་དཔག་གི་བསྟན་བྱ་གཏན་ཚིགས་དེ་ཡང་མཐུན་ཕྱོགས་ལ་ཆ་གཉིས་སུ་འཇུག་པ་དང་ཁྱབ་

བྱེད་དུ་འཇུག་པ་གཉིས་སུ་ངེས་པར་ཤེས་པའི་ཆེད་དུ་ཡང་ཡིན་པར་ཤེས་པར་བྱའོ།།

གཉིས་པ་ལ་གསུམ། ཡང་དག་གཉིས་དང་འགལ་བ་གཉིས་སྨོས་པའི་དགོས་པ་བཤད་པ་

དང༌། སྤྱི་དང་ཁྱད་པར་སྨོས་པའི་དགོས་པ་རྒྱས་པར་འོག་ཏུ་ཁ་འཕངས་པ་དང༌། ལྷག་མ་གསུམ་

སྨོས་པའི་དགོས་པ་བཤད་པའོ། །དང་པོ་ལ་གསུམ། མདོར་བསྟན་པ་དང༌། རྒྱས་པར་བཤད་པ་

དང༌། དོན་བསྡུ་བའོ། །དང་པོ་ནི། སྒྲ་ཆོས་ཅན། མི་རྟག་སྟེ། བྱས་པའི་ཕྱིར་དང༌། དུང་སྒྲ་ཆོས་

ཅན། མི་རྟག་སྟེ། བརྩལ་མ་ཐག་ཏུ་འབྱུང་བའི་ཕྱིར་རོ་ཞེས་བྱ་བའི་གཏན་ཚིགས་ཡང་དག་གཉིས་

དང་། རྟག་1སྟེ། བྱས་པའི་ཕྱིར་བརྩལ་མ་ཐག་ཏུ་འབྱུང་བའི་ཕྱིར་རོ་ཞེས་བྱ་བའི་འགལ་བའི་གཏན་

ཚིགས་གཉིས་བསྟན་པ་ཆོས་ཅན། དགོས་པ་ཡོད་དེ། གཏན་ཚིགས་ཡང་དག་གཉིས་བསྒྲུབ་བྱ་

རྣལ་མ་གོ་བར་བྱེད་པ་དང༌། བཟློག་ན་ཕྱིན་ཅི་ལོག་ཏུ་བྱེད་པ་ཡིན་ནོ། །ཞེས་བསྟན་ནས་རྟོགས་

པའི་ཆེད་དུ་ཡིན་པའི་ཕྱིར། གཏན་ཚིགས་ཡང་དག་གཉིས་བསྒྲུབ་བྱ་གོ་བྱེད་དང་བཟློག་ན་ཕྱིན་ཅི་

ལོག་ཏུ་བྱེད་པ་ཡིན་པར་ཐལ། རང་བཞིན་དང་འབྲས་བུ་དག་ཁོ་ན་ཁྱབ་བྱེད་དང་བདག་ཉིད་དམ་

རང་བཞིན་འབྲེལ་བ་ངེས་པའི་ཕྱིར།

གཉིས་པ་ལ་གཉིས། དངོས་ཤུ གས་ལ་བསྟན་པའི་གཏན་ཚིགས་གསུམ་སྨོས་པའི་དགོས་

པ་དང༌། རང་བཞིན་གྱི་གཏན་ཚིགས་ལ་རྩོད་པ་སྤང་བའོ། །དང་པོ་ལ་གཉིས། སྒྲུབ་རྟགས་གཉིས་

སྨོས་པའི་དགོས་པ་དང༌། རང་བཞིན་མ་དམིགས་པའི་གཏན་ཚིགས་ཀྱི་དཔེ་མ་བསྟན་པའི་སྐྱོན་མེད་

པའོ། །དང་པོ་ལ་གསུམ། མཐུན་ཕྱོགས་ལ་ཆ་གཉིས་པའི་གཏན་ཚིགས་སྨོས་པའི་དགོས་པ་དང༌། 

གཉིས་ཀ་སྨོས་པའི་དགོས་པ་སོ་སོར་བཤད་པ་དང༌། གཉིས་ཀ་སྨོས་པའི་དགོས་པ་བསྡུས་ཏེ་བསྟན་

1  ཞོལ། ཤོག ༡༣༦ ན ༡ གཙང་། ཤོག ༡༣༥ ན ༡ གཉིས་དང་རྟགས་བྱས་པའི་ཕྱིར་

པའོ། །དང་པོ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུས་པའོ། །དང་

པ་ལ་གཉིས། འབྲས་རྟགས་མཐུན་ཕྱོགས་ལ་ཁྱབ་བྱེད་དུ་མི་འཇུག་པའི་རྒྱུ་མཚན་དང༌། རྩོལ་བྱུང་

འབྲས་རྟགས་ཀྱང་མཐུན་ཕྱོགས་ལ་ཆ་གཉིས་སུ་འཇུག་པའོ། །དང་པོ་ནི། རང་བཞིན་གྱི་གཏན་

ཚིགས་ལས་གཞན་འབྲས་བུའི་གཏན་ཚིགས་ཡང་དག་ནི་མཐུན་པའི་ཕྱོགས་ལ་ཁྱབ་བྱེད་དུ་ཡོད་

པ་མི་སྲིད་དེ་རྒྱུ་ཙམ་ནི་འབྲས་བུ་ལ་འཁྲུལ་བའི་ཕྱིར་རོ། །འབྲས་བུ་དུ་བ་ནི་ཆོས་ཅན། དུ་ལྡན་ལ་ལ་

མེ་སྒྲུབ་པའི་མཐུན་པའི་ཕྱོགས་ལ་རྣམ་པ་གཉིས་སུ་འཇུག་པ་ཡིན་ཏེ། དེ་ལ་འཇུག་པ་གང་ཞིག་ཁྱབ་

བྱེད་དུ་མི་འཇུག་པ་དེའི་ཕྱིར།

གཉིས་པ་ནི། རྩོལ་བྱུང་ཉན་ཤེས་དེ་ནི་དུང་སྒྲ་ཉན་པའི་ཤེས་པ་རང་རྒྱུ་སྒྲ་མི་རྟག་པ་སྔོན་

དུ་སོང་བར་སྒྲུབ་པའི་མཐུན་པའི་ཕྱོགས་ལ་ཆ་རྣམ་པ་གཉིས་གནས་པ་ཡིན་ཏེ། སྒྲ་མི་རྟག་པ་ཡིན་

པ་ཙམ་གྱིས་ནི་ཐམས་ཅད་དུ་འབྲས་བུ་རྐྱེན་བརྩལ་མ་ཐག་ཏུ་འབྱུང་བ་ཅན་གྱི་ཤེས་པ་རྩོལ་1བ་མ་

ཡིན་པ་དེས་ནའི་ཕྱིར།

གཉིས་པ་ལ་གཉིས། འབྲས་རྟགས་མ་ངེས་པ་སྤང་བ་དང༌། རང་བཞིན་གྱི་རྟགས་མ་གྲུབ་པ་

སྤང་བའོ། །དང་པོ་ལ་གསུམ། ཁྱབ་པ་ངེས་བྱེད་ཀྱི་ཚད་མ་མདོར་བསྟན་པ་དང༌། རྒྱས་པར་བཤད་

པ་དང༌། དོན་བསྡུས་པའོ། །དང་པོ་ལ་གཉིས། རྩོད་པ་དང༌། ལན་ནོ། །དང་པོ་ནི། རྩོལ་བྱུང་གིས་མི་

རྟག་པ་སྒྲུབ་པ་འབྲས་བུའི་གཏན་ཚིགས་སམ་རང་བཞིན་གྱི་གཏན་ཚིགས་གང་ཡིན། དང་པོ་ལྟར་

ན། ཉན་ཤེས་ནི་དམིགས་རྐྱེན་མི་རྟག་པ་སྔོན་དུ་སོང་བས་ཁྱབ་པར་སྒྲུབ་དགོས་ན་དེ་ནི་རྟག་པ་སྔོན་

སོང་ལ་ཡང་སྲིད་པས་རྐྱེན་བརྩལ་མ་ཐག་ཏུ་འབྱུང་བའི་དུང་སྒྲ་ཐོས་པའི་ཉན་པའི་ཤེས་པ་རང་རྒྱུ་

སྒྲ་མི་རྟག་པའི་འབྲས་བུ་ཡིན་ནོ་ཞེས་བྱ་བ་འདི་ཅི་ལྟར་རྟོགས་ཏེ་རྟོགས་པས་ཁྱབ་པ་མ་ངེས་ལ་རང་

བཞིན་གྱི་གཏན་ཚིགས་སུ་ཡང་མི་འཐད་དེ། རྩོལ་བས་སྒྲའི་ངོ་བོ་སྔར་ཡོད་གསལ་བར་བྱས་པ་ཙམ་

ཡིན་གྱི། སྔར་མེད་གསར་དུ་སྐྱེད་པ་མིན་པས་རྩོལ་བྱུང་ཡིན་པའི་གཏན་ཚིགས་མ་གྲུབ་བོ་ཞེ་ན།

གཉིས་པ་ནི། དུང་སྒྲ་ཐོས་པའི་ཉན་ཤེས་ནི་ཆོས་ཅན། ངེས་པ་ཁོ་ནར་རྐྱེན་བརྩལ་མ་

ཐག་ཏུ་འབྱུང་བར་རིགས་པ་མ་ཡིན་པར་ཐལ། རྩོལ་བའི་སྔར་རྟག་དངོས་སུ་ཡོད་པའི་སྒྲ་ཐོས་

1  ཞོལ། ཤོག ༡༣༦ བ ༣ གཙང་། ཤོག ༡༣༥ བ ༢ རྩོམ་པ་མ་ཡིན་པ་དེས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 193

པའི་ཤེས་པ་ཡིན་པའི་ཕྱིར། དེ་ལྟར་ཐལ་བ་ལས་དུང་སྒྲ་ཐོས་པའི་ཉན་ཤེས་ཆོས་ཅན། རང་རྒྱུ་སྒྲ་

མི་རྟག་པ་སྔོན་དུ་སོང་སྟེ། རྩོལ་བས་ཕན་བཏགས་པའི་སྒྲ་རེས་འགའ་ཐོས་པའི་ཉན་ཤེས་ཡིན་

པའི་ཕྱིར། ཞེས་པའོ། །ཁྱབ་པ་མ་གྲུབ་སྟེ། སྒྲའི་ངོ་བོ་རྟག་ཀྱང་ཉན་ཤེས་རེས་འགའ་སྐྱེད་པ་རྩོལ་

བ་རེས་འགའ་བའི་རྗེས་སུ་བྱེད་པས་སོ་ཞེ་ན། རྩོལ་བས་སྒྲ་རྟག་པ་ཐོས་པའི་འགལ་རྐྱེན་སྒྲིབ་པ་

སེལ་བར་བྱེད་དམ། སྒྲ་དེ་ཉན་ཤེས་སྐྱེད་རུང་དུ་ཕན་འདོགས་པར་བྱེད། དང་པོ་མི་འཐད་དེ། རྐྱེན་

རྩོལ་བས་སྒྲ་རྟག་པ་ཐོས་པའི་སྒྲིབ་བྱེད་སེལ་བར་བྱེད་པ་མ་ཡིན་པར་ཐལ། སྒྲ་རྟག་པས་ཉན་ཤེས་

སྐྱེད་པ་ལ་གེགས་བྱེད་པའི་སྒྲིབ་པ་མི་སྲིད་པའི་ཕྱིར།

གཉིས་པ་ལྟར་ན། རྩོལ་བས་སྒྲ་རྟག་པ་ཉན་ཤེས་སྐྱེད་རུང་དུ་དངོས་སུ་བསྐྱེད་དམ་དབང་

པོ་སྒྲ་ཐོས་རུང་དུ་དངོས་སུ་བསྐྱེད་ནས་བརྒྱུད་ནས་ཕན་འདོགས། གཉིས་ཀ་མི་འཐད་པར་ཐལ། 

སྒྲ་རྟག་པ་ཐོས་པའི་ཉན་ཤེས་ཀྱི་བདག་རྐྱེན་རྣ་བའི་དབང་པོ་དང་སྒྲའི་ངོ་བོ་དག་ལ་རྩོལ་བས་ཕན་

པ་ཉེ་བར་སྦྱོར་བ་མེད་པའི་ཕྱིར་རོ།།

གཉིས་པ་ལ་གཉིས། རྐྱེན་རྩོལ་བས་སྒྲ་རྟག་པ་ཐོས་པའི་སྒྲིབ་བྱེད་ལ་ཁྱད་པར་མི་སྐྱེད་

པ་དང༌། དབང་པོ་དང་སྒྲའི་ངོ་བོ་ལ་ཕན་མི་འདོགས་པའོ། །དང་པོ་ལ་གསུམ། སྒྲ་རྟག་པ་ཐོས་པའི་

སྒྲིབ་བྱེད་མི་སྲིད་པ་དང༌། སྒྲ་མི་རྟག་པ་ཐོས་པའི་སྒྲིབ་བྱེད་སྲིད་ཀྱང་ཁྱབ་པ་མ་ངེས་པའི་སྐྱོན་མེད་

པ་དང༌། སྒྲ་རྟག་པ་ཐོས་པའི་སྒྲིབ་བྱེད་མི་སྲིད་པའི་དོན་བསྡུ་བའོ། །དང་པོ་ལ་གསུམ། སྒྲ་རྟག་པ་

ཐོས་པའི་སྒྲིབ་བྱེད་མི་སྲིད་པ་དང༌། སྲིད་ཀྱང་ཉན་ཤེས་བསྐྱེད་པའི་ནུས་པ་ཟློག་ཏུ་མི་རུང་བ་དང༌། 

ཁྱད་པར་མི་སྐྱེད་པ་གེགས་དང་མཐུན་རྐྱེན་གང་དུ་ཡང་མི་རུང་བའོ། །དང་པོ་ནི། སྒྲ་རྟག་པ་དེ་ལ་

དམིགས་པའི་ཉན་ཤེས་ཀྱིས་ཐོས་པའི་སྒྲིབ་པ་ནི་སྲིད་པ་མ་ཡིན་པར་ཐལ། སྒྲ་རྟག་པའི་ནུས་པ་ལ་

གེགས་བྱེད་པ་མི་སྲིད་པའི་ཕྱིར།

གཉིས་པ་ནི། སྒྲིབ་བྱེད་འགའ་ཞིག་ཡོད་དུ་ཆུག་ཀྱང་སྒྲ་རྟག་པས་ཉན་ཤེས་སྐྱེད་པའི་

ནུས་པ་ཟློག་ཏུ་མི་རུང་བར་ཐལ། དེའི་ངོ་བོ་ཉམས་པར་བྱེད་མི་ནུས་པའི་ཕྱིར། ཁྱབ་པར་ཐལ། 

རྟག་པ་དེའི་བདག་ཉིད་ཉམས་པར་མ་བྱས་པར་འབྲས་བུ་བསྐྱེད་པའི་ནུས་པ་བཟློག་པར་མི་ 

རུང་བའི་ཕྱིར་རོ།།

གསུམ་པ་ནི། སྒྲིབ་བྱེད་རྩིག་སོགས་ཆོས་ཅན། སྒྲ་རྟག་པ་ལ་ཕན་གནོད་ཀྱི་ཁྱད་པར་

ཅུང་ཟད་ཀྱང་བྱེད་པ་ཞེས་བྱ་བ་མ་ཡིན་པར་ཐལ། དེ་ལ་ཁྱད་པར་སྐྱེད་པ་མེད་པའི་ཕྱིར། འདོད་ན། 

སྒྲ་རྟག་པ་གང་གིས་སྒྲིབ་པར་བྱེད་པ་འམ་གཞན་མཐུན་རྐྱེན་ཡིན་ཏེ་མ་ཡིན་པར་ཐལ། དེ་ལ་ཕན་

གནོད་ཀྱི་ཁྱད་པར་ཅུང་ཟད་མི་བྱེད་པ་ཡང་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། རྟག་པ་ལ་སྒྲིབ་བྱེད་མི་སྲིད་པའི་རྒྱུ་

མཚན་གང་གིས་སྒྲིབ་པར་བྱེད་པར་འདོད་པའི་རྩིག་པ་ལ་སོགས་པས་བུམ་པས་བུམ་འཛིན་དབང་

ཤེས་སྐྱེད་པ་ལ་གེགས་བྱེད་པ་མི་འཐད་པར་ཐལ། བུམ་པ་ལ་སོགས་པ་དག་ལ་བུམ་འཛིན་དབང་

ཤེས་སྐྱེད་པའི་ཁྱད་པར་ཅི་ཞིག་སྐྱེད་པའམ་ཉམས་པར་བྱེད་དེ་མི་བྱེད་པའི་ཕྱིར། འདོད་ན། མི་རྟག་

པས་དབང་ཤེས་བསྐྱེད་པ་ལ་སྒྲིབ་བྱེད་མི་སྲིད་པར་འགྱུར་རོ་ཞེ་ན།

གཉིས་པ་ལ་གཉིས། སྒྲིབ་བྱེད་ཀྱི་ཐ་སྙད་འཐད་པ་དང། སྒྲིབ་བྱེད་ཀྱི་དོན་འཐད་པའོ། །དང་

པོ་ལ་གཉིས། མདོར་བསྟན་པ་དང༌། རྒྱས་པར་བཤད་པའོ། །དང་པོ་ནི། རྩིག་པ་ལ་སོགས་པས་རང་

དང་དུས་མཉམ་པའི་བུམ་པ་ལ་སོགས་པ་དེ་དག་ལ་ཕན་གནོད་ཀྱི་ཁྱད་པར་ཅུང་ཟད་བྱེད་པར་ནི་མི་

སྨྲ་ཡི། འོན་ཀྱང་སྒྲིབ་བྱེད་མི་འཐད་པའི་སྐྱོན་མེད་པར་ཐལ། སྒྲིབ་བྱེད་ཡོད་པའི་ཚེ་བུམ་པས་བུམ་

འཛིན་དབང་ཤེས་མི་སྐྱེད་པས་བུམ་པའི་སྐད་ཅིག་བར་ཆོད་ཡོད་མེད་ཐམས་ཅད་རང་འཛིན་དབང་

པོའ་ིཤེས་པའི་རྒྱུ་མ་ཡིན་པའི་ཕྱིར། བར་ཆོད་མེད་པའི་ཚེ་དབང་ཤེས་བསྐྱེད་བར་ཆོད་ཡོད་པའི་ཚེ་

མི་སྐྱེད་པས་སྒྲིབ་བྱེད་ཀྱིས་ཁྱད་པར་བསྐྱེད་པར་གྲུབ་བོ།།

གཉིས་པ་ལ་གསུམ། རྩིག་པ་སོགས་ཀྱི་སྒྲིབ་བྱེད་མེད་པའི་ཚེ་དབང་ཤེས་བསྐྱེད་པ་

དང༌། སྒྲིབ་བྱེད་ཡོད་པའི་ཚེ་མི་སྐྱེད་པ་དང༌། དེས་ན་སྒྲིབ་བྱེད་ཀྱིས་ཁྱད་པར་བསྐྱེད་པར་གྲུབ་

པའོ། །དང་པོ་ནི། ཕན་ཚུན་ལྷན་ཅིག་ཏུ་གྱུར་པའི་ཡུལ་བུམ་པ་དང་མིག་གི་དབང་པོ་དང་ཡུལ་

དབང་བར་གྱི་སྣང་བ་དག་ཆོས་ཅན། བུམ་འཛིན་རྣམ་པར་ཤེས་པའི་རྒྱུ་ཡིན་ཏེ། ཕན་ཚུན་ཁྱད་

པར་ཅན་གྱི་རིགས་འདྲ་སྐད་ཅིག་གཞན་སྐྱེད་པའི་སྒོ་ནས་བུམ་འཛིན་རྣམ་ཤེས་ལ་ཕན་འདོགས་

པའི་ཕྱིར། དབང་པོས་དབང་ཤེས་སྐྱེད་པ་ཡུལ་དང་སྣང་བས་ཕན་འདོགས་པར་མ་གྲུབ་བོ་ཞེ་ན། 

མིག་གི་དབང་པོ་ཆོས་ཅན། གཟུགས་འཛིན་དབང་ཤེས་སྐྱེད་པ་ཡུལ་དང་སྣང་བ་ལ་བལྟོས་པར་

མི་རུང་བར་ཐལ། དེ་བསྐྱེད་པ་དེ་གཉིས་ཀྱིས་ཕན་གདགས་པར་བྱ་བ་མ་ཡིན་པའི་ཕྱིར། འདོད་

ན། མིག་དབང་གིས་གཟུགས་འཛིན་དབང་ཤེས་སྐྱེད་པའི་ནུས་པའི་རང་བཞིན་ཡུལ་དབང་གཉིས་

མེད་པའི་དུས་རྟག་ཏུ་དབང་ཤེས་བསྐྱེད་པའམ་ཡང་ན་དེ་གཉིས་ཡོད་པའི་ཚེ་ཡང་མི་སྐྱེད་པར་

འགྱུར་བར་ཐལ། དབང་ཤེས་སྐྱེད་པའི་བདག་རྐྱེན་གང་ཞིག་དེ་སྐྱེད་པ་ཡུལ་དང་སྣང་བ་ལ་བལྟོས་

པ་དེ་ལྟ་མ་ཡིན་པའི་ཕྱིར། ཡུལ་དང་དབང་པོ་དང་སྣང་བ་དེ་དག་ཀྱང་ཐོགས་པར་བྱེད་པ་གཞན་

གྱིས་བར་དུ་མ་ཆོད་ན་དབང་ཤེས་སྐྱེད་པ་ལ་ཕན་ཚུན་ཕན་འདོགས་པ་ཡིན་ཏེ། བར་དུ་མ་ཆོད་

པའི་ཡུལ་རུང་བ་ན་གནས་པ་དབང་ཤེས་སྐྱེད་པའི་ནུས་པ་ཁྱད་པར་ཅན་དེ་དག་གི་ལྷན་ཅིག་བྱེད་ 

པ་ཡིན་པའི་ཕྱིར་རོ།།

གཉིས་པ་ནི། ཡུལ་དབང་བར་གྱི་རྩིག་པ་ལ་སོགས་པ་ཡུལ་གྱིས་ཡུལ་འཛིན་ཤེས་པ་

སྐྱེད་པའི་སྒྲིབ་བྱེད་དུ་ཐལ། རྩིག་པ་ལ་སོགས་པའི་བར་ཆོད་ཡོད་ན་ཡུལ་གཟུགས་ལ་དམིགས་པ་

དེའི་དབང་པོའ་ིརྣམ་པར་ཤེས་པ་མི་སྐྱེ་བའི་ཕྱིར། དེར་ཐལ། དེ་ཡོད་ན་དབང་ཤེས་སྐྱེད་ནུས་པའི་

རྐྱེན་གསུམ་གྱི་སྐད་ཅིག་གཞན་མི་སྐྱེ་བའི་ཕྱིར། དེར་ཐལ། དེ་ཡོད་ན་དེ་ལྟར་སྐྱེ་བའི་རྒྱུ་མེད་པའི་

ཕྱིར། གསུམ་པ་ནི། ཡུལ་དབང་བར་གྱི་རྩིག་པ་ལ་སོགས་པ་དབང་ཤེས་སྐྱེད་པའི་སྒྲིབ་པར་འདོད་

དེ། དེ་བར་དུ་ཞུགས་པའི་དབང་གིས་དབང་ཤེས་བསྐྱེད་པའི་རྒྱུ་མ་ཚང་བས་དབང་པོའ་ིཤེས་པ་མི་

སྐྱེ་བའི་ཕྱིར། དེར་ཐལ། རྩིག་པ་ལ་སོགས་པའི་བར་ཆོད་གསར་དུ་ཞུགས་ན་སྔར་སྐྱེས་པའི་ནུས་

པ་ཁྱད་པར་ཅན་འགགས་པའི་ཕྱིར་དང་བར་ཆད་མེད་པའི་རྒྱུ་མེད་པས་ད་གདོད་སྐྱེ་བར་འདོད་

པའི་ནུས་པ་ཁྱད་པར་ཅན་གཞན་ཡང་མ་སྐྱེས་པའི་ཕྱིར། དུས་མཉམ་པའི་ཡུལ་དབང་བར་གྱི་

རྩིག་པས་དབང་ཤེས་དངོས་སུ་བསྐྱེད་པའི་རུང་བའི་གེགས་བྱེད་པའི་ཕྱིར་ནི་སྒྲིབ་བྱེད་དུ་སོང་བ་

མ་ཡིན་ཏེ། དབང་ཤེས་དངོས་སུ་སྐྱེད་རུང་དེ་ནི་དབང་ཤེས་མ་སྐྱེས་བར་དུ་དབང་ཤེས་སྐྱེད་པའི་

ནུས་པའི་རང་གི་ངོ་བོ་ལས་མི་འཕོ་བའི་ཕྱིར་རོ།།

གཉིས་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། སྒྲིབ་པས་ཁྱད་པར་

སྐྱེད་པའི་དོན་བསྡུ་བའོ། །དང་པོ་ལ་གཉིས། རྒྱུ་འབྲས་ཀྱི་གནས་མ་ལུས་པ་ཐམས་ཅད་མཁྱེན་པའི་

མངོན་སུམ་གྱི་སྤྱོད་ཡུལ་ཡིན་པ་དང༌། སྒྲིབ་བྱེད་ཀྱིས་བསྒྲིབ་བྱ་ལ་ཕན་གནོད་སྐྱེད་པར་སྒྲུབ་པའོ།། 

དང་པོ་ནི། ཡུལ་དབང་དང་དེའི་བར་གྱི་རྩིག་པ་སོགས་དུས་མཉམ་པ་རྣམས་ཕན་ཚུལ་ཁྱད་པར་མི་

སྐྱེད་པ་དང༌། ཡུལ་རུང་བ་ན་མི་གནས་པའི་ཡུལ་དབང་གིས་དབང་ཤེས་སྐྱེད་པ་ལ་ཕན་གནོད་ཀྱི་

ཁྱད་པར་མི་སྐྱེད་པ་ལས་ཡང་ན་དངོས་པོ་སྐད་ཅིག་མ་རྣམས་ནི་རེས་འགའ་ཕན་ཚུན་ཕན་འདོགས་

པ་སྲིད་པ་ཡང་ཡིན་ཏེ། ཕན་འདོགས་པ་སྲིད་ཀྱང་རྒྱུ་དང་རྐྱེན་གྱི་ནུས་པ་མ་ལུས་པ་ནི་ཐམས་ཅད་

མཁྱེན་པ་མ་ཡིན་པས་མངོན་སུམ་གྱིས་བསམ་གྱིས་མི་ཁྱབ་པའི་ཕྱིར་རོ།།

གཉིས་པ་ནི། དེས་ན་གལ་ཏེ་དབང་པོ་དང་ཡུལ་གྱི་བར་ན་གནས་པའི་རྩིག་པ་ལ་སོགས་

པའི་སྒྲིབ་པས་དེ་གཉིས་ལ་དབང་པོའ་ིརྣམ་པར་ཤེས་པ་བསྐྱེད་པ་དང་མི་མཐུན་པའི་ཁྱད་པར་

ཆེས་ཆེར་བྱེད་པ་ཡང་ཡིན་ཏེ། སྒྲིབ་པའི་སྲབ་མཐུག་གི་བྱེ་བྲག་གིས་སྒྲ་ལ་སོགས་པ་གསལ་

བ་དང་མི་གསལ་བར་ཐོས་པའི་ཕྱིར་རོ། །སྒྲིབ་པ་ནི་རེ་ལྡེ་དང་སྣམ་བུ་དང་རྩིག་པ་ལ་སོགས་

པའོ། །འདིར་སྒྲིབ་བྱེད་ཀྱིས་ཁྱད་པར་སྐྱེད་པ་དང་མི་སྐྱེད་པའི་འཆད་ཚུལ་གཉིས་མཛད་པའི་སྔ་

མ་ནི་ཡུལ་དབང་གཉིས་དེའི་བར་གྱི་སྒྲིབ་བྱེད་དང་དུས་མཉམ་པ་ལ་ནི་སྒྲིབ་པས་ཁྱད་པར་སྐྱེད་པ་

མ་ཡིན་ཏེ། རྒྱུ་འབྲས་དུས་མཉམ་རིགས་པས་མི་འཐད་པའི་ཕྱིར་རོ། །འཆད་ཚུལ་སྔ་མའི་གཙོ་བོ་

ནི་འདི་ལྟར་ཡིན་ཏེ། ཡུལ་དང་དབང་པོ་གཉིས་ཀྱིས་དབང་ཤེས་སྐྱེད་པའི་ནུས་པ་མེད་པའི་ཡུལ་

དབང་གཉིས་ཀྱི་བར་ན་རི་བོ་ལ་སོགས་པ་ཞུགས་པ་ལྟ་བུ་སྟེ། དེ་ལྟ་བུའི་སྐབས་སུ་བར་གྱི་སྒྲིབ་

བྱེད་དེས་ཡུལ་དབང་གཉིས་ཀྱིས་དབང་ཤེས་སྔར་སྐྱེད་རུང་དུ་ཡོད་པ་གསར་དུ་སྐྱེད་མི་རུང་དུ་

བྱས་པའི་སྒོ་ནས་སྒྲིབ་བྱེད་དུ་སོང་བ་མ་ཡིན་གྱི། རྫས་མཐུག་པོ་དེ་གཉིས་ཀྱི་བར་དུ་ཞུགས་པ་

ཙམ་ལ་སྒྲིབ་པར་བརྗོད་པ་ཡིན་ནོ། །ཡུལ་དབང་དེ་གཉིས་སྔར་དབང་ཤེས་སྐྱེད་མི་རུང་གི་ངོ་བོར་

གནས་པ་ལས་མ་འཕོས་པ་ཡིན་ནོ། །འཆད་ཚུལ་གཉིས་པ་ནི་བར་དུ་སྒྲིབ་བྱེད་མཐུག་པོས་ཆོད་

པའི་ཡུལ་དབང་ཕན་ཚུན་ཕན་འདོགས་པ་དང༌། སྒྲིབ་བྱེད་ཀྱིས་དེ་དག་ལ་ཕན་གནོད་བསྐྱེད་པའི་

ནུས་པ་སྲིད་མོད་ཀྱང་ནུས་པ་ཡོད་པ་སོ་སོ་སྐྱེ་བོའ་ིདངོས་སྟོབས་ཀྱི་ཚད་མས་གྲུབ་པ་མ་ཡིན་ལ་

ནུས་པ་ཡོད་ན་ཀུན་མཁྱེན་གྱི་མངོན་སུམ་གྱི་སྤྱོད་ཡུལ་དུ་འགྱུར་བ་བརྟག་པ་མཐའ་གཟུང་ཡིན་

གྱི། ནུས་པ་ཡོད་པར་ཀུན་མཁྱེན་གྱི་མངོན་སུམ་གྱིས་གཟིགས་པར་ཁས་བླངས་ནས་རང་གི་

ཚད་མས་མ་གྲུབ་པར་འདོད་པ་ནི་རིགས་པ་དང་འགལ་བའོ། །རྒྱུ་རྐྱེན་གྱི་ནུས་པ་མ་ལུས་པ་ཀུན་

མཁྱེན་གྱི་མངོན་སུམ་གྱི་སྤྱོད་ཡུལ་ཡིན་པ། རང་ལུགས་ལ་ཡང་ཁས་ལེན་དགོས་པ་རང་ལྡོག་

གཞི་ལྡོག་གི་ཁྱད་པར་རྣམས་ཕྱེད་པ་ལ་མཁས་པར་བྱའོ། །དེས་ན་འཆད་ཚུལ་གཉིས་པ་ནི་བར་

ཆོད་ཡོད་ན་ཡུལ་དབང་གཉིས་ཀྱིས་དབང་ཤེས་མི་སྐྱེད་ལ་མེད་ན་བསྐྱེད་པའི་སྒྲིབ་བྱེད་དེས་ཡུལ་

དབང་ལ་ཁྱད་པར་སྐྱེད་པ་འཐད་པར་སྟོན་པ་ཡིན་ནོ།།

གཉིས་པ་ལ་གཉིས། ཁྱད་པར་མི་སྐྱེད་ན་གེགས་ཡོད་ཀྱང་མེད་པ་དང་ཁྱད་པར་མེད་པ་

དཔེ་དང་བཅས་པ་དང༌། ཕན་གནོད་བསྐྱེད་པ་སྒྲིབ་བྱེད་དུ་འཐད་པའོ། །དང་པོ་ནི། བར་གྱི་སྒྲིབ་

བྱེད་ཀྱིས་ཁྱད་པར་སྐྱེད་པ་དེ་ལྟ་མ་ཡིན་ན་ཞེས་ཁས་བླངས་རྗེས་སུ་བརྗོད་ནས་ཡུལ་དབང་བར་

གྱི་རྩིག་པ་སོགས་ཆོས་ཅན། ཡུལ་དབང་གཉིས་ཀྱིས་དབང་ཤེས་སྐྱེད་པའི་སྒྲིབ་བྱེད་དུ་ཡོད་ཀྱང་

མེད་པ་དང་ཁྱད་པར་མེད་པར་ཐལ། ཡུལ་དབང་གཉིས་ཀྱིས་དབང་ཤེས་སྐྱེད་པ་ལ་ཕན་གནོད་

གང་ཡང་ཅུང་ཟད་ཀྱང་མི་བྱེད་པའི་ཕྱིར། འདོད་ན། ཡུལ་དབང་གཉིས་ཀྱིས་དབང་ཤེས་སྐྱེད་པ་

འདིའི་སྒྲིབ་བྱེད་འདི་སྟེ་ཁྱོད་ཡིན་ནོ་ཞེས་བསྒྲིབ་བྱ་སྒྲིབ་བྱེད་ཀྱི་འབྲེལ་བ་ཉེ་བར་བསྡུ་བ་ནི་རྣམ་

པར་རྟོག་པས་སྤྲུལ་པ་ཉིད་དུ་འགྱུར་གྱི་དངོས་པོ་ལ་བརྟེན་པའི་སྒྲིབ་བྱེད་ནི་མ་ཡིན་པར་ཐལ། 

ཡུལ་དབང་གཉིས་ཀྱིས་རྣམ་ཤེས་སྐྱེད་པའི་སྒྲིབ་བྱེད་དུ་བཞག་པ་གང་ཞིག་སྒྲིབ་བྱེད་དུ་ཡོད་ཀྱང་

མེད་པ་དང་མཚུངས་པའི་ཕྱིར། སྒྲོ་བཏགས་པ་འདོད་ན་སྒྲིབ་བྱེད་ཀྱི་དོན་བྱེད་པར་ཡང་ཡོད་པ་མ་

ཡིན་པར་ཐལ། རྟོག་པས་སྒྲོ་བཏགས་པའི་རྗེས་སུ་བྱེད་པ་ཅན་ཡིན་པའི་ཕྱིར། དཔེར་ན་བྲམ་ཟེའི་

ཁྱེའུ་ལ་མིང་ཉེ་བར་བཏགས་པས་ནི་བྲམ་ཟེའི་ཁྱེའུས་འབྲས་ལ་སོགས་པ་1འཚེད་པ་སྒྲུབ་པར་བྱེད་

པར་མི་འགྱུར་བ་བཞིན་ནོ།།

གཉིས་པ་ནི། སྒྲིབ་བྱེད་དུ་རྟོག་པས་བཏགས་པ་དེ་ཡོད་ཀྱང་དེས་སྒྲིབ་བྱེད་ཀྱི་དངོས་པོར་

འགྱུར་བ་མ་ཡིན་པར་ཐལ། སྒྲོ་བཏགས་ཀྱིས་དོན་བྱེད་མི་ནུས་པ་དེའི་ཕྱིར། དངོས་པོ་རྣམས་ནི་རང་

གི་ངོ་བོ་ཇི་ལྟ་བ་བཞིན་ཕན་གནོད་སྐྱེད་པའི་རང་བཞིན་དུ་གནས་པ་ཉིད་ཡིན་པར་ཐལ། ཕན་གནོད་

གང་ཡང་མི་བྱེད་པ་དངོས་པོར་མི་རུང་བའི་ཕྱིར།

གསུམ་པ་ནི། བར་གྱི་སྒྲིབ་པ་ཡོད་ཀྱང་ཡུལ་དབང་གཉིས་ཀྱིས་དབང་པོ་ལ་སོགས་

1  ཞོལ། ཤོག ༡༤༠ ན ༥ སོགས་འཚེར་བ་སྒྲུབ་པར་

པའི་ཤེས་པ་སྐྱེད་པར་འགྱུར་བར་ཐལ། སྒྲིབ་པས་ཕན་གནོད་ཀྱི་ཁྱད་པར་ཅུང་ཟད་ཀྱང་མི་བྱེད་

པར་ཡུལ་དབང་གཉིས་ཀྱིས་ནུས་ལྡན་ལ་འགྱུར་བ་མེད་པ་དེས་ནའི་ཕྱིར། སྒྲིབ་བྱེད་དེས་ཁྱད་

པར་བྱས་པར་རྟོགས་པ་ཡིན་ཏེ། ཕན་གནོད་ཀྱི་ཁྱད་པར་མ་བྱས་ན་དེ་མེད་པར་ཡང་དབང་ཤེས་

བསྐྱེད་པར་འགྱུར་ན་དེ་ལྟ་ཡང་མ་ཡིན་པ་དེའི་ཕྱིར། གསུམ་པ་སྒྲ་རྟག་པ་ཐོས་པའི་སྒྲིབ་བྱེད་

མི་སྲིད་པའི་དོན་བསྡུ་བ་ནི། དེ་ལྟར་སྒྲ་རྟག་པ་ཐོས་པའི་སྒྲིབ་བྱེད་མི་སྲིད་པར་ཐལ། སྒྲ་རྟག་པ་

རྣམས་ནི་འགྱུར་བ་མེད་པས་རྐྱེན་འགའ་ཞིག་ཡོད་ན་ཡང་ཁྱད་པར་ཉམས་པའི་སྐྱེ་བ་ནུས་པ་མ་

ཡིན་པའི་ཕྱིར། རྟག་པ་ལ་འགལ་རྐྱེན་གྱི་བྱེད་པ་མི་འཇུག་པ་དེས་ན་གལ་ཏེ་སྒྲ་དེ་དག་ཆོས་ཅན། 

སྐྱེས་བུ་ཐམས་ཅད་ལ་དུས་ཐམས་ཅད་ཀྱི་ཚེ་རང་གི་ཡུལ་ཅན་གྱི་ཤེས་པ་ཐམས་ཅད་བསྐྱེད་པར་

ཐལ། རྟག་པ་གང་ཞིག་རང་འཛིན་ཤེས་པ་བསྐྱེད་པའི་རང་བཞིན་ཡིན་པའི་ཕྱིར། རྟགས་ཕྱི་མ་མ་

གྲུབ་ན་དུས་ནམ་ཡང་སྐྱེས་བུ་གང་ལ་ཡང་ཡུལ་ཅན་གྱི་ཤེས་པ་འགའ་ཡང་སྐྱེད་པ་མ་ཡིན་པར་

ཐལ། རྟག་པ་གང་ཞིག་རང་འཛིན་ཤེས་པ་བསྐྱེད་པ་དེ་ལྟ་མ་ཡིན་པའི་ཕྱིར། ཞེས་བྱ་བ་འདི་ནི་

རྟག་པ་ལ་མཐའ་གཅིག་ཏུ་ངེས་པ་ཡིན་པར་ཐལ། རྟག་པ་ལ་འགྱུར་བ་མེད་པའི་ཕྱིར།

གཉིས་པ་དབང་པོ་དང་སྒྲ་ལ་ཕན་མི་འདོགས་པ་ལ་གཉིས། ཕྱོགས་སྔ་མ་དང༌། དེ་སུན་

དབྱུང་བའོ། །དང་པོ་ནི། འདི་སྙམ་དུ་བར་གྱི་སྒྲིབ་པས་སྒྲས་ཉན་ཤེས་སྐྱེད་པའི་ནུས་པ་གསར་དུ་

ཉམས་པར་བྱས་པའི་ཕྱིར། རེས་འགའ་ཐོས་ཀྱང་རྟག་ཏུ་སྒྲ་ཐམས་ཅད་མ་ཐོས་པ་ནི་མ་ཡིན་གྱི། འནོ་

ཀྱང་སྒྲ་དེ་དག་རྟོགས་པའི་ཉན་ཤེས་སྐྱེད་པ་ལ་རྩོལ་བས་དབང་པོ་ལ་ཕན་འདོགས་པའམ་ལྷན་ཅིག་

བྱེད་རྐྱེན་རྩོལ་བ་ལས་གཞན་ཡང་རུང་ལྷན་ཅིག་བྱེད་པ་སྒྲ་སོ་སོ་ལ་བལྟོས་ནས་སོ་སོར་ངེས་པ་

ཅུང་ཟད་གཅིག་ཡོད་པ་ཡིན་ལ་ལྷན་ཅིག་བྱེད་རྐྱེན་ཉེ་ན་སྒྲ་ཐམས་ཅད་དུས་གཅིག་ཏུ་ཐལ་བ་སྤོང་བ་

ལ་སོ་སོར་ངེས་པ་ཞེས་སྨོས་སོ། །ལྷན་ཅིག་བྱེད་རྐྱེན་དེ་རེས་འགའ་སྒྲ་འགའ་ཞིག་ལ་ཕན་བྱེད་དུ་

འགྱུར་བའི་ཕྱིར། སྒྲ་འདི་དག་གི་དུས་རེས་འགའ་ཡུལ་འགའ་ཞིག་ཏུ་ཐོས་པ་ནི་ལྷན་ཅིག་བྱེད་རྐྱེན་

ཚང་མ་ཚང་དེས་བྱས་པ་ཡིན་ནོ་སྙམ་ན་སྒྲའི་ངོ་བོ་ལ་ཁྱད་པར་མི་སྐྱེད་ཀྱང་རེས་འགའ་ཐོས་པ་མི་

འགལ་ལོ་སྙམ་པ་དཔྱོད་པ་པའི་འདོད་པའོ།།

གཉིས་པ་ལ་གསུམ། རྐྱེན་རྩོལ་བས་སྒྲ་རྟག་པ་ལ་དངོས་སུ་ཕན་འདོགས་པ་མི་འཐད་པ་

དང༌། དེས་དབང་པོ་སྒྲ་རྟག་པའི་འབྲས་བུ་དང་བཅས་པ་ཁེགས་པ་དང༌། དབང་པོ་ལས་བརྒྱུད་ནས་

ཕན་འདོགས་པ་མི་འཐད་པའོ། །དང་པོ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་

པོ་ལ་གཉིས། རྒྱུས་འབྲས་བུ་སྐྱེད་པ་ལྷན་ཅིག་བྱེད་རྐྱེན་ལ་བལྟོས་པ་འཐད་པ་དང༌། རྟག་པ་ལྷན་

ཅིག་བྱེད་རྐྱེན་ལ་བལྟོས་པ་མི་འཐད་པའོ། །དང་པོ་ནི། ཁོ་བོ་ཅག་ནས་ཀྱི་ས་བོན་ལ་སོགས་པའི་རྒྱུ་

རྣམས་ཀྱིས་ནས་ཀྱི་མྱུ་གུ་སྐྱེད་པའི་ལྷན་ཅིག་བྱེད་པའི་རྐྱེན་ཆུ་ལུད་ལ་སོགས་པ་མེད་དོ་ཞེས་སྤོང་

བ་ནི་མ་ཡིན་ཏེ། འོན་ཀྱང་ནས་ཀྱི་ས་བོན་ལ་སོགས་པའི་རྒྱུ་རྣམས་ནི་ནས་ཀྱི་མྱུ་གུ་དེའི་གནས་

སྐབས་ཀྱི་ཁྱད་པར་ལ་ཕན་འདོགས་པའི་དོན་ལྷན་ཅིག་བྱེད་རྐྱེན་ལ་བལྟོས་པ་ཉིད་འཐད་པའི་ཕྱིར། 

དེར་ཐལ། ལྷན་ཅིག་བྱེད་རྐྱེན་དེ་ལས་ཁྱད་པར་ཐོབ་པའི་ཉེར་ལེན་ནས་ཀྱི་ས་བོན་དག་འབྲས་བུ་

ནས་ཀྱི་མྱུ་གུ་ལ་ཕན་པ་ཉེ་བར་སྦྱོར་བའི་ཕྱིར་རོ།།

གཉིས་པ་ལ་གསུམ། ལྷན་ཅིག་བྱེད་རྐྱེན་གྱིས་ཁྱད་པར་སྐྱེད་ན་མི་རྟག་པར་ཐལ་བ་དང༌། 

ཁྱད་པར་མི་སྐྱེད་ན་རྐྱེན་དོན་གཞན་ལ་བལྟོས་པར་མི་འཐད་པ་དང་ཕན་པ་དོན་གཞན་བྱེད་པ་ལ་

ཉེས་པ་བཤད་ཟིན་པའོ། །དང་པོ་ནི། ས་བོན་གྱིས་མྱུ་གུ་སྐྱེད་པ་ལྷན་ཅིག་བྱེད་རྐྱེན་ལ་བལྟོས་པ་དེ་

བཞིན་དུ་གལ་ཏེ་སྒྲ་ཡང་ཆོས་ཅན། ལྷན་ཅིག་བྱེད་རྐྱེན་ལ་བལྟོས་ནས་འབྲས་བུ་བྱེད་ན་བྱེ་བྲག་ལ་

རག་སྟེ་སྔར་གྱི་རྟག་པ་ཡིན་པའི་རང་བཞིན་ལ་ངེས་པ་ཞེས་པ་དེ་ལྟར་ནི་མི་འགྱུར་བར་ཐལ། ལྷན་

ཅིག་བྱེད་རྐྱེན་འགའ་ཞིག་ལ་བལྟོས་ནས་འབྲས་བུ་བྱེད་པའི་ཕྱིར། རྟག་དངོས་ཀྱི་རང་བཞིན་དུ་

མ་ངེས་པར་ཐལ། རྟག་དངོས་ཡིན་པའི་རང་བཞིན་དེ་ནི་ཉམས་པའི་ཕྱིར། དེར་ཐལ། ལྟོས་པར་བྱ་

བའི་རྐྱེན་རྩོལ་བའམ་རྩོལ་བས་སྒྲ་ཐོས་རུང་དུ་ལེགས་པར་བྱས་པའི་དབང་པོའམ་ལྷན་ཅིག་བྱེད་

རྐྱེན་གཞན་ལས་སྔར་མེད་ཀྱི་རང་བཞིན་ཐོབ་པའི་ཕྱིར་རོ། །རིགས་པ་འདི་དག་གིས་ནི་དོན་དམ་

བདེན་པ་རྟག་དངོས་སུ་ཁས་བླངས་ནས་མཉམ་གཞག་གིས་མཐོང་བ་རེས་འགའ་བར་འདོད་པ་ཡང་

ལེགས་པར་བཀག་པར་ཤེས་པར་བྱའོ།།

གཉིས་པ་ནི། སྒྲའི་ངོ་བོ་ལ་ཕན་མི་འདོགས་ཀྱང་རྐྱེན་ལ་བལྟོས་པ་ཅི་འགལ་ཞེ་ན། སྒྲ་

ཆོས་ཅན། འབྲས་བུ་སྐྱེད་པ་རྐྱེན་དོན་གཞན་ལ་བལྟོས་པར་བྱ་བ་མ་ཡིན་པར་ཐལ། རྐྱེན་གྱིས་

ཕན་འདོགས་པ་མ་ཡིན་པའི་ཕྱིར། ཞེས་བྱ་བ་དེ་ཡང་ལེའུ་གཉིས་པར་བཤད་ཟིན་ཏོ།།

གསུམ་པ་ནི། རྐྱེན་གྱིས་སྒྲའི་ངོ་བོ་ལ་ཁྱད་པར་མི་སྐྱེད་ཀྱང་ཕན་པ་དོན་གཞན་བྱེད་པས་

སྐྱོན་མེད་དོ་ཞེ་ན། ཕན་པ་འདི་ནི་སྒྲ་དེའི་ཡིན་ནོ། །ཞེས་པའི་འབྲེལ་བ་མེད་པ་དང་ཕན་པ་ཐུག་པ་

མེད་པར་ཐལ། སྒྲ་དེའི་ཕན་པ་སྒྲ་ལས་དོན་གཞན་ཉིད་ཡིན་པའི་ཕྱིར། ཁྱབ་པར་ཐལ། ཕན་པ་དོན་

གཞན་བྱེད་ན་འབྲེལ་བ་མེད་པ་དང་ཐུག་པ་མེད་པ་ལ་སོགས་པའི་ཉེས་པ་ཡང་ལེའུ་གཉིས་པར་

བཤད་ཟིན་པའི་ཕྱིར། སྒྲ་འཛིན་ཉན་པའི་ཤེས་པ་ཆོས་ཅན། སྒྲ་དེ་ཁྱོད་ཀྱི་གཟུང་དོན་གྱི་སྒོ་ནས་

ཤེས་བྱ་མ་ཡིན་པར་ཡང་འགྱུར་བར་ཐལ། སྒྲ་དེ་ལས་ཁྱོད་དངོས་སུ་མི་སྐྱེ་བར་ཕན་པ་དོན་གཞན་

ཉིད་ལས་སྐྱེ་བའི་ཕྱིར་རོ།།

གཉིས་པ་ནི། རྐྱེན་གྱིས་ཁྱད་པར་སྐྱེད་ན་མི་རྟག་པར་འགྱུར་ལ་མ་སྐྱེད་ན་བལྟོས་པར་མི་

འཐད་ཅིང་ཕན་པ་དོན་གཞན་བྱེད་ན་ཧ་ཅང་ཐལ་བ་དེའི་ཕྱིར། སྒྲ་འདི་ནི་ཆོས་ཅན། དབང་པོའམ་

དབང་དོན་ཕྲད་པའམ་གང་ཟག་གི་བདག་གམ་གཞན་རྩོལ་བ་ཡང་རུང་སྟེ། རང་གི་ཤེས་པ་བསྐྱེད་

པ་ལ་ཤེས་པ་སྐྱེད་པའི་ལྷན་ཅིག་བྱེད་རྐྱེན་འགའ་ཞིག་ལ་བལྟོས་པ་ནི་མ་ཡིན་ཏེ། དེ་ཐམས་ཅད་

ཁྱོད་ལ་ཕན་པའི་ཁྱད་པར་ཅུང་ཟད་ཀྱང་མི་བྱེད་པའི་ཕྱིར་རོ།།

གཉིས་པ་ནི། སྒྲ་རྟག་པས་སྒྲ་འཛིན་ཤེས་པ་བསྐྱེད་པའི་ལྷན་ཅིག་བྱེད་རྐྱེན་བཀག་པ་

འདིས་ནི་ཆོས་ཅན། རྩོལ་བས་དབང་པོ་དང་སྒྲ་ལ་ཕན་པ་ཉེ་བར་སྦྱོར་བའི་ཕྱིར་རྐྱེན་རྩོལ་བ་སྒྲ་

རྟག་པའི་འབྲས་བུ་དང་བཅས་པ་ཡང་བསལ་བ་ཡིན་ཏེ། རྟག་པ་རྐྱེན་ལ་བལྟོས་པ་བཀག་པའི་

ཕྱིར། གསུམ་པ་ནི། རྩོལ་བས་སྒྲ་ལ་དངོས་སུ་ཕན་མི་འདོགས་ཀྱང་དབང་པོ་ལ་ཕན་འདོགས་པས་

སྒྲའི་ལྷན་ཅིག་བྱེད་རྐྱེན་དུ་འགྱུར་རོ་ཞེ་ན། ཆོས་ཅན་སྔ་མ་ལ་རྩོལ་བས་དབང་པོ་ལ་ཕན་བཏགས་

པའི་སྒོ་ནས་སྒྲ་རྟག་པ་དེའི་ལྷན་ཅིག་བྱེད་རྐྱེན་དུ་འགྱུར་བ་དེ་ཡང་བསལ་བ་ཡིན་ཏེ། དབང་པོ་ལ་

ཕན་བཏགས་པས་ཀྱང་རྟག་པར་གྱུར་པའི་སྒྲའི་ལྷན་ཅིག་བྱེད་པར་འགྱུར་ན་རྟག་པ་རྐྱེན་ལ་བལྟོས་

དགོས་པ་ལ་ལྟོས་པ་མེད་པར་བསྟན་ཟིན་པའི་ཕྱིར།

གསུམ་པ་དོན་བསྡུ་བ་ལ་གཉིས། སྒྲ་རྟག་ཏུ་ཐོས་པར་ཐལ་བ་དང༌། ཁྱབ་པ་སྒྲུབ་པའ།ོ །དང་

པོ་ནི། རྩོལ་བས་སྒྲ་རྟག་པ་ཐོས་པའི་འགལ་རྐྱེན་སེལ་བ་དང༌། དངོས་དང་བརྒྱུད་པའི་སྒོ་ནས་མཐུན་

རྐྱེན་སྒྲུབ་པ་གཉིས་ཀ་མི་འཐད་པ་དེའི་ཕྱིར། སྒྲ་དེ་ཆོས་ཅན། ཉན་ཤེས་ཀྱིས་རྟག་ཏུ་དམིགས་པར་

འགྱུར་བར་ཐལ། ཉན་ཤེས་ཀྱི་གཟུང་དོན་གྱི་སྒོ་ནས་དམིགས་པར་བྱ་བའི་རང་བཞིན་གང་ཞིག་དུས་

ནམ་ཡང་རང་གི་རང་བཞིན་ལས་མ་འཕོས་པའི་ཕྱིར།

གཉིས་པ་ནི། ཁྱབ་པ་ཡོད་པར་ཐལ། གལ་ཏེ་ཉན་ཤེས་སྐྱེད་པ་གང་ཞིག་རྐྱེན་འགའ་ཞིག་

ལས་ནུས་པ་གསར་དུ་འཐོབ་པའམ་ཉམས་པར་མི་འགྱུར་བ་དེ་ལྟ་ན་དེ་རྟག་པར་ཉན་ཤེས་སྐྱེད་

པར་འགྱུར་བ་ཡིན་པས་ཁྱབ་པའི་ཕྱིར། དེར་ཐལ། ཉན་ཤེས་བསྐྱེད་པ་གང་ཞིག་ཉན་པའི་ཤེས་པ་

བསྐྱེད་པའི་ནུས་པ་དེ་ལས་དོན་གཞན་མ་ཡིན་པའི་ཕྱིར་རོ། །རྟགས་ཕྱི་མ་དེར་ཐལ། སྒྲས་ཉན་

ཤེས་སྐྱེད་པའི་ནུས་པ་སྒྲ་ལས་དོན་གཞན་ཡིན་ན་ཡང་སྒྲ་དེའི་གཟུང་དོན་མ་ཡིན་པ་ལ་སོགས་

པའི་སྐྱོན་དུ་འགྱུར་བའི་ཕྱིར་རོ།།

གཉིས་པ་རང་བཞིན་གྱི་རྟགས་མ་གྲུབ་པ་སྤང་བ་ནི། དུང་སྒྲ་རྩོལ་བྱུང་དུ་མ་གྲུབ་པའི་

སྐྱོན་མེད་པར་ཐལ། དུང་སྒྲ་དེའི་བདག་ཉིད་ལ་རྩོལ་བ་འདི་ཕན་པའི་ཁྱད་པར་ཅུང་ཟད་བྱེད་པར་

རྟོགས་པ་ཡིན་པའི་ཕྱིར། དེ་ཡིན་ཏེ། རྩོལ་བ་འདི་དུང་སྒྲའི་བྱེད་པ་པོ་ཡིན་པའི་ཆོས་མཐོང་བའི་

ཕྱིར་རོ། །དེ་མཐོང་སྟེ། དུང་སྒྲ་འདི་དུང་འབུད་པའི་རྩོལ་བ་སྔར་མ་བརྩམས་པ་དང་གསར་དུ་ཆད་

པ་ན་ནི་ནམ་ཡང་སྐྱེ་བར་མ་དམིགས་ལ། རེས་འགའ་རྩོལ་བ་ལས་སྐྱེ་བར་མཐོང་བ་དེས་ནའི་ཕྱིར། 

གསུམ་པ་དོན་བསྡུ་བ་ལ་གཉིས། བསྒྲུབ་བྱ་གྲུབ་པའི་དོན་བསྡུ་བ་དང༌། སྤྱིའི་དོན་བསྡུ་བའོ། །དང་

པོ་ནི། བརྩལ་མ་ཐག་ཏུ་འབྱུང་བའི་སྒྲ་ཐོས་པའི་ཉན་པའི་ཤེས་པ་རང་རྒྱུ་མི་རྟག་པའི་རང་བཞིན་

ཅན་གྱི་སྒྲའི་འབྲས་བུར་གྲུབ་སྟེ། དེ་སྒྲུབ་ཀྱི་ཕྱོགས་ཁྱབ་ཚད་མས་གྲུབ་པ་དེའི་ཕྱིར། གཉིས་པ་

ནི། དོན་ཚན་བཞིས་འཆད་པས་ཐལ་བ་དགོད་པ་ནི། དུང་སྒྲ་ཐོས་པའི་ཉན་ཤེས་ཆོས་ཅན། རྐྱེན་

བརྩལ་མ་ཐག་ཏུ་འབྱུང་བར་ངེས་པ་ཡིན་པར་ཐལ། རྩོལ་བའི་སྔར་རྟག་པར་ཡོད་པའི་སྒྲ་ཐོས་པའི་

ཤེས་པ་ཡིན་པའི་ཕྱིར། དེའི་ཁྱབ་པ་མ་ངེས་པ་སྤང་བ་ནི། ཁྱབ་པར་ཐལ། རྐྱེན་རྩོལ་བ་དེ་སྒྲ་རྟག་

པ་ཐོས་པའི་སྒྲིབ་བྱེད་སེལ་བ་དང༌། དབང་པོ་དང་སྒྲ་ལ་རྣམ་པ་ཀུན་ཏུ་ཕན་པ་ཉེ་བར་སྦྱོར་བ་མེད་

པའི་ཕྱིར་རོ། །དེས་གྲུབ་པའི་ཐལ་བ་བསྡུས་པ་ནི། དུང་སྒྲ་ཆོས་ཅན། དུས་རེས་འགའི་ཚེ་འབྲས་བུ་

མི་བྱེད་པ་འགལ་བར་ཐལ། ཉན་ཤེས་སྐྱེད་པ་གང་ཞིག་དེ་སྐྱེད་པ་རྐྱེན་ལ་བལྟོས་པ་མེད་པའི་ཕྱིར། 

རྟགས་ཡང་དག་ཏུ་གྲུབ་པའི་དོན་བསྡུ་བ་ནི། རྩོལ་བྱུང་ཉན་ཤེས་དེ་དུང་སྒྲ་ཐོས་པའི་ཉན་ཤེས་དེ་

རང་རྒྱུ་སྒྲ་མི་རྟག་པ་སྔོན་དུ་སོང་བར་སྒྲུབ་པའི་རྟགས་ཡང་དག་ཡིན་ཏེ། དེ་སྒྲུབ་ཀྱི་ཕྱོགས་ཆོས་

གྲུབ་རྩོལ་བ་ལས་བྱུང་བའི་ཉན་པའི་ཤེས་པ་འདི་འདྲ་རེས་འགའ་བའི་སྒྲའི་འབྲས་བུར་གྲུབ་པའི་

ཕྱིར། ཞེས་བྱ་བ་ནི་བསྡུ་བའི་ཚིགས་སུ་བཅད་པ་དག་གོ །རྩོལ་བྱུང་འབྲས་རྟགས་རྒྱས་པར་གཏན་

ལ་ཕབ་པའི་དགོས་པ་ནི། གཞན་སྡེ་དག་ཡི་གེའི་སྐད་དོད་ཨཀྵ་ར་ཞེས་པ་འགྱུར་མེད་ལ་འཇུག་

པ་ཡིན་པ་ལ་གདངས་ཀྱི་རྣམ་པ་མི་འདྲ་བ་གཞན་དུ་མི་འགྱུར་བའི་དོན་ཡིན་པ་མ་གོ་བར་ངོ་བོ་མི་

འགྱུར་བའི་དོན་དུ་བཟུང་ནས་སྒྲ་རྟག་པར་འདོད་ཅིང༌། སྒྲའི་ཚངས་པ་སྨྲ་བ་ཁ་ཅིག་ནི། ཡི་གེ་ཉིད་

བཅིངས་གྲོལ་ཀུན་གྱི་གཞིར་གྱུར་པའི་རྟག་དངོས་སུ་འདོད་དོ། །དེ་དག་བཀག་པ་ལ་བརྟེན་ནས་

རིགས་པ་མཚུངས་པས་དངོས་པོ་རྟག་པ་མཐའ་དག་ཁེགས་པར་འགྱུར་བའི་ཆེད་དུ་ཡིན་ནོ། །དེ་

ཡང་དང་ཡང་དུ་གཏན་ལ་ཕབ་པ་ནི་འདུས་བྱས་ཐམས་ཅད་མི་རྟག་པར་གཏན་ལ་ཕེབས་པ་གྲོལ་

བ་དོན་གཉེར་གྱིས་གཞི་ཤེས་རྒྱུད་ལ་སྐྱེད་པ་གཙོ་བོ་བཞི་ཡོད་པའི་ནང་ནས་ཐོག་མའི་རྒྱུ་ཡིན་ཏེ་

བཤད་ཟིན་ཏོ། །གང་དག་དོན་དམ་པའི་སངས་རྒྱས་རྟག་དངོས་ཁས་བླངས་ནས་དེའི་སྐུ་གསུང་

ཐུགས་ཀྱི་ཡི་གེ་འབྲུ་གསུམ་རྟག་དངོས་སུ་ཁས་ལེན་པ་ཡང་མིང་ཐ་དད་ཙམ་མ་གཏོགས་དོན་

གཞན་སྡེ་དེ་དག་དང་ཁྱད་པར་ཅུང་ཟད་ཀྱང་མེད་པར་ཤེས་པར་བྱའོ།།

གཉིས་པ། གཉིས་ཀ་སྨོས་པའི་དགོས་པ་སོ་སོར་བཤད་པ་ལ་གསུམ། མཐུན་ཕྱོགས་ལ་

ཁྱབ་པའི་རང་བཞིན་གྱི་དཔེ་ལོགས་སུ་སྨོས་པའི་དགོས་པ་དང༌། ཁྱབ་བྱེད་དང་ཆ་གཉིས་སུ་འཇུག་

པ་གཉིས་ཀ་སྨོས་པའི་དགོས་པ་དང༌། མཐུན་ཕྱོགས་ལ་ཆ་གཉིས་པའི་རང་བཞིན་གྱི་དཔེ་དངོས་

སུ་མ་སྨོས་པའི་རྒྱུ་མཚན་ནོ། །དང་པོ་ནི། གལ་ཏེ་རང་བཞིན་དང་འབྲས་བུའི་གཏན་ཚིགས་གཉིས་

ཀའི་དཔེར་བརྗོད་རྩོལ་བྱུང་ལ་རུང་བར་འོག་ནས་འཆད་བཞིན་དུ་བྱས་པ་ལོགས་སུ་སྨོས་པས་ཅི་

བྱ་ཞེ་ན། འབྲས་བུའི་གཏན་ཚིགས་ཀྱི་དཔེར་བརྗོད་པ་འདི་ཉིད་ཀྱིས་ཡང་དག་པའི་གཏན་ཚིགས་

ཀྱི་མཚན་ཉིད་ཀྱི་ཡུལ་མཚན་གཞི་བསྟན་པ་ཡིན་ཏེ། མཐུན་ཕྱོགས་ལ་ཆ་གཉིས་པའི་གཏན་ཚིགས་

ཡང་དག་རྟོགས་པའི་དོན་དུ་བསྟན་པའི་ཕྱིར། དེ་ལྟར་ཡིན་ཡང་འབྲས་བུའི་དཔེར་བརྗོད་པ་ལས་

རང་བཞིན་གྱི་གཏན་ཚིགས་བྱས་པ་ལོགས་ཤིག་ཏུ་དཔེར་བྱས་པ་ནི་ཆོས་ཅན། དགོས་པ་ཡོད་དེ། 

དཔེར་མ་སྨོས་ན་རྟགས་ཡང་དག་ཐམས་ཅད་མཐུན་ཕྱོགས་ལ་ཆ་གཉིས་པར་དོགས་པར་འགྱུར་

བས་རྟགས་ཡང་དག་ཐམསཅད་མཐུན་ཕྱོགས་ལ་ཆ་གཉིས་སུ་འཇུག་པ་དེའི་བདག་ཉིད་དུ་རྟོགས་

པར་མི་འགྱུར་བར་བྱ་བའི་ཆེད་དུ་ཡིན་པའི་ཕྱིར་རོ།།

གཉིས་པ་ནི། རང་དོན་དུ་ཚུལ་གསུམ་དང་མཚན་ཉིད་དེ་དང་ལྡན་པའི་གཏན་ཚིགས་ཀྱི་

དབྱེ་བ་སྨོས་པས་ཡང་འདིར་སྨོས་པ་མི་རིགས་ལ། དབྱེ་བ་འཆད་ན་མཚན་ཉིད་ཀྱང་འཆད་དགོས་

ཤིང་དེ་རང་དོན་ལས་ངེས་ན་དབྱེ་བ་ཡང་ངེས་པས་དབྱེ་བ་སྨོས་པ་དགོས་པ་མེད་དོ། །ཞེ་ན། རང་

དོན་དུ་རྟགས་ཡང་དག་གི་དབྱེ་བ་དང་མཚན་ཉིད་ཀྱི་དོན་བཤད་ཀྱང་གཞན་དོན་དུ་དབྱེ་བ་བཤད་

པ་དགོས་པ་ཡོད་དེ། གཞན་གྱི་དོན་གྱི་རྗེས་སུ་དཔག་པར་གཏན་ཚིགས་ཡང་དག་གི་དབྱེ་བ་

བརྗོད་པའི་དབང་དུ་བྱས་པ་ནི་བརྗོད་ཚུལ་ལ་མི་མཁས་པའི་བྱིས་པས་མཐུན་ཕྱོགས་ལ་ཆ་གཉིས་

པ་དང་ཁྱབ་བྱེད་དུ་འཇུག་པའི་གཏན་ཚིགས་སྟོན་པའི་སྒྲུབ་ངག་གི་བརྗོད་ཚུལ་བྱེ་བྲག་ཏུ་རྟོགས་

པར་བྱ་བའི་ཆེད་དུ་ཡིན་པའི་ཕྱིར་རོ། །དེས་ན་འདིར་གཏན་ཚིགས་ཀྱི་དབྱེ་བ་ཙམ་ཞིག་བཤད་

ཀྱི་མཚན་ཉིད་མ་བཤད་པའི་རྒྱུ་མཚན་ཡོད་དེ། བརྗོད་ཚུལ་ལ་མི་མཁས་པས་དེ་ལ་མཁས་པའི་

ཡན་ལག་ཏུ་སྨོས་ཀྱི་མཚན་ཉིད་ནི་མི་མཁས་པས་ཀྱང་དེ་ཉིད་ལ་བརྟེན་ནས་རྟོགས་པ་ཡིན་པས་

མ་སྨོས་པའི་ཕྱིར། དེས་ན་འདིར་སློབ་དཔོན་ཡབ་སྲས་ཀྱིས་མཚན་ཉིད་ནི་རང་དོན་དུ་བཤད་པ་དེ་

ཉིད་ཡིན་ལ། མི་མཁས་པས་ཀྱང་དེ་ལ་བརྟེན་ནས་རྟོགས་པར་འགྱུར་ཞིང༌། བརྗོད་ཚུལ་ཕྱིན་ཅི་མ་

ལོག་པ་གཞན་དོན་ལེའུའི་གཏན་ལ་དབབ་བྱའི་གཙོ་བོ་གཅིག་ཡིན་པས་འདིར་སྨོས་སོ།།

གསུམ་པ་ནི། མཐུན་ཕྱོགས་ལ་ཁྱབ་པའི་རང་བཞིན་དཔེར་བརྗོད་ཀྱང་མཐུན་ཕྱོགས་ལ་

ཆ་གཉིས་པའི་རང་བཞིན་དཔེར་མ་བརྗོད་པས་བརྗོད་པའི་ཚེ་དེ་གོ་བྱེད་མ་ཡིན་པར་དོགས་པར་

འགྱུར་རོ་ཞེ་ན། སྐབས་འདིར་མཐུན་ཕྱོགས་ལ་ཆ་གཉིས་པའི་རང་བཞིན་གྱི་དཔེ་མ་སྨོས་པའི་སྐྱོན་

མེད་པར་ཐལ། འབྲས་བུའི་གཏན་ཚིགས་ཀྱི་དཔེར་རྩོལ་བྱུང་བརྗོད་པ་འདིས་ནི་མཐུན་ཕྱོགས་ཀྱི་

ཕྱོགས་གཅིག་ལ་བརྟེན་པའི་རང་བཞིན་ཡང་བཤད་པར་རིག་པར་བྱ་བའི་ཕྱིར། གཉིས་ཀའི་དཔེར་

བརྗོད་པ་ཡང་འདྲ་བར་ཏེ་ཐུན་མོང་དུ་གསུངས་ཏེ་རྩོལ་བྱུང་གཉིས་ཀའི་དཔེར་སྨོས་པ་དེ་ཉིད་ཀྱིས་

ན་སྟེ་དེའི་ཕྱིར། རྩོལ་བ་ལས་བྱུང་བ་དེ་གཉིས་ཀ་གོ་བའི་དཔེར་རུང་སྟེ། བརྩལ་མ་ཐག་ཏུ་འབྱུང་

བའི་གསལ་བ་ཤེས་པའི་ཆོས་དང་བརྩལ་མ་ཐག་ཏུ་སྐྱེ་བ་དག་ལ་ཐུན་མོང་དུ་གོ་བའི་ཆེད་དུ་རྩོལ་

བ་ལས་བྱུང་བ་ཞེས་དེ་ལྟར་བརྗོད་པའི་ཕྱིར་རོ། །དུང་སྒྲ་རྩོལ་བ་ལས་བར་ཆད་མེད་པར་འབྱུང་

བའི་ཕྱིར། བརྩལ་མ་ཐག་ཏུ་བྱུང་བ་ཡིན་ལ། བྱུང་བ་ཡང་དུང་སྒྲའི་རང་གི་ངོ་བོའམ་དུང་སྒྲ་གསལ་

བ་གཉིས་ལ་འཇུག་སྟེ། མ་གསལ་བ་ནི་མ་བྱུང་བ་དང་མཚུངས་པའི་ཕྱིར་རོ། །དེས་ན་བརྩལ་མ་

ཐག་ཏུ་བྱུང་བ་ནི་ཤེས་པ་དང་སྐྱེ་བ་གཉིས་ལས། སྐྱེ་བ་ནི་དུང་སྒྲའི་རང་བཞིན་ཡིན་ལ་ཤེས་པ་ནི་

འབྲས་བུ་ཡིན་པས་གཉིས་ཀ་བསྟན་པ་ཡིན་ནོ།།

གསུམ་པ་གཉིས་ཀ་སྨོས་པའི་དགོས་པ་བསྡུས་ཏེ་བསྟན་པ་ལ་གསུམ། ཡོངས་གཅོད་ཀྱི་

དགོས་པ་དང༌། རྣམ་བཅད་ཀྱི་དགོས་པ་དང༌། འགྲེལ་པ་གཉིས་སུ་འདུས་ན་གཞན་ཁས་བླངས་པ་

དོན་མེད་པའོ། །དང་པོ་ནི། དུ་བ་ཡོད་པ་ཆོས་ཅན། གང་མེད་ན་མི་འབྱུང་བ་མེ་ལ་མི་འཁྲུལ་བ་ཡིན་

ཏེ། དེ་ལ་རང་བཞིན་འབྲེལ་བ་ངེས་པའི་ཕྱིར། བྱས་པ་གང་ཡིན་པ་དེ་ནི་ཆོས་ཅན། མི་རྟག་པ་དང་

འཁྲུལ་བར་མི་འགྱུར་ཏེ། དེ་རང་དང་བདག་ཉིད་རྣམ་པར་དབྱེར་མེད་པ་ཅན་གྱི་ཁྱབ་བྱེད་ཡིན་པའི་

ཕྱིར། སྒྲུབ་རྟགས་གཉིས་སུ་ཕྱེ་བ་ལ་དགོས་པ་ཡོད་དེ། བདག་གཅིག་དང་དེ་བྱུང་གི་འབྲེལ་བ་ངེས་

པ་དེ་རང་ཕྱོགས་ཀྱི་ཆོས་སུ་གྲུབ་པའི་གཞིར་བསྒྲུབ་བྱའི་ཆོས་དང་འཁྲུལ་བར་མི་འགྱུར་ཞེས་བྱ་

བའི་དོན་དུ་དེ་གཉིས་རབ་ཏུ་ཕྱེ་བའི་ཕྱིར།

གཉིས་པ་ནི། ལྡན་པ་ཅན་དང་འདུ་བ་ཅན་ལ་སོགས་པའི་འབྲེལ་བ་གཞན་ཡང་ཡོད་པ་མ་

ཡིན་ནམ་ཞེ་ན། འབྲེལ་བ་གཉིས་དང་བྲལ་བའི་ལྡན་པ་ཅན་དང་འདུ་བ་ཅན་སོགས་གང་དག་ལ་

བརྟེན་པའི་གཏན་ཚིགས་དེ་དག་ཡང་དག་མིན་ཞེས་དོན་གྱིས་བཤད་པ་ཡིན་ཏེ། དེ་དག་བསྒྲུབ་

བྱའི་ཆོས་ལ་འཁྲུལ་བ་སྲིད་པར་དོན་གྱིས་བསྟན་པའི་ཕྱིར། དེ་དག་བསྒྲུབ་བྱའི་ཆོས་ལ་འཁྲུལ་བ་

སྲིད་པར་ཐལ། གཉིས་པོ་དེ་འདྲའི་འབྲེལ་བ་མ་གཏོགས་འབྲེལ་བ་གཞན་ཡོད་པ་མིན་པའི་ཕྱིར། 

གསུམ་པ་ནི། ལྡན་འདུ་སོགས་ལ་ཡང་འབྲེལ་བ་གཉིས་པོ་དེ་ཡོད་དོ་ཞེ་ན། འབྲེལ་བ་གཉིས་པོ་

ཡོད་པ་ཡིན་ན་ཡང་འབྲེལ་བ་ཕུང་སུམ་བཏགས་པ་དོན་མེད་པར་ཐལ། འབྲེལ་བ་གཉིས་པོ་དེ་ཉིད་

ཁོ་ན་ལྐོག་གྱུར་རྟོགས་པའི་སྒྲུབ་བྱེད་ཀྱི་ཡན་ལག་ཏུ་གྱུར་པའི་འབྲེལ་བ་ཡིན་པའི་ཕྱིར། འབྲེལ་བ་

གཉིས་པོ་ལས་མ་གཏོགས་པའི་འབྲེལ་བ་མེད་པར་ཐལ། གོ་བྱེད་ཡང་དག་ཏུ་ངེས་པ་དེ་ཡང་མེད་

ན་མི་འབྱུང་བའི་འབྲེལ་བ་གཉིས་པོ་ལས་ཡིན་ལ། འབྲེལ་བ་གཉིས་པོ་གང་ཡང་ངེས་པ་མེད་པ་

སྒྲུབ་བྱེད་ཡང་དག་མིན་པའི་ཕྱིར། རྐང་པ་དང་པོ་བཞིས་ཡོངས་གཅོད་ཀྱི་དགོས་པ་དང༌། དེ་ནས་

བཞིས་འབྲེལ་བ་གཞན་གྱིས་མི་ནུས་པ་དང༌། དེ་ནས་གཉིས་ཀྱིས་གཉིས་ལས་གཞན་མི་དགོས་

པ་དང༌། དེ་ནས་གཉིས་ཀྱིས་དེ་དག་གི་རྒྱུ་མཚན་སྟོན་ནོ། །ཞེས་བྱ་བ་ནི་བར་སྐབས་ཀྱི་ཚིགས་

སུ་བཅད་པ་དག་གོ།

གཉིས་པ་རང་བཞིན་མ་དམིགས་པའི་གཏན་ཚིགས་ཀྱི་དཔེ་མ་བསྟན་པའི་སྐྱོན་མེད་པ་ལ་

གཉིས། དྲི་བ་དང༌། ལན་ནོ། །དང་པོ་ནི། གལ་ཏེ་ཇི་སྐད་བཤད་པའི་ཚུལ་གསུམ་པའི་མཚན་ཉིད་ཅན་

གྱི་མི་དམིགས་པ་འགའ་ཞིག་ཀྱང་འབྲས་རང་ལས་གཞན་གཏན་ཚིགས་ཡང་དག་གསུམ་པ་མ་ཡིན་

ནམ་དེ་ཅིའི་ཕྱིར་ཕྱོགས་ཆོས་ཀྱི་དབྱེ་བ་སྟོན་པའི་སྐབས་འདིར་དཔེར་མ་བརྗོད་ཅེ་ན།

གཉིས་པ་ལ་གསུམ། མཚམས་སྦྱར་བ་དང༌། རྒྱས་པར་བཤད་པ་དང༌། དོན་བསྡུ་བའོ།། 

དང་པོ་ནི། རྒྱུ་དང་ཁྱབ་བྱེད་མ་དམིགས་པའི་གཏན་ཚིགས་གཉིས་ནི་ཤུ གས་ལ་རྟོགས་པའི་ཚུལ་

བཤད་ཟིན་ལ། རང་བཞིན་མ་དམིགས་པའི་གཏན་ཚིགས་དངོས་དེ་ཡང་ཆོས་ཅན། ཕྱོགས་ཆོས་ཀྱི་

དབྱེ་བའི་སྐབས་འདིར་དོན་གྱིས་དཔེར་བརྗོད་པ་ཁོ་ན་སྟེ་རང་བཞིན་གྱི་གཏན་ཚིགས་ཀྱི་ཁོངས་སུ་

འདུས་པའི་ཚུལ་གྱིས་ཤུ གས་ལ་བསྟན་པའི་ཕྱིར།

གཉིས་པ་ལ་གསུམ། ཤུགས་བསྟན་མ་དམིགས་པའི་གཏན་ཚིགས་གཏན་ལ་ཕབ་པ་

དང༌། ཕེབས་ནས་གཞན་ལ་རྟགས་སུ་སྦྱོར་བའི་ཚུལ་དང༌། བསྒྲུབ་བྱ་ལ་བལྟོས་ནས་དགག་རྟགས་

གཉིས་སུ་ངེས་པ་མི་འཐད་པའི་རྩོད་པ་སྤང་བའོ། །དང་པོ་ལ་གཉིས། སྣང་རུང་མ་དམིགས་པའི་

གཏན་ཚིགས་དང༌། སྣང་རུང་དང་མི་སྣང་བ་མ་དམིགས་པའི་གཏན་ཚིགས་ཀྱི་ཁྱད་པར་རོ། །དང་

པོ་ལ་གསུམ། རང་བཞིན་མ་དམིགས་པའི་གཏན་ཚིགས་ཀྱི་དཔེ་རང་བཞིན་གྱི་གཏན་ཚིགས་ལས་

ལོགས་སུ་དངོས་སུ་སྨོས་མི་དགོས་པའི་རྒྱུ་མཚན་དང༌། མ་དམིགས་པའི་རྟགས་ཀྱི་ཚུལ་ངེས་པར་

བྱེད་པའི་ཚད་མ་བཤད་པ་དང༌། དགག་གཞི་དང་བྲལ་བའི་དགག་པ་འཇལ་བའི་ཚད་མ་རང་རྒྱུད་

པས་གྲུབ་པར་འདོད་པ་དགག་པའོ། །དང་པོ་ལ་གཉིས། རྒྱས་པར་བཤད་པ་དང༌། སྤྱིའི་དོན་བསྡུ་

བའོ། །དང་པོ་ལ་གཉིས། ཐ་སྙད་འབའ་ཞིག་བསྒྲུབ་བྱར་བསྟན་པ་དང༌། ཁྱབ་པ་མི་འཁྲུལ་བར་སྒྲུབ་

པའོ། །དང་པོ་ལ་གསུམ། མཚམས་སྦྱར་བ་དང༌། རྩ་བ་དང༌། འགྲེལ་པའོ། །དང་པོ་ནི། རང་བཞིན་དུ་

འདུས་པས་དཔེ་དངོས་སུ་སྨོས་མི་དགོས་པ་འདི་ལྟར།

གཉིས་པ་ནི། ལྟོ་ལྡིར་བ་ཡོད་ན་དམིགས་རུང་མི་དམིགས་པ་དེ་རྒྱུ་མཚན་དུ་ཡོད་པ་ལས་

རང་ཕྱོགས་ཀྱི་ཆོས་སུ་གྲུབ་པའི་གཞིར་དེའི་རྒྱུ་མཚན་ཅན་གྱི་བུམ་པ་མེད་པའི་སྒྲ་ཤེས་འཇུག་

རུང་འབའ་ཞིག་བསྒྲུབ་པ་ཡིན་ཏེ། ཡོད་ན་དམིགས་རུང་གི་བུམ་པ་མེད་པ་དག་ལ་ནི་ལྟོ་ལྡིར་བ་

ཡོད་ན་དམིགས་རུང་མི་དམིགས་པ་ལས་གཞན་སྣང་རུང་གི་བུམ་པ་མེད་པ་ཉིད་གོ་བར་བྱེད་པའི་

དོན་ལྡོག་གཞན་མེད་པ་དེས་ནའི་ཕྱིར། ཐ་སྙད་འབའ་ཞིག་སྒྲུབ་ཏུ་གོ་བར་བྱེད་པ་ཙམ་ཡིན་གྱི། 

སྒྲུབ་པའི་ཚེ་བུམ་པ་མེད་པ་རྐྱང་པས་ཆོག་པས་སྦྱོར་བ་འཆད་པ་དང་དོན་མི་གཅིག་གོ །

གཉིས་པ་ནི། ཡོད་ན་བལྟར་རུང་བའི་རང་བཞིན་བུམ་པ་མེད་པ་ནི་ལྟོ་ལྡིར་བ་དམིགས་

རུང་མ་དམིགས་པའི་རྣམ་པར་གཞག་བྱ་ཡིན་ཏེ། དེའི་དོན་ལྡོག་ཡོད་ལྟོ་ལྡིར་བ་དམིགས་རུང་མི་

དམིགས་པ་ལས་གཞན་དེའི་དོན་ལྡོག་མ་ཡིན་པའི་ཕྱིར། དོན་ལྡོག་དེ་རྟགས་སུ་གྲུབ་པས་ནི་རང་

ཕྱོགས་ཀྱི་ཆོས་སུ་གྲུབ་པའི་གཞིར་དེའི་རྒྱུ་མཚན་ཅན་བུམ་པ་མེད་པའི་ཤེས་པ་དང་སྒྲའི་ཐ་སྙད་

བྱ་རུང་བསྒྲུབ་པར་བྱ་བ་ཡིན་ཏེ། དེ་ལྟར་ཡིན་ནོ་ཞེས་བྱ་བ་འདི་ནི་བཤད་ཟིན་པའི་ཕྱིར།

གཉིས་པ་ལ་གཉིས། དྲི་བ་དང༌། ལན་ནོ། །དང་པོ་ནི། དམིགས་རུང་མ་དམིགས་པའི་

ས་ཕྱོགས་ནི་རྒྱུ་ཡིན་ལ། ཐ་སྙད་འབྲས་བུ་ཡིན་པས་རྒྱུ་མཚན་ཡོད་ཀྱང་རྒྱུ་མཚན་ཅན་ཡོད་པར་

ངེས་པ་མེད་པའི་ཕྱིར། རྒྱུ་འབྲས་བུ་ལ་འཁྲུལ་བས་རྒྱུ་ལས་འབྲས་བུ་དེ་ལྟར་རྟོགས་པར་ཇི་ལྟར་ 

འགྱུར་ཞེ་ན།

གཉིས་པ་ལ་གསུམ། རྩ་བ་དང༌། འགྲེལ་པ་དང༌། དོན་བསྡུ་བའོ། །དང་པོ་ནི། བུམ་པ་མེད་

པ་དེ་ལྟོ་ལྡིར་བ་དམིགས་རུང་མ་དམིགས་པའི་རྣམ་པར་གཞག་བྱའི་འབྲས་བུ་ཡིན་ཡང་དམིགས་

རུང་མ་དམིགས་པ་དེ་ལས་ནི་བུམ་པ་མེད་པའི་བློ་སྒྲ་འཇུག་རུང་ཐེ་ཚོམ་མེད་པར་འགྲུབ་པར་

འགྱུར་ཏེ། ཡོད་ན་བལྟར་རུང་མ་མཐོང་བ་ལ་མེད་ཅེས་བྱ་བའི་ཐ་སྙད་འཇུག་པས་ཁྱབ་པ་འདི་

གནག་རྫིའི་བར་ལ་གྲུབ་པའི་ཕྱིར།

གཉིས་པ་ལ་གསུམ། སྤྱི་ཁྱབ་དཔེ་ལ་གྲུབ་ཟིན་པ་དང༌། དཔེ་ལ་གྲུབ་ན་རྩོད་གཞི་ལ་གྲུབ་

པར་ཐལ་བ་སྤང་བ་དང༌། དེས་ན་སྤྱི་ཁྱབ་བསྒྲུབ་མི་དགོས་པའོ། །དང་པོ་ནི། རྒྱུ་མཚན་གང་གི་ཁྱབ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 207

པ་ངེས་པ་མེད་པར་འགྱུར་བ་དཔེའི་སྟེང་དུ་མེད་པའི་ཐ་སྙད་ལ་གདོད་གཞུག་པར་བྱ་བ་ནི་མ་ཡིན་ཏེ། 

འོན་ཀྱང་བལྟར་རུང་བའི་དངོས་པོ་མ་མཐོང་བ་ལ་མེད་དོ་ཞེས་བྱ་བར་དཔེ་ལ་ལན་གཅིག་མ་ཡིན་

པར་གྲུབ་ཟིན་པ་ཉིད་ཀྱི་ཕྱིར།

གཉིས་པ་ནི། དཔེ་ལ་གྲུབ་ན་རྩོད་གཞི་ལ་ཡང་གྲུབ་པར་འགྱུར་རོ་ཞེ་ན། དཔེ་ལ་སྣང་

རུང་གི་དོན་ཡོད་པར་ཉེ་བར་བརྗོད་པ་མེད་པར་གྲུབ་པའི་དཔེ་དག་ལ་མེད་པའི་ཐ་སྙད་གྲུབ་ན་

རྩོད་གཞི་ལ་གྲུབ་པས་མ་ཁྱབ་པར་ཐལ། དཔེ་ལ་མེད་པའི་ཐ་སྙད་དེ་རྟོགས་ཀྱང་རྩོད་གཞི་ལ་རྣམ་

པ་ཅི་ཞིག་ལྟར་མེད་པའི་ཐ་སྙད་འཇུག་པའི་དམིགས་རུང་མ་དམིགས་པ་གྲུབ་ཟིན་དུ་ཡོད་ན་ཡང་

ཡུལ་ཅན་མེད་པའི་ཐ་སྙད་མི་དྲན་པ་དེ་རྟགས་ལ་བརྟེན་ནས་དྲན་པར་བྱེད་དགོས་པའི་ཕྱིར། རང་

བཞིན་མ་དམིགས་པའི་གཏན་ཚིགས་ཀྱི་ཕྱི་རྒོལ་ལ་རྟགས་ཆོས་འདི་དག་གི་འབྲེལ་བ་མ་གྲུབ་པ་

བསྒྲུབ་པར་བྱ་བ་ནི་མ་ཡིན་ཏེ། མེད་པའི་ཐ་སྙད་ལ་གང་དུ་ཡང་དམིགས་རུང་མ་དམིགས་པ་ལས་

དོན་ལྡོག་གི་རྒྱུ་མཚན་གཞན་ནི་ཡོད་པ་མ་ཡིན་ལ། དེ་ཡང་འདིས་སྔར་ལན་ཅིག་མ་ཡིན་པར་དཔེ་

ལ་དཔྱད་ཟིན་པའི་ཕྱིར།

གསུམ་པ་ནི། རྩོད་གཞི་ལ་བལྟར་རུང་བ་མ་མཐོང་བར་གྲུབ་ན་དེའི་རྒྱུ་མཚན་ཅན་མེད་

པའི་ཤེས་པ་དང་སྒྲ་དག་གི་ཐ་སྙད་དུ་རུང་བ་ཉིད་རྩོད་གཞི་དེ་ལ་ཡང་ཐེ་ཚོམ་མེད་པ་འགྲུབ་པ་

ཉིད་དེ་འབྲེལ་བ་དཔེ་ལ་ཡང་དང་ཡང་དུ་གྲུབ་ཟིན་པ་དེའི་ཕྱིར། དཔེར་ན་བ་ལང་ཆེན་པོ་དང་ཁྲ་

བོ་ལ་སོགས་པ་ལ་བ་ལང་གི་ཐ་སྙད་ཞུགས་སུ་ཟིན་ཀྱང་རྨོངས་པས་ཆེན་པོ་ལ་སོགས་པ་བ་ལང་

གི་རྒྱུ་མཚན་གྱི་ཁྱད་པར་ཡིན་པར་སྒྲོ་བཏགས་ནས་བ་ལང་ཆུང་ངུ་ལ་བ་ལང་གི་རྒྱུ་མཚན་མེད་

པར་བསམས་ཏེ། བ་ལང་གི་ཐ་སྙད་འཇུག་པར་མི་བྱེད་པ་དེའི་ཚེ། བ་ལང་ཆུང་ངུ་ལ་ལྐོག་ཤལ་ལ་

སོགས་པ་གྲུབ་ན་བ་ལང་གི་ཐ་སྙད་རྟགས་ཀྱིས་དྲན་པར་བྱེད་པ་བཞིན་ནོ།།

གཉིས་པ་ལ་གསུམ། ཐ་སྙད་འབའ་ཞིག་སྒྲུབ་ཏུ་བསྟན་པ་དང༌། དེའི་དཔེ་དང༌། གཙོ་

བོའ་ིདོན་བསྡུ་བའོ། །དང་པོ་ནི། གྲངས་ཅན་པ་གཞན་དག་འཇིམ་གོང་འདིར་བུམ་པ་མེད་པའི་ཐ་

སྙད་འཇུག་པའི་ཡུལ་བུམ་པ་དམིགས་རུང་མ་དམིགས་པ་གྲུབ་ཟིན་དུ་ཡོད་ན་ཡང་བུམ་པ་མེད་

པའི་ཐ་སྙད་རྗེས་སུ་མི་བརྗོད་པའི་རྒྱུ་མཚན་ཡོད་དེ། གཞི་དེར་དེ་དེའི་རྒྱུ་མཚན་དུ་རྨོངས་པས་

མ་ཤེས་པ་ཡིན་པའི་ཕྱིར། དེས་ན་འཇིམ་གོང་དེར་དཔེ་ལ་བུམ་པ་དམིགས་རུང་མ་དམིགས་པ་

གྲུབ་པ་དང་ནི་ཆོས་མཐུན་དུ་བསྟན་པ་ལས་བུམ་པ་མེད་པའི་བརྡ་དྲན་པར་བྱེད་པ་འབའ་ཞིག་

ཡིན་ཏེ། སྤྱི་ཁྱབ་དཔེ་ལ་གྲུབ་ཟིན་ཀྱང་བུམ་པ་མེད་པའི་ཐ་སྙད་རྩོད་གཞི་ལ་རྟགས་ཀྱིས་བསྒྲུབ་ 

དགོས་པ་ཡིན་པའི་ཕྱིར།

གཉིས་པ་ནི། ཅི་ལྟར་མེ་དུ་མངོན་སུམ་གྱིས་མཐོང་བ་དང་མ་མཐོང་བའི་དག་འཛིན་མངོན་

སུམ་ལས་ཕན་འདོགས་བྱེད་དུ་ཡོད་མེད་ཀྱི་རྗེས་སུ་འགྲོ་ལྡོག་བྱས་ས་དང་བྱེད་པ་པོ་རྟགས་སུ་

བཀོད་པ་ལས་རྒྱུ་དང་འབྲས་བུ་ཉིད་བསྒྲུབ་པ་བཞིན་ནོ། །དེ་གཉིས་ཀྱི་རྟགས་ལས་རྒྱུ་འབྲས་དཔོག་

པ་ཐ་སྙད་འབའ་ཞིག་སྒྲུབ་ཏུ་ཐལ། རྗེས་སུ་འགྲོ་ལྡོག་བྱས་ས་དང་བྱེད་པ་པོ་དེ་གཉིས་ལ་ནི་རྒྱུ་དང་

འབྲས་བུ་སོགས་ཀྱི་དངོས་མིང་གི་སྒྲ་ཐ་སྙད་ཟོར་ཡང་བའི་དོན་དུ་བཀོད་པ་ཡིན་པའི་ཕྱིར། གསུམ་

པ་ལ་གཉིས། དངོས་དང༌། དེ་ཉིད་བསྡུས་ཏེ་བསྟན་པའོ།།དང་པོ་ནི། རྣམ་འཇོག་གི་རྒྱུ་ལས་རྣམ་

གཞག་གི་འབྲས་བུ་རབ་ཏུ་སྒྲུབ་པ་རང་བཞིན་མ་དམིགས་པའི་གཏན་ཚིགས་དངོས་འདི་ནི་ཆོས་

ཅན། ཕྱོགས་ཆོས་ཅན་གྱི་གཏན་ཚིགས་ཀྱི་རབ་དབྱེ་བཤད་པ་ལ་རང་བཞིན་ལས་ཐ་དད་པར་ནི་

དཔེར་དངོས་སུ་མ་བརྗོད་པའི་རྒྱུ་མཚན་ཡོད་དེ། རང་བཞིན་གྱི་གཏན་ཚིགས་ཀྱི་ནང་དུ་འདུས་པས་

ཤུགས་ལ་བསྟན་པའི་ཕྱིར། ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པ་དག་གོ །

གཉིས་པ་ནི། རྒྱུ་ལས་འབྲས་བུ་གྲུབ་པ་ལ་ཐེ་ཚོམ་མེད་དུ་ཆུག་མོད། རང་བཞིན་གྱི་ནང་

དུ་འདུས་པར་ཇི་ལྟར་འགྱུར་ཞེ་ན། རང་བཞིན་མ་དམིགས་པའི་གཏན་ཚིགས་དངོས་རང་བཞིན་

གྱི་རྟགས་ཀྱི་ནང་དུ་མ་འདུས་པའི་སྐྱོན་མེད་པར་ཐལ། སྣང་རུང་གི་བུམ་པ་མི་དམིགས་པ་ལས་

ནི་རང་ཕྱོགས་ཀྱི་ཆོས་སུ་གྲུབ་པའི་གཞིར་ཁྱབ་པར་བྱེད་པའི་རང་བཞིན་བུམ་པ་མེད་པའི་ཐ་སྙད་

དུ་རུང་བ་ཉིད་བསྒྲུབ་པ་མཚན་ཉིད་ཀྱིས་མཚོན་བྱ་སྒྲུབ་པའི་རྟགས་ཡང་དག་ཡིན་པའི་ཕྱིར། ཁྱབ་

པ་ཚད་མས་མ་གྲུབ་པའི་སྐྱོན་མེད་པར་ཐལ། ཁྱབ་པ་ཡང་གཞན་དུ་དཔེ་ལ་བུམ་པ་སྣང་རུང་མ་

དམིགས་པ་ལ་བུམ་པ་མེད་པའི་ཐ་སྙད་དེ་ཙམ་ལས་གྲུབ་པས་དེ་དང་རྩོད་གཞི་ལ་གྲུབ་པ་ཁྱབ་

བྱེད་དུ་གྲུབ་པར་ཁྱད་པར་མེད་པའི་ཕྱིར་རོ། །དཔེ་ལ་མངོན་སུམ་གྱིས་གྲུབ་ན་རྩོད་གཞི་ལ་ཡང་

མངོན་སུམ་གྱིས་གྲུབ་པ་མ་ཡིན་ནམ་ཞེ་ན། མ་ཡིན་པར་ཐལ། བུམ་པ་སྣང་རུང་མི་རིགས་1པའི་

བདག་ཉིད་དུ་གྱུར་པའི་མེད་པ་གྲུབ་ན་དོན་གྲུབ་པས་རྩོད་གཞི་ལ་བུམ་པ་མེད་པའི་ཐ་སྙད་རྟགས་

ཀྱིས་བསྒྲུབས་པ་ཡིན་ནོ་ཞེས་བཤད་ཟིན་པའི་ཕྱིར།

གཉིས་པ་ལ་གསུམ། རང་བཞིན་མ་དམིགས་པའི་རྟགས་ཀྱི་ཕྱོགས་ཆོས་མངོན་སུམ་གྱིས་

གྲུབ་པ་དང༌། དེའི་རྒྱུ་མཚན་དང༌། མ་དམིགས་པའི་རྟགས་གཞན་གྱིས་སྒྲུབ་དགོས་ན་ཐུག་མེད་

དུ་ཐལ་བའོ། །དང་པོ་ལ་གཉིས། དྲི་བ་དང༌། དེའི་ལན་ནོ། །དང་པོ་ནི། རང་བཞིན་མ་དམིགས་པའི་

རྟགས་སུ་ལྟོ་ལྡིར་བ་དམིགས་རུང་མ་དམིགས་པའམ། བུམ་པ་དམིགས་རུང་མ་དམིགས་པ་ཞེས་

རྟགས་སུ་ཇི་ལྟར་འགོད་ཀྱང་ཡུལ་ཅན་གྱི་ཤེས་པ་བཀག་པའི་མེད་དགག་རྟགས་སུ་སོང་བ་ལེགས་

པར་ཁོང་དུ་ཆུད་ནས་འདྲི་བ་ཡིན་ནོ། །སྣང་རུང་མ་དམིགས་པ་དེ་ཉིད་ཚད་མ་གང་གིས་ཅི་ལྟར་གྲུབ་

ཅིང་རྗེས་དཔག་གིས་གྲུབ་ན་རྟགས་ཐུག་མེད་དུ་བརྒྱུད་དགོས་ལ་མངོན་སུམ་གྱིས་གྲུབ་ན་མེད་

དགག་དེ་མངོན་སུམ་གྱི་གཟུང་དོན་དུ་བྱས་པའི་སྒོ་ནས་གྲུབ་དགོས་ན་དངོས་པོར་མེད་པ་དེ་མངོན་

སུམ་འགའ་ཞིག་གི་རྒྱུར་ཡང་ཇི་ལྟར་འགྱུར་ཞེ་ན།

གཉིས་པ་ལ་གསུམ། མཚམས་སྦྱར་བ་དང༌། རྩ་བ་དང༌། འགྲེལ་བའོ། །དང་པོ་ནི། རང་

བཞིན་མ་དམིགས་པའི་གཏན་ཚིགས་དངོས་ཀྱི་ཕྱོགས་ཆོས་ཚད་མས་གྲུབ་པ་ལ་ཉེས་པ་གཉིས་

པོ་དེ་ནི་མེད་དེ་རྟགས་སུ་བཀོད་པའི་མེད་པར་དགག་པ་དེ་མངོན་སུམ་ཚད་མས་ཤུ གས་ལ་རྟོགས་

པའི་ཕྱིར། འདི་ལྟར། གཉིས་པ་ནི། ལྟོ་ལྡིར་བ་དམིགས་རུང་མ་དམིགས་པ་རྟགས་སུ་བཀོད་པ་དེ་

མངོན་སུམ་ཚད་མས་གྲུབ་པར་ཐལ། གཅིག་ལྟོ་ལྡིར་བས་དག་པའི་ས་ཕྱོགས་དངོས་སུ་དམིགས་

པའི་དབང་པོའ་ིམངོན་སུམ་དེ་དང་ཉམས་སུ་མྱོང་བའི་རང་རིག་པའི་མངོན་སུམ་ལས་ལྟོ་ལྡིར་བས་

དག་པའི་ས་ཕྱོགས་འདི་ནི་དམིགས་སོ་ཞེས་བྱ་བའམ་ལྟོ་ལྡིར་བ་འདི་ནི་མི་དམིགས་སོ་ཞེས་རྟོག་

པ་ཅན་གྱི་སྒྲུབ་པ་དང་དགག་པའི་རྣམ་པ་ཤར་བའི་རྟོག་བློ་གཉིས་ནི་རང་སྟོབས་ཀྱིས་སྐྱེ་བར་འགྱུར་

བ་ཡིན་པའི་ཕྱིར། དགག་སྒྲུབ་ཀྱི་རྣམ་པར་རྟོག་པ་གཉིས་ནི་རང་ལ་ཤར་བའི་རྣམ་པ་དེ་དགག་པའི་

རྣམ་པ་ཤར་བས་ཁྱད་པར་དུ་བྱས་པ་དང༌། སྒྲུབ་པའི་རྣམ་པ་ཤར་བས་ཁྱད་པར་དུ་བྱས་པ་ཞེས་བྱའི་

1  ཞོལ། ཤོག ༡༤༨ ན ༣ སྣང་རུང་མི་དམིགས་པའི་

རྟོག་པ་གང་ཞིག་དགག་པའི་རྣམ་པ་ཤར་བ་དང་སྒྲུབ་པའི་རྣམ་པ་ཤར་བ་ཞེས་པས་མཚོན་མི་ནུས་

ཏེ། ཁྱབ་པ་མ་ངེས་པའི་ཕྱིར་རོ། །ཁ་ཅིག་རང་བཞིན་མ་དམིགས་པའི་རྟགས་སུ་ས་ཕྱོགས་དང་

མངོན་སུམ་སོང་བར་བསམས་ནས་རྒྱུ་ཚོགས་པ་གྲངས་ཚང་གིས་འབྲས་བུ་འབྱུང་རུང་སྒྲུབ་པའི་

གཏན་ཚིགས་ཡིན་ནོ་ཞེས་ཟེར་བ་ནི་ཧ་ཅང་རྣམ་པར་མི་འཚམ་སྟེ། དགག་རྟགས་གང་ཡིན་ཞེས་

འདྲི་ན་སྒྲུབ་རྟགས་འདིའོ་ཞེས་པར་འགྱུར་བའི་ཕྱིར་དང༌། ཕྱོགས་ཆོས་ཅན་གྱི་དབྱེ་བའི་སྐབས་སུ་

མཐུན་ཕྱོགས་ལ་ཁྱབ་བྱེད་དུ་འཇུག་པའི་རང་བཞིན་གྱི་ནང་དུ་འདུས་པས་དཔེ་དངོས་སུ་མ་སྨོས་

པ་ལ་འཆད་དགོས་ཀྱི་ཆ་གཉིས་པའི་རང་བཞིན་གྱི་ནང་དུ་འདུས་པར་བཤད་ན་མི་འབྲེལ་བའི་ཕྱིར་

རོ། །ས་ཕྱོགས་མངོན་སུམ་དང་བཅས་པ་དང་དགག་སྒྲུབ་ཀྱི་རྟོག་པ་གཉིས་རྒྱུ་འབྲས་སུ་བསྒྲུབས་པ་

ནི་ཕྱོགས་ཆོས་འཇལ་བྱེད་ཀྱི་ཚད་མ་གཏན་ལ་འབེབས་པ་ལ་ངེས་པར་དགོས་པའི་ཕྱིར་རོ།།

གསུམ་པ་ལ་གཉིས། དགག་པ་འགྲུབ་པ་དགག་གཞི་དམིགས་པའི་ཚད་མ་ལ་བལྟོས་

དགོས་པ་དང༌། དེ་ལ་མ་ལྟོས་པར་དགག་པ་རང་དབང་དུ་མི་འགྲུབ་པའོ། །དང་པོ་ལ་གསུམ། དག་

འཛིན་མངོན་སུམ་ལ་མ་ལྟོས་པར་དགག་བྱ་དམིགས་པའི་བློ་བཀག་ཙམ་གྱིས་ཕྱོགས་ཆོས་མི་

འགྲུབ་པ་དང༌། དག་འཛིན་མངོན་སུམ་རང་རིག་གིས་གྲུབ་པ་དང༌། སྒྲུབ་བྱེད་གཞན་ལ་བལྟོས་ན་

ཐུག་མེད་དུ་འགྱུར་བའོ། །དང་པོ་ལ་གཉིས། དགག་བྱ་འཛིན་པའི་བློ་བཀག་ཙམ་གྱིས་མི་འགྲུབ་པ་

དང༌། དག་འཛིན་མངོན་སུམ་གྱིས་གྲུབ་པའོ། །དང་པོ་ནི། རྒྱུ་མཚན་གང་ལས་ལྟོ་ལྡིར་བ་མེད་པའི་

ཐ་སྙད་དུ་འགྱུར་བ་ལྟོ་ལྡིར་བ་ལ་སོགས་པའི་དངོས་པོ་རྣམས་རང་གི་ཡུལ་ཅན་གྱི་ཤེས་པ་མེད་པ་

ཙམ་གྱིས་ནི་ལྟོ་ལྡིར་བ་འདི་མ་དམིགས་སོ་ཞེས་བྱ་བའི་ངེས་པ་དེ་ལྟར་སྐྱེ་བར་འགྱུར་བ་མ་ཡིན་ཏེ། 

འ་ོན་ཅི་ཞེ་ན་ལྟོ་ལྡིར་བ་རང་ལས་ཁྱད་པར་ཅན་གྱི་དེས་དག་པའི་དབང་པོའ་ིམངོན་སུམ་གྱི་ཤེས་པ་

ཡོད་པ་ལས་སྐྱེ་བར་འགྱུར་བ་ཡིན་པའི་ཕྱིར། དེར་ཐལ། གཉིད་འཐུག་ལ་སོགས་པའི་གནས་སྐབས་

འགའ་ཞིག་ཏུ་ལྟོ་ལྡིར་བ་སོགས་དོན་ཐམས་ཅད་མ་རྟོགས་ཤིང་རྟོགས་པའི་བློ་མེད་ན་ཡང་ལྟོ་ལྡིར་

བའི་དངོས་པོ་མེད་པར་མི་རྟོགས་པའི་ཕྱིར་རོ།།

གཉིས་པ་ནི། རང་བཞིན་མ་དམིགས་པའི་རྟགས་ཀྱི་ཕྱོགས་ཆོས་དག་འཛིན་མངོན་སུམ་

གྱིས་གྲུབ་པར་ཐལ། ལྟོ་ལྡིར་བས་དག་པའི་ས་ཕྱོགས་འཛིན་པའི་དབང་པོའ་ིམངོན་སུམ་དང་དེ་

མྱོང་གི་རང་རིག་མངོན་སུམ་འགའ་ཞིག་མངོན་སུམ་དུ་གྱུར་ན་མངོན་སུམ་དེའི་ཚད་མའི་སྟོབས་

ཀྱིས་ས་ཕྱོགས་དག་པ་བ་འདི་ནི་དམིགས་སོ་ཞེའམ་གཞན་ལྟོ་ལྡིར་བ་མ་དམིགས་སོ་ཞེས་བྱ་བའི་

དགག་སྒྲུབ་ཀྱི་རྣམ་པར་རྟོག་པ་གཉིས་འདྲེན་ཞིང་འབྱུང་བར་འགྱུར་བའི་ཕྱིར། དེར་ཐལ། དེའམ་

དགག་བྱ་དམིགས་པའི་བློ་བཀག་ཙམ་གང་རུང་ལས་ཕྱི་མ་མི་འཐད་པ་དེའི་ཕྱིར།

གཉིས་པ་ནི། གཅིག་དམིགས་པ་ལས་རྟོགས་སོ་ཞེས་བརྗོད་པས་ཆོག་མོད། ཉམས་སུ་

མྱོང་བ་ལས་རྟོགས་སོ་ཞེས་ཇི་ལྟར་བརྗོད་ཅེ་ན། ལྟོ་ལྡིར་བ་འཛིན་པའི་ཡུལ་ཅན་གྱི་བློ་མེད་པ་

རང་རིག་མངོན་སུམ་གྱིས་ཤུ གས་ལ་རྟོགས་པའི་དོན་ཡིན་ནོ། །གཅིག་དམིགས་པ་ལས་སྐྱེའོ་ཞེས་

བརྗོད་པ་ཙམ་དུ་མ་ཟད་ཉམས་སུ་མྱོང་བ་ལས་སྐྱེད་དོ་ཞེས་བརྗོད་པ་ལ་དགོས་པ་ཡོད་དེ། གང་གི་

ཕྱིར་ན་ལྟོ་ལྡིར་བ་ལས་དོན་གྱི་ཁྱད་པར་དེས་དག་པའི་ས་ཕྱོགས་རྟོགས་པ་ནི་མྱོང་བའི་ཁྱད་པར་

དག་འཛིན་དབང་པོའ་ིམངོན་སུམ་ལས་ཡིན་ལ་མྱོང་བའི་ཁྱད་པར་རྟོགས་པ་ནི་དག་འཛིན་དབང་

པོའ་ིམངོན་སུམ་གྱི་རྣམ་པ་དེ་ལྟ་བུའི་བདག་ཉིད་ཉམས་སུ་མྱོང་བའི་རང་རིག་མངོན་སུམ་ལས་

ཡིན་ཞིང་དེས་དགག་བྱ་འཛིན་པའི་བློ་མེད་པ་ཤུ གས་ལ་རྟོགས་པའི་ཕྱིར། རང་ཉིད་ཉམས་སུ་མྱོང་

བའི་རང་རིག་མངོན་སུམ་གྱིས་གྲུབ་པའི་ཁྱད་པར་དག་འཛིན་དབང་པོའ་ིམངོན་སུམ་ནི་ལྟོ་ལྡིར་

བས་དག་པའི་དོན་གྱིས་ལྟོ་ལྡིར་བས་དག་པའི་ས་ཕྱོགས་ཀྱི་དོན་ཁྱད་པར་དུ་བྱས་ནས་འཇལ་བར་

བྱེད་པ་ཡིན་ཏེ། ས་ཕྱོགས་དག་པ་བ་དབང་པོའ་ིམངོན་སུམ་གྱིས་གྲུབ་སྟེ་དེ་མྱོང་རང་རིག་མངོན་

སུམ་གྱིས་གྲུབ་པ་དེས་ནའི་ཕྱིར།

གསུམ་པ་ནི། དག་འཛིན་མངོན་སུམ་རང་རིག་གིས་གྲུབ་པ་དེ་ལྟ་མ་ཡིན་ན་ས་ཕྱོགས་

དག་པ་བ་དང་དེ་འཛིན་པའི་མངོན་སུམ་འཇལ་བྱེད་ཐུག་པ་མེད་པར་འགྱུར་བར་ཐལ། མྱོང་བའི་

ཁྱད་པར་དག་འཛིན་མངོན་སུམ་ཡང་རང་རིག་གིས་མ་གྲུབ་པར་མྱོང་བ་རྫས་གཞན་གྱི་ཁྱད་པར་

ལས་གྲུབ་དགོས་པ་ཡིན་ལ་དེ་ལྟ་ན་དེའི་ཡང་འཇལ་བྱེད་མྱོང་བ་རྫས་གཞན་ལས་ཡིན་པའི་ཕྱིར། 

འདོད་ན། ས་ཕྱོགས་དང་ཡུལ་ཅན་གྱི་ཁྱད་པར་འགའ་ཡང་མཐར་ཐུག་པར་གྲུབ་པར་མི་འགྱུར་

བར་ཐལ། འདོད་པ་དེའི་ཕྱིར།

གཉིས་པ་ནི། གཞི་དག་འཛིན་རང་གིས་གྲུབ་པ་ལྟར། གཞི་དག་པ་བ་ཡང་རང་གིས་གྲུབ་

བོ་ཞེ་ན། ས་ཕྱོགས་དག་པ་བ་རང་དབང་དུ་གྲུབ་པ་མ་ཡིན་ཏེ། དག་འཛིན་མངོན་སུམ་ལ་མ་ལྟོས་

པར་ཕྱི་རོལ་གྱི་དོན་ནི་རང་གི་ཡོད་པ་ཙམ་དང་དོན་གྱི་ཁྱད་པར་དག་གིས་དེ་དག་རང་དབང་དུ་

གྲུབ་པ་མ་ཡིན་པའི་ཕྱིར། དོན་ཡོད་པ་ཙམ་རང་ལས་མི་འགྲུབ་ན་ཁྱད་པར་ལྟ་ག་ལ་འགྲུབ་ཅེས་

པའོ། །འོ་ན་ཅི་ཞེ་ན་དེར་ཐལ། ས་ཕྱོགས་ཙམ་གྱི་རང་གི་དབང་པོའ་ིམངོན་སུམ་གྱི་ཤེས་པ་ཡོད་པ་

དང་ཁྱད་པར་ས་ཕྱོགས་དག་པ་བ་འཇལ་བའི་དབང་པོའ་ིམངོན་སུམ་དག་གིས་གྲུབ་པ་དེས་ནའི་

ཕྱིར། དོན་གྱི་ཡོད་པ་དང་ཁྱད་པར་རང་གིས་མ་གྲུབ་པར་གཞན་གྱིས་རྟོགས་དགོས་པ་དེ་བཞིན་

དུ་མྱོང་བ་མངོན་སུམ་ནི་མྱོང་བ་རྫས་གཞན་གྱི་ཡོད་པ་དང་ཁྱད་པར་དག་ལས་དེ་གྲུབ་པ་མ་ཡིན་

ཏེ། ཤེས་པ་རང་རིག་གིས་མ་གྲུབ་པར་རྫས་གཞན་གྱིས་སྒྲུབ་དགོས་ན་དོན་དང་ཤེས་པ་ཐམས་

ཅད་མི་རྟོགས་པར་ཐལ་བར་འགྱུར་བའི་ཕྱིར་རོ།།

གཉིས་པ་ལ་གསུམ། མཚམས་སྦྱར་བ་དང༌། རྩ་བ་དང༌། འགྲེལ་པའོ། །དང་པོ་ནི། དོན་

གྱི་ཡོད་པ་དང་ཁྱད་པར་རང་ལས་མི་འགྲུབ་ཅིང༌། ཤེས་པའི་ཡོད་པ་དང་ཁྱད་པར་རང་མྱོང་

ལས་གྲུབ་པ་དེའི་ཕྱིར་རང་བཞིན་མ་དམིགས་པའི་ཕྱོགས་ཆོས་མངོན་སུམ་གྱིས་གྲུབ་ཅེས་པའོ། 

།གཉིས་པ་ནི། ས་ཕྱོགས་ཙམ་དང་བུམ་པ་ལས་རང་བཞིན་ཁྱད་པར་ཅན་ལྟོ་ལྡིར་བས་དག་པའི་

ས་ཕྱོགས་མྱོང་བའི་དབང་པོའ་ིམངོན་སུམ་གྱིས་དམིགས་པའི་ས་ཕྱོགས་དག་པ་བ་ལས་གཞི་

དེར་གཞན་ལྟོ་ལྡིར་བ་བསལ་བ་ནི་གྲུབ་བདེ་གཞན་མ་ཡིན་ཏེ། དེ་གཉིས་བདག་ཉིད་ཐ་མི་དད་ཅིང་

ཚད་མ་གཅིག་གི་བྱེད་པ་འཇུག་པའི་ཡུལ་དུ་མི་འབྲལ་བ་ཡིན་པའི་ཕྱིར། ལྟོ་ལྡིར་བ་དེ་1དམིགས་

བྱེད་མེད་པ་ཡང་ལྟོ་ལྡིར་བ་དེ་ལས་ཁྱད་པར་ཅན་དེས་དག་པ་དམིགས་པའི་དབང་པོའ་ིམངོན་

སུམ་ཉིད་གྲུབ་བདེ་གཞན་མ་ཡིན་ཏེ། སྔ་མ་གཉིས་གྲུབ་བདེ་གཞན་མ་ཡིན་པ་དེའི་ཕྱིར་ལྟོ་ལྡིར་

བ་དམིགས་རུང་མི་དམིགས་པ་འདི་ནི་མངོན་སུམ་ཉིད་ཀྱིས་གྲུབ་པ་ཡིན་ཏེ། ལྟོ་ལྡིར་བས་དག་

པའི་ས་ཕྱོགས་འཛིན་པའི་དབང་པོའ་ིམངོན་སུམ་མྱོང་བའི་རང་རིག་མངོན་སུམ་གྱིས་ཤུ གས་

ལ་རྟོགས་པ་དེས་ནའི་ཕྱིར། ལྟོ་ལྡིར་བ་ཡོད་ན་རང་རིག་མངོན་སུམ་གྱིས་དམིགས་རུང་མ་ཡིན་

ཡང་དེ་ཡོད་ན་དམིགས་སུ་རུང་བ་ལས་དེ་དམིགས་བྱེད་མེད་པ་རང་རིག་མངོན་སུམ་གྱིས་ 

1  ཞོལ། ཤོག ༡༥༠ བ ༣ གཙང་། ཤོག ༡༥༠ ན ༡ དེ་མི་དམིགས་པ་དེ་དམིགས་བྱེད་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 213

ཤུགས་ལ་རྟོགས་པ་ཡིན་ནོ།།

གསུམ་པ་ལ་གསུམ། ཚིག་དོན་བཤད་པ་དང༌། རྩོད་པ་སྤང་བ་དང༌། དོན་བསྡུ་བའོ། །དང་

པོ་ལ་གཉིས། རྒྱས་པར་བཤད་པ་དང༌། རང་རིག་མངོན་སུམ་གྱིས་གྲུབ་པའི་དོན་བསྡུ་བའོ། །དང་

པོ་ནི། ལྟོ་ལྡིར་བ་དང་མ་འབྲེལ་བ་དེས་དག་པའི་ས་ཕྱོགས་ཉམས་སུ་མྱོང་བ་དེས་དག་པའི་ས་

ཕྱོགས་ཀྱི་རྣམ་པ་གཅིག་ཏུ་སོ་སོར་ངེས་པའི་དབང་པོའ་ིམངོན་སུམ་གྱི་གཞལ་བྱ་ལྟོ་ལྡིར་བས་

དག་པའི་ས་ཕྱོགས་དང་དེ་ལས་གཞན་ལྟོ་ལྡིར་བ་བསལ་བ་ནི་གྲུབ་བདེ་གཞན་མ་ཡིན་ཏེ། གང་གི་

ཕྱིར་ན་བདག་ཉིད་ཐ་མི་དད་ཅིང་ཚད་མ་གཅིག་གི་བྱེད་པ་འཇུག་པའི་ཡུལ་དུ་གྱུར་བའི་ཕྱིར། དེ་

བཞིན་དུ་ལྟོ་ལྡིར་བ་འཛིན་པའི་མངོན་སུམ་དང་མ་འབྲེལ་བ་ལྟོ་ལྡིར་བས་དག་པའི་ས་ཕྱོགས་འཛིན་

པའི་དབང་པོའ་ིམངོན་སུམ་ཞེས་ཇི་ལྟར་འོས་པར་སྦྱར་ཏེ། དོན་བསྡུས་ན་ལྟོ་ལྡིར་བས་དག་པའི་ས་

ཕྱོགས་འཛིན་པའི་དབང་པོའ་ིམངོན་སུམ་དང་ལྟོ་ལྡིར་བ་འཛིན་པའི་དབང་པོའ་ིམངོན་སུམ་མེད་པ་

གྲུབ་བདེ་གཞན་མ་ཡིན་ཏེ། བདག་ཉིད་ཐ་མི་དད་ཅིང་ཚད་མ་གཅིག་གི་བྱེད་པ་འཇུག་པའི་ཡུལ་དུ་

གྱུར་པའི་ཕྱིར། ལྟོ་ལྡིར་བས་དག་པའི་ས་ཕྱོགས་འཛིན་པའི་དབང་པོའ་ིམངོན་སུམ་ཆོས་ཅན། ས་

ཕྱོགས་དེ་ཉིད་ཡོད་དོ་ཞེས་ངེས་པ་འདྲེན་པར་བྱེད་པ་ན་གཞན་གཞི་དེར་ལྟོ་ལྡིར་བ་མེད་པ་ཤུ གས་

ཀྱིས་རྟོགས་པའི་ཚུལ་གྱིས་ངེས་པ་ཡང་འདྲེན་པར་བྱེད་དེ། ས་ཕྱོགས་དེ་ཉིད་ནི་དངོས་སུ་རྟོགས་

པའི་སྒོ་ནས་ངེས་པ་འདྲེན་པའི་མངོན་སུམ་ཡིན་པའི་ཕྱིར། དེ་མྱོང་རང་རིག་མངོན་སུམ་ཆོས་ཅན། 

དག་འཛིན་དབང་པོའ་ིམངོན་སུམ་དེ་ཉིད་ཡོད་དོ་ཞེས་ངེས་པ་འདྲེན་པར་བྱེད་པ་ན་གཞན་མྱོང་བ་ལྟོ་

ལྡིར་བ་འཛིན་པའི་དབང་པོའ་ིམངོན་སུམ་མེད་པ་ཤུ གས་ཀྱིས་རྟོགས་པའི་ཚུལ་གྱིས་དེ་མེད་དོ་ཞེས་

ངེས་པ་འདྲེན་པར་བྱེད་དེ། དག་འཛིན་དབང་པོའ་ིམངོན་སུམ་དེ་ཉིད་ནི་དངོས་སུ་རྟོགས་པའི་སྒོ་

ནས་ངེས་པ་འདྲེན་པའི་མངོན་སུམ་ཡིན་པའི་ཕྱིར། གང་དག་མངོན་སུམ་ལ་ཤུ གས་རྟོགས་མེད་པར་

འདོད་པ་དེ་དག་གིས་ནི་མངོན་སུམ་ལ་མེད་དགག་གི་རྣམ་པ་ཤར་བ་ཁས་ལེན་དགོས་ལ། ཡང་ན་

ས་ཕྱོགས་མ་ཡིན་པའི་ས་ཕྱོགས་བུམ་པས་སྟོང་ཞེས་པའི་མེད་དགག་ཚད་མས་གྲུབ་པ་ཅི་ཡང་མེད་

དོ་ཞེས་ཡོད་ན་མི་རྟག་པས་ཁྱབ་པ་ཁས་ལེན་ཞིང་མཁས་པ་ལ་གྲགས་པའི་རྟག་པ་ཚད་མས་གྲུབ་

པའི་རྣམ་གཞག་ལེགས་པར་མི་ཤེས་པ་རིགས་པའི་ལམ་མཐའ་དག་ལས་ཉམས་པར་འགྱུར་རོ།།

གཉིས་པ་ནི། དོན་གཞན་དངོས་སུ་དམིགས་པའི་མངོན་སུམ་གྱིས་མི་དམིགས་པ་ཤུ གས་

ལ་གྲུབ་པ་དེའི་ཕྱིར། ལྟོ་ལྡིར་བ་དམིགས་རུང་མ་དམིགས་པ་དེ་ཡང་རང་རིག་པའི་མངོན་སུམ་

གྱིས་ཤུ གས་ལ་གྲུབ་པ་ཡིན་ཏེ། ས་ཕྱོགས་དག་པ་བ་གཅིག་ཏུ་ངེས་པའི་ཚུལ་དུ་དམིགས་པའི་

དབང་པོའ་ིམངོན་སུམ་དང་དེ་མྱོང་བའི་རང་རིག་པའི་མངོན་སུམ་ནི་གཞན་ལྟོ་ལྡིར་བ་དམིགས་

རུང་མི་དམིགས་པ་ངེས་པ་དང་ལྟོ་ལྡིར་བ་དེ་མེད་པའི་ཐ་སྙད་འགྲུབ་པའི་རྒྱུ་ཡིན་པའི་ཕྱིར།

གཉིས་པ་ལ་གཉིས། གཞི་དག་པ་བ་དམིགས་པ་མེད་པར་མུན་ཁུང་དུ་བུམ་པ་མེད་པར་

རྟོགས་པ་དགག་པ་དང༌། གཞི་དག་པ་བ་དམིགས་པ་མེད་པར་རྐྱེན་གཞན་གཉིས་ནུས་ལྡན་དུ་ཚང་

བའི་བུམ་པ་དམིགས་རུང་མ་དམིགས་པ་ལས་བུམ་པ་མེད་པར་རྟོགས་པ་དགག་པའོ། །དང་པོ་ལ་

གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་ས་ཕྱོགས་ཙམ་དང་བུམ་པ་རང་ལས་ཁྱད་པར་

ཅན་གྱི་དག་འཛིན་མངོན་སུམ་གྱི་ཤེས་པ་མེད་ཀྱང་བུམ་པ་མེད་པའི་བློར་འགྱུར་བ་མ་ཡིན་ནམ་སྟེ་

ཡིན་པའི་ཕྱིར། བུམ་མེད་རྟོགས་པ་དག་འཛིན་མངོན་སུམ་ལ་ལྟོས་ཅི་དགོས་དཔེར་ན་མུན་ཁུང་དུ་

བུམ་པ་ཡོད་མེད་རྟོག་པའི་ཆེད་དུ་ལག་པ་བྱུགས་པ་ལས་བུམ་པ་མེད་པར་རྟོགས་པ་བཞིན་ནོ་ཞེ་ན།

གཉིས་པ་ལ་གཉིས། དངོས་དང༌། དེའི་ལན་དགག་པའོ། །དང་པོ་ནི། མུན་ཁུང་དུ་ལག་

པ་བྱུགས་པ་ལས་བུམ་པ་མེད་པར་རྟོགས་པ་དག་འཛིན་མངོན་སུམ་ལ་ལྟོས་པ་མེད་པ་མ་ཡིན་ཏེ། 

མུན་ཁུང་དེར་ཡང་དེ་ལྟར་བྱུགས་པའི་ལག་པའི་ནང་གི་རེག་པའི་ཁྱད་པར་བུམ་པ་ལ་སོགས་པའི་

ཐོགས་པའི་རེག་པ་རགས་པ་དང་བྲལ་བའི་རླུང་གི་རེག་བྱ་འཛིན་པའི་དབང་པོའ་ིམངོན་སུམ་གྱིས་

དམིགས་པ་ལས་གཞི་དེར་གཞན་བུམ་པ་མེད་པར་རྟོགས་པའི་ཕྱིར་རོ། །འདི་ལྟ་བུའི་དབང་པོའ་ི

མངོན་སུམ་གྱིས་ནི་འདུས་མ་བྱས་ཀྱི་ནམ་མཁའ་ཤུགས་ལ་རྟོགས་པ་ཡིན་ནོ།།

གཉིས་པ་ནི། ལག་པ་བྱུག་དགོས་སྙམ་པའི་བློ་ལ་གནས་པའི་རྩོལ་བ་ལས་ལག་པ་

བྱུགས་པར་རྟོགས་པ་ཡིན་ལ། དེ་ལས་བུམ་པ་མེད་པར་རྟོགས་པ་ཡིན་གྱི་དག་འཛིན་མངོན་སུམ་

ལ་ལྟོས་པ་མ་ཡིན་ནོ་ཞེ་ན། རྩོལ་བ་ཡོད་དམ་མེད་ཀྱང་སླ་སྟེ་མུན་ཁུང་དུ་ལག་པ་བྱུགས་པ་ལས་

བུམ་པ་མེད་པར་རྟོགས་པ་དག་འཛིན་མངོན་སུམ་ལ་བལྟོས་པར་ཐལ། བུམ་པ་ཡོད་མེད་རྟོག་པའི་

ཆེད་དུ་ངའི་ལག་པ་བྱུགས་སོ་ཞེས་བྱ་བར་འགྱུར་བ་དེ་ཉིད་ལས་བུམ་པ་མེད་པར་རྟོགས་པ་ལག་

པའི་ནང་གི་རེག་པའི་ཁྱད་པར་དམིགས་པ་རེག་འཛིན་མངོན་སུམ་གང་ལས་གཞན་བུམ་པ་མེད་

པར་རྟོགས་པ་ཡིན་པའི་ཕྱིར། དེར་ཐལ། དག་འཛིན་མངོན་སུམ་དེ་མེད་ན་གཞི་དེར་བུམ་པ་མེད་

པར་མྱོང་བའི་སྟོབས་ཀྱིས་མི་རྟོགས་པའི་ཕྱིར་རོ། །མུན་ཁུང་དུ་ལག་པ་བྱུགས་པ་ལ་རྩོལ་བ་ངེས་

པར་དགོས་པ་མ་ཡིན་པར་ཐལ། རྩོལ་བ་མེད་ཀྱང་མུན་ཁུང་དུ་ལག་པ་གྱེན་དུ་འགྲེང་སྟེ་གཉིད་

རྩོམ་པའི་དུས་སུ་ལག་པ་ཐུར་དུ་ལྟུང་བ་དམིགས་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་བུམ་པ་མེད་པར་རྟོགས་

པ་དགག་གཞི་དམིགས་པ་ལ་ལྟོས་པ་མ་ཡིན་ཏེ་བུམ་པ་དམིགས་པའི་རྐྱེན་དབང་པོ་དང་ཡིད་བྱེད་

རྣམས་ནུས་ལྡན་དུ་ཡོད་པ་ན་བུམ་པ་དམིགས་སུ་རུང་བ་མ་དམིགས་པས་མེད་པར་གྲུབ་བོ་གྲུབ་

པ་དེའི་ཕྱིར་གཉིད་ལོག་པ་དང་བརྒྱལ་བ་ལ་སོགས་པའི་གནས་སྐབས་སུ་བུམ་པ་ལ་སོགས་པ་

འགའ་ཞིག་མེད་པར་རྟོགས་པར་མི་འགྱུར་ཏེ། དེའི་རྒྱུ་མཚན་དུས་དེ་ན་དབང་པོ་ནུས་པ་མ་ཉམས་

པ་ལ་སོགས་པ་བུམ་པ་དམིགས་པའི་རྐྱེན་ཉིད་མེད་པའི་ཕྱིར་རོ། །དེས་ན་ཁྱད་པར་གྱི་དགག་གཞི་

དམིགས་པ་མེད་པའི་ཕྱིར། དུས་དེར་བུམ་པ་འགའ་ཡང་མེད་པར་མ་རྟོགས་པ་ནི་མ་ཡིན་ནོ། །མ་

རྟོགས་པའི་རྒྱུ་མཚན་འོ་ན་ཅི་ཞེ་ན། དེ་འདྲ་བའི་རྐྱེན་གཞན་གཉིས་ནུས་ལྡན་དུ་ཡོད་པ་དང༌། བུམ་

པ་དམིགས་རུང་མ་དམིགས་པ་ཉིད་མེད་པས་བུམ་པ་མེད་པར་མ་རྟོགས་པ་ཡིན་པའི་ཕྱིར་རོ་ཞེ་ན།

གཉིས་པ་ལ་གཉིས། རྐྱེན་གཞན་ནུས་ལྡན་དུ་ཡོད་པ་ལ་བལྟོས་པས་དགག་གཞི་དམིགས་

པ་ལ་བལྟོས་པར་གྲུབ་པ་དང༌། བུམ་མེད་འགྲུབ་པ་བུམ་པ་དམིགས་རུང་མ་དམིགས་པ་ལ་བལྟོས་

པས་དགག་གཞི་དམིགས་པ་ལ་བལྟོས་པར་གྲུབ་པའོ། །དང་པོ་ནི། བུམ་མེད་འགྲུབ་པ་དགག་

གཞི་དམིགས་པ་མེད་ཀྱང་བུམ་པ་དམིགས་པའི་རྐྱེན་གཞན་གཉིས་ནུས་ལྡན་དུ་ཡོད་ཅིང་བུམ་པ་

དམིགས་རུང་མ་དམིགས་པ་དང་ཚོགས་པ་ལས་གྲུབ་བོ་ཞེས་འདོད་པ་འདིར་ཡང་ཆོས་ཅན། བུམ་

པ་དམིགས་པའི་རྒྱུ་ནུས་ལྡན་དུ་ཡོད་པ་ན་ཞེས་བྱ་བས་དགག་གཞི་དམིགས་པ་ཡུལ་ལ་འཇུག་པ་

ཡོད་པར་སྟོན་པར་བྱེད་པ་ཡིན་ཏེ། དབང་པོ་དང་ཡིད་བྱེད་ལ་སོགས་པ་དེ་དག་དབང་པོའ་ིཤེས་པ་

བསྐྱེད་པ་ལ་ནུས་པ་ཉམས་པ་མེད་པ་གང་ཞིག་དེའི་ཚེ་བུམ་པ་མེད་པར་རྟོགས་པའི་ཕྱིར། རྟགས་

བསལ་ཁས་བླངས་སོ། །ཁྱབ་པ་ཡོད་པར་ཐལ། གང་གི་ཚེ་དབང་པོ་གཟུགས་ཅན་པ་དང༌། ཡིད་

བྱེད་དེ་དག་གི་འབྲས་བུ་དབང་ཤེས་ཡུལ་ལ་འཇུག་པ་དེའི་ཚེ་དེ་དག་ནུས་པ་མ་ཉམས་པར་འགྱུར་

བའི་ཕྱིར། དེའི་ཚེ་བུམ་པ་མེད་པར་རྟོགས་པ་དེ་ཡང་དགག་གཞི་དམིགས་པ་ཉིད་ཡིན་པར་ཐལ། 

བུམ་པ་མེད་པར་རྟོགས་པ་གང་ཞིག་དབང་པོའ་ིམངོན་སུམ་བསྐྱེད་པའི་རྐྱེན་ནུས་པ་མ་ཉམས་པར་

ཡོད་པའི་ཕྱིར། རྟགས་བསལ་ཁས་བླངས།

གཉིས་པ་ནི། བུམ་པ་དམིགས་སུ་རུང་བ་མ་དམིགས་པས་བུམ་མེད་འགྲུབ་པར་ཁས་

བླངས་པས་ཀྱང་ས་ཕྱོགས་ཙམ་དང་བུམ་པ་ལས་ཁྱད་པར་བུམ་པས་དག་པའི་ས་ཕྱོགས་དམིགས་

པའི་མངོན་སུམ་དེ་ཉིད་ཀྱི་རྣམ་པ་དགག་གཞི་ལ་མཐའ་གཅིག་ཏུ་ངེས་པ་ཁས་བླང་དགོས་པ་

ཡིན་པར་ཐལ། གཏན་ཚིགས་ལ་ལྟོས་པ་མེད་པར་རྐྱེན་གཞན་ནུས་ལྡན་དུ་ཚང་བ་དང༌། བུམ་པ་

དམིགས་རུང་མ་དམིགས་པ་ཙམ་ལ་བརྟེན་ནས་བུམ་མེད་རྟོགས་པར་ཁས་བླངས་པའི་ཕྱིར།

གསུམ་པ་དོན་བསྡུ་བ་ནི། བུམ་པ་ལས་རང་བཞིན་ཁྱད་པར་ཅན་བུམ་པས་དག་པའི་ས་

ཕྱོགས་དམིགས་པའི་དབང་པོའ་ིམངོན་སུམ་ཉིད་ཀྱིས་གཞན་བུམ་པ་མི་དམིགས་པའི་བུམ་པ་མེད་

པ་རྟོགས་པ་དང༌། དེ་མྱོང་བའི་རང་རིག་མངོན་སུམ་གྱིས་དེ་དང་བུམ་འཛིན་མེད་པར་རྟོགས་པ་

ཡིན་པར་ཐལ། དེ་ལྟར་གོང་དུ་བསྒྲུབས་པ་དེའི་ཕྱིར། ཐ་སྙད་ཟོར་ཡང་བའི་ཆེད་དུ་བུམ་པ་མེད་པ་

རྟོགས་པ་ཞེས་བཤད་ཀྱི་དོན་དུ་ན་ལྟོ་ལྡིར་བ་དམིགས་རུང་མ་དམིགས་པ་རྟོགས་ཞེས་སམ་བུམ་

པ་དམིགས་རུང་མ་དམིགས་པ་རྟོགས་ཞེས་བཤད་དོ། །བུམ་པ་དམིགས་རུང་མ་དམིགས་པ་

རྟོགས་ན་བུམ་པ་མེད་པར་མ་རྟོགས་པ་འགལ་ལོ། །ཞེ་ན། མི་འགལ་ཏེ། ས་ཕྱོགས་འབའ་ཞིག་གི་

རྣམ་པ་ཤར་བའི་དབང་པོའ་ིམངོན་སུམ་མྱོང་བའི་རང་རིག་མངོན་སུམ་གྱིས་བུམ་པའི་རྣམ་པ་ཅན་

གྱི་དབང་པོའ་ིམངོན་སུམ་མེད་པ་ཤུ གས་ལ་རྟོགས་ཀྱང་བུམ་པ་མེད་པ་ཤུ གས་ལ་མ་རྟོགས་པས་

བུམ་པ་དམིགས་རུང་མ་དམིགས་པའི་རྟགས་ཀྱིས་བུམ་མེད་བསྒྲུབ་དགོས་པ་བྱུང་ན་དེ་ཉིད་ཀྱི་

ཕྱིར་ཐ་སྙད་འབའ་ཞིག་སྒྲུབ་པ་ཞེས་བྱའོ། །དེ་ལ་ནི་རྩོད་གཞིར་ཡང་ས་ཕྱོགས་འབའ་ཞིག་གི་རྣམ་

པ་ཅན་གྱི་དབང་པོའ་ིམངོན་སུམ་གྱི་གཟུང་བྱར་གྱུར་པའི་ས་ཕྱོགས་རྩོད་གཞིར་བྱའོ། །གཞུང་འདི་

དག་གིས་ནི། མངོན་སུམ་གྱིས་དགག་པ་བྱེད་པ་དང་མེད་དགག་འགྲུབ་པ་དགག་གཞི་དམིགས་

པ་ལ་ངེས་པར་བལྟོས་པར་བསྟན་ཏེ། དེ་ལྟ་མ་ཡིན་ན་མེད་དགག་ཡན་འགར་བ་མངོན་སུམ་གྱི་

གཟུང་ཡུལ་དུ་འགྱུར་དགོས་པས་དངོས་པོར་ཐལ་བའི་ཕྱིར་རོ། །རང་དོན་དུ་མ་བསྟན་པའི་དགག་

རྟགས་ཀྱི་གནད་དུ་མ་སྐབས་འདིར་བསྟན་ཏོ།།

གསུམ་པ་ལ་གཉིས། རྩ་བ་དང༌། འགྲེལ་པའ།ོ །དང་པོ་ནི། ས་ཕྱོགས་སུ་བུམ་མེད་སྒྲུབ་པའི་

ཕྱོགས་ཆོས་མངོན་སུམ་གྱིས་གྲུབ་པ་ལས་གཞན་དུ་རྟགས་ཀྱིས་བསྒྲུབ་དགོས་ན་ཞེས་ཁས་བླངས་

རྗེས་སུ་བརྗོད་ནས་ས་ཕྱོགས་སུ་བུམ་མེད་སྒྲུབ་པ་སྒྲུབ་བྱེད་ཐུག་མེད་དུ་འགྱུར་བར་ཐལ། བུམ་པའི་

དོན་མེད་པ་ལྟོ་ལྡིར་བ་དམིགས་རུང་མ་དམིགས་པ་ཉིད་ནི་ལྟོ་ལྡིར་བའི་ཡུལ་ཅན་བཀག་པ་རྟགས་

སུ་བཀོད་པའི་མི་དམིགས་པ་ལས་རྟོགས་པར་འགྱུར་དགོས་པ་གང་ཞིག་དེ་ལྟ་ན་ལྟོ་ལྡིར་བའི་ཡུལ་

ཅན་བཀག་པའི་དམིགས་པ་མེད་པ་ཉིད་ཀྱང་དེ་ཉིད་ཀྱི་ཡུལ་ཅན་བཀག་པ་རྟགས་སུ་བཀོད་པས་མ་

དམིགས་པ་གཞན་གྱིས་བསྒྲུབ་དགོས་པའི་ཕྱིར། རྟགས་སྔ་མ་ཁས་བླངས་སོ།།

གཉིས་པ་ལ་གཉིས། ཐུག་མེད་དུ་ཐལ་བ་དང༌། མྱོང་བ་མེད་པ་རང་གིས་གྲུབ་ན་ཧ་ཅང་ཐལ་

བའོ། །དང་པོ་ནི། ལྟོ་ལྡིར་བ་འཛིན་པའི་ཤེས་པ་མེད་པ་ཡང་མྱོང་བ་མེད་པ་དེའི་ཡུལ་ཅན་བཀག་

པའི་གཏན་ཚིགས་གཞན་གྱིས་གྲུབ་དགོས་པར་ཐལ། ལྟོ་ལྡིར་བ་མེད་པ་མངོན་སུམ་གྱིས་གྲུབ་པ་དེ་

ལྟ་མ་ཡིན་པར་གལ་ཏེ་ལྟོ་ལྡིར་བ་རང་གི་ཡུལ་ཅན་གྱི་ཤེས་པ་མེད་པ་རྟགས་སུ་བཀོད་པས་ལྟོ་ལྡིར་

བའི་དངོས་པོ་མེད་པ་འགྲུབ་དགོས་པའི་ཕྱིར། འདོད་ན། ས་ཕྱོགས་སུ་བུམ་པ་མེད་པའི་སྒྲུབ་བྱེད་

ཐུག་པ་མེད་པར་འགྱུར་བར་ཐལ། ལྟོ་ལྡིར་བ་དེ་མེད་པ་ཡང་མི་དམིགས་པའི་གཏན་ཚིགས་གཞན་

གྱིས་བསྒྲུབ་དགོས་པའི་ཕྱིར། འདོད་ན། ལྟོ་ལྡིར་བས་དག་པའི་ས་ཕྱོགས་སུ་བུམ་པའི་དངོས་པོ་

མེད་པ་མི་རྟོགས་པ་ཉིད་དུ་འགྱུར་བར་ཐལ། འདོད་པ་དེའི་ཕྱིར། 

གཉིས་པ་ནི། ལྟོ་ལྡིར་བ་འཛིན་པའི་བློ་མེད་པ་ནི་རང་གིས་གྲུབ་པས་ཐུག་མེད་དུ་མི་

འགྱུར་རོ་ཞེ་ན། ལྟོ་ལྡིར་བ་འཛིན་པའི་མྱོང་བ་མེད་པ་ནི་རང་ཉིད་ཀྱིས་འགྲུབ་པ་མ་ཡིན་ཏེ། དེ་

དང་རང་གིས་གྲུབ་མ་གྲུབ་ཀྱི་ཁྱད་པར་མེད་པས་ཡུལ་ལྟོ་ལྡིར་བ་མེད་པ་ལ་ཡང་རང་གིས་གྲུབ་

པའི་སྐྱོན་དུ་ཐལ་བར་འགྱུར་བའི་ཕྱིར་རོ། །ལྟོ་ལྡིར་བ་འཛིན་པའི་མངོན་སུམ་དང་དེ་མེད་པ་གཉིས་

རང་གིས་གྲུབ་མ་གྲུབ་ཀྱིས་ཁྱད་པར་མེད་པ་མ་ཡིན་པར་ཐལ། མྱོང་བ་མངོན་སུམ་ནི་བདག་ཉིད་

ཀྱི་ཁྱད་པར་རང་མྱོང་བའི་རང་རིག་མངོན་སུམ་གྱིས་གྲུབ་པས་དེ་ལས་སྒྲུབ་པར་བྱེད་པ་གཞན་

མེད་པ་ཡིན་གྱི་མྱོང་བ་མེད་པ་ནི་རང་རིག་གིས་གྲུབ་པ་དེ་ལྟ་མ་ཡིན་པའི་ཕྱིར།

གསུམ་པ་དགག་གཞི་དང་བྲལ་བའི་དགག་པ་འཇལ་བའི་ཚད་མ་རང་རྒྱུད་པས་གྲུབ་པར་

འདོད་པ་དགག་པ་ལ་གཉིས། ཕྱོགས་སྔ་མ་དང༌། དེ་སུན་དབྱུང་བའོ། །དང་པོ་ནི། གལ་ཏེ་རྒྱུ་མཚན་

གང་ལས་ཐུག་པ་མེད་པའི་སྐྱོན་འདིར་འགྱུར་བ་ལྟོ་ལྡིར་བ་རང་གི་ཡུལ་ཅན་གྱི་ཤེས་པ་མེད་པའི་

རྟགས་ལས་ལྟོ་ལྡིར་བའི་དངོས་པོ་མེད་པར་གྲུབ་པ་ཡང་མ་ཡིན་ལ། ཁྱོད་འདོད་པ་ལྟར་ས་ཕྱོགས་

ཙམ་དང་ལྟོ་ལྡིར་བ་རང་ལས་ཁྱད་པར་ཅན་གྱི་དག་འཛིན་མངོན་སུམ་གྱི་ཤེས་པ་ཡོད་པ་ལས་ཀྱང་

ལྟོ་ལྡིར་བ་མེད་པར་འགྲུབ་པ་མ་ཡིན་ནོ། །འོ་ན་ཅི་ཞེ་ན། བུམ་པ་དམིགས་པ་མེད་ཅེས་བྱ་བ་བུམ་

པའི་དངོས་པོ་མེད་པ་ལ་དམིགས་པ་བུམ་པ་མེད་པའི་རྣམ་པ་ཅན་གྱི་རྟོག་པ་གང་ཡིན་པ་དེ་ཉིད་

ལས་བུམ་པ་མེད་པ་འགྲུབ་པ་ཡིན་ལ་མེད་དགག་གི་རྣམ་པ་ཅན་གྱི་རྟོག་པ་དེ་ཡང་གཉིས་པོ་དེར་མ་

འདུས་པའི་ཚད་མ་རང་རྒྱུད་པ་ཡིན་ནོ་ཞེ་ན།

གཉིས་པ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ལ་གསུམ། དངོས་

མེད་གཟུང་དོན་དུ་བྱེད་པའི་ཚད་མ་རང་རྒྱུད་པ་མི་འཐད་པ་དང༌། མངོན་སུམ་གྱི་རིགས་འདྲ་ཕྱི་མ་

ཚད་མ་རང་རྒྱུད་པར་མི་འཐད་པ་དང༌། དྲན་པ་བཅད་ཤེས་དེར་མི་འཐད་པའོ། །དང་པོ་ལ་གཉིས། 

རྒྱས་པར་བཤད་པ་དང། དོན་བསྡུ་བའོ། །དང་པོ་ལ་གསུམ། དངོས་མེད་ཀྱིས་འབྲས་བུ་བསྐྱེད་

པ་མི་འཐད་པ་དང༌། རྐྱེན་ལ་བལྟོས་པ་མི་འཐད་པ་དང༌། དངོས་མེད་ལས་སྐྱེ་ན་དངོས་པོ་ལས་སྐྱེ་

བ་བཀག་པར་འགྱུར་བའོ། །དང་པོ་ནི། ཚད་མ་རང་རྒྱུད་པ་དེ་རྟགས་ལ་མི་བརྟེན་པས་རྗེས་དཔག་

མིན་ལ་མེད་དགག་གི་རྣམ་པ་ཤར་བས་མངོན་སུམ་ཡང་མིན་པས་དེ་རྒྱུ་གང་ལས་སྐྱེ་དྲིས་པས་མེད་

དགག་གཟུང་དོན་དུ་བྱས་པ་ལས་སྐྱེའ་ོཞེ་ན། དེ་ལྟ་ན་ནི་འ་ོན་དངོས་པོ་མེད་པ་མེད་དགག་རྟོགས་པ་

དེ་ཆོས་ཅན། རྒྱུ་མཚན་གང་ལས་མེད་དགག་གཟུང་དོན་དུ་བྱས་པ་ལས་སྐྱེ་བར་འགྱུར་ཏེ་མི་འགྱུར་

བར་ཐལ། དངོས་པོ་མེད་པ་ནི་འབྲས་བུ་འགའི་ཡང་རྒྱུ་མ་ཡིན་པའི་ཕྱིར། དེར་ཐལ། དངོས་མེད་ལ་

དོན་བྱེད་པའི་ནུས་པ་མེད་པའི་ཕྱིར། དེར་ཐལ། དོན་བྱེད་ནུས་པ་ནི་དངོས་པོའ་ིམཚན་ཉིད་ཡིན་

པའི་ཕྱིར། དེ་ཆོས་ཅན། ཁྱོད་དངོས་མེད་དེ་ལས་སྐྱེ་བ་རྟག་ཏུ་འབྱུང་བར་ཐལ། དེ་ལས་འབྱུང་བ་

གང་ཞིག་དེ་ནུས་པ་ཉམས་པ་མེད་པའི་ཕྱིར་རོ།།

གཉིས་པ་ནི། རང་གི་ངོ་བོ་རྟག་ཀྱང་རྐྱེན་ལ་བལྟོས་ནས་འབྲས་བུ་སྐྱེད་དོ་ཞེ་ན། དངོས་

མེད་ཆོས་ཅན། རྐྱེན་ལ་བལྟོས་ནས་འབྲས་བུ་སྐྱེད་པ་མ་ཡིན་པར་ཐལ། རྐྱེན་ལ་ལྟོས་པ་མེད་པའི་

ཕྱིར། མ་གྲུབ་ན། དངོས་པོ་མེད་པར་མི་འགྱུར་བར་ཐལ། རྐྱེན་ལ་བལྟོས་ནས་འབྲས་བུ་སྐྱེད་པའི་

ཕྱིར། ཁྱབ་པར་ཐལ། རྐྱེན་ལ་བལྟོས་པ་ནི་ངོ་བོ་སྔར་མེད་ཀྱི་ཁྱད་པར་གསར་དུ་ཐོབ་པའི་མཚན་

ཉིད་ཅན་ཡིན་པའི་ཕྱིར་དང༌། ངོ་བོ་སྔ་མ་འདོར་ཞིང་ཕྱི་མ་གསར་དུ་ཐོབ་པ་དེ་ཡང་དངོས་པོའ་ི

མཚན་ཉིད་ཅན་ཡིན་པའི་ཕྱིར།

གསུམ་པ་ནི། དངོས་པོ་མེད་པ་ལས་འབྲས་བུ་སྐྱེའོ་ཞེས་བྱ་བ་དམ་བཅས་པས་ནི་དངོས་

པོ་ལས་མི་སྐྱེའོ་ཞེས་རྒྱུ་ཙམ་ལ་དགག་པ་བྱས་པར་འགྱུར་བར་ཐལ། དངོས་མེད་ཀྱིས་འབྲས་

བུ་སྐྱེད་པ་གང་ཞིག་དངོས་པོ་མེད་པ་ཞེས་བྱ་བ་ཡང་དངོས་པོ་བཀག་པ་དེས་ནའི་ཕྱིར། དེ་ཡང་

དངོས་པོ་མེད་པས་འབྲས་བུ་བྱེད་ཅེས་པས་ནི་དོན་བྱེད་མི་ནུས་པས་དོན་བྱེད་ཅེས་པར་འགྱུར་

ལ་དོན་བྱེད་མི་ནུས་པས་དོན་བྱེད་པ་མི་སྲིད་པས་རྒྱུ་ཙམ་ལ་དགག་པ་བྱས་པར་འགྱུར་ལ། གལ་

ཏེ་དོན་བྱེད་ནུས་ན་དངོས་པོ་མེད་པ་ཞེས་བྱ་བ་ཡང་ཆོས་ཅན། དངོས་པོ་ཉིད་འགའ་ཞིག་མིང་

གཞན་གྱིས་བརྗོད་པར་འགྱུར་བར་ཐལ། དངོས་མེད་གང་ཞིག་དོན་བྱེད་མི་ནུས་པ་དེ་ལྟ་མ་ཡིན་

པའི་ཕྱིར། གཉིས་པ་ནི། དགག་གཞི་དང་བྲལ་བའི་མེད་དགག་རྟོགས་པ་དེ་ནི་ཆོས་ཅན། ཚད་མ་

རང་རྒྱུད་པར་སྲིད་པ་མ་ཡིན་ཏེ། མི་སླུ་བར་མི་རུང་བ་དེའི་ཕྱིར།

གཉིས་པ་ནི། གལ་ཏེ་མངོན་སུམ་གྱི་རིགས་འདྲ་ཕྱི་མ་ལ་ཟེར་ན་སྔོན་པོ་མངོན་སུམ་

གྱིས་མཐོང་བའི་དེ་མ་ཐག་པ་སྔོ་འཛིན་མངོན་སུམ་གྱི་རིགས་འདྲ་ཕྱི་མ་ཡང་ཆོས་ཅན། ཚད་མ་

རང་རྒྱུད་པར་མི་འགྱུར་བར་ཐལ། རང་འདྲེན་བྱེད་ཀྱི་ཚད་མ་སྔ་མས་རྟོགས་ཟིན་གྱི་དོན་ལ་འཇུག་

པའི་ཕྱིར། མཐའ་གཞན་འགོག་པའི་རིགས་པས་དེ་ལྟར་བཤད་ཀྱི། བཅད་ཤེས་ལ་འཆད་ན་ཡང་

མི་རུང་བ་མེད་དོ།།

གསུམ་པ་ལ་གཉིས། རང་སྟོབས་ཀྱིས་ཡུལ་དཔྱོད་པའི་མཐུ་མེད་པ་ཚད་མར་མི་རུང་བ་

དང༌། མྱོང་བ་དང་རྟགས་ལ་མི་བརྟེན་པ་ཚད་མར་མི་རུང་བའོ། །དང་པོ་ནི། ལྟོ་ལྡིར་བས་དག་པའི་

ས་ཕྱོགས་འཛིན་པའི་དབང་པོའ་ིམངོན་སུམ་གྱི་སྟོབས་ཀྱིས་དྲངས་པའི་བཅད་ཤེས་ཆོས་ཅན། ཚད་

མ་མ་ཡིན་པར་ཐལ། རང་དབང་དུ་ཡུལ་གཅོད་པའི་མཐུ་མེད་པར་ཚད་མ་དེའི་སྟོབས་ལས་སྐྱེས་པ་

ཡིན་པའི་ཕྱིར། ཁྱབ་པ་སྒྲུབ་པ་ནི། འདྲེན་བྱེད་མངོན་སུམ་དེ་ཉིད་ས་ཕྱོགས་ཀྱི་སྟེང་གི་བུམ་མེད་ལ་

ཚད་མ་འགྱུར་བར་ཐལ། དེ་ཉིད་ལ་དེ་ལ་སྒྲོ་འདོགས་གསར་དུ་གཅོད་ནུས་པའི་མི་སླུ་བའི་ཤེས་པ་

ཡིན་པའི་ཕྱིར། དེར་ཐལ། བུམ་པས་དག་པའི་ས་ཕྱོགས་འཇལ་བའི་དབང་པོའ་ིམངོན་སུམ་དེས་ས་

ཕྱོགས་དེའི་རྣམ་པར་གཞལ་ཞིང་རང་སྟོབས་ཀྱིས་གཞི་དེར་བུམ་མེད་ངེས་པའི་ཤུ གས་ཀྱིས་གཞན་

གཞི་དེར་བུམ་པ་ཡོད་པར་འཛིན་པའི་སྒྲོ་འདོགས་གསར་དུ་སྤོང་བའི་ཕྱིར། ཁྱབ་པ་ཡོད་པར་ཐལ། 

ས་ཕྱོགས་དེར་བུམ་པའི་རྣམ་པ་གཞན་དང་འདྲེས་ན་ས་ཕྱོགས་དེར་བུམ་པ་ཡོད་པར་འཛིན་པའི་སྒྲོ་

འདོགས་གསར་དུ་གཅོད་པ་དེ་མེད་པའི་ཕྱིར་རོ།།

གཉིས་པ་ནི། མངོན་སུམ་གྱི་སྟོབས་ཀྱིས་དྲངས་པའི་བུམ་པ་མེད་དོ་སྙམ་པའི་མི་དམིགས་

པའི་རྣམ་པར་རྟོག་པ་འདི་ནི་ཆོས་ཅན། ཚད་མ་1མ་ཡིན་པར་ཐལ། རང་དབང་དུ་ཡུལ་གཅོད་པ་

དབང་པོ་སྟེ་མྱོང་བ་མངོན་སུམ་དང་རྟགས་ལ་མི་བརྟེན་པའི་ཕྱིར། དེར་ཐལ། ཚད་མ་གཞན་གྱི་

སྟོབས་ལས་སྐྱེས་པ་ཙམ་དུ་ཟད་པའི་ཕྱིར། དེར་ཐལ། རྟོགས་ཟིན་གྱི་དོན་ལ་འཇུག་པ་དེའི་ཕྱིར། རྒྱུ་

མཚན་གང་གིས་བུམ་པས་དག་པའི་ས་ཕྱོགས་མཐོང་བའི་མངོན་སུམ་གྱི་དེ་མ་ཐག་པར་ས་ཕྱོགས་

འདི་ནི་དམིགས་སོ་སྙམ་པ་དང༌། བུམ་པ་འདི་མ་དམིགས་སོ་སྙམ་པའི་སྒྲུབ་པ་དང་དགག་པའི་རྣམ་

པར་རྟོག་པར་འགྱུར་བ་དེ་ལྟར་སྐྱེས་པའི་རྟོག་པ་དེ་ནི་ཆོས་ཅན། རྗེས་དཔག་གིས་དྲངས་པའམ་ཚད་

མ་རང་རྒྱུད་པ་མ་ཡིན་ཏེ། ས་ཕྱོགས་མཐོང་བའི་མངོན་སུམ་དེ་ཉིད་ལས་སྐྱེས་པའི་བཅད་ཤེས་ཡིན་

པའི་ཕྱིར། དཔེར་ན་གཡུའི་ཁ་དོག་སྔོན་པོ་མངོན་སུམ་གྱིས་མཐོང་བ་ན་ཁ་དོག་འདི་ནི་སྔོན་པོ་ཡིན་

གྱི་སེར་པོ་ནི་མ་ཡིན་ནོ་ཞེས་བྱ་བ་བཅད་ཤེས་ཀྱིས་ངེས་པ་ལྟ་བུའ།ོ །གཉིས་པ་ནི། སྔར་བཤད་པའི་

བློ་གསུམ་པོ་དེ་དག་ནི་ཆོས་ཅན། ཚད་མ་མ་ཡིན་ཏེ། གསར་དུ་མི་སླུ་བར་མི་རུང་བ་དེའི་ཕྱིར།

གཉིས་པ་སྣང་རུང་དང་མི་སྣང་བ་མ་དམིགས་པའི་གཏན་ཚིགས་ཀྱི་ཁྱད་པར་ལ་གཉིས། 

མི་སྣང་བ་མ་དམིགས་པས་མེད་ངེས་སྒྲུབ་མི་ནུས་པ་དང༌། ཅིག་ཤོས་ཀྱིས་ནུས་པའོ། །དང་པོ་ནི། 

མི་སྣང་བ་མ་དམིགས་པའི་གཏན་ཚིགས་ཀྱིས་མེད་ངེས་ལས་གཞན་དུ་ཕྱི་རྒོལ་གྱི་ངོར་ཡོད་ངེས་

1  ཞོལ། ཤོག ༡༥༦ ན ༦ གཙང་། ཤོག ༡༥༥ བ ༢ ཚད་མ་ཡིན་པར་ཐལ།



ལེའུ་གསུམ་པ་གཞན་དོན་རྗེས་དཔག་རྣམ་ངེས། 221

སུ་དམ་བཅའ་བར་རིགས་པར་བཞག་པ་འགོག་པ་ཙམ་དུ་འགྱུར་གྱི། ཅིག་ཤོས་སྒྲུབ་མི་ནུས་པར་

ཐལ། མི་སྣང་བ་མ་དམིགས་པའི་རྟགས་ཀྱིས་རང་ཕྱོགས་ཀྱི་ཆོས་སུ་གྲུབ་པའི་གཞིར་མེད་པར་ངེས་

པ་སྒྲུབ་པར་མི་རུང་བའི་ཕྱིར། དཔེར་ན་སེམས་ཅན་གཞན་ལ་མེད་ངེས་སུ་སྒྲུབ་པའི་རྟགས་མེད་

པའི་འདོད་ཆགས་ལ་སོགས་པའི་རྣམ་རྟོག་དང་ཡོན་ཏན་ལ་སོགས་པ་མ་དམིགས་པས་མེད་ངེས་

སུ་མི་འགྲུབ་པ་བཞིན་ནོ། །འདིས་མི་སྣང་བ་མ་དམིགས་པའི་གཏན་ཚིགས་གསུངས་པའི་དགོས་

པ་ཁྱད་པར་ཅན་བསྟན་པར་ཤེས་པར་བྱའོ། །མེད་ངེས་སྒྲུབ་མི་ནུས་པའི་རྒྱུ་མཚན་ནི། མི་སྣང་བ་མ་

དམིགས་པའི་གཏན་ཚིགས་དེ་དག་ཆོས་ཅན། ཡོད་ངེས་ལས་ལྡོག་པ་མེད་ངེས་སྒྲུབ་པར་ནུས་པ་མ་

ཡིན་པར་ཐལ། འབྲས་བུ་བསྐལ་དོན་ཡོད་མེད་གང་དུ་ཡང་ངེས་པ་མེད་པ་ཅན་ཡིན་པའི་ཕྱིར།

གཉིས་པ་ནི། འོ་ན་མེད་ངེས་སྒྲུབ་པར་གང་གིས་ནུས་ཤེ་ན་མ་དམིགས་པའི་གཏན་

ཚིགས་ལ་མེད་ངེས་སྒྲུབ་བྱེད་ཡོད་པར་བཤད་པ་དང་མི་འགལ་ཏེ། མེད་ངེས་སྒྲུབ་པ་མ་དམིགས་

པ་དང་པོའ་ིདབང་དུ་བྱས་པ་ཡིན་པའི་ཕྱིར། དེར་ཐལ། དེས་མེད་པར་ངེས་པ་སྒྲུབ་ནུས་པའི་ཕྱིར། 

ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པ་དག་གོ།

གཉིས་པ་གཏན་ལ་ཕེབས་ནས་གཞན་ལ་མ་དམིགས་པ་རྟགས་སུ་སྦྱོར་བའི་ཚུལ་ལ་

གཉིས། ལྷན་ཅིག་མི་གནས་འགལ་ལ་བརྟེན་པའི་དགག་རྟགས་སྦྱོར་ཚུལ་དང༌། ཕན་ཚུན་སྤངས་

འགལ་ལ་བརྟེན་པའི་དགག་རྟགས་སྦྱོར་ཚུལ་ལོ། །དང་པོ་ལ་གཉིས། རྩ་བ་དང༌། འགྲེལ་པའོ། །དང་

པོ་ནི། མ་དམིགས་པ་རང་གི་གཏན་ཚིགས་ཀྱི་སྦྱོར་བ་དག་ལ་ཆོས་ཅན། རྣམ་པ་གཉིས་སུ་ཡོད་དེ། 

མ་དམིགས་པ་དེའི་འབྲེལ་ཡུལ་བཀག་པའི་དགག་པ་རང་གི་ངོ་བོ་རྟགས་སུ་སྦྱོར་བའམ་དགག་བྱའི་

ཆོས་ཀྱི་དོན་ལ་གནོད་བྱེད་ཀྱི་འགལ་ཟླའི་ངོ་བོ་རྟགས་སུ་སྦྱོར་བ་རྣམས་སུ་ཡོད་པའི་ཕྱིར། དང་པོ་

ལ་གསུམ་ཡོད་དེ། རྒྱུ་དང་ཁྱབ་བྱེད་དང་རང་བཞིན་མ་དམིགས་པའི་གཏན་ཚིགས་རྣམས་སུ་ཡོད་

པའི་ཕྱིར། ཕྱི་མ་ཡང་དགག་རྟགས་སུ་འགྱུར་ཏེ། གནོད་བྱ་གྲང་རེག་རྒྱུ་མ་ཚང་བ་མེད་པར་ཡོད་པ་

ན་གནོད་བྱེད་མེ་ཉེ་བར་ཡོད་པ་ལས་གནོད་བྱའི་རྒྱུན་མེད་པར་སོང་བ་ལས་འགལ་བར་མཐོང་བའི་

ཕྱིར་རམ་སྨོས་པས་དགག་རྟགས་སྔ་མ་དང༌། གནོད་ཚུལ་གཞན་སྡུད་དོ།།

གཉིས་པ་ལ་གཉིས། འབྲེལ་ཡུལ་མ་དམིགས་པ་རྟགས་སུ་སྦྱོར་བའི་ཚུལ་དང༌། འགལ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།222

དམིགས་རྟགས་སུ་སྦྱོར་བའི་ཚུལ་ལོ། །དང་པོ་ནི། གང་གི་ཚེ་མེད་པར་ངེས་པའི་འབྲས་བུ་ཅན་

དགག་བྱའི་ཆོས་ལ་ཡོད་ངེས་ལས་ལྡོག་པ་སྒྲུབ་པའི་འབྲེལ་ཡུལ་མི་དམིགས་པའི་གཏན་ཚིགས་

ཆོས་ཅན། རྟགས་སུ་རབ་ཏུ་སྦྱོར་བ་དེའི་ཚེ་དགག་པ་རང་གི་ངོ་བོ་རྟགས་སུ་སྦྱོར་ཏེ། འབྲེལ་ཡུལ་

བཀག་པའི་སྒོ་ནས་དགག་བྱ་རང་ཉིད་མེད་པ་སྒྲུབ་པའི་ཚུལ་གསུམ་ཡིན་པའི་ཕྱིར། དཔེར་ན་སྔོ་

འཕྱུར་བས་དག་པའི་གཞི་འདི་ན་ཆོས་ཅན། དུ་བ་མེད་དེ། ཡོད་ན་དམིགས་སུ་རུང་བ་ལས་མི་

དམིགས་པའི་ཕྱིར་རོ། །ཞེས་པ་རང་བཞིན་མ་དམིགས་པ་དང༌། ཤིང་གིས་དག་པའི་གཞི་འདི་ན་

ཆོས་ཅན། ཤིང་ཤ་པ་མེད་དེ། ཤིང་མེད་པའི་ཕྱིར་རོ། །ཞེས་པ་ཁྱབ་བྱེད་མ་དམིགས་པ་དང༌། མེ་

མེད་ཀྱི་མཚོ་འདི་ན་ཆོས་ཅན། དུ་བ་མེད་དེ། མེ་མེད་པའི་ཕྱིར་རོ་ཞེས་བྱ་བ་ལྟ་བུ་རྒྱུ་མ་དམིགས་

པའོ། །སྤྲོས་པ་གཞན་ནི་བཤད་ཟིན་ཏོ།།

གཉིས་པ་ནི། འབྲེལ་ཡུལ་བཀག་པ་ལས་ཡང་ན་དགག་རྟགས་དེ་ཙམ་དུ་ཟད་པ་མ་ཡིན་

ཏེ། དགག་པར་བྱ་བའི་ཆོས་ཀྱི་དོན་ལ་གནོད་པར་བྱེད་པའི་འགལ་ཟླའི་ངོ་བོ་རྟགས་སུ་ཉེ་བར་

བཀོད་པའི་སྒོ་ནས་གཏན་ཚིགས་རབ་ཏུ་སྦྱོར་བ་ཡོད་པའི་ཕྱིར། དཔེར་ན་མེས་ཁྱབ་པར་ནོན་པའི་

གཞི་འདི་ན་ཆོས་ཅན། གྲང་བའི་རེག་པ་རྒྱུན་ཆགས་སུ་གནས་པ་མེད་དེ། མེས་ཁྱབ་པར་ནོན་པའི་

ཚུལ་དུ་ཡོད་པའི་ཕྱིར་རོ་ཞེས་བྱ་བ་ལྟ་བུ་སྟེ་སྔར་ལེའུ་གཉིས་པར་དཔེར་བརྗོད་པ་བཞིན་ནོ། །ལྷན་

ཅིག་མི་གནས་པའི་འགལ་བ་དེ་ཡང་ཇི་ལྟར་རྟོགས་ཤེ་ན། གཞི་འགའ་ཞིག་ཏུ་གནོད་བྱ་རྒྱུ་མ་ཚང་

བ་མེད་པར་འབྱུང་བ་ལས་དེ་ནས་གཞན་གནོད་བྱེད་ཉེ་བར་ཡོད་ན་དེའི་སྟོབས་ཀྱིས་གནོད་བྱའི་

རྒྱུན་མེད་པར་སོང་བའི་ཕྱིར་འགལ་བར་རྟོགས་ཏེ། དཔེར་ན་གྲང་བའི་རེག་པ་དང་དྲོ་བའི་རེག་

པ་བཞིན་ནོ། །ཚ་གྲང་ལྷན་ཅིག་མི་གནས་འགལ་དུ་ཐལ། རྒྱུན་གཅད་བྱ་གཅོད་བྱེད་ལས་གྱུར་

པའི་འགལ་བ་ཡིན་པའི་ཕྱིར། རྒྱུ་འབྲས་ངེས་པར་བྱེད་པ་བཞིན་དུ་ཚ་གྲང་གཉིས་ཀ་སྣང་རུང་གི་

གཞིར་དང་པོར་གྲང་རེག་རྒྱུན་ལྡན་དུ་འབྱུང་བ་མངོན་སུམ་གྱིས་དམིགས། དེའི་རྗེས་སུ་མེ་དང་

ཕྲད་པ་དམིགས། དེའི་རྗེས་སུ་གྲང་རེག་སྟོབས་ཆུང་བ་དང་མེ་སྟོབས་ཅན་དུ་སོང་བ་དམིགས་

དེའི་རྗེས་སུ་གྲང་རེག་ཟློག་ཅིང་མེས་ཁྱབ་པ་དམིགས་པ་ལས་ལྷན་ཅིག་མི་གནས་འགལ་དུ་གྲུབ་

པ་ནི། ངོ་བོ་ཙམ་ལྷན་ཅིག་ཏུ་གནས་པ་སྲིད་ཀྱང་རྒྱུན་ལ་བལྟོས་ནས་ལྷན་ཅིག་མི་གནས་འགལ་དུ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 223

ངེས་པར་བྱེད་པ་ཡིན་ལ། སྣང་མུན་དང་མཐོང་ལམ་སྡུག་བསྔལ་ལ་ཆོས་བཟོད་དང༌། དེའི་ངོ་སྐལ་

གྱི་སྤང་བྱའི་ས་བོན་ནི་སྐད་ཅིག་གཅིག་ཙམ་ཡང་ལྷན་ཅིག་ཏུ་གནས་པ་མི་སྲིད་ཀྱང་དངོས་ཀྱི་

གནོད་བྱ་གནོད་བྱེད་དུ་འཐད་པས་འདི་དག་རྒྱུན་གནོད་པར་འདོད་པ་ནི་མཐའ་མ་ཆོད་པར་ཤེས་

པར་བྱའོ། །ཡང་མངོན་པ་ཀུན་ལས་བཏུས་སུ་སྣང་མུན་དཔེར་བཞག་ནས་སྤང་གཉེན་གྱི་རྣམ་

གཞག་བྱེད་པ་ན་དུས་གསུམ་གྱི་བརྟག་པ་བྱེད་པ་མངོན་གྱུར་ལ་ཡིན་གྱི། ས་བོན་ལ་མ་ཡིན་ཏེ། 

དེ་ལ་ནི་བར་ཆད་མེད་ལམ་དང་ས་བོན་དུས་གཅིག་ཏུ་ཡོད་པས་ད་ལྟར་བ་ལམ་དང་མཉམ་དུ་མི་

འཇུག་པ་རྟགས་མ་གྲུབ་བོ་ཞེས་ཟེར་བ་ཡང་རིགས་པ་མ་ཡིན་ཏེ། དེའི་དོན་ནི་གནོད་བྱའི་མཚན་

གཞི་ངོས་འཛིན་པ་མ་ཡིན་གྱི་གནོད་པ་བྱེད་ཚུལ་ལ་བརྟག་པ་བྱེད་པ་ཡིན་ལ། ས་བོན་ལ་གནོད་

པ་ལ་ཡང་གནོད་པ་བྱེད་པའི་ཚུལ་གསུམ་ག་ཁས་ལེན་མི་དགོས་པའི་ཕྱིར་རོ། །འདི་དག་གི་རྣམ་

པར་བཞག་པ་རྒྱས་པར་ནི་དུས་གསུམ་གྱི་སངས་རྒྱས་ཀྱི་ངོ་བོ་རྗེ་རིན་པོ་ཆེ་ཐམས་ཅད་མཁྱེན་

པ་བློ་བཟང་གྲགས་པའི་དཔང་བཟང་པོའ་ིཞལ་སྔ་ནས་ཀྱིས་མཛད་པའི་དབུ་མ་རྩ་བ་ཤེས་རབ་ཀྱི་

རྣམ་བཤད་དུ་བལྟ་བར་བྱའོ།།

གཉིས་པ་ལ་གཉིས། ཕན་ཚུན་སྤངས་འགལ་ལ་བརྟེན་པའི་དངོས་འགལ་གྱི་དཔེ་དང༌། 

བརྒྱུད་འགལ་ལ་བརྟེན་ནས་འགལ་ཁྱབ་དམིགས་པའི་དགག་རྟགས་ཀྱི་དཔེའོ། །དང་པོ་ལ་གཉིས། 

རྩ་བ་དང༌། འགྲེལ་པའ།ོ །དང་པོ་ནི། མེ་ཡོད་ཆོས་ཅན། མེ་མེད་དང་ཕན་ཚུན་སྤངས་འགལ་ལ་བརྟེན་

པའི་དངོས་འགལ་ཡིན་ཏེ། ཁྱོད་དེ་དང་ཐ་དད་ཁྱེད་གཉིས་གཅིག་གི་མཚན་ཉིད་ཞུགས་པ་དེར་

ཅིག་ཤོས་ཀྱི་མཚན་ཉིད་མ་ཞུགས་པས་མཚན་ཉིད་ཐ་དད་དུ་གྲུབ་པའི་སྒོ་ནས་བློ་ངོར་ཕུང་སུམ་

གྱི་དོགས་པ་ཁེགས་པའི་ཕྱིར། དཔེར་ན་བརྟན་དངོས་དང་ནི་འཇིག་པ་བཞིན་ནོ། །དོན་གྱི་སྟེང་ན་

གཉིས་མ་ཡིན་གྱི་ཕུང་གསུམ་མེད་པ་ཙམ་གྱིས་མི་ཆོག་གི་གཞི་འགར་གཅིག་རྣམ་བཅད་ལ་ཁེགས་

པའི་སྟོབས་ཀྱིས་ཅིག་ཤོས་ཡོངས་གཅོད་ལ་རྟོགས་ནུས་པ་བློ་ངོར་ཕུང་སུམ་གྱི་དོགས་ལ་ཟློག་པ་

གཅིག་དགོས་པ་ཡིན་ནོ། །ཚ་གྲང་ལྟ་བུ་ཕན་ཚུན་སྤངས་འགལ་ཙམ་དང༌། དངོས་འགལ་ཙམ་ཞིག་

ཡིན་མོད་ཀྱང༌། ཕན་ཚུན་སྤངས་འགལ་གྱི་དངོས་འགལ་མ་ཡིན་ཏེ། གཞི་དེ་གྲང་རེག་ཡིན་པ་རྣམ་

བཅད་ལ་ཁེགས་ཀྱང་ཚ་རེག་ཡིན་པ་ཡོངས་གཅོད་ལ་རྟོགས་མི་ནུས་ཏེ། རེག་བྱ་བཏང་སྙོམས་པ་

སོགས་གཉིས་མ་ཡིན་གྱི་ཕུང་གསུམ་དུ་མ་ཡོད་པའི་ཕྱིར་རོ།།

གཉིས་པ་ནི། ལྷན་ཅིག་མི་གནས་འགལ་ལས་ཡང་ན་དེ་ཆོས་ཅན། མེ་མེད་དང་ཕན་ཚུན་

སྤངས་ཏེ་གནས་པའི་མཚན་ཉིད་ཀྱིས་དངོས་སུ་འགལ་བ་ཡིན་ཏེ། གཏན་ཚིགས་ནི་རྩ་བ་ལྟར་

རོ། །དཔེར་ན། རྟག་པ་དང་མི་རྟག་པ་བཞིན་ནོ། །དངོས་འགལ་འདི་ལ་ནི་གཅིག་རྟགས་སུ་བཀོད་

ནས་ཅིག་ཤོས་འགོག་པའི་རྟགས་ཡང་དག་མི་སྲིད་དོ།།

གཉིས་པ་ལ་གཉིས། རྩ་བ་དང༌། འགྲེལ་པའོ། །དང་པོ་ནི། མི་རྟག་པ་ཆོས་ཅན། སྒྲ་ཁྱོད་དུ་

སྒྲུབ་པའི་རྟགས་ཡང་དག་ཡིན་ན་ཁྱོད་མ་ཡིན་དང་ཚད་མས་གནོད་འགལ་ཡིན་ཏེ། སྒྲ་ཁྱོད་དུ་རྟོགས་

པའི་ཚད་མས་སྒྲ་ཁྱོད་མ་ཡིན་དུ་འཛིན་པའི་སྒྲོ་འདོགས་ཀུན་བཏགས་ལ་དངོས་སུ་གནོད་པའི་ཕྱིར། 

ཡང་ནི་འགལ་བ་སྔ་མར་མ་ཟད་པའོ། །གཞུང་འདིས་བསྟན་པའི་འགལ་ཁྱབ་དམིགས་པའི་དགག་

རྟགས་ནི་དཔེར་ན་སྒྲ་ཆོས་ཅན། རྟག་པས་སྟོང་སྟེ། བྱས་པའི་ཕྱིར་ཞེས་པ་ལྟ་བུའོ། །དཔེར་ན་སེར་

པོར་འགྱུར་བ་ཕྱིས་བྱུང་གི་ཚོན་དོན་གཞན་ལ་བལྟོས་བཅས་དང་ནི་གྲུབ་ཙམ་ནས་སེར་པོར་ངེས་

པའི་དངོས་པོ་བཞིན་ནོ། །ཕྱིས་བྱུང་གི་ཚོན་སེར་པོ་ལ་བལྟོས་ནས་སེར་པོར་འགྱུར་རུང་གི་སྣམ་བུ་

དཀར་པོ་རྩོད་གཞིར་གཟུང་ནས་བལྟོས་བཅས་ཀྱིས་ངེས་དངོས་འགོག་པ་རྟགས་ཡང་དག་ཡིན་ལ་

འཇིག་པར་འགྱུར་བ་ཕྱིས་བྱུང་གི་རྒྱུ་ལ་བལྟོས་པས་འཇིག་ངེས་འགོག་པ་མ་ཡིན་ཡང་འཇིག་ངེས་

དང་དེ་ཚད་མས་གནོད་འགལ་དུ་ཤེས་པར་བྱའོ། །ཚད་མས་གནོད་འགལ་ནི་ལྡོག་ན་གནོད་པ་ཅན་

གྱི་ཚད་མ་བསྟན་པའི་སྒོ་ནས་འགལ་བར་ངེས་དགོས་པས་བརྒྱུད་པའི་འགལ་བ་ཡིན་གྱི། འདི་དང་

ཐུན་མོང་བའི་རྣམ་འགྲེལ་གྱི་འགྱུར་ཅུང་མི་འདྲ་བའི་ཚིག་ཙམ་ལ་བརྟེན་ནས་ཚད་མས་གནོད་པའི་

འགལ་བ་དང༌། ཚད་མ་གཞན་གྱིས་གནོད་པའི་འགལ་བ་གཉིས་སུ་ཕྱེ་ནས་སྔ་མ་དངོས་འགལ་དང་

ཕྱི་མ་བརྒྱུད་འགལ་ལ་བྱེད་པ་ནི་རྨོངས་པ་ངོ་མཚར་སྐྱེད་པའི་རྣམ་གཞག་ཡིན་ནོ། །ལྷན་ཅིག་མི་

གནས་འགལ་ལ་བརྟེན་པའི་རྟགས་དང་དགག་བྱའི་ཆོས་ཀྱི་འགལ་བ་ཡང་བརྒྱུད་འགལ་འབའ་ཞིག་

ཡིན་ཏེ། གྲང་རེག་རྒྱུན་ཆགས་སུ་གནས་པ་མེད་པས་སྟོང་པ་དང༌། མེའམ་མེས་ཁྱབ་པར་ནོན་པ་

འགལ་བ་གཉིས་གང་ལ་ཡང་བརྟེན་པའི་དངོས་འགལ་མ་ཡིན་པའི་ཕྱིར་རོ།།

གཉིས་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། འགལ་བ་གཞན་དུ་

ཕྱེ་བའི་དགོས་པ་ལ་རྩོད་པ་སྤང་བའ།ོ །དང་པོ་ནི། ཕན་ཚུན་སྤངས་འགལ་གྱི་དངོས་འགལ་ལས་ཡང་

ན་སྒྲ་མི་རྟག་པར་སྒྲུབ་པའི་མི་རྟག་པ་དེའི་རྟགས་ཡང་དག་དང་ཡང་མི་རྟག་པ་མ་ཡིན་པ་འགལ་བར་

འགྱུར་ཏེ། གལ་ཏེ་སྒྲ་རྟག་འཛིན་གྱི་སྒྲོ་འདོགས་ཀུན་བཏགས་དེ་ཉིད་ལ་སྒྲ་མི་རྟག་པར་རྟོགས་པའི་

རྗེས་དཔག་ཚད་མས་དངོས་སུ་གནོད་པར་བྱེད་པ་ཡིན་པའི་ཕྱིར། རྗེས་དཔག་ཚད་མས་གནོད་པ་

བྱེད་པའི་ཚུལ་ནི། རང་དྲན་པའི་འདུ་བྱེད་མ་ཉམས་བར་དུ་རང་གི་གནོད་བྱ་སྒྲོ་འདོགས་མངོན་གྱུར་

སྐྱེ་བའི་གོ་སྐབས་བཅོམ་པའི་དོན་ཡིན༌ལ། སྒྲ་མི་རྟག་རྟོགས་ཀྱི་རྗེས་དཔག་གི་དྲན་པའི་འདུ་བྱེད་

མ་ཉམས་ཀྱང་སྒྲ་རྟག་འཛིན་ལྷན་སྐྱེས་མངོན་གྱུར་སྐྱེ་བ་མི་འགལ་ལོ། །རྟག་འཛིན་ཀུན་བཏགས་ནི། 

རིགས་པའི་དཔྱད་པ་ཞུགས་ནས་སྒྲ་རྟག་སྙམ་པ་དང༌། སྒྲ་རྟག་པར་འཐད་སྙམ་པའ།ོ །དཔེར་ན་ཕྱིས་

བྱུང་གི་འཇིག་རྒྱུ་ལ་བལྟོས་པ་དང་གྲུབ་ཙམ་ནས་འཇིག་པར་ངེས་པའི་དངོས་པོ་བཞིན་ནོ།།

གཉིས་པ་ལ་གསུམ། ཚད་མས་གནོད་འགལ་གྱི་ཐལ་བ་དགོད་པ་དང༌། ཁྱབ་པ་མ་གྲུབ་

པ་སྤང་བ་དང༌། རིགས་ཅན་གཞན་ལ་ཡང་སྦྱར་བའོ། །དང་པོ་ལ་གཉིས། དངོས་དང༌། ཁྱབ་པ་

སྒྲུབ་པའོ། །དང་པོ་ནི། ཚད་མས་གནོད་འགལ་གྱི་ཁྱབ་པ་ངེས་པར་བྱེད་པའི་ཚད་མ་ཡང་གང་ཞེ་

ན། དངོས་པོ་འཇིག་པ་དེའི་རྒྱུ་ཕྱིས་བྱུང་དུ་སྨྲ་བ་རྣམས་ཀྱི་ལྟར་ན་སྐྱེ་བ་དང་ལྡན་པར་ཁས་བླངས་

པའི་དངོས་པོ་དག་ནི་ཆོས་ཅན། འཇིག་པར་ངེས་པ་མེད་པར་ཐལ། འཇིག་པ་དེའི་ངོ་བོར་འགྱུར་

བ་ཕྱིས་བྱུང་གི་རྒྱུ་གཞན་ལ་བལྟོས་པར་ཁས་བླངས་པའི་ཕྱིར་རོ། །སྔ་མ་ཁ་ཅིག་གིས། རང་

རྒྱུད་འཕེན་པའི་ཐལ་བར་བྱས་ནས་འཇིག་ངེས་ཀྱིས་བལྟོས་བཅས་འགོག་པར་འདོད་པ་ནི་འཐད་

པར་མི་སེམས་ཏེ། འཇིག་ངེས་ཚད་མས་གྲུབ་པའི་སྔ་རོལ་ཏུ་ཕྱིས་བྱུང་གི་འཇིག་རྒྱུ་ལ་བལྟོས་

པ་ཁེགས་དགོས་པའི་ཕྱིར་རོ། །འདི་ནི་བཟློག་ན་གནོད་པ་ཅན་གྱི་ཚད་མ་ཡོད་པའི་ཐལ་བའི་

དཔེ་ཙམ་ཡིན་གྱི། རྟག་ཡང་དག་འདོད་ན་རྩ་བར་བཀོད་པའི་དཔེ་བཤད་པ་ལྟར་ཤེས་པར་བྱའོ།།

གཉིས་པ་ནི། ཁྱབ་པ་ཡོད་པར་ཐལ། གང་ཞིག་གང་གི་ངོ་བོར་འགྱུར་བ་ཕྱིས་བྱུང་གི་རྒྱུ་

གཞན་ལ་བལྟོས་པར་ཁས་བླངས་པ་རིགས་པ་དེ་ལ་ནི་གྲུབ་ཙམ་ནས་དེའི་ངོ་བོར་ངེས་པར་འགྱུར་

བ་མ་ཡིན་པས་ཁྱབ་པའི་ཕྱིར། དཔེར་ན་གོས་སེར་པོར་འགྱུར་བ་ལ་ཕྱིས་བྱུང་གི་ཚོན་ལ་བལྟོས་ན་

གྲུབ་ཙམ་ནས་སེར་པོའ་ིངོ་བོར་མ་ངེས་པ་བཞིན་ནོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཕྱིས་བྱུང་གི་འཇིག་པ་དེའི་རྒྱུ་

རྣམས་ཀྱང་འཇིག་པ་དེར་བསྐྱེད་པར་ངེས་པའི་ཕྱིར། བལྟོས་བཅས་ཡིན་ཡང་ངེས་དངོས་མ་ཡིན་

པའི་སྐྱོན་མེད་དོ་ཞེ་ན།

གཉིས་པ་ལ་གསུམ། དགག་པ་དངོས་དང་། དེའི་ལན་དགག་པ་དང༌། རང་ལ་ཉེས་པ་མེད་

པའོ། །དང་པོ་ནི། དངོས་པོའ་ིརྒྱུ་ལས་ཕྱིས་བྱུང་གི་རྒྱུ་དེ་དག་ཆོས་ཅན། དངོས་པོའ་ིའཇིག་པ་སྐྱེད་

ངེས་མ་ཡིན་ཏེ། དེ་སྐྱེད་པའི་མཐུན་རྐྱེན་ཚང་བ་དང་འགལ་རྐྱེན་གྱི་གེགས་མེད་པར་མ་ངེས་པའི་

ཕྱིར་རོ། །དངོས་པོ་འཇིག་པ་ཕྱིས་བྱུང་གི་རྒྱུ་ལ་ལྟོས་པ་མ་ཡིན་ཏེ། དངོས་པོ་དེ་ཡོད་ན་རང་གི་

སྐྱེད་པར་བྱེད་པའི་རྒྱུའི་ཚོགས་པ་སྔོན་དུ་སོང་བ་ལ་རག་ལས་པ་དངོས་པོའ་ིའཇིག་པ་དེ་སྐྱེད་པ་ལ་

མངོན་དུ་ཕྱོགས་པ་ཕྱིས་བྱུང་གི་འཇིག་རྒྱུ་གཞན་དག་ཀྱང་ཡོད་པར་འགྱུར་བ་ནི་མ་ཡིན་པའི་ཕྱིར། 

དེར་ཐལ། ཕྱིས་བྱུང་གི་འཇིག་རྒྱུ་རྣམས་དངོས་པོའ་ིརྒྱུ་ལ་རག་མ་ལས་པའི་ཕྱིར་རོ། །ཡང་ན་དངོས་

པོ་འཇིག་པ་ཕྱིས་བྱུང་གི་རྒྱུ་ལ་རག་མ་ལས་པའི་ཕྱིར་རོ།།

གཉིས་པ་ནི། འཇིག་བྱེད་གཞིག་བྱ་སྐྱེས་པ་ལ་རག་ལས་པས་གཞིག་བྱའི་རྒྱུ་སྔོན་དུ་

སོང་བ་ལ་རག་ལས་སོ་ཞེ་ན། དངོས་པོའ་ིརྒྱུ་དེ་ཉིད་ལས་དངོས་པོ་དེ་སྐད་ཅིག་མ་ཉིད་དུ་གྲུབ་

པར་འདོད་པར་འགྱུར་བར་ཐལ། སྐད་ཅིག་མ་དངོས་པོ་དེའི་ཁྱབ་མཉམ་གྲུབ་བདེ་རྫས་གཅིག་

པའི་ཆོས་ཡིན་པའི་ཕྱིར། གཞིག་བྱ་གྲུབ་དུས་ན་འཇིག་པ་གྲུབ་ན་སྐད་ཅིག་མར་ཇི་ལྟར་འགྱུར་ཏེ། 

དངོས་པོ་གནས་པའི་དུས་མེད་པའི་ཕྱིར་རོ་ཞེ་ན། དངོས་པོ་ཆོས་ཅན། ཕྱིས་ཀྱང་འཇིག་པ་མེད་

པར་ཐལ། སྔར་རང་རྒྱུ་ལས་འཇིག་པར་སྐྱེས་པ་མེད་པའི་ཕྱིར་རོ། །ཁྱབ་པར་ཐལ། དངོས་པོ་དེ་

ཉིད་ལ་སྔར་མི་འཇིག་པའི་རྫས་ཡིན་ལ་ཕྱིས་འཇིག་པའི་ཁྱད་པར་མེད་པའི་ཕྱིར།

གསུམ་པ་ནི། སྐད་ཅིག་ལས་མི་གནས་ན་འཇིག་པའི་རྒྱུ་མི་འདོད་པར་ཐལ་བར་འགྱུར་རོ་

ཞེ་ན། ཁྱེད་ཀྱི་ལྟར་མི་འདོད་པ་ཡིན་གྱི་འཇིག་པའི་རྒྱུ་ཅུང་ཟད་ཀྱང་མི་འདོད་པ་ནི་མ་ཡིན་ཏེ། བུམ་

པ་འཇིག་པ་དེའི་ངོ་བོའམ་བུམ་པའི་རྒྱུ་བུམ་པའི་འཇིག་པ་དེ་སྐྱེད་པར་བྱེད་པར་ཅི་སྟེ་མི་འདོད་དེ། 

འདོད་དགོས་པར་ཐལ། བུམ་པ་དེ་འཇིག་པའམ་བུམ་པ་དེའི་རྒྱུ་བུམ་པའི་མི་རྟག་པ་སྐྱེ་བྱེད་ཡིན་

པ་ཉིད་ཀྱིས་རྒྱུ་དེ་ཉིད་བུམ་པ་མི་རྟག་པར་ངེས་པར་བྱེད་པའི་རང་བཞིན་ཡིན་པའི་ཕྱིར། བུམ་པའི་

རྒྱུ་ལས་བུམ་པ་དང་དེ་ལས་འཇིག་རྒྱུ་དང་དེ་ལས་འཇིག་པ་སྐྱེ་བའི་བརྒྱུད་པས་ཅི་ཞིག་བྱ་སྟེ་བུམ་

པ་སྐྱེས་ཙམ་ནས་འཇིག་པའི་ངོ་བོར་ཁས་ལེན་དགོས་པར་ཐལ། མཐར་བུམ་པ་དེའི་རང་གི་ངོ་བོ་

ཉིད་རྒྱུ་ལས་འཇིག་པ་དེའི་ངོ་བོར་ནུས་པའི་ཕྱིར་རོ། །ཁྱབ་བར་ཐལ། མི་འཇིག་པའི་ངོ་བོར་སྐྱེས་

ན་མཐར་ཡང་འཇིག་པ་མི་སྲིད་པའི་ཕྱིར།

གཉིས་པ་ནི། འཇིག་པར་ངེས་མ་ངེས་དངོས་སུ་འགལ་ཞིང་བལྟོས་བཅས་དང་ངེས་

དངོས་བརྒྱུད་འགལ་དུ་སྒྲུབ་པའི་རིགས་པ་འདིས་ནི་ཆོས་ཅན། དོན་གཞན་དག་ཀྱང་རྟོགས་པར་

བྱ་བར་བཤད་དེ། འཇིག་པ་རེས་འགའ་བའི་ངོ་བོ་དང༌། ཕྱིས་བྱུང་གི་རྒྱུ་ལ་ལྟོས་པ་མེད་པ་དག་

འགལ་བར་ངེས་པའི་ཚད་མ་ཡང་རྟོགས་པར་བྱ་བར་བཤད་པ་ཡིན་པའི་ཕྱིར། ལྷན་ཅིག་མི་གནས་

འགལ་ལ་བརྟེན་པའི་འགལ་ཁྱབ་དམིགས་པའི་གཏན་ཚིགས་ཀྱང་རྟོགས་པར་ཤེས་པར་བྱའོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་བལྟོས་བཅས་དང་

ངེས་དངོས་ཀྱི་འགལ་བ་དེ་ལྟ་བུ་དག་ཀྱང་འགལ་བར་འདོད་ན་ཕན་ཚུན་སྤངས་ཏེ་གནས་པའི་

མཚན་ཉིད་ཁོ་ནས་འགལ་བ་ཡིན་ཏེ། ཅི་སྟེ་ཞེ་ན། འཇིག་པ་ངེས་པ་མེད་པར་རྟོགས་པའི་ཚད་

མས་འཇིག་ངེས་སུ་འཛིན་པའི་སྒྲོ་འདོགས་ལ་དངོས་སུ་གནོད་པས་འཇིག་པ་ངེས་པ་མེད་པས་

ངེས་པ་ལ་གནོད་པའི་ཕྱིར་རོ། །ཚད་མ་དེ་བལྟོས་བཅས་ཀྱི་རྟགས་ཀྱིས་ནི་འཇིག་ངེས་ཀྱི་འགལ་

ཟླ་འཇིག་པར་མ་ངེས་པ་སྒྲུབ་པར་བྱེད་པ་ཡིན་ནོ། །འཇིག་ངེས་ལ་དངོས་སུ་གནོད་པ་ནི་བལྟོས་

བཅས་ཀྱི་རྟགས་ཀྱིས་བསྒྲུབས་པའི་འཇིག་པར་མ་ངེས་པ་དེ་ཉིད་ཀྱིས་ཡིན་ཏེ། དེའི་ཕྱིར་བལྟོས་

བཅས་དང་ངེས་དངོས་ཚད་མས་གནོད་པས་འགལ་བ་ནི་མ་ཡིན་པས་ཕན་ཚུན་སྤངས་འགལ་

ལས་ལོགས་སུ་ཚད་མས་གནོད་འགལ་ཕྱེ་བ་ལ་དགོས་པ་མེད་པ་ཡིན་ནོ་ཞེ་ན། ཕྱོགས་སྔ་མ་འདི་

ནི་ཚད་མས་གནོད་འགལ་ལ་དངོས་འགལ་གྱིས་ཁྱབ་པར་འདོད་པ་དག་དང་འདོད་པ་གཅིག་པ་

ཡིན་པས་བདག་ཉིད་ཆེན་པོའ་ིརིགས་པ་ཁས་ལེན་པ་དག་ཕྱོགས་སྔ་མའི་ནང་ན་འདུག་མི་འདུག་

ལེགས་པར་རྟོགས་ཤིག།

གཉིས་པ་ནི། འགལ་ཟླ་འཛིན་པའི་སྒྲོ་འདོགས་ལ་དངོས་འགལ་ངེས་པའི་ཚད་མས་

གནོད་པ་བདེན་ཏེ་ཕན་ཚུན་སྤངས་འགལ་གྱི་དངོས་འགལ་ལས་ལོགས་སུ་ཚད་མས་གནོད་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།228

འགལ་དབྱེར་མི་རུང་བ་མ་ཡིན་པར་ཐལ། དགག་བྱའི་ཆོས་དང་དངོས་སུ་འགལ་བ་བསྒྲུབ་བྱའི་

ཆོས་ཀྱིས་ཁྱབ་པའི་རང་བཞིན་གྱི་གཏན་ཚིགས་ཀྱིས་ཀྱང་དོན་དུ་ན་དགག་བྱའི་ཆོས་དང་བརྒྱུད་

ནས་འགལ་བ་ཡིན་པའི་ཕྱིར། ཕན་ཚུན་སྤངས་འགལ་གྱི་དངོས་འགལ་ལས་ལོགས་སུ་ཚད་མས་

གནོད་འགལ་དབྱེ་འདོད་ནས། ཚད་མས་གནོད་པའི་ཕྱིར་ཡང་སྟེ། །ཞེས་དེ་སྐད་བརྗོད་པ་ལ་

དགོས་པ་ཡོད་དེ། དེས་འཕངས་པའི་རྟགས་དེ་ཉེ་བར་བཀོད་པས་དགག་རྟགས་བཅུ་གཅིག་པ་

ཕན་ཚུན་སྤངས་འགལ་ལ་བརྟེན་པའི། འགལ་ཁྱབ་དམིགས་པའི་རྟགས་ཀྱི་མི་དམིགས་པའི་སྦྱོར་

བར་འགྱུར་རོ་ཞེས་བསྟན་ནས་རྟོགས་པའི་ཆེད་ཡིན་པའི་ཕྱིར། དཔེར་ན་དཔེར་བརྗོད་མ་ཐག་པའི་

བལྟོས་བཅས་ཀྱི་སྦྱོར་བ་དེ་ཉིད་བཞིན་ནོ། །རང་ལུགས་ཀྱི་རྟགས་ཡང་དག་གི་དཔེ་ནི་རྩ་བར་སྨོས་

ཟིན་ལ། བལྟོས་བཅས་ཀྱིས་འཇིག་ངེས་འགོག་པ་རྟགས་ཡང་དག་ཏུ་འདོད་པ་ནི་གནས་མ་བུ་པའི་

སྡེ་པ་ལ་སོགས་པ་ཡིན་གྱི། རང་ལུགས་ལ་ནི་ཐལ་བའི་སྦྱོར་བ་དཔེར་བརྗོད་པ་དང༌། ཐལ་ཟློག་

དང་ཐལ་བའི་གཏན་ཚིགས་ཚད་མས་གནོད་འགལ་དུ་འདོད་པ་ཡིན་ནོ། །མ་ངེས་པའི་རྟགས་ཀྱི་

གཉེན་པོར་རྟགས་ཡང་དག་གི་ཁྱབ་པ་ལ་ཟློག་ན་གནོད་པ་ཅན་གྱི་ཚད་མ་སྟོན་པ་ནི། རྟགས་དང་

དགག་བྱའི་ཆོས་ཀྱི་འགལ་བ་སྟོན་པ་འདི་ཉིད་ཡིན་ལ། དེ་ཡང་སྒྲུབ་ཚུལ་དང་མཐུན་པའི་རྟགས་

དང་དགག་བྱའི་ཆོས་ཀྱི་གཞི་མཐུན་ལ་གནོད་པ་སྟོན་པ་འདི་ཉིད་ཡིན་པས་ཐ་དད་གཞི་མཐུན་མི་

སྲིད་པ་འགལ་བའི་དོན་ལྡོག་ཏུ་རིགས་པའི་གསང་ལ་ལེགས་པར་གནས་པ་ཡིན་པས་འགལ་བ་

དང་གནོད་བྱེད་དོན་གཅིག་ཏུ་འདོད་པའི་རིགས་པ་རྩིང་པོར་སྨྲ་བའི་རྗེས་སུ་འབྲང་བར་མི་བྱའོ།།

གསུམ་པ་བསྒྲུབ་བྱ་ལ་བལྟོས་ནས་རྟགས་གཉིས་སུ་ངེས་པ་མི་འཐད་པའི་རྩོད་པ་སྤང་བ་

ལ་གཉིས། རྩོད་པ་དང༌། ལན་ནོ། །དང་པོ་ནི། འདི་ནི་སྔར་ལེའུ་གཉིས་པར་བསྟན་པ་དག་གི་ཡང་

རྩོད་སྤང་དུ་བཤད་ལ། དགག་བྱ་འགོག་ཚུལ་དང༌། བསྒྲུབ་བྱ་སྒྲུབ་ཚུལ་ལ་བལྟོས་ནས་ཁྱོད་ཀྱིས་

མ་དམིགས་པའི་རྟགས་ཀུན་ཡོད་ངེས་འགོག་པ་དང༌། མེད་ངེས་སྒྲུབ་པ་གཉིས་སུ་འདུས་པར་

ཁས་བླངས་པ་ཁས་བླངས་ནང་འགལ་ལོ་ཞེས་རྩོད་པ་ཡིན་པས་མ་དམིགས་པའི་རྟགས་སྤྱིའི་རྩོད་

སྤང་དུ་སྦྱར་རོ། །གྲངས་ཅན་པ་ན་རེ། ཅི་སྟེ་རྟགས་གཉིས་སུ་ངེས་ན་སློབ་དཔོན་ཕྱོགས་ཀྱི་གླང་

པོས་གཙོ་བོ་ལ་སོགས་པ་དེ་དག་ནི་ཆོས་ཅན། ཡོད་པ་མ་ཡིན་ཏེ། མི་དམིགས་པའི་ཕྱིར་རོ་ཞེས་

བྱ་བ་གཉིས་པོ་དེར་ངེས་པ་མི་འཐད་དེ། རྟགས་དེ་ལ་ཅི་ལྟར་མེད་པའི་ཐ་སྙད་གྲུབ་པའམ་ཡོད་

པར་ངེས་པའི་ཐ་སྙད་བཀག་པར་འགྱུར་ཏེ་དེ་གཉིས་གང་དུ་ཡང་མི་འགྱུར་རོ། །ཅི་ལྟར་མི་འགྱུར་

ཞེ་ན་གཙོ་བོ་ཡོད་དམ་མེད། དང་པོ་ལྟར་ན། དམ་བཅའི་ཚིག་དེ་རང་ཚིག་འགལ་བར་འགྱུར་ལ། 

གཉིས་པ་ལྟར་ན། གཙོ་བོའ་ིདོན་དེ་ཡོད་པ་མ་ཡིན་ཏེ་ཞེས་དགག་པ་ལ་ཆོས་ཅན་གཙོ་བོ་བརྗོད་

པའི་ཚིག་སྦྱར་བ་རིགས་པར་མེད་པའི་ཕྱིར་ཏེ། གཙོ་བོ་གཞི་མ་གྲུབ་པའི་ཕྱིར། དེས་ན་གཙོ་བོ་

ཡོད་པ་དེ་མ་བཀག་པའི་ཕྱིར་ཏེ། དགག་མི་ནུས་པའི་ཕྱིར། དེ་ཡང་ཡུལ་དགག་གཞི་མེད་པའི་

བཀག་པ་མི་རུང་བའི་ཕྱིར་རོ་ཞེ་ན། འདིའི་ཕྱོགས་སྔ་མ་ལོངས་ནས་དེ་ལེགས་པར་ཁེགས་པ་ནི་

མགོན་པོ་ཀླུ་སྒྲུབ་ཀྱི་དགོངས་པ་འགྲེལ་པའི་སྐབས་སུ་ཡང་ཤིན་ཏུ་གནད་ཆེ་བར་ཡོད་དོ།།

གཉིས་པ་ལ་གཉིས། གཙོ་བོ་ལ་སོགས་པའི་སྒྲ་སྦྱོར་བ་ལ་སྒྲ་དོན་ཁས་བླངས་པས་ཆོག་

གི་གཙོ་བོ་རང་མཚན་མི་དགོས་པ་དང༌། སྒྲ་དོན་དགག་པར་མི་རིགས་པའོ། །དང་པོ་ལ་གསུམ། 

མཚམས་སྦྱར་བ་དང༌། རྩ་བ་དང༌། དེའི་དོན་རྒྱས་པར་བཤད་པའོ། །དང་པོ་ནི། གཙོ་བོ་མེད་ན་

གཙོ་བོ་ཞེས་པའི་སྒྲ་སྦྱོར་བ་མི་འཐད་པའི་སྐྱོན་འདི་ནི་མེད་དེ་འདི་ལྟར། གཉིས་པ་ལ་གསུམ། 

རང་མཚན་མེད་ཀྱང་སྒྲ་དོན་ལ་བརྟེན་ནས་སྒྲ་སྦྱོར་བ་དང༌། སྒྲ་དོན་གྱི་དབྱེ་བ་དང༌། ཆོས་ཅན་

མེད་པས་ཕྱོགས་ཆོས་མ་གྲུབ་པའི་སྐྱོན་མེད་པའོ། །དང་པོ་ནི། གཙོ་བོ་རང་མཚན་མེད་ན་གཙོ་

བོ་ཞེས་པའི་སྒྲ་སྦྱོར་བ་མི་འཐད་པའི་སྐྱོན་མེད་པར་ཐལ། དེ་མེད་ཀྱང་ཐོག་མ་མེད་པའི་རྟོག་པའི་

བག་ཆགས་ལས་བྱུང་བའི་རྣམ་པར་རྟོག་པས་ཡོངས་སུ་བསྒྲུབས་ཤིང་སྒྲོ་བཏགས་པའི་སྒྲ་དོན་

བརྗོད་བྱར་ཚད་མས་གྲུབ་པ་ལ་བརྟེན་ནས་སྒྲ་སྦྱོར་བའི་ཕྱིར། རྟོག་པའི་གཟུང་ཡུལ་སྒྲོ་བཏགས་

སུ་འཇོག་པའི་ཚུལ་ལ་ཁ་ཅིག །གཟུང་རྣམ་ལ་ཕྱི་རོལ་ཏུ་སྒྲོ་བཏགས་པ་ཡིན་ནོ་ཞེས་ཟེར་བ་ནི་

སློབ་དཔོན་ཆོས་མཆོག་གིས་བཀག་པ་ལྟར་མི་འཐད་པར་ཤེས་པར་བྱའོ། །རྟོག་པ་ལ་རྒྱངས་ཆད་

དུ་སྣང་བ་འདི་རྟོག་པའི་གཟུང་ཡུལ་དང་སྒྲ་དོན་དང༌། སྒྲོ་བཏགས་ཡིན་ལ་རྟོག་པ་རང་རྒྱུ་ལས་སྒྲོ་

བཏགས་འཛིན་བྱེད་དུ་སྐྱེས་པ་ཡིན་ནོ། །འདིས་སྒྲ་དོན་སྒྲའི་བརྗོད་བྱར་སྟོན་པ་ཡིན་གྱི་སྒྲ་དོན་

ཆོས་ཅན་ཟེར་དགོས་པར་སྟོན་པ་མིན་ནོ།།

གཉིས་པ་ནི། སྒྲ་དོན་ཆོས་ཅན། ཆོས་ནི་རྣམ་པ་གསུམ་དུ་ཡོད་དེ། དངོས་པོར་ཡོད་པ་

བུམ་པ་དང་དངོས་པོར་མེད་པ་བུམ་མེད་དང༌། ས་ཕྱོགས་བུམ་མེད་ལྟ་བུ་གཉིས་ཀ་ལ་བརྟེན་པའི་

རྟོག་པའི་གཟུང་ཡུལ་རྣམས་སུ་ཡོད་པའི་ཕྱིར། རྟོག་པ་ལ་གཙོ་བོ་མཚན་ཉིད་ལྔ་ལྡན་དུ་སྣང་བ་

དེ་མཚན་ཉིད་ལྔ་ལྡན་གྱི་གཙོ་བོའ་ིདངོས་པོའ་ིཉེར་ལེན་ཅན་མིན་པར་སྒྲུབ་པ་ལ་ཆོས་ཅན་མ་གྲུབ་

པས་ཕྱོགས་ཆོས་མ་གྲུབ་པའི་སྐྱོན་མེད་པར་ཐལ། མཚན་ཉིད་ལྔ་ལྡན་གྱི་གཙོ་བོར་ཇི་ལྟར་སྣང་

བ་དེ་ལྟ་བུར་དམིགས་རུང་མི་དམིགས་པ་དེ་མཚན་ཉིད་ལྔ་ལྡན་གྱི་གཙོ་བོར་སྣང་བ་དེ་ནི་གཙོ་བོ་

དངོས་པོ་བའི་ཉེར་ལེན་ཅན་དུ་མེད་པར་སྒྲུབ་པའི་ཚུལ་གསུམ་པའི་གཏན་ཚིགས་ཡིན་པའི་ཕྱིར། 

ཉེར་ལེན་དང་ཉེར་ལེན་ཅན་གྱི་དོན་ནི། གཙོ་བོ་མཚན་ཉིད་ལྔ་ལྡན་གྱི་སྣང་བ་འདི་གཙོ་བོ་མཚན་

ཉིད་ལྔ་ལྡན་ཕྱི་རོལ་ན་ཡོད་པ་དེའི་རྣམ་པ་ཉེ་བར་བླངས་པ་མ་ཡིན་པ་སྟེ། གཙོ་བོ་རྣམ་པ་གཏོད་

བྱེད་ཉེ་བར་ལེན་རྒྱུ་དང་གཙོ་སྣང་དེ་ཉེ་བར་ལེན་པ་ཅན་མ་ཡིན་པའི་དོན་ནོ། །གྲངས་ཅན་རང་གི་

ཞེ་འདོད་འགོག་པར་བྱེད་ན་ནི། གཙོ་བོ་ཆོས་ཅན། རྣམ་འགྱུར་སྣ་ཚོགས་ཉེར་ལེན་དུ་མེད་དེ། ཉེར་

ལེན་དུ་ཡོད་ན་དམིགས་སུ་རུང་བ་ལས་མ་དམིགས་པའི་ཕྱིར། ཞེས་བརྗོད་པར་བྱའོ། །གཙོ་སྣང་

དེ་ཉིད་ནི་མེད་པ་མ་ཡིན་ཏེ། གཙོ་བོ་ཞེས་པའི་སྒྲ་སྦྱོར་བ་མཐོང་བའི་ཕྱིར།

གསུམ་པ་ལ་གསུམ། གཙོ་བོའ་ིསྒྲ་དོན་སྒྲོ་བཏགས་སུ་བསྒྲུབ་པ་དང༌། རང་མཚན་ཡིན་པ་

དགག་པ་དང༌། ཆོས་ཅན་མ་གྲུབ་པས་ཕྱོགས་ཆོས་མ་གྲུབ་པའི་སྐྱོན་མེད་པའོ། །དང་པོ་ལ་གསུམ། 

སྒྲུབ་བྱེད་ཀྱི་རིགས་པ་དང༌། སྒྲ་དོན་གྱི་དབྱེ་བ་དང་། ཆོས་ཅན་མེད་པས་གཏན་ཚིགས་མི་འཐད་པ་

སྤང་བའོ། །དང་པོ་ལ་གསུམ། གཏན་ཚིགས་དགོད་པ་དང༌། དེའི་སྒྲུབ་བྱེད་དང༌། རྟོག་པ་ལ་མི་སྣང་

བ་སྒྲ་དོན་དུ་མི་འཐད་པའོ། །དང་པོ་ནི། གཙོ་བོ་ཞེས་བརྗོད་པའི་སྒྲ་འདི་དག་ཆོས་ཅན། མཚན་ཉིད་

ལྔ་ལྡན་གྱི་གཙོ་བོ་རང་གི་མཚན་ཉིད་ཀྱི་ཡུལ་ཅན་ནི་མ་ཡིན་ཏེ། ཐོག་མ་མེད་པའི་དུས་ཅན་གྱིས་

རྟོག་པའི་བག་ཆགས་ལས་བྱུང་བའི་རྣམ་པར་རྟོག་པ་ལ་སྣང་བའི་གཙོ་བོའ་ིསྒྲ་དོན་འབའ་ཞིག་བརྗོད་

བྱའི་ཡུལ་ཉིད་དུ་བདག་གིར་བྱེད་པའི་ཕྱིར།

གཉིས་པ་ནི། གཙོ་བོའ་ིསྒྲ་དོན་གྱིས་མཚོན་པའི་སྒྲ་དོན་དེ་ནི་འཆད་པ་པོ་དང་ཉན་པ་པོའ་ི

རྣམ་པར་རྟོག་པ་ལ་བརྟེན་པའི་གཟུང་བྱ་ཡིན་ཏེ། འཆད་པ་པོའ་ིརྟོག་པ་ལ་ཇི་ལྟར་སྣང་བའི་དངོས་

པོ་བསྟན་པར་འདོད་པས་སྒྲ་སྦྱོར་བའི་ཕྱིར་དང༌། ཉན་པ་པོའ་ིརྒྱུད་ལ་འཆད་པ་པོའ་ིརྟོག་པ་ལ་སྣང་

བ་དེའི་རྣམ་པ་ཅན་གྱི་རྣམ་པར་རྟོག་པ་བསྐྱེད་པའི་ཕྱིར་རོ། །གསུམ་པ་ནི། ཁྱབ་པ་ཡོད་པར་ཐལ། 

ཉེ་བར་ལེན་པ་འཆད་པ་པོ་དང་འབྲས་བུའི་ཤེས་པ་ཉན་པ་པོའ་ིརྟོག་པ་ལ་སྣང་བ་མ་ཡིན་པའི་རང་

བཞིན་ནི་རྟོག་པ་དེའི་གཟུང་ཡུལ་ཉིད་དུ་ངེས་པར་ནུས་པ་མ་ཡིན་པའི་ཕྱིར། གཉིས་པ་ནི། སྒྲ་དོན་

དེ་ནི་དངོས་པོ་དང་དངོས་པོ་མེད་པ་དང་གཉིས་ཀའི་རྣམ་པར་ཤར་བའི་ཆོས་ཞེས་བརྗོད་པ་རྣམ་

པ་གསུམ་དུ་ཡོད་དེ། རྟོག་པ་དེ་ལ་སྣང་བའི་རྣམ་པར་ཞེན་པའི་སྣང་ཚུལ་མི་འདྲ་བའི་དབང་གིས་

གསུམ་དུ་ཡོད་པའི་ཕྱིར། དེར་ཐལ། རྣམ་པར་རྟོག་པ་དེ་ནི་དངོས་པོར་ཡོད་པ་དང་མེད་པ་དང་

གཉིས་ཀྱི་རྣམ་པ་ཅན་གྱི་ཤེས་པས་བསྐྱེད་པའི་བག་ཆགས་ལས་བྱུང་བ་ཡིན་པའི་ཕྱིར། དངོས་

པོར་ཡོད་པ་གཟུགས་སྒྲ་ལ་སོགས་པ་དང༌། དངོས་པོར་མེད་པ་འདུས་མ་བྱས་ཀྱི་ནམ་མཁའ་

སོགས་དང་གཉིས་ཀ་ཚོགས་པས་ཕྱོགས་བུམ་སྟོང་སོགས་སོ།།

གསུམ་པ་ནི། སྒྲ་དོན་འཆད་ཉན་བྱེད་པ་པོ་དང་རྒོལ་ཕྱི་རྒོལ་གཉིས་ཀ་ལ་མཐུན་སྣང་དུ་

གྲུབ་པ་དེའི་ཕྱིར། མཚན་ཉིད་ལྔ་ལྡན་གྱི་གཙོ་བོའ་ིཉེར་ལེན་ཅན་དུ་མེད་པར་སྒྲུབ་པའི་ཤེས་འདོད་

དང་ལྡན་པའི་གཞི་ཆོས་ཅན་མེད་པའི་སྐྱོན་མེད་པར་ཐལ། ཆོས་ཅན་གཙོ་སྣང་དེ་མཐུན་སྣང་དུ་

གྲུབ་པ་ལ་གནས་པ་རྣམས་ནི་སྤྱི་གཙོ་ཞེས་པའི་སྒྲའི་བདག་རྐྱེན་ལས་རྟོག་པ་ལ་སྣང་བའི་དོན་

གཙོ་སྣང་འདི་གཙོ་བོ་དངོས་པོའ་ིཉེ་བར་ལེན་པ་ཅན་ཡིན་ནམ་འོན་ཏེ་མ་ཡིན་ཞེས་དེར་ཡོད་པ་

དང་མེད་པ་ཉིད་དུ་སེམས་པར་བྱེད་པའི་ཤེས་འདོད་ཆོས་ཅན་ཡིན་པའི་ཕྱིར། གཙོ་བོའ་ིསྒྲ་དོན་དེ་

ནི་ཆོས་ཅན། གཙོ་བོ་དངོས་པོའ་ིཉེ་བར་ལེན་པ་ཅན་མ་ཡིན་པར་སྒྲུབ་པ་ལ་ཤེས་འདོད་ཆོས་ཅན་

ཡིན་ཏེ། ཕྱི་རྒོལ་ཤེས་འདོད་དང་ལྡན་པའི་ངོར་རྒོལ་བས་དེ་སྒྲུབ་ཀྱི་བསྒྲུབ་བྱའི་ཆོས་ཀྱི་དཔག་

གཞིར་གཟུང་བ་ཡིན་པའི་ཕྱིར། གཙོ་སྣང་དང་གཙོ་བོ་རང་མཚན་གྲངས་ཅན་པ་གཅིག་ཏུ་ཞེན་

པས་ཤེས་འདོད་ཀྱི་གཞིར་འཐད་པ་ཡིན་ནོ། །སྒྲ་དོན་དེ་མེད་དོ་ཞེས་སྤང་བར་འོས་པ་མ་ཡིན་པར་

ཐལ། རྟོག་པ་སོ་སོ་རང་ཉམས་སུ་མྱོང་བའི་རང་རིག་མངོན་སུམ་གྱིས་ཤུ གས་ལ་རིག་པ་ཡིན་པའི་

ཕྱིར། ཡང་ན་དེ་སྤང་འོས་པ་མ་ཡིན་ཏེ། བསྒྲུབ་བྱའི་ཆོས་བརྟེན་པའི་གཞི་ཡིན་པའི་ཕྱིར།

གཉིས་པ་ལ་གཉིས། རང་མཚན་ཡིན་པ་རང་རྒྱུད་ཀྱིས་དགག་པ་དང༌། ཐལ་འགྱུར་ལ་

བརྟེན་ནས་དགག་པའོ། །དང་པོ་ནི། སྒྲ་དོན་དེ་ཉིད་རང་གི་མཚན་ཉིད་ཡིན་ནོ་ཞེས་ནི་བརྗོད་པར་མི་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།232

ནུས་ཏེ། མ་ཐོབ་པ་མ་འོངས་པ་དང་འགགས་པའི་དོན་ལ་རྟོག་པ་དག་ལ་ཡང་སྒྲ་དོན་གཟུང་ཡུལ་དུ་

བྱེད་པ་དེ་མི་ལྡོག་པའི་ཕྱིར། ཆོས་སྔ་མ་ལ་རྟགས་ཀྱི་རྣམ་གྲངས་གཞན་སྟོན་པ་ནི་གནས་ཚོད་ཀྱི་

དངོས་པོ་ལ་ཕྱིན་ཅི་ལོག་གི་རྣམ་པར་མངོན་པར་ཞེན་པ་མུ་སྟེགས་བྱེད་གཞན་གྱི་སྒྲ་རྟག་འཛིན་གྱི་

ཤེས་པ་ལ་ཡང་དེའི་སྒྲ་དོན་གཟུང་ཡུལ་དུ་སྣང་བའི་ཕྱིར་རོ།།

གཉིས་པ་ལ་གཉིས། ཐལ་བ་སོ་སོར་དགོད་པ་དང༌། དོན་བསྡུ་བའོ། །དང་པོ་ནི། ལྟ་བའི་

བྱེ་བྲག་མི་མཐུན་པ་གཞན་དག་གིས་སྒྲ་ལ་སོགས་པའི་དོན་རྣམས་ལ་ནི་རྟག་པ་དང་མི་རྟག་ཅེས་

བརྗོད་པའི་སྒྲ་རྣམས་དག་འཇུག་པ་གཟུང་དོན་གྱི་རྒྱུ་མེད་པ་ཅན་དུ་མི་འགྱུར་བར་ཐལ། འདས་པ་

དང་མ་སྐྱེས་པ་ལ་ཡང་རྟོག་པ་མི་འཇུག་པར་ཐལ། ཚིག་འགའ་ཞིག་ཀྱང་རྫུན་པ་ཡི་དོན་ཅན་ཉིད་དུ་

མི་འགྱུར་བར་ཐལ། རྟོག་པ་ཐམས་ཅད་མཐའ་གཅིག་ཏུ་དོན་དམ་པར་གྲུབ་པའི་གཟུང་ཡུལ་འཛིན་པ་

ལ་འཇུག་པའི་ཕྱིར། ཐལ་བ་སོ་སོ་ལ་རྟགས་དེ་ཉིད་བཀོད་ནས་རང་རྒྱུད་འཕེན་པར་ཤེས་པར་བྱའ།ོ། 

གཉིས་པ་ནི། རྟོག་པ་འདི་དག་ཆོས་ཅན། བློ་རྣམ་པར་རྟོག་པས་བཏགས་པའི་དོན་གྱི་གཟུང་ཡུལ་

ཅན་དུ་འདོད་རིགས་ཡིན་ཏེ། གཟུང་ཡུལ་འཛིན་པ་གང་ཞིག་དེ་ལས་གཞན་དུ་ན་སྔར་བཤད་པས་

གནོད་པའི་ཕྱིར། ཞེས་བྱ་བ་ནི་བསྡུ་བའི་ཚིགས་སུ་བཅད་པ་དག་གོ།

གསུམ་པ་ནི། དེ་ལ་ཇི་ལྟར་འདོད་པའི་རང་བཞིན་གྱི་གཙོ་སྣང་དེ་གཙོ་བོ་དངོས་པོ་བའི་

ཉེ་བར་ལེན་པ་ཅན་མ་ཡིན་པ་བསྒྲུབ་པར་བྱ་བ་ལ་ཆོས་ཅན་མེད་པས་སྒྲུབ་པར་བྱེད་པའི་ཕྱོགས་

ཆོས་མ་གྲུབ་པའི་སྐྱོན་ཡོད་པ་མ་ཡིན་པར་ཐལ། དེ་ལྟར་ཡོད་ན་དམིགས་སུ་རུང་བ་ལས་མི་

དམིགས་པའི་གཏན་ཚིགས་ཀྱི་ཆོས་ཤེས་འདོད་ཆོས་ཅན་ཚད་མས་མ་གྲུབ་པ་དེའི་སྟེང་དུ་འགོད་

ཚུལ་དང་མཐུན་པའི་ཕྱོགས་ཆོས་སུ་ཡོད་པའི་ཕྱིར།

གཉིས་པ་ལ་གསུམ། སྒྲ་དོན་དགག་མི་ནུས་པ་དང༌། བཀག་པ་ལ་དགོས་པ་མེད་པ་དང༌། 

ལུང་དང་འགལ་བ་སྤང་བའོ། །དང་པོ་ནི། མཚན་ཉིད་ལྔ་ལྡན་གྱི་གཙོ་བོ་ཡོད་མེད་དུ་དཔྱོད་པའི་

སྐབས་འདིར་སྒྲའི་བདག་རྐྱེན་ལ་བརྟེན་པའི་རྣམ་པར་རྟོག་པ་ལ་སྣང་བའི་སྒྲ་དོན་དེ་ཉིད་ལ་མེད་དོ་

ཞེས་བསྙོན་པ་ཡང་རིགས་པ་མ་ཡིན་ཏེ། རྟོག་པ་ལ་སྣང་བའི་དོན་དེ་བློ་ལ་བཞག་པའི་དོན་དུ་སྒྲ་

སྦྱོར་བའི་ཕྱིར། ཁྱབ་པར་ཐལ། སྒྲ་དོན་དེ་མེད་ན་སྒྲ་སྦྱོར་བ་མི་རུང་བའི་ཕྱིར་རོ།།

གཉིས་པ་ལ་གསུམ། མཚམས་སྦྱར་བ་དང༌། རྩ་བ་དང༌། འགྲེལ་པའོ། །དང་པོ་ནི། རང་རིག་

མངོན་སུམ་གྱིས་གྲུབ་པ་དང༌། སྒྲ་སྦྱོར་བ་མཐོང་བའི་རྟགས་ལས་སྒྲ་དོན་འགོག་པ་མི་འཐད་པ་ལས་

གཞན་ཡང་དགག་སྒྲུབ་བྱེད་པའི་སྐབས་སུ་སྒྲ་དོན་ཡོད་པ་ལ་བསྙོན་དུ་མེད་པ་སྟོན་པའོ།།

གཉིས་པ་ནི། དགག་སྒྲུབ་བྱེད་པ་རྣམས་ཀྱིས་སྒྲ་དོན་མེད་དོ་ཞེས་བསྙོན་མི་རིགས་པར་

ཐལ། རྟོག་པ་ལ་སྣང་བའི་དོན་མཐུན་སྣང་དུ་མ་གྲུབ་ན་ཁྱད་པར་གྱི་ཆོས་ལ་དཔྱོད་པ་མི་རུང་བའི་

ཕྱིར། བཙོ་བསྲེག་དོན་གཉེར་གྱི་སྐྱེས་བུ་མེའི་སྒྲ་དོན་མེད་དོ་ཞེས་བསྙོན་པ་མེད་པ་རྣམས་ཀྱིས་

མེའི་སྒྲ་དོན་ཡོད་མེད་དཔྱད་དགོས་པ་མ་ཡིན་ཏེ། མེ་ཡོད་མེད་དཔྱོད་པའི་སྔ་རོལ་ནས་རྟོག་པ་ལ་

མེར་སྣང་བ་གྲུབ་ཟིན་མ་བརྗེད་པའི་ཕྱིར། མེའི་སྒྲ་དོན་ལ་མི་བསྙོན་པ་རྣམས་ཀྱིས་མེ་ཡོད་མེད་ཀྱི་

ཕྱོགས་གཉིས་ཀྱི་བྱེ་བྲག་གིས་ཕྱེ་ནས་མེའི་དངོས་པོ་ཉིད་ནི་དཔྱད་པར་བྱ་སྟེ། བཙོ་བསྲེག་དོན་

དུ་གཉེར་བ་གང་ཞིག་མེ་དེ་ལས་བཙོ་བསྲེག་གི་འབྲས་བུ་འབྱུང་བ་རག་ལས་པའི་ཕྱིར། སྔོན་གྱི་

མཁས་པ་ཁ་ཅིག་གཞལ་བྱ་ལ་དངོས་པོས་ཁྱབ་སྟེ། དགག་རྟགས་ལ་བརྟེན་པའི་ཚད་མ་ནི་དངོས་

པོ་འགོག་པ་ལ་མི་སླུ་བ་དང༌། སྒྲུབ་རྟགས་ལ་བརྟེན་པའི་ཚད་མ་ནི་དངོས་པོ་སྒྲུབ་པ་ལ་མི་སླུ་བ་

ཡིན་པས་སྔ་མའི་གཞལ་བྱ་མ་ཁེགས་ན་བསླུ་བར་འགྱུར་ཞིང་ཕྱི་མའི་གཞལ་བྱ་མ་གྲུབ་ན་བསླུ་

བར་འགྱུར་བས་དངོས་པོ་ཉིད་ལ་ཡོད་མེད་ཀྱི་ཕྱོགས་གཉིས་སུ་ཕྱེ་ནས་དཔྱོད་པའི་དོན་ནི་དེ་ཡིན་

ནོ། །ཞེས་གསུང་བ་ནི་རིགས་པའི་དཔྱད་པ་ཅུང་ཟད་ཀྱང་མི་བཟོད་པ་གཅིག་སྣང་སྟེ། རྣམ་འགྲེལ་

གྱི་རྣམ་བཤད་དུ་བཤད་ཟིན་ཏོ། །མཚོན་བྱེད་ཙམ་བརྗོད་ན། རྒྱུ་མ་དམིགས་པའི་རྟགས་ལ་བརྟེན་

པའི་རྗེས་དཔག་དེས་མེ་མེད་ཀྱི་མཚོ་ལ་དུ་བ་མེད་དོ་སྙམ་དུ་ངེས་ན་ནི་དེ་ཉིད་གཞལ་བྱ་ཡིན་གྱི། 

དགག་བྱ་འཇལ་བས་ཅི་ཞིག་བྱ། དེ་ལ་དུ་བ་ཡོད་དོ་སྙམ་དུ་ཞེན་ན་ནི་གཅད་བྱ་སྒྲོ་འདོགས་དང་

ཞེན་སྟངས་མཐུན་པ་གནོད་བྱ་གནོད་བྱེད་དུ་སུས་ཀྱང་སྒྲུབ་མི་ནུས་པའི་ཕྱིར་རོ། །ཞེན་ཚུལ་གྱི་

ཁྱད་པར་གཞན་ཡང་ཁེགས་པས་ཤིན་ཏུ་བཞག་པར་དཀའོ།།

གསུམ་པ་ལ་གསུམ། སྒྲ་དོན་གྱིས་སྐྱེས་བུ་ལ་ཕན་གནོད་མི་སྐྱེད་པ་དང༌། འབྲས་བུ་འདོད་

ན་དངོས་པོ་དོན་དུ་གཉེར་རིགས་པ་དང༌། དོན་བྱེད་མི་ནུས་པ་དོན་དུ་གཉེར་མི་རིགས་པའི་དཔེའོ།། 

དང་པོ་ནི། སྒྲའི་དོན་ནི་ཡོད་ཀྱང་བཙོ་བསྲེག་དོན་གཉེར་གྱི་སྐྱེས་བུའི་དོན་ཅུང་ཞིག་ཀྱང་འགྲུབ་པ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།234

མ་ཡིན་ཏེ། ཅི་ལྟར་མེར་མངོན་པར་ཞེན་པའི་རང་བཞིན་རྟོག་པ་ལ་མེར་སྣང་བ་མེའི་དེ་ཁོ་ན་ཉིད་

མ་ཡིན་པའི་ཕྱིར། ཡོད་དམ་མེད་ཀྱང་རུང་བཙོ་བསྲེག་དོན་གཉེར་གྱི་སྐྱེས་བུའི་དགོས་པའི་གཙོ་

བོ་ཅུང་ཟད་ཀྱང་ཉམས་པ་མ་ཡིན་ཏེ། སྒྲ་དོན་གྱིས་དོན་བྱེད་མི་ནུས་པ་གང་ཞིག་དོན་བྱེད་མི་ནུས་

པ་དེ་ཁོ་ན་ཉིད་ཅི་ལྟ་བ་བཞིན་འདོད་པ་མེད་པའི་ཕྱིར་རོ། །ཡང་ན་མེའི་དེ་ཁོ་ན་ཉིད་ཅི་ལྟ་བ་བཞིན་

གཞན་དང་མ་འདྲེས་པར་རྟོག་པ་ལ་སྣང་བ་མེད་པའི་ཕྱིར་རོ།།

གཉིས་པ་ནི། སྒྲ་དོན་བཀག་པ་ལ་དགོས་ནུས་མེད་པ་དེའི་ཕྱིར། དུས་དང་གནས་སྐབས་

ཐམས་ཅད་ཀྱི་ཚེ། བཙོ་བསྲེག་དོན་གཉེར་གྱིས་མེ་འདི་ཡོད་པ་དང་མེད་པར་དཔྱོད་པ་འཇུག་པ་

ན་མེར་རྣམ་པར་རྟོག་པའི་སྣང་བ་མེ་རྟོགས་པའི་ཚད་མའི་འཇུག་ཡུལ་ཡིན་པ་སྤངས་ཏེ་མེ་ཡོད་

མེད་དཔྱད་པར་རིགས་ཏེ། གང་ལ་སྐྱེས་བུའི་བཙོ་བསྲེག་གི་དོན་འདི་འབྲེལ་ཞིང་བསྒྲུབ་ནུས་པ་

མེའི་དངོས་པོ་ཉིད་ལ་རག་ལས་ནས་གནས་པར་བྱེད་རིགས་པའི་ཕྱིར། ཅི་ལྟར་གྲང་བ་སེལ་བ་

ལ་སོགས་པ་ལ་མེ་བཞིན་ནོ། །དེ་ལ་སྒྲའི་དོན་ནི་བཙོ་བསྲེག་གི་དོན་བྱེད་ནུས་པ་མ་ཡིན་ཏེ། དེ་

རང་རིག་མངོན་སུམ་གྱིས་ཤུ གས་ལ་ཉམས་སུ་མྱོང་བ་སྟེ་རྟོགས་པར་གྱུར་ཀྱང་དེ་དངོས་པོར་

མེད་པའི་ཕྱིར་རོ།།

གསུམ་པ་ནི། བཙོ་བསྲེག་གི་དོན་བྱ་བ་དོན་དུ་གཉེར་བའི་སྐྱེས་བུ་འདིས་ཆོས་ཅན། 

བཙོ་བསྲེག་གི་དོན་དེ་མི་ནུས་པ་ལ་ཆེད་དུ་གཉེར་བར་རིགས་པ་མ་ཡིན་ཏེ། དེས་ཁྱོད་ཀྱི་འདོད་

དོན་སྒྲུབ་པར་མི་ནུས་པ་དེའི་ཕྱིར། འཁྲིག་པ་དོན་གཉེར་གྱི་འདོད་པ་དང་ལྡན་པ་བུད་མེད་དག་

གིས་ཆོས་ཅན། འཁྲིག་པའི་འདོད་དོན་དེ་སྒྲུབ་པའི་ཆེད་དུ་སྐྱེས་པའི་ཆ་བྱད་འདྲ་བའི་མ་ནིང་ཁྱད་

གཞིར་གཟུང་ནས་ཁྱད་ཆོས་གཟུགས་བཟང་བ་དང་ངན་པ་བརྟག་པ་ལ་ལྷུར་ལེན་པ་ནི་རིགས་པ་

མ་ཡིན་པར་ཐལ། དེས་ཁྱོད་ཀྱི་འཁྲིག་པའི་འདོད་དོན་དེ་སྒྲུབ་མི་ནུས་པའི་ཕྱིར།

གསུམ་པ་ལ་གཉིས། དྲི་བ་དང༌། ལན་ནོ། །དང་པོ་ནི། གང་ཡང་ཁྱེད་སྒྲ་དོན་དགག་བྱར་

མི་འདོད་ན་མདོ་མཛད་པས་འདི་སྐད་དུ་བཏགས་པས་ཆོས་མི་དམིགས་པ་ཞེས་སྒྲ་དོན་མེད་པར་

བཤད་པ་དེའི་དོན་ཅི་ཡིན་ཞེ་ན། གཉིས་པ་ནི། སྒྲའི་དོན་ཉིད་ཆོས་ཅན། བཏགས་པ་ཉིད་དུ་སྟོན་པའི་

རྒྱུ་མཚན་ཡོད་དེ། རྟོག་པའི་ཤེས་པའི་གཟུང་ཡུལ་ཡིན་པ་ཉིད་ཀྱིས་བཏགས་པའི་ཆོས་སུ་གསུངས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 235

པའི་ཕྱིར། བཏགས་པའི་ཆོས་མི་དམིགས་པ་ཞེས་གསུངས་པའི་དགོངས་པ་ནི་སྒྲ་དོན་མེད་པར་

སྟོན་པའི་དོན་མ་ཡིན་ཏེ། དངོས་པོའ་ིཉེར་ལེན་ལ་བརྟེན་པར་དམིགས་རུང་མི་དམིགས་པ་ཉིད་ནི་སྒྲ་

དོན་དེའི་ཆོས་ཡིན་ནོ་ཞེས་པའི་དོན་འདི་ཡིན་པའི་ཕྱིར། རིགས་པའི་དབང་ཕྱུག་གིས། ལུང་འདིའི་

དོན་སྒྲ་དོན་མེད་པར་གོ་བ་ལ་དམིགས་ཕུག་པའི་དགག་པ་མཛད་བཞིན་དུ་རྟོག་བཏགས་ཚད་མའི་

གཞལ་བྱ་རྣལ་མ་མིན་ཞིང་ཚད་མའི་གཞལ་བྱ་ཡིན་ན་རང་མཚན་ཡིན་པས་ཁྱབ་པར་འདོད་པ་

དགོངས་པ་ལས་ཕྱི་རོལ་ཏུ་གྱུར་པ་ཆེས་གསལ་བ་ཡིན་ནོ།།

གསུམ་པ་དོན་བསྡུ་བ་ལ་གཉིས། དངོས་དང༌། རང་བཞིན་གྱི་གཏན་ཚིགས་ཀྱི་དབྱེ་བ་

བཤད་ཟིན་དྲན་པར་བྱེད་པའོ། །དང་པོ་ནི། ཕྱོགས་ཆོས་ཀྱི་རབ་དབྱེ་སྟོན་པའི་སྐབས་སུ། རང་

བཞིན་མ་དམིགས་པའི་གཏན་ཚིགས་ཀྱི་དཔེ་དངོས་སུ་མ་སྨོས་པའི་རྒྱུ་མཚན་ཡོད་དེ། དེ་ནི་རང་

བཞིན་གྱི་གཏན་ཚིགས་དཔེར་བརྗོད་པ་ཉིད་ཀྱིས་དེ་ཡང་དོན་གྱི་ཤུ གས་ཀྱིས་དཔེར་བརྗོད་པ་ཡིན་

པས་དངོས་སུ་མ་སྨོས་པའི་ཕྱིར། ཅིག་ཤོས་དཔེར་བརྗོད་པས་དེའི་1དཔེ་ཡང་གོ་བར་ཐལ། རང་

བཞིན་མི་དམིགས་པ་རང་བཞིན་གྱི་གཏན་ཚིགས་ཀྱི་ནང་དུ་འདུས་པ་ཡིན་ནོ། །ཞེས་བྱ་བ་འདི་ནི་

དོན་ལ་གནས་པ་ཡིན་པའི་ཚུལ་གྱིས་ཅིག་ཤོས་ཀྱི་དཔེ་གོ་བ་དེའི་ཕྱིར།

གཉིས་པ་ནི། རང་བཞིན་མ་དམིགས་པའི་གཏན་ཚིགས་དངོས་ནང་དུ་འདུས་པའི་རང་

བཞིན་གྱི་གཏན་ཚིགས་དེ་ཡང་ཆོས་ཅན། རྣམ་པ་གཉིས་སུ་ཡོད་དེ། རྟགས་ཀྱི་ངོ་བོ་བརྗོད་པའི་

སྒྲས་ཁྱད་པར་གྱི་བྱེ་བྲག་བློ་ཡུལ་དུ་འཕངས་པ་ལ་བལྟོས་པའམ་དེ་ལ་མི་ལྟོས་པའི་འབའ་ཞིག་པ་

གཉིས་སུ་བསྟན་པར་བྱ་བ་ཡིན་ནོ་ཞེས་ལེའུ་གཉིས་པར་བརྗོད་ཟིན་པའི་ཕྱིར། དཔེར་ན་སྒྲ་འཇིག་

པར་སྒྲུབ་པ་ལ་བྱས་པ་དང་དངོས་པོར་ཡོད་པ་ཉིད་རྟགས་སུ་བཀོད་པ་བཞིན་དུའོ། །འདི་སྔ་མའི་

དོན་བསྡུའི་འཕྲོས་དང༌། རྩོད་པ་འོག་མའི་སྐབས་དགོད་པ་གཉིས་ཀ་ལ་སྦྱར་བར་བྱའོ།།

གཉིས་པ་རང་བཞིན་གྱི་གཏན་ཚིགས་ལ་རྩོད་པ་སྤང་བ་ལ་གཉིས། ཕྱོགས་སྔ་མ་རྗོད་པ་

དང༌། དེ་སུན་དབྱུང་བའོ། །དང་པོ་ལ་མཚམས་སྦྱར་བ་ནི། རང་བཞིན་གྱི་གཏན་ཚིགས་དེ་ལྟར་

ཡིན་པ་དེ་ལ་ཞེས་པའོ། །རྩ་བ་ནི། གྲངས་ཅན་པ་ན་རེ། གལ་ཏེ་ཡོད་པ་སྒྲ་མི་རྟག་པར་སྒྲུབ་པའི་

1  ཞོལ། ཤོག ༡༦༧ ན ༣ གཙང་། ཤོག ༡༦༦ བ ༡ དཔེར་བརྗོད་པས་དེའི་དྲི་བ་ཡང་

གཏན་ཚིགས་ཀྱི་རང་བཞིན་ཡིན་ན་གཙོ་བོ་ཡོད་པ་ཇི་ལྟར་བསྒྲུབ་བྱ་མིན་ཏེ་མཚུངས་པའི་ཕྱིར་

རོ། །གཙོ་བོ་ཡོད་པ་བསྒྲུབ་བྱ་ཡིན་པ་ལ་ཁྱེད་ཀྱིས་ཡོད་ཙམ་གྲུབ་ཟིན་ཡོད་པའི་ཁྱད་པར་དཔེ་ལ་

རྗེས་འགྲོ་མེད་པའི་སྐྱོན་གཏན་ཚིགས་ལ་ཡང་མཚུངས་ཏེ། ཡོད་ཙམ་གྲུབ་ཟིན་ཡོད་པའི་བྱེ་བྲག་

དཔེ་ལ་རྗེས་འགྲོ་མེད་པ་ནི་གཏན་ཚིགས་ལ་ཡང་མཚུངས་པས་ཡོད་པ་གཏན་ཚིགས་དང་བསྒྲུབ་

བྱ་གཉིས་ཀ་ངག་ཏུ་འགལ་བ་ཉིད་དུ་འགྱུར་ལ། གལ་ཏེ་ཡོད་པ་གཏན་ཚིགས་ཡིན་ན་གཙོ་བོ་ཆོས་

ཅན། ཡོད་དེ། ཁྱད་པར་རྣམས་རྗེས་སུ་འགྲོ་བ་མཐོང་བའི་ཕྱིར་རོ། །ཞེས་པའི་རྟགས་ལས་གཙོ་བོ་

ཡོད་པ་ཡང་རྟགས་ཀྱིས་སྒྲུབ་ནུས་པར་འགྱུར་རོ་ཞེས་ཟེར་རོ། །གྲངས་ཅན་གྱི་གཞུང་ལས། ཁྱད་

པར་ཚད་ཕྱིར་རྗེས་འགྲོའ་ིཕྱིར། །ནུས་པ་འཇུག་པའི་བདག་ཉིད་ཕྱིར། །རྒྱུ་དང་འབྲས་བུའི་བདག་

ཉིད་ཕྱིར། །འཇིག་རྟེན་སྣ་ཚོགས་དབྱེར་ཡོད་ཕྱིར། །མི་གསལ་བ་ཡི་རྒྱུ་ཡོད་དོ།1།ཞེས་གཙོ་བོ་

སྒྲུབ་པའི་གཏན་ཚིགས་ལྔ་བཀོད་པའི་གཅིག་ཡིན་ནོ། །ཁྱད་པར་ནི་བདེ་སྡུག་བཏང་སྙོམས་གསུམ་

ཆ་མི་མཉམ་པ་ཡིན་ལ། དེ་དེ་ཙམ་ལྔ་ལ་རྗེས་འགྲོ་བྱེད་པ་མཐོང་བས་དེ་གསུམ་ཆ་མཉམ་པའི་གཙོ་

བོ་ཡོད་པར་སྒྲུབ་པ་ཡིན་ལ། སྔ་མ་ཁ་ཅིག་གིས་ཁྱད་པར་རྣམས་ལ་རྗེས་འགྲོ་བྱེད་པ་མཐོང་ཞེས་

འགོད་པ་ནི། གྲངས་ཅན་གྱི་འདོད་པ་མ་ཡིན་ནོ།།

དེའི་དོན་འགྲེལ་པ་ནི། གྲངས་ཅན་པ་ན་རེ། གལ་ཏེ་ཡོད་པ་དེ་སྒྲ་ལ་མི་རྟག་པ་ཉིད་དམ་

བསྒྲུབ་བྱ་གཞན་ལ་གཏན་ཚིགས་ཡིན་ན་ཡོད་པ་གཙོ་བོ་ལ་བསྒྲུབ་པར་བྱ་བར་ཡང་ཅི་སྟེ་མི་

འདོད། འདོད་རིགས་པ་ལ་ཁྱེད་སངས་རྒྱས་པས་གཙོ་བོ་དེ་ཡོད་པ་དེ་ལྟར་བསྒྲུབ་པར་བྱ་བ་ཡིན་

ན་ཡོད་ཙམ་བསྒྲུབ་པ་ལ་དགོས་པ་མེད་པས་གཙོ་བོ་དེ་རྟག་གཅིག་སོགས་མཚན་ཉིད་ལྔ་ལྡན་

ཁྱད་པར་ཅན་དུ་བསྒྲུབ་དགོས་པར་འགྱུར་ན་དེ་འདྲའི་ཁྱད་པར་ནི་གཙོ་བོའ་ིསྟེང་དུ་བསྒྲུབ་པར་

ནུས་པ་ནི་མ་ཡིན་ཏེ། དཔེ་ལ་རྗེས་སུ་འགྲོ་བ་མེད་པའི་ཕྱིར་རོ་ཞེས་ཁྱེད་སངས་རྒྱས་པས་སྐྱོན་

བརྗོད་པར་གྲག་སྟེ། ཅི་ལྟར་གྲག་ན། ཚད་མའི་ཡུལ་མ་ཤེས་པའི་ཕྱིར། །བསྒྲུབ་བྱའི་ཆོས་ཀྱང་སྒྲུབ་

པར་བྱེད། །རྒྱས་པའི་ཚིག་ཡིན་མ་བརྗོད་དོ། །གཙོ་དང་རྗེས་འགྲོ་རྗེས་འགྲོ་མིན།2།ཞེས་ཅི་སྐད་

1  གྲངས་ཅན་གྱི་ཚིག་ལེའུར་བྱས་པ། ཝ་ཎ་དེབ་གཟུགས་ཤོག ༣ ཕྲེང་། ༢༠

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༤ ཕྲེང་། ༡༡

དུ་གྲངས་ཅན་གྱིས་རྗེས་དཔག་ཚད་མའི་ཡུལ་སྤྱི་ཡིན་པ་མི་ཤེས་པར་རྟག་གཅིག་སོགས་མཚན་

ཉིད་ལྔ་ལྡན་གྱི་ཁྱད་པར་རྗེས་དཔག་གི་གཞལ་བྱར་འདོད་པའི་ཕྱིར་རོ་ཞེས་བཤད་པ་ཐོས་པ་ཡིན་

ནོ། །ཞེས་ཟེར་རོ། །དེ་ལྟ་ཡིན་ན་ཁྱད་པར་དེ་བསྒྲུབ་བྱ་ཉིད་དུ་འགལ་བར་ནི་མ་ཟད་དོ། །འོ་ན་

ཅི་ཞེ་ན་ཁྱད་པར་སྒྲའི་ཡོད་པའམ་སྒྲའི་དངོས་པོ་གཏན་ཚིགས་སུ་བྱེད་དགོས་ན་ཁྱད་པར་གཏན་

ཚིགས་སུ་ཡང་མི་རུང་སྟེ། རྗེས་འགྲོ་མེད་པའི་སྐྱོན་མཚུངས་པའི་ཕྱིར་རོ།།

གཏན་ཚིགས་རྗེས་སུ་འགྲོ་བ་མེད་པ་ནི་བསྒྲུབ་བྱ་སྒྲུབ་པའི་ཡན་ལག་མ་ཡིན་ཏེ། དེ་

ལས་བསྒྲུབ་བྱ་ལ་ཐེ་ཚོམ་ཟ་བའི་ཕྱིར་རོ་ཞེ་ན། རྩོད་པ་འདིའི་དོན་བསྡུས་ན་གཙོ་བོ་ཞེས་པ་ཡུལ་

གྱི་རྒན་པོ་བྱེད་པ་པོ་རྣམས་ལ་འཇིག་རྟེན་ན་དངོས་མིང་དུ་གྲགས་ལ་དེ་ལ་བརྟེན་ནས་གྲངས་ཅན་

གྱིས་རྣམ་འགྱུར་ཐམས་ཅད་ཀྱི་བྱེད་པ་པོ་ལ་གཙོ་བོ་ཞེས་བཏགས་ཏེ། དེ་ཡང་རྟག་པའི་དངོས་པོ་

དང་ཆ་མེད་ཀྱི་གཅིག་པུ་དང་བདེ་བ་དང་སྡུག་བསྔལ་དང་བཏང་སྙོམས་ཀྱི་རང་བཞིན་ཅན་སྒྲུབ་

འདོད་ནས་གཏན་ཚིགས་བཀོད་པ་ཡིན་ལ། དེ་འདྲའི་ཁྱད་པར་རྩོད་གཞི་དང་བསྒྲུབ་བྱའི་ཆོས་སུ་

གང་དུ་ཡང་མ་གཟུང་བར་སྤྱིར་གཙོ་བོ་ཡོད་དོ་ཞེས་བསྒྲུབས་པ་ཙམ་གྱིས་གྲངས་ཅན་གྱི་འདོད་

དོན་མི་འགྲུབ་ཅིང་སངས་རྒྱས་པས་ཡུལ་གྱི་གཙོ་བོ་ཡོད་པར་གྲུབ་ཟིན་པའི་ཕྱིར། ཡང་གྲངས་

ཅན་མཚན་ཉིད་ལྔ་ལྡན་གྱི་གཙོ་བོ་དང་གཅིག་ཏུ་ཞེན་ནས་རྟོག་པ་ལ་མཚན་ཉིད་ལྔ་ལྡན་གྱི་གཙོ་

བོར་སྣང་བ་ཆོས་ཅན། ཡོད་དེ། ཞེས་བསྒྲུབས་པས་ཀྱང་གྲངས་ཅན་གྱི་འདོད་དོན་ཅུང་ཟད་ཀྱང་

མི་འགྲུབ་སྟེ། གཙོ་བོའ་ིསྒྲ་དོན་ཡོད་པར་བསྒྲུབས་པས་གྲངས་ཅན་འདོད་པའི་གཙོ་བོ་འགྲུབ་པ་ལ་

མི་ཕན་པའི་ཕྱིར་དང༌། སངས་རྒྱས་པས་ཀྱང་གཙོ་བོའ་ིསྒྲ་དོན་ཡོད་པར་གྲུབ་ཟིན་མ་བརྗེད་པའི་

ཕྱིར། དེས་ན་མཚན་ཉིད་ལྔ་ལྡན་གྱི་གཙོ་བོ་ཡོད་པར་བསྒྲུབ་དགོས་པ་ཡིན་ལ། དེས་ན་མཚན་

ཉིད་ལྔ་ལྡན་གྱི་གཙོ་བོར་སྣང་བ་ཆོས་ཅན། དངོས་པོ་ཡིན་ཏེ། ཞེས་སྒྲུབ་ན་དངོས་པོའ་ིཁྱད་པར་

བསྒྲུབ་བྱར་འགྱུར་བས་རྟགས་དེའི་ཕྱོགས་ཆོས་གྲུབ་ན་རྗེས་ཁྱབ་མི་འགྲུབ་རྗེས་ཁྱབ་གྲུབ་ན་

ཕྱོགས་ཆོས་མི་འགྲུབ་པའི་གནོད་པ་སྟོན་པ་ཡིན་ནོ། །གཙོ་བོ་ཆོས་ཅན་དུ་བཟུངས་ནས་མཚན་

ཉིད་ལྔ་ལྡན་གྱི་ཡོད་པ་བསྒྲུབ་བྱའི་ཆོས་སུ་བྱེད་ན། དཔེ་ལ་རྗེས་འགྲོ་མེད་པའི་གནོད་པ་སྟོན་པ་

ཡིན་ནོ། །རང་ལ་སྒྲའི་དངོས་པོ་གཏན་ཚིགས་སུ་མ་བཟུང་བར་དངོས་པོ་ཙམ་གཏན་ཚིགས་སུ་ 

གཟུང་ན་ཡང་སྐྱོན་མེད་པའོ།།

གཉིས་པ་ལ་གཉིས། བསྒྲུབ་བྱའི་ངོས་ནས་བརྟགས་ལ་དགག་པ་དང༌། སྒྲུབ་བྱེད་ཀྱི་ངོས་

ནས་བརྟགས་ལ་དགག་པའོ། །དང་པོ་ལ་གསུམ། དངོས་པོའ་ིཁྱད་པར་བསྒྲུབ་བྱར་འདོད་དགོས་

པ་དང༌། ཁྱད་པར་བསྒྲུབ་བྱ་ཡིན་པ་ལ་གནོད་པ་བསྟན་པ་དང༌། དངོས་པོ་ཙམ་སྒྲུབ་བྱེད་ཡིན་པ་

ལ་སྐྱོན་མེད་པའོ། །དང་པོ་ལ་གསུམ། མཚམས་སྦྱར་བ་དང༌། རྩ་བ་དང༌། འགྲེལ་པའོ། །དང་པོ་

ནི། བསྒྲུབ་བྱ་དང་གཏན་ཚིགས་གཉིས་མཚུངས་པའི་སྐྱོན་འདི་ནི་མེད་དེ། འདི་ལྟར། གཉིས་པ་ནི། 

མཚན་ཉིད་ལྔ་ལྡན་གྱི་གཙོ་བོར་སྣང་བ་དངོས་པོར་སྒྲུབ་པའམ། གཙོ་བོར་སྣང་བ་མཚན་ཉིད་ལྔ་

ལྡན་གྱི་དངོས་པོར་སྒྲུབ་ཀྱང་རུང༌། དངོས་པོའ་ིཁྱད་པར་གཙོ་བོ་མཚན་ཉིད་ལྔ་ལྡན་ཙམ་ཞིག་ནི་

བསྒྲུབ་བྱ་ཡིན་པར་ཐལ། གྲངས་ཅན་གྱིས་དེ་སྒྲུབ་འདོད་ནས་སྒྲུབ་བྱེད་བཀོད་པ་གང་ཞིག་མཚན་

ཉིད་ལྔ་ལྡན་གྱི་གཙོ་བོར་སྣང་ངམ། གཙོ་སྣང་ཙམ་ཡོད་པར་བསྒྲུབས་པ་ལ་དགོས་པ་མེད་པའི་

ཕྱིར། དེར་ཐལ། སྤྱིའི་ཆོས་ཅན་གཙོ་སྣང་ལ་ཡོད་པ་ཙམ་སྒྲུབ་ན་རྒོལ་བའི་མངོན་པར་འདོད་པའི་

དོན་འགའ་ཞིག་ཀྱང་འགྲུབ་པར་མི་འགྱུར་ལ། སྒྲ་དོན་དེ་འདྲ་བ་ནི་ཕྱི་རྒོལ་སངས་རྒྱས་པས་ཀྱང་

བཀག་པ་མེད་པར་གྲུབ་ཟིན་པའི་ཕྱིར།

གསུམ་པ་ལ་གསུམ། ཡོད་པ་བསྒྲུབ་བྱ་ཡིན་ན་ཡོད་པའི་ཁྱད་པར་སྒྲུབ་དགོས་པ་སྤྱིར་

ཁས་ལེན་པ་མ་ཡིན་པ་དང༌། དེའི་རྒྱུ་མཚན་དང༌། གྲངས་ཅན་གྱིས་ཁས་ལེན་དགོས་པར་སྟོན་

པའོ།། དང་པོ་ནི། གཏན་ཚིགས་ཐམས་ཅད་དུ་ཡོད་པ་སྒྲུབ་ན་ཡོད་པའི་ཁྱད་པར་བསྒྲུབས་པར་

འགྱུར་བ་དགོས་སོ་ཞེས་ཁས་ལེན་པ་ནི་མ་ཡིན་ཏེ། གྲངས་ཅན་གྱི་གཏན་ཚིགས་འདིར་ཡོད་པ་

བསྒྲུབས་པ་ལ་དགོས་པ་མེད་པས་ཡོད་པའི་ཁྱད་པར་བསྒྲུབ་དགོས་སོ་ཞེས་ཐལ་བ་འཕེན་པ་

ཡིན་པའི་ཕྱིར། གཉིས་པ་ནི། གྲངས་ཅན་གྱི་གཏན་ཚིགས་འདིར་ཡོད་པའི་སྒྲུབ་བྱེད་བཀག་པའི་

སྒོ་ནས་བསྒྲུབ་བྱ་འགོག་པ་ནི་མ་ཡིན་ཏེ། གཙོ་སྣང་གི་ཆོས་འགའ་ཞིག་ཡོད་དོ་ཞེས་དངོས་པོ་

ཙམ་གྱི་ཁྱད་པར་མ་བསྟན་པ་སྒྲ་དོན་འགའ་ཞིག་ཡོད་པ་ཙམ་ལ་འགལ་བ་མེད་པས་བསྒྲུབ་བྱ་ལ་

བརྟགས་ནས་འགོག་པ་ཡིན་པའི་ཕྱིར།

གསུམ་པ་ནི། འོན་ཀྱང་དེ་ལྟར་རྟག་པ་དང་གཅིག་པུ་ཡིན་པའི་གཙོ་བོ་འགའ་ཞིག་ཡོད་དོ་

ཞེས་གཙོ་བོ་འདིའི་ཁྱད་པར་འགའ་ལ་ཡང་མ་རེག་པར་དམ་འཆའ་བ་མི་རིགས་པར་ཐལ། དེ་ལྟར་

སྨྲས་པས་རྒོལ་བ་རང་གི་འདོད་དོན་དང་ཕྱི་རྒོལ་གྱི་མི་འདོད་པའི་དོན་ཅི་ཞིག་རྒྱས་པར་འགྱུར་ཏེ་

ཅུང་ཟད་ཀྱང་མི་འགྲུབ་པའི་ཕྱིར། དེས་ན་གཙོ་སྣང་ངམ་གཙོ་བོའ་ིསྟེང་དུ་རྟག་གཅིག་སོགས་ཀྱི་

ཁྱད་པར་གྱིས་ཟིན་པ་ཉིད་སྐབས་འདིར་བསྒྲུབ་པར་བྱ་བ་ཡིན་པར་ཐལ། དེ་ལྟར་གོང་དུ་བསྒྲུབས་

པ་དེའི་ཕྱིར། ཡང་ན་གྲངས་ཅན་འདིས་ཞེས་བཤད་དོ།།

གཉིས་པ་ལ་གཉིས། རྩ་བ་དང༌། དེའི་དོན་རྒྱས་པར་བཤད་པའོ། །དང་པོ་ནི། གྲངས་ཅན་

གྱིས་གཙོ་བོ་ཡོད་པར་བསྒྲུབ་པའི་སྐབས་འདིར་རྟག་གཅིག་སོགས་ཀྱི་ཁྱད་པར་གྱིས་ཟིན་པ་བསྒྲུབ་

བྱར་བྱེད་དགོས་པར་ཐལ། གྲངས་ཅན་དེ་ལྟར་སྒྲུབ་འདོད་ནས་སྒྲུབ་བྱེད་བཀོད་པ་གང་ཞིག་མིག་

སོགས་གཞན་དོན་བྱེད་པར་སྒྲུབ་པ་ལྟ་བུ་ཤུ གས་ལ་འཕེན་པའི་ཚིག་ཀྱང་མེད་པའི་ཕྱིར། འདོད་

ན། གྲངས་ཅན་གྱིས་བཀོད་པའི་གཏན་ཚིགས་འདིར་བསྒྲུབ་བྱའི་ཆོས་དཔེ་ལ་རྗེས་འགྲོ་མེད་པར་

འགྱུར་བར་ཐལ། རྟག་གཅིག་སོགས་མཚན་ཉིད་ལྔ་ལྡན་གྱི་དངོས་པོ་དཔེ་སུ་ལ་ཡང་རྗེས་འགྲོ་མི་

བྱེད་པའི་ཕྱིར། ཡང་མཚན་ཉིད་ལྔ་ལྡན་གྱི་གཙོ་སྣང་དངོས་པོར་སྒྲུབ་ན་ཡང་ཁྱད་པར་བསྒྲུབས་པར་

འགྱུར་བས་གཏན་ཚིགས་དེ་ལ་རྗེས་འགྲོའ་ིཁྱབ་པ་མེད་པར་འགྱུར་བར་ཐལ། གཏན་ཚིགས་དེའི་

ཕྱོགས་ཆོས་གྲུབ་དམ་བཅའ་ལ་ཚད་མས་བསལ་བའི་ཕྱིར། ཐལ་བ་དང་རྟགས་སྔ་མ་ཁས་བླངས་

སོ། །སྐབས་འདིར་གཙོ་བོའམ་གཙོ་སྣང་ལ་ཡོད་པ་བསྒྲུབ་བྱར་བྱེད་ན་ཁྱད་པར་བསྒྲུབ་བྱར་ཁས་

ལེན་དགོས་པར་འགྱུར་བ་ཡིན་ཞེས་འཕེན་པའི་རྒྱུ་མཚན་ཡོད་དེ། གྲངས་ཅན་དེ་ལྟར་སྒྲུབ་འདོད་པ་

གང་ཞིག་ཡོད་ཙམ་བསྒྲུབས་པ་དགོས་པ་མེད་པ་དེས་ནའི་ཕྱིར། 

གསུམ་པ་ལ་གསུམ། མདོར་བསྟན་པ་དང༌། རང་གི་དམ་བཅའ་ལ་མཚུངས་པ་སྤང་བ་རྒྱས་

པར་བཤད་པ་དང༌། མི་མཚུངས་པའི་དོན་བསྡུ་བའོ། །དང་པོ་ལ་གཉིས། དངོས་པོའ་ིཁྱད་པར་རྗེས་

འགྲོ་མེད་པ་དང༌། ཡོད་ཙམ་རྗེས་འགྲོ་གྲུབ་པས་དགོས་པ་མེད་པའོ། །དང་པོ་ནི། གྲངས་ཅན་གྱིས་

གཙོ་བོ་ཡོད་པར་སྒྲུབ་པའི་སྐབས་འདིར་བསྒྲུབ་བྱའི་ཆོས་དེ་ནི་དཔེ་ལ་དེ་ལྟར་རྗེས་སུ་འགྲོ་བ་མེད་

པར་ཐལ། གྲངས་ཅན་གཙོ་བོའ་ིགཙོ་སྣང་ལ་གཙོ་བོ་དེའི་རང་གི་ངོ་བོ་ཉིད་རྟག་དངོས་རྣམ་པ་ཅི་ལྟ་

ཡང་རུང་བས་ཁྱད་པར་དུ་གྱུར་པ་བསྒྲུབ་པར་འགྱུར་བའི་ཕྱིར། ཁྱབ་པ་ཡོད་པར་ཐལ། ཆོས་ཅན་

གཙོ་བོའམ་གཙོ་སྣང་གི་སྟེང་དུ་གཙོ་བོའ་ིམཚན་ཉིད་གཙོ་བོ་དེ་གཅིག་པུ་དང་རྟག་པ་དང་བདེ་བ་

དང་སྡུག་བསྔལ་དང་བཏང་སྙོམས་ལ་སོགས་པའི་བདག་ཉིད་དམ་ཁྱད་ཆོས་གཞན་ཡང་རུང་སྟེ་དེ་

ལྟར་བསྒྲུབས་པའི་ཁྱད་ཆོས་དེ་དག་དཔེ་ལ་རྗེས་འགྲོ་མེད་པའི་ཕྱིར།

གཉིས་པ་ནི། གང་ཡང་ཡོད་པ་ཙམ་དཔེ་ལ་རྗེས་སུ་འགྲོ་བ་དེ་གྲུབ་པས་ནི་འདོད་དོན་

ཅུང་ཟད་ཀྱང་བྱར་མེད་པར་ཐལ། རྒོལ་བའི་འདོད་དོན་དང་ཕྱི་རྒོལ་གྱི་མི་འདོད་པ་གང་ཡང་ 

མི་འགྲུབ་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་གཙོ་བོ་ཡོད་པར་སྒྲུབ་པ་ལ་

བརྟག་པ་བྱས་པ་དེ་བཞིན་དུ་དུ་ལྡན་ལ་ལ་མེ་ལ་སོགས་པ་སྒྲུབ་པ་ལ་ཡང་སྐྱོན་དུ་ཐལ་བར་འགྱུར་བ་

མ་ཡིན་ནམ་གཏན་ཚིགས་དེ་ལ་ཡང་མེ་ཙམ་ཡོད་པ་ལ་ནི་རྩོད་པ་འགའ་ཡང་མེད་པར་གྲུབ་ཟིན་ལ་

མངོན་པར་འདོད་པ་ཁྱད་པར་ཅན་གྱི་རྩོད་གཞིའི་ཁྱད་པར་དང་ལྡན་པ་ལ་མེའི་ཚོགས་པ་བསྒྲུབ་བྱའི་

ཆོས་སུ་བྱེད་ན་ནི་དཔེ་ལ་རྗེས་སུ་འགྲོ་བ་མེད་པའི་ཕྱིར། བསྒྲུབ་བྱ་མི་འགྲུབ་བོ་ཞེ་ན།

གཉིས་པ་ལ་གསུམ། རྩོད་གཞིའི་སྟེང་དུ་མེ་ཙམ་བསྒྲུབ་བྱ་ཡིན་པ་དང༌། གྲངས་ཅན་གྱི་

སྦྱོར་བ་ལ་དེ་མི་རུང་བ་དང༌། ཚོགས་དོན་བསྒྲུབ་བྱའི་ཆོས་སུ་བྱེད་པ་མི་རིགས་པའོ། །དང་པོ་ནི། 

དུ་བ་དུ་ལྡན་ལའི་སྟེང་དུ་རྩོད་གཞི་དེས་མེ་དེ་ཁྱད་པར་དུ་བྱེད་པ་བསྒྲུབ་པ་ནི་མ་ཡིན་ཏེ། དུ་ལྡན་ལའི་

སྟེང་དུ་མེ་ཙམ་མི་ལྡན་པ་རྣམ་པར་གཅོད་པས་ཁྱད་པར་དུ་བྱས་པ་བསྒྲུབ་པའི་ཕྱིར་རོ། །ཞེས་བཤད་

ཟིན་པའི་ཕྱིར། དུ་ལྡན་ལ་དེར་ནི་མེ་དེ་དང་མི་ལྡན་པ་རྣམ་པར་བཅད་པས་སྤྱི་ཉིད་བསྒྲུབ་པར་བྱ་བ་

ཡིན་གྱི། དུ་ལྡན་ལ་ལ་ལ་མེའི་ཚོགས་དོན་བསྒྲུབ་བྱ་མ་ཡིན་པར་ཐལ། དེ་བསྒྲུབ་བྱ་མ་ཡིན་པ་གོང་

དུ་བཤད་ཟིན་པ་དེའི་ཕྱིར།

གཉིས་པ་ལ་གསུམ། གྲངས་ཅན་ལ་ཚད་མས་གྲུབ་པའི་གཞི་ཆོས་ཅན་མེད་པ་དང༌། སྒྲ་

དོན་དངོས་པོ་རང་མཚན་གྱི་རྟེན་དུ་མི་རིགས་པ་དང༌། ལ་ལ་མེ་སྒྲུབ་པ་ལ་སྐྱོན་དེ་མེད་པའོ། །དང་

པོ་ལ་གཉིས། དངོས་དང༌། དེའི་ལན་དགག་པའོ། །དང་པོ་ནི། དུ་ལྡན་ལ་ལ་མེ་ཙམ་སྒྲུབ་པ་དེ་བཞིན་

དུ་གྲངས་ཅན་གྱི་གཏན་ཚིགས་འདིར་ཡང་ཆོས་ཅན། ཚད་མས་གྲུབ་པ་འགའ་ཞིག་ལ་ཡོད་པ་ཙམ་

སྒྲུབ་པ་ནི་མ་ཡིན་ཏེ། མཚན་ཉིད་ལྔ་ལྡན་གྱི་གཙོ་བོ་རྩོད་གཞིར་གཟུང་བ་གང་ཞིག་དེ་ནི་བསྒྲུབ་བྱ་

དང་ཁྱད་པར་མེད་པ་ཁོ་ན་ཡིན་པའི་ཕྱིར། དེར་ཐལ། གཙོ་བོ་ལ་སོགས་པའི་སྒྲས་བརྗོད་པར་བྱ་བའི་

མཚན་ཉིད་ལྔ་ལྡན་གྱི་དོན་ཉིད་འགའ་ཡང་མེད་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། རྩོད་གཞི་དེ་ཅི་ལྟར་མེད་དེ་དེ་

ཡང་ཅི་ཞིག་ལྟར་ཤེས་པར་བྱ་བ་ཡིན་ལ་ཤེས་ནས་སྒྲས་བརྗོད་པར་བྱ་བ་ཡིན་ཞིང་བརྗོད་ནས་

ཚད་མས་ངེས་པར་བྱ་བ་ཡིན་པས་ཤེས་བྱ་དང་གཞལ་བྱ་དང་བརྗོད་བྱ་ཉིད་དུ་གྲུབ་པ་ཁོ་ན་ཡིན་

ནོ། །དེ་དང་དོན་འགའ་ཞིག་མ་འབྲེལ་རྣམ་གཅོད་དུ་བསྒྲུབ་པར་བྱ་བ་ཡིན་ནོ་ཞེ་ན། གཉིས་པ་ནི། 

ཅི་དེ་ནི་གཙོ་བོ་ཞེས་པའི་སྒྲའི་བརྗོད་བྱ་ཤེས་བྱར་ཡོད་དོ་ཞེས་ཏེ། དེ་ཤེས་བྱར་འགྲུབ་པར་འགྱུར་

རམ་གྲུབ་པ་ལ་དགོས་པ་མེད་པར་ཐལ། དེ་ལྟར་ན་ཡང་རྒོལ་བའི་འདོད་དོན་ཅི་ཞིག་འགྲུབ་པར་

འགྱུར་ཅུང་ཟད་ཀྱང་མི་འགྲུབ་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་བློས་སྐྱེད་ཅིང་བཏགས་

པའི་རྣམ་པར་རྟོག་པ་ལ་སྣང་བ་ནི་སྒྲའི་དོན་ཡིན་ལ་དེ་ནི་རྩོད་གཞིར་གཟུང་གཙོ་བོ་རང་གི་མཚན་

ཉིད་ཀྱི་ཉེ་བར་ལེན་པ་ཅན་ཉིད་དུ་བསྒྲུབ་པར་བྱ་བ་ཡིན་པས་འདོད་དོན་མི་འགྲུབ་པའི་སྐྱོན་མེད་དོ་

ཞེ་ན། གཉིས་པ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ལ་གཉིས། དེས་ཀྱང་

གྲངས་ཅན་གྱི་འདོད་དོན་མི་འགྲུབ་པ་དང༌། གཙོ་བོའ་ིསྒྲ་དོན་གཙོ་བོ་རང་མཚན་གྱི་ཉེར་ལེན་ཅན་དུ་

མ་གྲུབ་པའ།ོ །དང་པོ་ནི། དེ་བསྒྲུབ་པར་བྱ་བ་ཡིན་དུ་ཟད་མོད་འནོ་ཀྱང་གཙོ་བོ་ཞེས་པའི་སྒྲའི་བརྗོད་

བྱ་དེ་ཡང་སྒྲའི་དོན་ཙམ་དུ་རྣམ་པར་གནས་པ་ཡིན་པར་ཐལ། དེ་དང་གཙོ་བོ་མཚན་ཉིད་ལྔ་ལྡན་གྱི་

རྟེན་གང་རུང་ཡིན་པ་གང་ཞིག་གཙོ་བོ་ལ་སོགས་པ་མཚན་ཉིད་ལྔ་ལྡན་གྱི་ཁྱད་པར་གྱི་རྟེན་མ་ཡིན་

པའི་ཕྱིར། འདོད་ན། སྔ་མ་བཞིན་དུ་གཙོ་བོ་ཞེས་པའི་སྒྲའི་བརྗོད་པར་བྱ་བ་འགའ་ཞིག་ཡོད་དོ་ཞེས་

བསྒྲུབ་པར་བྱ་བར་འགྱུར་གྱི། མཚན་ཉིད་ལྔ་ལྡན་གྱི་གཙོ་བོ་མི་འགྲུབ་པར་ཐལ། དེ་མི་སྲིད་པ་གང་

ཞིག་སྒྲ་དེའི་བརྗོད་བྱ་སྒྲ་དོན་ཙམ་དུ་གནས་པ་དེ་ལྟ་ཡིན་པའི་ཕྱིར། གཉིས་པ་ནི་གཙོ་བོའ་ིསྒྲའི་དོན་

རང་ཉིད་ནི་ཆོས་ཅན། རྟག་དངོས་སོགས་ཡོན་ཏན་གྱི་ཁྱད་པར་འགའ་ཞིག་ལ་བརྟེན་པ་མ་ཡིན་ཏེ། 

རྟོག་པས་བཏགས་ཙམ་ཡིན་པའི་ཕྱིར། རྟོག་པས་བཏགས་ཙམ་ཡིན་ན་ཚད་མས་མ་གྲུབ་པའི་སྐྱོན་

མེད་པར་ཐལ། ཉེ་བར་ལེན་པའི་ཆོས་གཙོ་བོ་རང་མཚན་དུ་ཞེན་པའི་རྟོག་པའི་གཟུང་བྱ་དེ་དག་ལ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།242

འདོགས་པ་ཡིན་ཞིང་རང་རིག་མངོན་སུམ་གྱིས་ཤུ གས་ལ་གྲུབ་པའི་ཕྱིར། དེ་ཆོས་ཅན། མཚན་ཉིད་

ལྔ་ལྡན་གྱི་གཙོ་བོའ་ིརྟེན་དུ་མི་སྲིད་དེ། ཉེ་བར་ལེན་པ་མཚན་ཉིད་ལྔ་ལྡན་གྱི་གཙོ་བོ་མ་གྲུབ་པ་དག་

ཡིན་པའི་ཕྱིར་དང༌། ཁྱོད་རྟོག་པས་བཏགས་ཙམ་ཡིན་པ་དེའི་ཕྱིར། གཉིས་པ་ནི། མཚན་ཉིད་ལྔ་ལྡན་

གྱི་གཙོ་བོ་མ་གྲུབ་པ་དེས་ན་གཙོ་བོའ་ིསྒྲ་དོན་དེ་དག་ལ་མཚན་ཉིད་ལྔ་ལྡན་གྱི་གཙོ་བོའ་ིདོན་གྱི་ཉེ་

བར་ལེན་པ་ཅན་ཉིད་དུ་བསྒྲུབ་པ་ནི་དོན་མེད་པར་ཐལ། གཙོ་བོའ་ིསྒྲ་དོན་ཡོད་པ་ཙམ་ཉིད་དུ་སྒྲུབ་

ནུས་པ་ཡིན་གྱི་དོན་གྱི་ཁྱད་པར་མཚན་ཉིད་ལྔ་ལྡན་གྱི་གཙོ་བོ་སྒྲུབ་ནུས་པ་ནི་མ་ཡིན་པའི་ཕྱིར། 

དེར་ཐལ། སྒྲ་དོན་འདི་དག་ནི་མཚན་ཉིད་ལྔ་ལྡན་གྱི་གཙོ་བོའ་ིཁྱད་པར་མེད་པ་ཡིན་པའི་ཕྱིར།

གསུམ་པ་ནི། གཙོ་བོ་ཡོད་པར་སྒྲུབ་པ་ལས་གཞན་དུ་ནི་དུ་ལྡན་ལ་ལ་མེའི་སྤྱི་མེ་ཙམ་དེ་

ཉིད་བསྒྲུབ་པར་བྱ་བ་ཡིན་པ་ལ་གྲུབ་ཟིན་བསྒྲུབས་པའི་སྐྱོན་མེད་པར་ཐལ། གཞི་དེར་མེ་མ་གྲུབ་

པ་བསྒྲུབ་དགོས་པའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཡོད་པའི་ཁྱད་པར་རྗེས་འགྲོ་

མེད་པས་སྒྲུབ་མི་ནུས་ན་གལ་ཏེ་ལ་མེ་ལྡན་དུ་སྒྲུབ་པ་དེར་ཡོད་ལ་དེ་དང་མི་ལྡན་པ་མ་ཡིན་པའི་ལ་

མེའི་ཚོགས་སྤྱི་དང་རྗེས་སུ་འགྲོ་བ་མ་གྲུབ་པ་ཉིད་མ་ཡིན་ཞེ་ན། གཉིས་པ་ལ་གསུམ། ཚོགས་དོན་

རྟགས་ཀྱི་ཁྱབ་བྱེད་དུ་བསྟན་བྱ་མ་ཡིན་པ་དང༌། དེ་སྟོན་ན་དམ་བཅའ་སྒྲུབ་ངག་གི་ཡན་ལག་ཏུ་ཐལ་

བ་དང༌། ལུང་དང་སྦྱར་བའོ། །དང་པོ་ལ་གསུམ། ཚོགས་དོན་རྟགས་ཀྱི་ཁྱབ་བྱེད་དུ་སྟོན་མི་རིགས་

པ་དང༌། བསྒྲུབ་བྱའི་ཆོས་ཙམ་རྟགས་ཀྱི་ཁྱབ་བྱེད་དུ་བསྟན་པས་སྐབས་དོན་འགྲུབ་པ་དང༌། ཚོགས་

དོན་རྟགས་ཀྱི་ཁྱབ་བྱེད་དུ་བསྟན་པ་དགོས་པ་མེད་པའོ། །དང་པོ་ནི། དུ་ལྡན་ལའི་སྟེང་དུ་དུ་ལྡན་ལ་

དང་མེའི་ཚོགས་དོན་བསྒྲུབ་བྱ་མ་ཡིན་པར་ཐལ། ཚོགས་དོན་དེ་ལྟ་བུས་ནི་རྟགས་དང་དཔེ་འགའ་

ལ་ཡང་རྗེས་སུ་འགྲོ་བ་བྱེད་པ་མེད་པའི་ཕྱིར། གཉིས་པནི། ཕྱི་རྒོལ་གཞན་ལ་དུ་བའི་རྟགས་ལས་

དུ་ལྡན་ལ་ལ་མེ་སྒྲུབ་པར་བྱེད་པས་ནི་སྒྲུབ་ངག་འགོད་པའི་ཚེ་ཚོགས་དོན་རྟགས་ཀྱི་ཁྱབ་བྱེད་དུ་

བསྟན་པར་བྱ་བ་མ་ཡིན་པར་ཐལ། ཁྱབ་པ་སྟོན་པའི་ཚེ་གང་ན་དུ་བ་ཡོད་པ་དེ་ན་མེ་ཡོད་དོ་ཞེས་དུ་

བ་མེ་མེད་ན་མི་འབྱུང་བར་བསྟན་པར་བྱ་བ་ཙམ་ཡིན་པའི་ཕྱིར། བསྒྲུབ་བྱའི་ཆོས་ཙམ་གྱིས་ཁྱབ་

པ་བསྟན་པས་སྐབས་དོན་གྲུབ་པར་ཐལ། དེ་ལྟར་ཕྱོགས་ཆོས་དང་མེ་ཙམ་གྱིས་ཁྱབ་པ་གྲུབ་པ་དེས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 243

གཞི་གང་དུ་དུ་བ་རང་ཉིད་སྣང་བ་དེ་ཉིད་དུ་མེ་རྟོགས་པའི་བློ་སྐྱེད་པར་བྱེད་པའི་ཕྱིར།

གསུམ་པ་ལ་གཉིས། དངོས་དང༌། ལ་མེའི་ཚོགས་དོན་བསྒྲུབ་བྱར་རིགས་པའོ། །དང་པོ་

ནི། དེ་ལ་སྒྲུབ་ངག་འགོད་པའི་ཚེ་བསྒྲུབ་པར་བྱ་བ་རྟགས་ཀྱི་ཁྱབ་བྱེད་དུ་བསྟན་པས་ནི་ཅི་ཡང་མི་

དགོས་ཤིང་དགོས་པ་མེད་དེ། རྩོད་གཞི་དེ་ལ་རྟགས་མཐོང་བ་ཕྱོགས་ཆོས་དང་འབྲེལ་བ་བསྟན་

པ་ཙམ་གྱིས་བསྒྲུབ་བྱར་འདོད་པ་འགྲུབ་པའི་ཕྱིར་རོ། །བསྒྲུབ་བྱ་དེ་མ་བསྟན་ན་ཡང་རྗེས་འགྲོ་མ་

གྲུབ་པའི་སྐྱོན་མེད་པར་ཐལ། ཅི་ལྟར་རྟགས་ཚོགས་དོན་དེའི་ཁྱད་པར་ཅན་གྱིས་རྗེས་སུ་འགྲོ་བ་

ཡིན་ཏེ་མ་ཡིན་པའི་ཕྱིར།

གཉིས་པ་ནི། དུ་ལྡན་ལ་དེ་མེ་ཙམ་དང་ལྡན་པ་དེ་ལྟར་བསྒྲུབ་བྱ་ཡིན་པར་བརྗོད་རིགས་

ཏེ། དུ་བས་ལ་ལ་མེ་སྒྲུབ་པའི་ཕྱོགས་ཆོས་དང་དུ་བ་འདི་མེ་མེད་ན་མི་འབྱུང་བར་གྲུབ་པའི་ཤུ གས་

ཉིད་ཀྱིས་མེ་ཕྱོགས་དུ་བ་དང་ལྡན་པའི་ལ་དེ་དང་མི་ལྡན་པ་རྣམ་པར་གཅོད་པའི་ཚུལ་དུ་རྟོགས་

པའི་ཕྱིར། དེར་ཐལ། རིམ་པ་དེ་ལྟར་གོང་དུ་གྲུབ་པ་དེའི་ཕྱིར།

གཉིས་པ་ནི། སྒྲུབ་ངག་ཡང་དག་འདིའི་ཁྱབ་པ་ནི་རྟགས་ལ་བསྒྲུབ་བྱས་ཁྱབ་པ་དེ་ལྟར་

ཉེ་བར་བཀོད་པ་སྔོན་དུ་འགྲོ་བ་ཅན་མ་ཡིན་ཏེ། བསྒྲུབ་བྱ་བརྗོད་པ་ནི་སྒྲུབ་ངག་ཡང་དག་འདི་ལ་

ཡན་ལག་ཏུ་དགོས་པ་མ་ཡིན་པའི་ཕྱིར་རོ། །རྟགས་མ་གྲུབ་ན། དམ་བཅའ་སྒྲུབ་པར་བྱེད་པ་ཡང་

ངག་གི་ཡན་ལག་ཡིན་པ་ལས་སུས་ཟློག་པར་བྱེད་དེ་བཟློག་མི་ནུས་པར་ཐལ། སྒྲུབ་ངག་ཡང་

དག་ཡིན་ན་བསྒྲུབ་བྱ་དེ་བརྗོད་པ་སྔོན་དུ་འགྲོ་བ་ཅན་ཡིན་པའི་ཕྱིར། དམ་བཅའ་སྒྲུབ་ངག་གི་ཡན་

ལག་ཡིན་ན་སྒྲ་རང་ཉིད་སྒྲ་མི་རྟག་པའི་སྒྲུབ་བྱེད་དུ་ཁས་བླང་དགོས་སོ།།

གསུམ་པ་ནི། དེ་སྐད་དུ་ཡང་སློབ་དཔོན་ཕྱོགས་ཀྱི་གླང་པོས་བསྒྲུབ་བྱ་རྟགས་ཀྱི་ཁྱབ་

བྱེད་དུ་སྟོན་པ་མི་རིགས་ཀྱི། བསྒྲུབ་བྱའི་ཆོས་རྟགས་ཀྱི་ཁྱབ་བྱེད་དུ་བསྟན་པས་བསྒྲུབ་བྱ་ལ་

རྟོགས་པ་སྐྱེད་ནུས་པ་བསྟན་ཏེ། བསྒྲུབ་བྱའི་ཆོས་ཀྱིས་ཁྱབ་པ་བསྟན་པར་བྱ་བ་ཡིན་པར་ཐལ། 

དུ་བའི་རྟགས་ནི་ཆོས་མེ་དང་མི་འཁྲུལ་བར་གཞན་དུ་དཔེ་ལ་བསྟན་པར་བྱ་བ་སྟེ་ཞེས་གསུངས་

པའི་ཕྱིར་དང༌། དེ་དང་དུ་བ་དུ་ལྡན་ལ་དེ་ལ་རབ་ཏུ་གྲུབ་པའི་ཕྱོགས་ཆོས་གཉིས་ལས་ཆོས་ཅན་

དུ་ལྡན་ལ་མེ་དེ་དང་ལྡན་པར་རྟོགས་པར་འགྱུར་བ་ཡིན་པའི་ཕྱིར། ཞེས་བཤད་དོ།།



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།244

གསུམ་པ་མི་མཚུངས་པའི་དོན་བསྡུ་བ་ནི། དུ་ལྡན་ལ་ལ་མེ་ལ་སོགས་པ་སྒྲུབ་པ་བཞིན་

དུ་གཙོ་བོ་ཡོད་པར་སྒྲུབ་པ་ལ་ཡང་སྐྱོན་གྱི་ཁ་ན་མ་ཐོ་བ་མེད་པ་ནི་མ་ཡིན་པར་ཐལ། དེ་ལྟར་གོང་

དུ་མི་མཚུངས་པར་རྒྱས་པར་བསྟན་ཟིན་པ་དེའི་ཕྱིར།

གསུམ་པ་དངོས་པོ་ཙམ་སྒྲུབ་བྱེད་དུ་བཀོད་པ་ལ་སྐྱོན་མེད་པ་ལ་གཉིས། རྩ་བ་དང༌། 

འགྲེལ་པའ།ོ །དང་པོ་ནི། དངོས་པོ་དེའི་ཁྱད་པར་སྒྲའི་དངོས་པོ་སོགས་རྟགས་སུ་གཟུང་བ་མེད་པར་

དངོས་པོ་ཙམ་ཞིག་སྒྲ་མི་རྟག་པའི་སྒྲུབ་བྱེད་དུ་བཀོད་པ་ལ་རྟགས་ལ་བསྒྲུབ་བྱ་ཡི་ཆོས་ཀྱིས་ཁྱབ་

པའི་རྗེས་སུ་འགྲོ་བ་ཉམས་པའི་སྐྱོན་མེད་པར་ཐལ། མི་རྟག་པ་དེ་དངོས་པོ་ཙམ་གྱི་ཁྱབ་བྱེད་ཡིན་

པའི་ཕྱིར། གཉིས་པ་ནི། སྒྲའི་དངོས་པོ་ལ་སོགས་པའི་རང་བཞིན་གྱི་ཁྱད་པར་རྟགས་སུ་ཡོངས་སུ་

མ་གཟུང་བར་དངོས་པོ་ཙམ་ལ་མི་རྟག་པས་ཁྱབ་པ་བསྟན་པ་ལ་རྗེས་སུ་འགྲོ་བ་ཉམས་པའི་སྐྱོན་

མེད་པར་ཐལ། སྒྲ་ལ་སྒྲུབ་པར་བྱེད་པའི་ཆོས་མི་རྟག་པ་སྒྲུབ་པ་ལ་དངོས་པོར་ཡོད་པ་སྒྲུབ་པར་བྱེད་

པ་ཉིད་ཡིན་པའི་ཕྱིར། སྒྲ་མི་རྟག་པར་སྒྲུབ་པ་དེ་ལ་གདོན་མི་ཟ་བར་སྒྲའི་དངོས་པོ་ལ་སོགས་པའི་

ཁྱད་པར་རྟགས་སུ་ཡོངས་སུ་གཟུང་བར་བྱ་བ་ནི་མ་ཡིན་ཏེ། དངོས་པོར་ཡོད་ཙམ་རྟགས་སུ་བཀོད་

པ་ལ་བརྟེན་ན་ཡང་དེ་སྒྲུབ་པར་བྱེད་པའི་ནུས་པ་ཡོད་པའི་ཕྱིར་རོ། །གཙོ་བོ་ལ་ཡོད་པ་ཙམ་བསྒྲུབ་

པར་བྱ་བ་ཉིད་ནི་མ་ཡིན་ཏེ། དེ་བསྒྲུབས་པ་ལ་འབྲས་བུ་མེད་པའི་ཕྱིར་རོ།།

གཉིས་པ་སྒྲུབ་བྱེད་ཀྱི་ངོས་ནས་བརྟགས་ལ་དགག་པ་ལ་གསུམ། མཚམས་སྦྱར་བ་དང༌། 

རྩ་བ་དང༌། དེའི་དོན་རྒྱས་པར་བཤད་པའོ། །དང་པོ་ནི། གཙོ་བོ་ཡོད་པར་སྒྲུབ་པ་ལ་སྒྲུབ་བྱེད་ཀྱི་

ངོས་ནས་ཉེས་པ་གཞན་ཡང་སྟོན་པ་ནི། གཉིས་པ་ནི། གཙོ་བོ་ཡོད་པར་སྒྲུབ་པ་ལ་གཏན་ཚིགས་

སུ་ཡོད་ཆོས་དང་མེད་ཆོས་དང་གཉིས་ཀའི་ཆོས་གང་འགོད། ཡོད་ཆོས་དོན་བྱེད་ནུས་པ་སོགས་

འགོད་ན་གཞི་དངོས་པོ་དང་དངོས་མེད་གང་ལ་འགོད། གཉིས་པ་མི་རུང་སྟེ། ཕྱོགས་ཆོས་མི་

འགྲུབ་པའི་ཕྱིར། དང་པོ་ལྟར་ན་དངོས་པོར་ངེས་པའི་གཞི་ལ་སྒྲུབ་ན་ཤེས་འདོད་མེད་པའི་མ་གྲུབ་

པར་འགྱུར་ལ། དངོས་པོར་མ་ངེས་ན་དངོས་པོ་མ་གྲུབ་པར་དངོས་པོའ་ིཆོས་གྲུབ་པ་མི་འཐད་པར་

སྟོན་པ་ནི། དངོས་པོར་ཡོད་པའི་ཆོས་གཙོ་བོ་དངོས་པོར་སྒྲུབ་པའི་རྟགས་ཡང་དག་ཏུ་མེད་པར་

ཐལ། དེ་སྒྲུབ་ཀྱི་ཕྱོགས་ཆོས་མ་གྲུབ་པའི་ཕྱིར། ཡང་ན་མཚན་ཉིད་ལྔ་ལྡན་གྱི་གཙོ་བོའམ་གཙོ་

སྣང་གཉིས་ཀ་དངོས་པོར་སྒྲུབ་པ་ལ་དོན་བྱེད་ནུས་པ་ལ་སོགས་པའི་དངོས་པོའ་ིཆོས་ཕྱོགས་ཀྱི་

ཆོས་སུ་མ་གྲུབ་པར་ཐལ། དོན་བྱེད་ནུས་པ་ཡིན་ན་དེ་གཉིས་གང་གི་སྟེང་དུ་ཡང་འགོད་ཚུལ་དང་

མཐུན་པར་མ་གྲུབ་པའི་ཕྱིར། དངོས་པོར་ཡོད་མེད་གཉིས་ཀ་ལ་བརྟེན་པའི་ཆོས་ཤེས་བྱ་དང༌། 

ལུས་ཅན་མ་ཡིན་པ་རྩོད་གཞི་དེ་གཉིས་ཀ་ལ་དངོས་པོ་སྒྲུབ་པའི་རྟགས་ཡང་དག་མ་ཡིན་པར་

ཐལ། ཁྱབ་པ་འཁྲུལ་བ་ཅན་ཡིན་པའི་ཕྱིར། རྟགས་དེ་ཡིན་ན་འཁྲུལ་བའི་ངེས་པ་མེད་དོ། །གཞི་

དངོས་པོར་ཡོད་མེད་གཉིས་ལ་དེ་དག་ཏུ་ཤེས་ན་གྲུབ་བསལ་བྱུང་བས་ཤེས་འདོད་མེད་ལ་དེ་དག་

ཏུ་མ་ཤེས་ན་ཆོས་ཅན་མ་གྲུབ་པའི་སྒོ་ནས་ཕྱོགས་ཆོས་མ་གྲུབ་ལ་རྟོག་པ་ལ་སྣང་ཙམ་གཞིར་

བཞག་ནས་དེ་ལ་ཕྱོགས་ཆོས་གྲུབ་ན་ཁྱབ་པ་འཁྲུལ་བར་འགྱུར་བ་ཡིན་ནོ། །དངོས་པོར་མེད་པའི་

ཆོས་དོན་བྱེད་ནུས་པས་སྟོང་པ་དེ་སྒྲུབ་ཀྱི་རྟགས་ཡང་དག་མ་ཡིན་ཏེ། དེ་ཁྱབ་པ་འགལ་བར་

འགྱུར་བ་ཡིན་པའི་ཕྱིར། དེས་ན་མཚན་ཉིད་ལྔ་ལྡན་གྱི་གཙོ་བོའམ་གཙོ་སྣང་དངོས་པོར་ཡོད་པ་

དེ་ཅི་ལྟར་རྟགས་ཡང་དག་གི་བསྒྲུབ་བྱ་ཡིན་ཏེ་མ་ཡིན་པར་ཐལ། དེ་ལ་རྟགས་སུ་གང་འགོད་ཀྱང་

འགལ་མ་ངེས་མ་གྲུབ་པའི་གཏན་ཚིགས་གསུམ་པོ་གང་རུང་ལས་མི་འདའ་བའི་ཕྱིར། འོ་ན་ཁྱེད་

ཀྱི་སྒྲ་མི་རྟག་པར་སྒྲུབ་པ་ལ་ཡང་མི་རྟག་པའི་ཆོས་རྟགས་སུ་འགོད་ན་མ་གྲུབ་རྟག་མི་རྟག་གཉིས་

ཀའི་ཆོས་མ་ངེས། རྟག་པའི་ཆོས་འགལ་བས་སྒྲ་མི་རྟག་པ་རྟགས་ཡང་དག་གི་བསྒྲུབ་བྱར་འགལ་

ལོ་ཞེ་ན། མི་མཚུངས་ཏེ། མི་རྟག་པའི་ཆོས་བྱས་པ་དང་དངོས་པོ་ལ་སོགས་པ་རྟགས་སུ་འགོད་

པས་མ་གྲུབ་པའི་སྐྱོན་མེད་ལ། ཅིག་ཤོས་ལ་དེ་མི་རུང་བའི་ཕྱིར་རོ།།

གསུམ་པ་ལ་གཉིས། རྩོད་གཞི་གཉིས་པོ་གང་ལ་ཡང་དངོས་པོ་རྟགས་ཡང་དག་གི་བསྒྲུབ་

བྱར་མི་རུང་བ་དང༌། དངོས་པོ་སྒྲ་མི་རྟག་པའི་སྒྲུབ་བྱེད་ཡང་དག་ཏུ་རུང་བའོ། །དང་པོ་ལ་གསུམ། 

མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུ་བའོ། །དང་པོ་ནི། རྩོད་གཞི་གཉིས་

དངོས་པོ་དང་ཚོགས་པ་རྟགས་ཡང་དག་གི་བསྒྲུབ་བྱ་མ་ཡིན་པར་ཐལ། དེ་གཉིས་དངོས་པོར་ཡོད་

པ་བསྒྲུབ་པར་བྱ་བ་ལ་དེའི་གཏན་ཚིགས་སུ་གང་བཀོད་པ་ཐམས་ཅད་སྐྱོན་གྱི་རིགས་གསུམ་གང་

རུང་ཡོད་པ་ལས་མི་འདའ་བའི་ཕྱིར། དེར་ཐལ། ཕྱོགས་ཆོས་མ་གྲུབ་པ་དང་ཁྱབ་པ་འཁྲུལ་བ་དང་

འགལ་བ་གསུམ་གང་རུང་ལས་མི་འདའ་བའི་ཕྱིར། གཉིས་པ་ལ་གསུམ། དངོས་པོའ་ིཆོས་རྟགས་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།246

སུ་མི་རུང་བ་དང༌། གཉིས་ཀའི་ཆོས་རྟགས་སུ་མི་རུང་བ་དང༌། དངོས་པོར་མེད་པའི་ཆོས་རྟགས་

སུ་མི་རུང་བའོ། །དང་པོ་ལ་གཉིས། དངོས་པོའ་ིཆོས་སུ་གྲུབ་ནས་དངོས་པོར་གྲུབ་པ་མི་འཐད་པ་

དང༌། དེ་ལ་རྩོད་པ་སྤང་བའོ། །དང་པོ་ནི། དེ་ལ་གལ་ཏེ་དངོས་པོའ་ིརྫས་སུ་གྱུར་པའི་ཆོས་གཏན་

ཚིགས་སུ་བརྗོད་ན་ནི་ཞེས་ཁས་བླངས་རྗེས་སུ་བརྗོད་ནས་དངོས་པོའ་ིརྫས་སུ་གྱུར་པའི་ཆོས་རྩོད་

གཞི་གཉིས་གང་རུང་ལ་དངོས་པོ་དེ་སྒྲུབ་པའི་རྟགས་ཡང་དག་ཏུ་ཅི་ལྟར་འགྱུར་ཏེ་མི་འགྱུར་བར་

ཐལ། དེ་གཉིས་ལ་དངོས་པོར་ཡོད་པ་མ་གྲུབ་པའི་ཕྱིར། ཁྱབ་པར་ཐལ། གང་ཞིག་དངོས་པོའ་ིརྫས་

སུ་གྱུར་པའི་ཆོས་གཏན་ཚིགས་སུ་བརྗོད་པ་གྲུབ་པའི་གཞི་དེ་ཅི་ལྟར་དངོས་པོར་གྲུབ་པར་མི་འདོད་

དེ་དངོས་པོར་གྲུབ་པའི་ཕྱིར།

གཉིས་པ་ནི། ལྷས་བྱིན་གྱི་རིལ་བ་ཞེས་པ་ལྟར་ཆོས་དང་ཆོས་ཅན་གྱི་སྒྲ་རྫས་ཐ་དད་

པ་ཁོ་ན་ལ་སྦྱོར་བ་མ་ཡིན་ནམ། དངོས་པོའ་ིརྫས་སུ་གྱུར་པ་དངོས་པོའ་ིཆོས་སུ་ཇི་ལྟར་འཐད་ཅེ་

ན་དངོས་པོའ་ིརྫས་སུ་གྱུར་པ་དངོས་པོའ་ིཆོས་སུ་མི་རུང་བའི་སྐྱོན་མེད་པར་ཐལ། རྫས་གཅིག་

ཡིན་ཀྱང་ལྡོག་པ་ཐ་དད་པའི་ཁྱད་པར་འགའ་ཞིག་ལ་བལྟོས་ནས་དངོས་པོའ་ིརང་གི་ངོ་བོ་ཉིད་དུ་

གྱུར་པ་འགའ་ཞིག་ལ་དངོས་པོའ་ིཆོས་ཞེས་ཆོས་ཅན་ལས་ཐ་དད་པ་ལྟ་བུར་བསྟན་པ་ཡིན་པའི་

ཕྱིར། རྫས་གཅིག་ལ་ཆོས་དང་ཆོས་ཅན་གྱི་རྣམ་དབྱེ་མི་རུང་བ་མ་ཡིན་པར་ཐལ། གཞི་གཅིག་

གི་ཆོས་དང་ཆོས་ཅན་བརྗོད་པའི་སྒྲ་དག་གི་བརྗོད་པར་བྱ་བ་ལ་ནི་ཁྱད་པར་གཞན་སྤོང་མི་སྤོང་

མ་གཏོགས་པ་རྫས་ལ་ཁྱད་པར་འགའ་ཡང་ཡོད་པ་མ་ཡིན་ནོ་ཞེས་འདི་ནི་ཚད་མ་རྣམ་འགྲེལ་དུ་

བསྟན་ཟིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཅི་སྟེ་གཉིས་ཀའི་ཆོས་གཏན་

ཚིགས་སུ་བརྗོད་དོ་ཞེ་ན་ཡང༌། གཉིས་པ་ལ་གསུམ། གཉིས་ཀའི་ཆོས་སུ་གྱུར་པའི་དགག་པ་

རྟགས་སུ་མི་རུང་བ་དང༌། སྒྲུབ་པ་རྟགས་སུ་མི་རུང་བ་དང༌། གཉིས་ཀའི་ཆོས་སུ་ཁས་བླངས་པ་

ཉིད་ཀྱིས་མི་འཁྲུལ་བ་དོར་བའོ། །དང་པོ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་

པོ་ལ་གཉིས། གཉིས་ཀའི་ཆོས་དངོས་མེད་ལ་ཡང་འཇུག་པ་དང༌། དགག་སྒྲ་དོན་ལྔ་ཁོ་ན་ལ་འཇུག་

པར་འདོད་པ་དགག་པའོ། །དང་པོ་ལ་གཉིས། དངོས་དང༌། རྩོད་པ་སྤང་བའོ། །དང་པོ་ནི། གཉིས་

ཀའི་ཆོས་དངོས་པོ་ལ་མི་བརྟེན་པའི་ལྡོག་པ་ཙམ་ལུས་ཅན་མ་ཡིན་པ་ནི་རྩོད་གཞི་ལ་དངོས་པོ་སྒྲུབ་

པའི་རྟགས་ཡང་དག་མ་ཡིན་པར་ཐལ། དེ་དངོས་པོར་མེད་པ་ལ་ཡང་འཇུག་པ་མི་འགལ་བའི་ཕྱིར་

ཏེ། དངོས་པོར་མེད་པ་མེད་དགག་མ་ཡིན་པ་མ་ཡིན་པའི་ཕྱིར། དཔེར་ན་ལུས་ཅན་མ་ཡིན་པ་ཞེས་

བྱ་བའི་ལུས་མེད་པ་ཉིད་ནི་ཉེ་བར་བརྗོད་པ་མེད་པ་དངོས་མེད་ལ་ཡང་འཇུག་པར་འགྱུར་བ་བཞིན་

ནོ། །དཔེ་ཅན་དེ་ཉིད་དཔེར་བཞག་པའོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཉེ་བར་བརྗོད་པ་མེད་པ་ནི་དངོས་

པོར་མེད་པའི་ཕྱིར། འདི་ལས་ལྡོག་ཅེས་པའི་འབྱུང་ཁུངས་དང༌། འདི་ལ་མེད་ཅེས་པའི་དགག་སྒྲ་

གང་ཡང་མི་རུང་བའི་ཕྱིར། དགག་པའི་སྒྲ་འཇུག་པའི་ཡུལ་མ་ཡིན་ནོ་ཞེ་ན། གཉིས་པ་ནི། ཅི་ད་ནི་

དངོས་པོར་མེད་པ་དེ་དངོས་པོར་ཡོད་དོ་ཞེས་པའི་སྒྲུབ་པའི་སྒྲ་འཇུག་པའི་ཡུལ་ཡིན་ནམ་སྟེ་ཡིན་

པར་ཐལ། དངོས་པོར་མེད་པའི་སྒྲ་མི་འཇུག་པའི་ཕྱིར། དེ་ཡང་མ་ཡིན་ནོ་ཞེ་ན། ད་ནི་ཅི་ལྟར་དགག་

པའི་སྒྲ་འཇུག་པའི་ཡུལ་མ་ཡིན་ཏེ་ཡིན་པར་ཐལ། སྒྲུབ་པའི་སྒྲ་མི་འཇུག་པའི་ཕྱིར། ཁྱབ་པར་ཐལ། 

དགག་པ་ཡིན་ན་ནི་སྒྲུབ་པ་ལོག་པའི་རང་བཞིན་ཡིན་པས་ཁྱབ་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་དགག་པའི་སྒྲ་ནི་ཡོངས་སུ་

ཆད་པ་གླུ་མི་ལེན་པ་ཤིང་ཟས་མི་ཟ་བ་ཚྭ་མི་ཟ་བ། རྒྱལ་པོའ་ིབཙུན་མོའ་ིགདོང་ཉི་མ་མི་མཐོང་བ། 

མ་ནིང་མ་ཡིན་པ་ལ་ཨ་ཐོ་ཞེས་པ་ལྔ་ཁོ་ན་ལ་གནས་པར་འདོད་པ་དེའི་ཕྱིར། ཉེ་བར་བརྗོད་པ་དངོས་

པོ་ལ་ནི་ལུས་ཅན་ཉིད་མ་ཡིན་པ་ལ་སོགས་པའི་དགག་སྒྲ་འཇུག་པ་མ་ཡིན་ནོ་ཞེ་ན། གཉིས་པ་ལ་

གསུམ། འཇིག་རྟེན་དོན་གཞན་ལ་ཡང་དགག་སྒྲ་སྦྱོར་བ་བཟློག་མི་ནུས་པ་དང༌། བརྡ་སྦྱར་བའི་

དགོས་པ་དོན་རྟོགས་པ་ཡིན་པ་དང༌། དེ་འགོག་ན་བརྡའི་ཡུལ་དུ་འདོད་པ་ལ་ཡང་མཚུངས་པའོ།། 

དང་པོ་ནི། རྗེས་སུ་བརྩེ་བ་དང་སྨད་པའི་གནས་སུ་གྱུར་པས་ན་ཀྱེ་མ་ཞེས་སོ། །བརྡ་སྤྲོད་པ་བརྡ་

ལས་བྱུང་བ་འདོད་པ་ཙམ་གྱི་རྗེས་སུ་བྱེད་པའི་དགག་སྒྲ་འཇུག་པའི་དོན་ལྔ་ཁོ་ནར་ངེས་པར་འདོད་

པའི་འབད་པ་ཆེན་པོ་བྱེད་པའི་ཉོན་མོངས་པ་འདི་ནི་འདོད་དོན་མི་འགྲུབ་བཞིན་དུ་ཚེགས་ཆེན་པོས་

སྒྲུབ་དགོས་པའི་དགའ་བས་འཚོ་བ་ཁོ་ན་སྟེ་བརྡ་སྤྲོད་པ་དེའི་བྲང་བརྡུངས་ཤིང་ཆོ་ངེས་བཏབ་ཀྱང་

འཇིག་རྟེན་ལྔ་ལས་གཞན་ལ་དགག་སྒྲ་སྦྱོར་བ་མི་ལྡོག་པའི་ཕྱིར་རོ།།

གཉིས་པ་ནི། དེར་ཐལ། རྟ་ལ་ཡང་བོང་བུ་མ་ཡིན་པ་ཞེས་པའི་དགག་སྒྲ་བརྡ་ཇི་ལྟར་

སྦྱར་བ་བཞིན་དོན་རྟོགས་པའི་ཕྱིར། ཁྱབ་པར་ཐལ། སྒྲ་སྦྱར་བའི་དགོས་པ་ཡང་དོན་གོ་བ་དེ་ཙམ་

དུ་ཟད་པའི་ཕྱིར་རོ།།

གསུམ་པ་ནི། བརྡ་འདོད་པས་འཇུག་ཀྱང་ལྔ་པོ་ཁོ་ན་ལ་དགག་སྒྲ་སྦྱར་བས་དོན་རྟོགས་

ཀྱི། གཞན་ལ་དགག་སྒྲའི་བརྡ་བྱས་ཀྱང་དོན་མི་རྟོགས་སོ་ཞེ་ན། དགག་སྒྲ་ལྔ་པོ་དང་ལུས་ཅན་མ་

ཡིན་པའི་སྒྲ་གཉིས་གར་ཡང་དོན་མི་རྟོགས་པར་ཁྱད་པར་མེད་པར་ཐལ། ལུས་ཅན་མ་ཡིན་པའི་

དགག་སྒྲ་ལས་དོན་མི་རྟོགས་པ་གང་ཞིག་དགག་སྒྲ་ལས་དོན་རྟོགས་པར་འདོད་པ་དང༌། བརྡ་དང་

འདོད་པ་ཙམ་གྱིས་འཇུག་པར་ཁྱད་པར་མེད་པའི་ཕྱིར། དེས་ན་ལྔ་ལས་གཞན་ལ་དགག་སྒྲ་སྦྱར་

བས་དོན་1མ་རྟོགས་པ་མི་འཐད་པར་ཐལ། དེ་ལྟ་ན་སྒྲ་གང་ལས་ཀྱང་དོན་མི་རྟོགས་པར་ཐལ་བར་

འགྱུར་བའི་ཕྱིར་རོ། །ཐལ་བ་སྔ་མ་ལ་ཁྱབ་པ་ཡོད་པར་ཐལ། དགག་སྒྲ་ལྔ་པོ་དེ་ལས་དོན་རྟོགས་

པ་ཡང་བརྡ་ལ་བརྟེན་པའི་ཕྱིར་ཡིན་ལ། དོན་ལ་བརྡ་སྦྱོར་བ་དེ་ནི་གཞན་དུ་ལུས་ཅན་མ་ཡིན་པའི་

དགག་སྒྲ་ལ་ཡང་མཚུངས་པའི་ཕྱིར་རོ།།

གཉིས་པ་ནི། དགག་སྒྲ་དོན་དུ་མ་ལ་འཇུག་པ་དེས་ན་ལུས་ཅན་མ་ཡིན་པ་དེ་མཚན་ཉིད་

ལྔ་ལྡན་གཙོ་བོ་དངོས་པོར་སྒྲུབ་པའི་མི་མཐུན་པའི་ཕྱོགས་ལ་འཇུག་སྲིད་པའི་དོགས་པ་རྣམ་པར་

བཅད་པའི་སྒོ་ནས་བསྒྲུབ་བྱ་ཐོབ་པའི་གོ་བར་བྱེད་པ་ཉིད་བདག་གིར་བྱེད་པར་ཏེ། གོ་བྱེད་ཡང་

དག་ཏུ་ཇི་ལྟར་འགྱུར་ཏེ་མི་འགྱུར་བར་ཐལ། ལུས་ཅན་མ་ཡིན་པ་ཞེས་པའི་སྒྲས་བརྗོད་པར་བྱ་བ་

ལུས་ཅན་དེ་རྣམ་པར་བཅད་པ་ཙམ་དེ་ནི་དངོས་པོ་དངོས་མེད་གཉིས་ཀ་ལ་ཡང་ཡོད་སྲིད་པའི་

ཕྱིར། གཉིས་པ་ནི། ཤེས་བྱ་ཉིད་དང་གཞལ་བྱ་ལ་སོགས་པའི་ཆོས་རྣམ་པར་བཅད་པ་དགག་

པའི་རང་བཞིན་མ་ཡིན་པ་སྒྲུབ་པ་དེ་དག་ཀྱང་ཆོས་ཅན། གཙོ་བོ་དངོས་པོར་སྒྲུབ་པའི་རྟགས་ཡང་

དག་མ་ཡིན་པར་ཐལ། དངོས་པོ་དངོས་མེད་གཉིས་ཀ་ལ་འཇུག་པའི་ཐུན་མོང་བ་ཡིན་པའི་ཕྱིར། 

དངོས་མེད་ལ་འཇུག་པར་ཐལ། ཅི་ཞིག་ལྟར་དངོས་པོ་མེད་པ་དག་ལ་ཡང་འཛིན་སྟངས་མ་འཁྲུལ་

བའི་བློས་རྣམ་པར་འཇོག་པའི་ཕྱིར། གཉིས་ཆོས་དགག་པ་གོ་བྱེད་ཡང་དག་མ་ཡིན་པར་བཤད་

1  ཞོལ། ཤོག ༡༧༦ བ ༢ གཙང་། ཤོག ༡༧༥ བ ༣ དོན་མི་རྟོགས་པ་མི་འཐད་

པ་ལ་དགོས་པ་ཡོད་དེ། གཉིས་ཆོས་དགག་པ་གོ་བྱེད་ཡང་དག་མ་ཡིན་པར་བཤད་པ་འདིས་

གཉིས་ཆོས་སྒྲུབ་པ་དེ་དག་ཀྱང་གོ་བྱེད་མ་ཡིན་པར་བཤད་པ་ཡིན་པའི་ཕྱིར།

གསུམ་པ་ལ་གཉིས། རང་ཚིག་འགལ་བ་དང༌། དེ་ལ་རྩོད་པ་སྤང་བའོ། །དང་པོ་ནི། གྲངས་

ཅན་པ་དེ་ཆོས་ཅན། ཅི་ལྟར་སྨྱོན་པ་མ་ཡིན་ཏེ་ཡིན་པར་ཐལ། དངོས་པོ་དངོས་མེད་གཉིས་ཀའི་

ཆོས་གཙོ་བོ་དངོས་པོར་སྒྲུབ་པའི་རྟགས་ཡང་དག་ཏུ་ཁས་བླངས་པའི་ཕྱིར། ཁྱབ་པར་ཐལ། དེ་

ལྟར་དམ་འཆའ་བའི་རང་གི་ཚིག་གིས་དངོས་པོ་ཡོད་མེད་གཉིས་ཀའི་ཆོས་སུ་སྨྲས་པས་རྟགས་

འདི་དངོས་པོར་ཡོད་པ་ལས་གཞན་ལ་ཡང་འཇུག་པ་དང་དངོས་པོར་ཡོད་པ་ལ་ཡང་མི་འཁྲུལ་བར་

བདེན་ཞེན་གྱིས་བརྗོད་པའི་ཕྱིར།

གཉིས་པ་ལ་གཉིས། ཕྱོགས་སྔ་མ་དང༌། དེ་སུན་དབྱུང་བའོ། །དང་པོ་ནི། མཐུན་ཕྱོགས་མ་

ཡིན་པ་ལ་རྟགས་འཇུག་པས་འཁྲུལ་བར་འགྱུར་བ་མ་ཡིན་གྱི། རྟགས་ཀྱི་འཁྲུལ་བ་ནི་མི་མཐུན་པའི་

ཕྱོགས་ལ་འཇུག་པས་ཡིན་ཏེ། མི་མཐུན་ཕྱོགས་ལ་མི་འཇུག་ན་མཐུན་ཕྱོགས་མ་ཡིན་པ་ལ་རྟགས་

ཞུགས་ཀྱང་མི་འཁྲུལ་བར་འགྱུར་བ་དེས་ན་སྒྲ་ཆོས་ཅན། མི་རྟག་སྟེ། མི་རྟག་པར་སྒྲུབ་པའི་ཕྱོགས་

དང་མཐུན་ཕྱོགས་གང་རུང་ཡིན་པའི་ཕྱིར། ཞེས་པ་དང༌། རྟག་སྟེ། རྟག་པར་སྒྲུབ་པའི་ཕྱོགས་དང་

མཐུན་པའི་ཕྱོགས་གང་ཡང་རུང་བ་རྟགས་སུ་བཀོད་པ་ལ་སོགས་པ་དག་མི་མཐུན་ཕྱོགས་དང་

མཐུན་ཕྱོགས་མ་ཡིན་པ་རྩོད་གཞི་གཉིས་ཀའི་ཆོས་ཡིན་ཡང་རྟགས་འཁྲུལ་བའི་སྐྱོན་མེད་དེ། མི་

མཐུན་པའི་ཕྱོགས་ལ་མི་འཇུག་པའི་ཕྱིར། རྩོད་གཞི་མཐུན་ཕྱོགས་མ་ཡིན་ན་དེ་ལ་རྟགས་ཞུགས་

པས་འཁྲུལ་བར་འགྱུར་རོ་ཞེ་ན། ཡང་སྐྱོན་མེད་དེ། མཐུན་ཕྱོགས་མ་ཡིན་པའི་རྩོད་གཞི་ལ་རྟགས་

ཞུགས་ཀྱང་ཕྱོགས་ཉིད་ནི་འཁྲུལ་བའི་ཡུལ་མ་ཡིན་ནོ་ཞེ་ན།

གཉིས་པ་ལ་གཉིས། མི་མཐུན་ཕྱོགས་དྲི་བ་དང༌། དྲིས་པའི་ལན་དགག་པའོ། །དང་པོ་ནི། 

གང་ལ་རྟགས་ཞུགས་པས་འཁྲུལ་བར་འགྱུར་བ་འདིར་གང་ཞིག་མི་མཐུན་པའི་ཕྱོགས་སུ་གཏོགས་

ཞེས་དྲིས་པས་བསྒྲུབ་པར་བྱ་བའི་དངོས་པོ་ལ་མེད་པའོ། །གཉིས་པ་ལ་གཉིས། མི་མཐུན་ཕྱོགས་

ལ་མི་འཇུག་པ་གཉིས་ཀའི་ཆོས་སུ་འགལ་བ་དང༌། ཕྱོགས་སུ་གཟུང་བ་དེ་ལ་རྟགས་ཞུགས་ཀྱང་མི་

འཁྲུལ་བར་འདོད་པ་དགག་པའོ། །དང་པོ་ནི། འོ་ན་ཅི་ལྟར་ཕྱོགས་དང་མཐུན་ཕྱོགས་གང་རུང་གི་

གཏན་ཚིགས་མཐུན་ཕྱོགས་དང་མཐུན་ཕྱོགས་མ་ཡིན་པ་གཉིས་ཀའི་ཆོས་སུ་འགྱུར་ཏེ་མི་འགྱུར་

བར་ཐལ། མི་མཐུན་པའི་ཕྱོགས་ལ་མི་འཇུག་པའི་ཕྱིར། རྩོད་གཞི་མཐུན་ཕྱོགས་དང་མི་མཐུན་

ཕྱོགས་གཉིས་ཀ་མ་ཡིན་པས་དེ་ལ་ཞུགས་ཀྱང་མི་མཐུན་ཕྱོགས་ལ་ཞུགས་པར་མི་འགྱུར་སྙམ་པ་

སྟེ། མཐུན་ཕྱོགས་མ་ཡིན་པ་ལ་ཞུགས་ན་མི་མཐུན་ཕྱོགས་ལ་མ་ཞུགས་པ་འགལ་ཏེ། དེ་གཉིས་

ཕན་ཚུན་སྤངས་འགལ་གྱི་དངོས་འགལ་ཡིན་པའི་ཕྱིར།

གཉིས་པ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ལ་གསུམ། དོན་

ལ་གནས་པ་ཕྱོགས་སུ་གཟུང་བའི་ཕྱོགས་ལ་རྟགས་ཞུགས་པ་མི་འཁྲུལ་བའི་སྐྱོན་མེད་པར་འདོད་

པ་དགག་པ་དང༌། འདོད་པས་ཕྱོགས་སུ་གཟུང་བ་ལ་རྟགས་ཞུགས་ཀྱང་མི་འཁྲུལ་བར་ཐལ་བ་དང༌། 

འདོད་པ་ལ་གནོད་པ་དགོད་པའོ། །དང་པོ་ལ་གཉིས། ཁྱབ་པ་ཕྱོགས་གཟུང་བ་ལ་མི་ལྟོས་པ་དང༌། 

རྩོད་གཞི་ལས་གཞན་པའི་རྟགས་ཁོ་ན་ལ་ཁྱབ་པ་ངེས་པ་རྟགས་ཡང་དག་ཏུ་མི་རུང་བའོ། །དང་

པོ་ནི། གཏན་ཚིགས་ཀྱི་མི་འཁྲུལ་བ་སོགས་དང་མཐུན་ཕྱོགས་ཀྱི་རྣམ་དབྱེ་ལ་བལྟོས་པར་ཐལ། 

ཕྱོགས་ལས་གཞན་པའི་མི་མཐུན་ཕྱོགས་ལ་མི་འཇུག་པ་ཙམ་གྱིས་གཏན་ཚིགས་མི་འཁྲུལ་བར་

འགྱུར་བའི་ཕྱིར། རྟགས་ཁས་བླངས་འདོད་ན། གཏན་ཚིགས་ཀྱི་མི་འཁྲུལ་བ་འདོད་པས་བྱས་པའི་

ཕྱོགས་དང་མཐུན་པའི་ཕྱོགས་ཀྱི་རྣམ་པར་དབྱེ་བ་ལ་ལྟོས་པ་ནི་མ་ཡིན་ཏེ། ཁྱབ་བྱ་ཁྱབ་བྱེད་ཀྱི་མི་

འཁྲུལ་བ་དངོས་པོར་ཏེ། དངོས་པོའ་ིསྟོབས་ལ་གནས་པ་ཡིན་པའི་ཕྱིར་རོ། །དེས་ན་ཕྱོགས་ལས་

གཞན་པའི་མི་མཐུན་ཕྱོགས་ལ་མི་འཇུག་པས་མི་འཁྲུལ་བ་མི་འཐད་དོ།།

གཉིས་པ་ནི། ཁྱབ་པ་སྟོན་པའི་ཚེ་ཕྱོགས་མ་གཏོགས་པའི་རྟགས་ལ་བསྒྲུབ་བྱའི་ཆོས་

ཀྱིས་ཁྱབ་པ་ཞེས་བསྟན་པར་བྱ་བ་ཡིན་པར་ཐལ། རྩོད་གཞི་མཐུན་ཕྱོགས་མ་ཡིན་ཡང་དེ་ལ་

རྟགས་ཞུགས་པས་ཁྱབ་པ་འཁྲུལ་བར་མི་འགྱུར་བའི་ཕྱིར། རྟགས་ཁས་བླངས་འདོད་མི་རིགས་

ཏེ། གཏན་ཚིགས་ཀྱི་མེད་ན་མི་འབྱུང་བ་རྣམ་པར་བཞག་པ་ཕྱི་རྒོལ་ལ་སྟོན་པའི་ཚེ། ཕྱོགས་མ་

གཏོགས་པའི་བྱས་པ་ཡིན་ན་མི་རྟག་པ་ཡིན་པས་ཁྱབ་བོ། །ཞེས་བསྟན་པར་བྱ་བ་ནི་མ་ཡིན་ཏེ། 

འོ་ན་ཅི་ཞེ་ན་གང་ཅུང་ཟད་བྱས་པ་ཐམས་ཅད་མི་རྟག་པ་ཡིན་ནོ་ཞེས་དངོས་པོའ་ིསྟོབས་ཀྱིས་

འོངས་པའི་ཁྱབ་པ་ཉིད་ཚད་མས་གྲུབ་པ་དཔེ་ལ་བསྟན་པར་བྱ་བ་ཡིན་པའི་ཕྱིར། སྤྱི་ཁྱབ་དེ་ལྟར་

གྲུབ་ན་རྩོད་གཞི་ལ་བསྒྲུབ་བྱའི་ཆོས་དེའི་གོ་བར་བྱེད་པར་འགྱུར་གྱི་གཞན་དུ་རྩོད་གཞི་མ་ཡིན་

པའི་རྟགས་ལ་ཆོས་ཀྱི་ཁྱབ་པ་གོ་བྱེད་ཡང་དག་ཏུ་འགྱུར་བ་མ་ཡིན་པར་ཐལ། དེ་ལྟ་ཡིན་ན་གོ་

བྱེད་འདོད་པ་ཙམ་གྱིས་བཞག་པར་འགྱུར་བའི་ཕྱིར།

གཉིས་པ་ནི། ཕྱོགས་ལས་གཞན་པའི་མི་མཐུན་ཕྱོགས་ལ་མི་འཇུག་པས་རྟགས་མི་

འཁྲུལ་བར་འགྱུར་ན་རྒོལ་བ་ལ་རྟགས་འཁྲུལ་བའི་གནོད་པ་སུས་ཀྱང་བསྟན་མི་ནུས་པར་ཐལ། 

རྒོལ་བས་ཕྱོགས་སུ་གཟུང་བ་དེ་ལ་རྟགས་ཞུགས་ཀྱང་འཁྲུལ་བར་མི་འགྱུར་བ་གང་ཞིག1 །གང་

ཞིག་རྒོལ་བའི་སྐྱེས་བུས་སྒྲུབ་པར་འདོད་པའི་གཞི་ཕྱོགས་ཡིན་པས་ན་གང་རྟགས་འཁྲུལ་བའི་ཡུལ་

དུ་མཐོང་བ་དེ་ཉིད་རྒོལ་བ་དེས་ཕྱོགས་སུ་བྱེད་པར་འགྱུར་བའི་ཕྱིར། རྟགས་སྔ་མ་ཁས་བླངས། རྩོད་

གཞི་ལ་རྟགས་ཞུགས་ཀྱང་འཁྲུལ་བར་མི་འགྱུར་ན་འཁྲུལ་བའི་ཡུལ་དེ་རྒོལ་བས་ཕྱོགས་སུ་བྱེད་

པར་འགྱུར་བར་ཐལ། སྐྱེས་བུའི་འཇུག་པ་ནི་དངོས་པོ་གཞན་གྱི་དབང་མ་ཡིན་པའི་ཕྱིར་རོ། །དོན་

ནི། རྟག་པ་ཆོས་ཅན། མི་རྟག་སྟེ། གཞལ་བྱ་ཡིན་པའི་ཕྱིར། ཞེས་པའི་རྟགས་དེ་མི་འཁྲུལ་བར་ཐལ། 

ཕྱོགས་སུ་གཟུང་བ་ལས་གཞན་པའི་མི་མཐུན་ཕྱོགས་ལ་མི་འཇུག་པ་ཡིན་པའི་ཕྱིར། འདོད་ན། དེ་

རྟགས་ཡང་དག་ཏུ་ཐལ། ཕྱོགས་ཆོས་གྲུབ་མི་འཁྲུལ་བའི་འབྲེལ་བ་གྲུབ་པའི་ཕྱིར།

གསུམ་པ་ལ་གཉིས། རྗེས་དཔག་ཚད་མའི་གཞལ་བྱ་ལ་ཚད་མས་གནོད་པར་ཐལ་བ་

དང༌། གནོད་པ་མེད་པའི་ཡུལ་ཅན་མ་ཚང་བའི་ཚུལ་གསུམ་པའི་རྟགས་ལ་གནོད་པ་སྲིད་པ་དགག་

པའོ། །དང་པོ་ནི། རྗེས་དཔག་ཚད་མའི་གཞལ་བྱ་ལ་ཚད་མའི་གནོད་པ་ཡོད་པར་ཐལ། གཞལ་བྱ་དེ་

རྟག་པ་མི་རྟག་པར་སྒྲུབ་པའི་རྟགས་ཡང་དག་ཡིན་པའི་ཕྱིར། ཕྱོགས་འཁྲུལ་ཡུལ་མ་ཡིན་པར་ཁས་

བླངས་ན་གནོད་པ་དེར་འགྱུར་ཞེས་པའོ། །འདོད་ན། རྗེས་སུ་དཔག་པའི་ཡུལ་ལ་ནི་མངོན་སུམ་ལ་

སོགས་པས་གནོད་པ་ཡོད་པ་མ་ཡིན་ཏེ། ཚད་མ་ལ་ཚད་མ་གཞན་གྱིས་གནོད་ན་གནོན་བྱ་དེ་ཚད་

མ་མ་ཡིན་པར་ཐལ་བའི་ཕྱིར་རོ། །དེར་ཐལ། མཚན་ཉིད་དང་ལྡན་པ་གཅིག་ལ་གནོད་ན་དེའི་མཚན་

ཉིད་ཞུགས་པ་ཐམས་ཅད་སུན་ཕྱུང་བར་འགྱུར་རོ་ཞེས་ལེའུ་གཉིས་པར་བཤད་ཟིན་པའི་ཕྱིར། 

འདིས་ནི་སོ་སོ་སྐྱེ་བོའ་ིརྒྱུད་ཀྱི་ཚད་མའི་གཞལ་བྱ་ལ་གནོད་པ་ཡོད་ན་ཐམས་ཅད་མཁྱེན་པའི་རྒྱུད་

1  ཞོལ། ཤོག ༡༧༨ བ ༤ མི་འགྱུར་བ་གང་ཞིག་རྒོལ་བའི་

ལ་ཡང་ཚད་མ་མེད་པར་བསྟན་པ་ཡིན་ནོ།།

གཉིས་པ་ལ་གཉིས། བསྒྲུབ་བྱ་ལ་གནོད་མེད་མི་ངེས་པ་དང༌། ངེས་ན་ཤེས་འདོད་མེད་

པའོ། །དང་པོ་ནི། ཚུལ་གསུམ་ཙམ་ལ་བརྟེན་པའི་རྗེས་དཔག་ལ་གནོད་པ་སྲིད་ཀྱང་ཚུལ་དྲུག་ལ་

བརྟེན་པའི་རྗེས་དཔག་ལ་གནོད་པ་མི་སྲིད་དོ་ཞེ་ན། ཚད་མས་གནོད་པ་མེད་པའི་ཡུལ་ཅན་ཡང་

རྟགས་ཀྱི་མཚན་ཉིད་ཀྱི་ཟུར་དུ་དགོས་པ་ཡིན་ན་ནི་ཞེས་ཁས་བླངས་རྗེས་སུ་བརྗོད་ནས་དེ་ལྟ་

ན་ཡང་རྟགས་དེ་ཕྱི་རྒོལ་དེའི་ངོར་གོ་བར་བྱེད་པ་ཡང་དག་མ་ཡིན་པར་ཐལ། ཕྱི་རྒོལ་གྱིས་དེའི་

མཚན་ཉིད་དམ་བཅའ་ལ་གནོད་པ་མེད་པ་མ་ངེས་པ་ཅན་ཡིན་པའི་ཕྱིར། ཁྱབ་པ་ཁས་བླངས། 

གཉིས་པ་ནི། བསྒྲུབ་བྱ་མ་གྲུབ་པ་གང་གི་དོན་དུ་མི་འཁྲུལ་བའི་སྒྲུབ་བྱེད་བསམ་པ་མི་འཐད་པར་

ཐལ། ཕྱི་རྒོལ་གྱིས་བསྒྲུབ་བྱ་ལ་གནོད་པ་མེད་པར་མ་ངེས་ན་རྟགས་སུ་མི་རུང༌། ངེས་ན་སྒྲུབ་མི་

དགོས་པས་རྟགས་གང་ཞིག་གང་གི་སྒྲུབ་པར་བྱེད་པ་ཡིན་ཏེ་གོ་བྱེད་ཡང་དག་ཏུ་མ་གྲུབ་པའི་ཕྱིར།

གཉིས་པ་དོན་བསྡུ་བ་ལ་གཉིས། ཁྱབ་པ་ཡོད་མེད་དོན་ལ་གནས་པ་དང༌། འདོད་པ་ལ་

བལྟོས་ན་མི་འཁྲུལ་བའི་རྟགས་སུ་མི་རུང་བའོ། །དང་པོ་ནི། སྐྱེས་བུའི་འདོད་པ་ཙམ་གྱིས་གོ་བྱེད་

ཡང་དག་གི་དངོས་པོའ་ིཆོས་རྣམ་པར་གནས་པ་མ་ཡིན་པར་ཐལ། དངོས་པོ་ལ་རྟགས་གང་ཞིག་

ཕྱོགས་ཆོས་དང་བསྒྲུབ་བྱའི་ཆོས་གང་གིས་ཁྱབ་པ་གྲུབ་པ་དེ་བསྒྲུབ་བྱ་དེའི་གོ་བར་བྱེད་པ་ཡང་

དག་ཡིན་ལ། མ་ཁྱབ་པ་དེ་གོ་བར་བྱེད་པ་ཡང་དག་མ་ཡིན་པའི་ཕྱིར། དེར་ཐལ། ཕྱོགས་འཁྲུལ་

ཡུལ་མ་ཡིན་ན་སྔར་བཤད་པའི་སྐྱོན་དུ་འགྱུར་བ་དེའི་ཕྱིར།

གཉིས་པ་ནི། གང་རུང་གི་རྟགས་ལ་བརྟེན་པའི་ཚད་མ་ནི་ཤིན་ཏུ་རྣམ་པར་དག་པའི་ཚད་

མ་སྟེ་བཞད་གད་དུ་བྱ་བར་འོས་པ་ཡིན་པར་ཐལ། གང་གི་ཚེ་རྟགས་བསྒྲུབ་བྱའི་ཆོས་ལ་འཁྲུལ་

བའི་ཡུལ་འདི་ཕྱོགས་སུ་བྱེད་པ་དེའི་ཚེ་མི་འཁྲུལ་ལ་གཞན་གྱི་ཚེ་ཕྱོགས་སུ་གཟུང་བ་ནི་དེས་

འཁྲུལ་བའི་ཕྱིར། འདོད་པ་ཙམ་གྱིས་ཚད་མར་འགྱུར་ཞེས་པའོ། །གསུམ་པ་དངོས་པོར་མེད་པའི་

ཆོས་རྟགས་སུ་མི་རུང་བ་ནི་དངོས་པོ་ཙམ་ཁྱབ་པའི་དོན་དངོས་པོ་མཐའ་དག་རྣམ་པར་བཅད་པ་

དངོས་པོར་མེད་པའི་ཆོས་གཙོ་བོ་དངོས་པོར་ཡོད་པ་བསྒྲུབ་པ་ལ་གཏན་ཚིགས་སུ་བརྗོད་ན་ནི་

ཞེས་ཁས་བླངས་རྗེས་སུ་བརྗོད་ནས་དེའི་གཏན་ཚིགས་ཁྱབ་པ་འགལ་བར་འགྱུར་ཏེ། དངོས་པོ་

རྣམ་པར་བཅད་པ་དངོས་མེད་དེ་ནི་དངོས་པོ་འགའ་ལ་ཡང་མི་སྲིད་པའི་ཕྱིར་དང༌། དངོས་པོ་མེད་

པ་མཐའ་དག་ལ་ཡོད་པའི་ཕྱིར་རོ།།

གསུམ་པ་དོན་བསྡུ་བ་ནི། མཚན་ཉིད་ལྔ་ལྡན་གྱི་གཙོ་བོ་དངོས་པོར་ཡོད་པ་རྟགས་ཡང་

དག་གི་བསྒྲུབ་བྱ་མ་ཡིན་པར་ཐལ། ཡོད་ཆོས་སོགས་རྣམ་པ་འདི་གསུམ་ག་ཡང་གཙོ་བོ་དངོས་

པོར་ཡོད་པ་སྒྲུབ་པ་ལ་ཡང་དག་པའི་གཏན་ཚིགས་ཀྱི་མཚན་ཉིད་བརྟེན་པ་མ་ཡིན་པའི་ཕྱིར། 

དེར་ཐལ། རྒྱས་པར་བསྒྲུབས་ཟིན་པ་དེའི་ཕྱིར། ཐལ་བ་སྔ་མ་ལ་ཁྱབ་པ་ཡོད་པར་ཐལ། གསུམ་

ལས་རྣམ་པ་གཞན་ཡང་དེ་སྒྲུབ་པའི་གཏན་ཚིགས་ཡང་དག་མི་སྲིད་པའི་ཕྱིར། གཉིས་པ་དངོས་

པོ་ཙམ་སྒྲ་མི་རྟག་པའི་སྒྲུབ་བྱེད་དུ་རུང་བ་ནི། དངོས་པོ་དེ་ཙམ་ནི་སྒྲ་ལ་རང་ལ་ཁྱབ་པའི་དངོས་

པོའ་ིཆོས་སྐད་ཅིག་མ་སྒྲུབ་པ་ལ་དངོས་པོ་འདི་སྒྲུབ་པར་བྱེད་པ་ཉིད་ཡིན་པ་ལ་ནི་བསྒྲུབ་མི་ནུས་

པའི་ཐལ་བ་དེར་མི་འགྱུར་བར་ཐལ། དེ་སྒྲུབ་ཀྱི་རྟགས་སུ་བཀོད་པ་གང་ཞིག་མ་གྲུབ་པ་ཡང་མ་

ཡིན་འགལ་བ་དང་མ་ངེས་པ་ཡང་མ་ཡིན་པའི་ཕྱིར། དང་པོ་གྲུབ་པར་ཐལ། དངོས་པོ་ཡོད་པར་

གྲུབ་པའི་ཆོས་ཅན་སྒྲ་ལ་སྤྱི་དངོས་པོ་ཙམ་འགོད་ཚུལ་དང་མཐུན་པར་ཡོད་པ་ཁོ་ནར་མ་གྲུབ་པ་

མ་ཡིན་པའི་ཕྱིར། རྟགས་ཕྱི་མ་གཉིས་གྲུབ་པར་ཐལ། དངོས་པོ་གལ་ཏེ་རྣམ་པ་ཅི་ཞིག་ལྟར་སྒྲུབ་

པའི་ཆོས་སྐད་ཅིག་མ་ངེས་ཁྱབ་པ་རྣལ་མར་ངེས་པའི་ཕྱིར།

གསུམ་པ་དོན་བསྡུ་བ་ནི། དེ་ལྟར་ཕྱོགས་ཆོས་ཅན་དགུའི་དབྱེ་བ་འཆད་པའི་སྐབས་སུ་

ཡང་དག་གཉིས་དང་འགལ་བ་གཉིས་ཏེ་ཕྱོགས་ཀྱི་ཆོས་རྣམ་བཞི་བཤད་པ་ལ་དགོས་པ་ཡོད་

དེ། རང་བཞིན་གྱི་མཚན་ཉིད་དང་འབྲས་བུའི་མཚན་ཉིད་ཅན་གྱི་རྟགས་ཡང་དག་གི་རྣམ་པ་འདི་

གཉིས་ནི་རང་གི་བསྒྲུབ་བྱ་ལ་བལྟོས་ནས་གཏན་ཚིགས་ཡང་དག་ཡིན་ལ་གཉིས་པོ་དེ་ཉིད་རང་གི་

ཁྱབ་པར་བྱེད་པ་ལས་ཟློག་པ་བསྒྲུབ་པར་བྱ་བ་ལ་འགལ་བ་ཡིན་ནོ་ཞེས་བསྟན་ནས་རྟགས་ཡང་

དག་གི་མཚན་གཞི་གསུམ་དུ་གྲངས་ངེས་སྒྲུབ་པའི་ཆེད་ཡིན་པའི་ཕྱིར།

གཉིས་པ་ཁྱད་པར་དང་སྤྱི་སྨོས་པའི་དགོས་པ་རྒྱས་པར་འོག་ཏུ་ཁ་འཕངས་པ་ནི། ཁྱད་

པར་དང་སྤྱི་མ་ངེས་པ་གཉིས་པོ་དག་ཀྱང་སྨོས་པ་ལ་དགོས་པ་ཡོད་དེ། རྗེས་སུ་འགྲོ་ལྡོག་གི་

ཁྱབ་པ་ཡ་གྱལ་རེ་རེ་ཁོ་ན་ངེས་པར་སྨྲ་བ་བསལ་ནས་རྟགས་ཡང་དག་གི་མཚན་ཉིད་ཀྱི་ཚུལ་ལ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།254

གསུམ་དུ་གྲངས་ངེས་སྒྲུབ་པའི་ཆེད་ཡིན་པའི་ཕྱིར། དེ་ཡང་རྒྱས་པར་འོག་ཏུ་བཤད་པར་བྱ་སྟེ། 

རྒྱས་པར་འཆད་པ་གཏན་ཚིགས་ལྟར་སྣང་བའི་སྐབས་སུ་བབ་པ་ཡིན་པའི་ཕྱིར།

གསུམ་པ་ལྷག་མ་གསུམ་སྨོས་པའི་དགོས་པ་བཤད་པ་ལ་གསུམ། མདོར་བསྟན་པ་དང༌། 

རྒྱས་པར་བཤད་པ་དང༌། རྩོད་གཞི་ལ་མི་མཐུན་ཕྱོགས་མཐའ་དག་རྣམ་པར་བཅད་པ་རྟགས་ཀྱི་

ནུས་ཡུལ་དུ་གྲུབ་པའི་དོན་ནོ། །དང་པོ་ནི། ཕྱོགས་ཆོས་ཅན་དགུའི་དབྱེ་བའི་སྐབས་སུ་ཕྱོགས་ཀྱི་

ཆོས་ལྷག་མ་རྣམ་པ་གསུམ་དུ་བཤད་པ་ལ་དགོས་པ་ཡོད་དེ། གཏན་ཚིགས་ཀྱི་ལྡོག་པ་གཙོ་བོར་

བསྒྲུབས་ནས་རྩོད་གཞི་ལ་མི་མཐུན་ཕྱོགས་མཐའ་དག་རྣམ་པར་བཅད་པ་གཏན་ཚིགས་ཀྱི་ནུས་

ཡུལ་དུ་ཤེས་པའི་ཆེད་དུ་ཡིན་པའི་ཕྱིར།

གཉིས་པ་ལ་གསུམ། ལྷག་མ་གསུམ་ཙམ་ལ་བརྟེན་ནས་བསྒྲུབ་བྱ་མི་རྟོགས་པ་དང༌། ལྡོག་

ཁྱབ་གཙོ་བོར་གྲུབ་པ་ལ་བརྟེན་ནས་རྟོགས་པ་དང༌། ལྡོག་ཁྱབ་གཙོ་བོར་གྲུབ་པ་ལ་བརྟེན་ནས་

རྟོགས་1པའི་དཔེའོ། །དང་པོ་ལ་གསུམ། རྗེས་འགྲོ་གྲུབ་ཙམ་གོ་བྱེད་དུ་མི་རུང་བ་དང༌། རྗེས་སུ་འགྲོ་

ལྡོག་ཆ་མཉམ་པ་གོ་བྱེད་དུ་མི་རུང་བ་དང༌། རྗེས་འགྲོ་གཙོ་བོར་གྲུབ་པ་གོ་བྱེད་དུ་མི་རུང་བའོ།། 

དང་པོ་ནི། འདི་ལྟར་མཐུན་ཕྱོགས་ལ་མཐོང་བའི་རྗེས་སུ་འགྲོ་བ་གྲུབ་ཙམ་གྱི་སྒོ་ནས་ནི་གཏན་

ཚིགས་བསྒྲུབ་བྱ་འཁྲུལ་མེད་དུ་གོ་བར་བྱེད་པ་མ་ཡིན་ཏེ། དེ་ལྟ་ན་མི་རྟག་པ་དུང་སྒྲ་རྩོལ་མ་བྱུང་

དུ་སྒྲུབ་པའི་གོ་བྱེད་ཡང་དག་ཏུ་འགྱུར་དགོས་པ་ལ་མི་རྟག་པ་ཉིད་ལས་དུང་སྒྲ་རྩོལ་བ་ལས་བྱུང་བ་

མ་ཡིན་པ་ཉིད་དུ་མི་རྟོགས་པའི་ཕྱིར་རོ། །དེ་ནི་མི་མཐུན་ཕྱོགས་ལ་ཁྱབ་བྱེད་དུ་འཇུག་པས་དེ་ལ་

འཇུག་པའི་དོགས་པ་མི་ཁེགས་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གཏན་ཚིགས་འདི་ལས་ནི་རྩོལ་

མ་བྱུང་རྟོགས་པར་མི་འགྱུར་ཏེ། ལྡོག་པ་མེད་པས་རྗེས་སུ་འགྲོ་བ་འབའ་ཞིག་ཡིན་པའི་ཕྱིར། རྗེས་

སུ་འགྲོ་ལྡོག་ཆ་མཉམ་པ་ལས་རྟོགས་པར་འགྱུར་རོ་ཞེ་ན། གཉིས་པ་ནི། འོ་ན་དག་2པར་བྱ་བ་

ལུས་ཅན་མ་ཡིན་པའི་ཕྱིར། སྒྲ་རྟག་གོ་ཞེས་བྱ་བ་འདི་ལ་ཕྱོགས་ཆོས་དང་རྗེས་སུ་འགྲོ་ལྡོག་ཆ་

1  ཞོལ། ཤོག ༡༨༡ ན ༡ གཙང་། ཤོག ༡༨༠ ན ༢ རྟགས་པའི་དཔེའོ།།

2  ཞོལ། ཤོག ༡༨༡ ན ༥ འོ་ན་རེག་པར་བྱ་བ་ གཙང་། ཤོག ༡༨༠ ན ༥ འོ་ན་རིག་པར་བྱ་བ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 255

མཉམ་པ་ཚང་བའི་ཕྱིར། གོ་བྱེད་ཡང་དག་ཏུ་འགྱུར་བར་ཐལ་ལོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དེ་ལས་ནི་རྟོགས་པ་མ་ཡིན་

ཏེ། དེ་ལ་ཡང་རྗེས་སུ་འགྲོ་བ་གཙོ་བོར་གྲུབ་པ་མ་ཡིན་པའི་ཕྱིར་རོ། །རྗེས་འགྲོ་གཙོ་ཆེ་བ་ལས་

རྟོགས་སོ་ཞེ་ན། གཉིས་པ་ནི། དཔེར་ན་བརྩལ་མ་ཐག་ཏུ་འབྱུང་བ་ཡིན་ཏེ། མི་རྟག་པའི་ཕྱིར་རོ་

ཞེས་བྱ་བ་ལྟ་བུ་གོ་བྱེད་ཡང་དག་ཏུ་འགྱུར་བར་ཐལ། གཏན་ཚིགས་འདིར་ཕྱོགས་ཆོས་གྲུབ་རྗེས་

སུ་འགྲོ་བ་སྟོབས་དང་ལྡན་ཞིང་ལྡོག་པ་སྟོབས་ཆུང་བ་ཡིན་པའི་ཕྱིར། དེར་ཐལ། མཐུན་པའི་

ཕྱོགས་ལ་ཁྱབ་པའི་ཕྱིར་དང་མི་མཐུན་པའི་ཕྱོགས་འདུས་མ་བྱས་ཀྱི་ནམ་མཁའ་སོགས་འགའ་ལ་

མེད་ཀྱང་རི་བོ་སོགས་ལ་ཡོད་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གཏན་ཚིགས་དེ་ཡང་མི་མཐུན་

པའི་ཕྱོགས་མཐའ་དག་ལས་མ་ལོག་པའི་ཕྱིར། གོ་བྱེད་ཡང་དག་ཏུ་མི་འགྱུར་རོ་ཞེ་ན། གཉིས་པ་

ལ་གཉིས། དངོས་དང༌། སྤྱིའི་དོན་བསྡུ་བའོ། །དང་པོ་ནི། དེ་ལྟ་ན་ནི་འོ་ན་གང་བྱས་པ་དེ་ནི་མི་རྟག་

པ་ཉིད་དོ་ཞེས་མི་མཐུན་ཕྱོགས་རྟག་པ་མཐའ་དག་ལ་རྣམ་པར་བཅད་པའི་གོ་བར་བྱེད་པ་ཡིན་

པར་འགྱུར་ཏེ། ལྷག་མ་གསུམ་ཕྱོགས་ཆོས་གྲུབ་ཀྱང་ལྡོག་ཁྱབ་གཙོ་བོར་མ་གྲུབ་པས་གོ་བྱེད་

ཡང་དག་ཏུ་མི་འགྱུར་བ་ཡིན་པའི་ཕྱིར། ཁྱབ་པར་ཐལ། མི་མཐུན་ཕྱོགས་མཐའ་དག་ལས་རྣམ་

པར་བཅད་པ་དེ་ལྟ་མ་ཡིན་ན་ལྡོག་ཁྱབ་གཙོ་བོར་གྲུབ་པའི་མི་མཐུན་པའི་ཕྱོགས་མཐའ་དག་ལས་

ལྡོག་པར་བསྟན་པར་མི་ནུས་པའི་ཕྱིར་རོ།།

གཉིས་པ་ནི། གོ་བྱེད་ཡང་དག་ཏུ་འགྱུར་བ་འདི་རྗེས་འགྲོ་ཡོད་པ་ཙམ་དང་རྗེས་སུ་འགྲོ་

ལྡོག་ཆ་མཉམ་པ་དང༌། རྗེས་འགྲོ་གཙོ་ཆེ་བས་རྟོགས་པ་མ་ཡིན་པར་ཐལ། གོ་བྱེད་ཡང་དག་ཏུ་

འགྱུར་བ་ལྡོག་ཁྱབ་གཙོ་བོར་གྲུབ་པ་ལ་བལྟོས་པ་དེས་ནའི་ཕྱིར། གསུམ་པ་ནི། རྗེས་སུ་འགྲོ་བ་

གཙོ་བོ་མ་ཡིན་ཡང་ཕྱོགས་ཆོས་གྲུབ་ལྡོག་པས་ཁྱབ་པ་གྲུབ་ན་གོ་བྱེད་ཡང་དག་ཏུ་འགྱུར་བ་ཡོད་

པ་ཡིན་ཏེ། དཔེར་ན་དུང་སྒྲ་མི་རྟག་སྟེ། རྩོལ་བ་ལས་བྱུང་བའི་ཕྱིར་རོ་ཞེས་བྱ་བ་ལྟ་བུ་གོ་བྱེད་

ཡང་དག་ཏུ་འགྱུར་བའི་ཕྱིར།

གསུམ་པ་ལ་གཉིས། དངོས་དང༌། རྩོད་པ་སྤང་བའོ། །དང་པོ་ནི། གང་རྩོལ་བ་ལས་བྱུང་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།256

བ་དེ་ནི་མི་རྟག་པ་ཉིད་དོ་ཞེས་དེ་ལྟར་དུང་སྒྲ་ལ་རྟག་པ་རྣམ་པར་བཅད་པ་ཉིད་ཀྱིས་རྩོལ་བྱུང་གི་

གཏན་ཚིགས་གོ་བར་བྱེད་པ་ཡང་དག་ཏུ་འགྱུར་བ་ཡིན་ཏེ། བསྒྲུབ་བྱ་གོ་བའི་ནུས་པ་རྗེས་འགྲོ་

གཙོ་བོར་གྲུབ་པའི་རྗེས་སུ་མི་བྱེད་པར་ལྡོག་པ་ཁྱད་པར་ཅན་གྱི་རྗེས་སུ་བྱེད་པ་དེའི་ཕྱིར། རྩོད་

གཞི་དགག་བྱའི་ཆོས་དང༌། ཚོགས་པ་ཁེགས་ན་བསྒྲུབ་བྱ་འགྲུབ་སྟེ། རྩོད་གཞི་དགག་བྱའི་ཆོས་

དང་ཚོགས་པ་ཁེགས་པ་བསྒྲུབ་བྱའི་ཆོས་དང་ཚོགས་པ་ལ་མི་འཁྲུལ་བའི་ཕྱིར། དེར་ཐལ། སྒྲ་དང་

དུ་བ་དང་ལྡན་པའི་ས་ཕྱོགས་ལ་སོགས་པར་རྟག་པ་དང་མེ་མེད་པ་ལ་སོགས་པ་རྣམ་པར་བཅད་

པས་རྩོད་གཞི་མི་མཐུན་ཕྱོགས་མཐའ་དག་ལས་ལྡོག་པ་རྟོགས་ན་སྒྲུབ་བྱེད་འགོད་པའི་ངག་འདིའི་

ནུས་པ་ཡོངས་སུ་རྫོགས་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། རྩོད་གཞི་ལ་དགག་བྱའི་ཆོས་

བཅད་པ་ཙམ་གྱིས་དགག་བྱའི་ཆོས་དེ་དག་ལས་ཐ་དད་པ་ཙམ་ནི་གོ་བར་བྱ་བ་མ་ཡིན་ཏེ། གཅད་

བྱ་ཁེགས་ཀྱང་ཡོངས་གཅོད་མི་རྟོགས་པའི་ཕྱིར་རོ། །འོན་ཀྱང་སྒྲ་འདི་ལ་མི་རྟག་པ་འདི་ཉིད་གྲུབ་

པ་ཡིན་གྱི་གཞན་རྟག་པ་ནི་གྲུབ་པ་མ་ཡིན་ནོ་ཞེས་སྒྲ་མི་རྟག་པའི་ཚོགས་སྤྱི་དེ་ཉིད་མི་མཐུན་པ་

སྒྲ་རྟག་པ་དང་མ་འདྲེས་པར་དངོས་སུ་གོ་བར་བྱ་བ་ཡིན་ནོ་ཞེ་ན། སྒྲ་ལ་མི་རྟག་པ་བསྒྲུབས་པ་ཙམ་

གྱིས་རྟག་པ་མི་ཁེགས་པ་དང༌། རྟག་པ་བཀག་ཙམ་གྱིས་མི་རྟག་པ་མི་འགྲུབ་པ་དགག་བྱའི་ཆོས་

དང་བསྒྲུབ་བྱའི་ཆོས་རྣམ་བཅད་ཡོངས་གཅོད་ཀྱི་དངོས་འགལ་བ་ཡིན་པར་འདོད་པའོ།།

གཉིས་པ་ནི། སྒྲ་ལ་རྟག་པ་རྣམ་པར་བཅད་པ་ཙམ་རྟོགས་པ་ཙམ་གྱིས་སྒྲ་ལ་མི་རྟག་པ་

རྟོགས་ནུས་པར་ཐལ། བྱས་པའི་རྟགས་ཀྱིས་གལ་ཏེ་སྒྲ་དེ་དག་གདོན་མི་ཟ་བར་གཞན་རྟག་པ་

དང་མ་འདྲེས་པར་གོ་བར་བྱ་བ་ཡིན་པའི་ཕྱིར། ཁྱབ་པར་ཐལ། སྒྲ་ལ་རྟག་པ་དང་མ་འདྲེས་པ་

གོ་བ་དེ་ཙམ་གྱིས་མི་རྟག་པར་གོ་བའི་འབྲས་བུ་ཡོངས་སུ་རྫོགས་པའི་ཕྱིར། བྱས་པའི་རྟགས་

ལས་སྒྲ་དེ་དག་གི་གཞན་རྟག་པ་དང་མ་འདྲེས་པ་ཉིད་གོ་བར་བྱ་བར་འགྱུར་མོད། དེ་གོ་ཡང་སྒྲ་

མི་རྟག་པར་མི་གོ་བ་མ་ཡིན་པར་ཐལ། སྒྲ་ལ་མི་རྟག་པ་དང་རྟག་པ་རྣམ་བཅད་ཡོངས་གཅོད་ཀྱི་

དངོས་འགལ་ཡིན་པའི་ཕྱིར། སྒྲ་རྟག་པ་ལས་ལོག་པར་གོ་ཡང་མི་རྟག་པར་མ་གོ་བའི་བར་དེ་

ན་ཐེ་ཚོམ་ལ་སོགས་པའི་བློ་འཇུག་པ་ཡོད་ན་དངོས་འགལ་ཉམས་པར་འགྱུར་རོ། །དེས་ན་སྒྲ་

རྟག་པ་དང་མ་འདྲེས་པར་གོ་བ་དེ་ཉིད་ཀྱིས་སྒྲ་མི་རྟག་པར་གོ་ནུས་པར་ཐལ། སྒྲ་རྟག་པ་དང་མ་

འདྲེས་པར་གོ་ཡང་ཅིག་ཤོས་གོ་མི་ནུས་པའི་བར་གྱི་སྒྲ་མི་རྟག་པའི་ཚོགས་པའི་སྤྱིས་ཅི་ཞིག་བྱ་

ཞེས་ལྡོག་པ་སྟོབས་ལྡན་རྟགས་ཀྱི་མཚན་ཉིད་དུ་བསྒྲུབ་པའི་རིགས་པ་ཕྱོགས་ཆོས་ཅན་གསུམ་

པོ་དོན་དེ་ཡང་སྟོན་པར་བྱེད་པའི་ཕྱིར། ཡང་ན་སྒྲ་རྟག་པ་དང་མ་འདྲེས་པར་གོ་ཡང་སྒྲ་མི་རྟག་

པར་མི་གོ་བ་གཉིས་ཀ་ལ་མི་ཐེ་བའི་བར་གྱི་སྤྱིས་ཅི་ཞིག་བྱ་ཞེས་ལྡོག་པ་གཙོ་བོར་སྒྲུབ་པའི་

རིགས་པས་སྟོན་པར་བྱེད་པའི་ཕྱིར་རྣམ་བཅད་ཡོངས་གཅོད་ཀྱི་བར་ན་ཕུང་སུམ་ཁས་ལེན་པ་མི་ 

རིགས་པར་ཐལ་ཞེས་པའོ།།

གསུམ་པ་ཚུལ་གསུམ་པའི་རྟགས་གསུམ་གྲངས་ངེས་པར་སྒྲུབ་པ་ལ་གཉིས། རྒྱས་

པར་བཤད་པ་དང༌། དོན་བསྡུ་བའོ། །དང་པོ་ལ་གཉིས། རང་བཞིན་གྱི་རྟགས་ཀྱི་ཁྱད་པར་འགའ་

ཞིག་གསུམ་དུ་མ་འདུས་པ་དགག་པ་དང༌། འབྲས་བུའི་རྟགས་ཀྱི་ཁྱད་པར་འགའ་ཞིག་གསུམ་དུ་

མ་འདུས་པ་དགག་པའོ། །དང་པོ་ལ་གཉིས། དྲི་བ་དང༌། ལན་ནོ། །དང་པོ་ནི། རྟགས་གསུམ་དུ་

གྲངས་ངེས་པ་འོ་ན་ཚོགས་པ་ཚང་བའི་རྒྱུ་ནུས་པས་འབྲས་བུ་སྐྱེ་བར་རྗེས་སུ་དཔོག་པར་བྱེད་

པ་གང་ཡིན་པ་དེ་ཅི་ལྟར་གཏན་ཚིགས་རྣམ་པ་གསུམ་གྱི་ནང་དུ་འདུ་སྟེ་འདུ་བ་མི་འཐད་དེ། རྒྱུ་

རྟགས་སུ་བཀོད་པས་འབྲས་རྟགས་མ་ཡིན་ལ་རྟགས་ཆོས་རྫས་ཐ་དད་པས་གཏན་ཚིགས་གཞན་

གཉིས་ཀྱང་མ་ཡིན་པའི་ཕྱིར་རོ་ཞེ་ན།

གཉིས་པ་ལ་གཉིས། རྩ་བ་དང༌། དེའི་དོན་འཕྲོས་དང་བཅས་པ་རྒྱས་པར་བཤད་པའོ། 

།དང་པོ་ནི། ནུས་པའི་རྒྱུ་ནས་ཀྱི་ས་བོན་དང་ཆུ་ལུད་དྲོད་གཤེར་གྱི་ཚོགས་པ་ཚང་བ་ཡིས་རང་

ཕྱོགས་ཀྱི་ཆོས་སུ་གྲུབ་པའི་གཞིར་རང་འབྲས་ནས་ཀྱི་མྱུ་གུ་སྐྱེ་རུང་བར་རྗེས་སུ་དཔག་པ་གང་

ཡིན་པ་དེ་ནི་རང་བཞིན་གྱི་གཏན་ཚིགས་ཡིན་པར་བརྗོད་དེ། ཚོགས་པ་ཚང་བ་དེས་རང་འབྲས་

ནས་ཀྱི་མྱུ་གུ་བསྐྱེད་པ་རྒྱུ་རྐྱེན་དོན་གཞན་ལ་ནི་མི་ལྟོས་པའི་ཕྱིར། ཡང་ན་རུང་བ་ཚོགས་པ་དེ་

ཙམ་ལས་གཞན་ལ་མི་ལྟོས་པའི་དོན་ནོ། །འདིར་རྒྱུ་ཚོགས་གྲངས་ཚང་གི་ལྡོག་པ་རྟགས་སུ་

བཀོད་ན་གཞི་དེ་ནས་ཀྱི་མྱུ་གུའི་རྒྱུ་ཡིན་པར་ངེས་ནས་ནས་ཀྱི་མྱུ་གུ་སྐྱེད་བྱེད་དུ་མ་ངེས་པ་མི་

སྲིད་པས་ཤེས་འདོད་རྙེད་པར་དཀའོ། །དེས་ན་ནས་ཀྱི་ས་བོན་དང་ཆུ་ལུད་དྲོད་གཤེར་གྱི་ཚོགས་

པ་ཚང་བའི་དཔྱིད་དུས་ཀྱི་ཞིང་ཤར་མ་ལྟ་བུ་ཆོས་ཅན། རང་འབྲས་ནས་ཀྱི་མྱུ་གུ་སྐྱེར་རུང་སྟེ། 

ནས་ཀྱི་ས་བོན་ལ་སོགས་པའི་ཚོགས་པ་གྲངས་ཚང་དེ་ཡིན་པའི་ཕྱིར། ཞེས་པ་རྟགས་སུ་འདོད་

པར་བྱའོ། །འོ་ན་ཚོགས་པ་ཚང་བའི་ས་བོན་བྱ་རོག་གིས་ཟོས་པ་ལས་མྱུ་གུ་མི་སྐྱེ་བ་མངོན་སུམ་

གྱིས་མཐོང་བའི་ཕྱིར་ཁྱབ་པ་མ་ངེས་སོ་ཞེ་ན། སྐྱོན་མེད་དེ། དེ་ནི་མྱུ་གུ་སྐྱེས་པའི་སྔ་རོལ་ན་མྱུ་

གུའི་རྒྱུ་མེད་པས་ནས་ཀྱི་ས་བོན་སོགས་ཀྱིས་ནས་ཀྱི་མྱུ་གུ་སྐྱེ་རུང་དགག་མི་ནུས་ཤིང་དུས་ཀྱིས་

ཁྱད་པར་དུ་བྱས་པའི་གནོད་པ་ལྟར་སྣང་ངོ་། །ཚོགས་པ་ཚང་ན་སྐྱེ་རུང་ཡིན་པས་ཁྱབ་ཀྱི་སྐྱེ་རུང་

དུ་སྒྲུབ་པ་ལ་ཚོགས་པ་ཚང་བ་རྟགས་སུ་དགོད་དགོས་པ་མ་ཡིན་ཏེ། ཚོགས་པ་མ་ཚང་བར་སྐྱེ་

རུང་བ་དུ་མ་མཐོང་བའི་ཕྱིར་རོ། །འདི་མ་ཤེས་པར་སོ་སོ་སྐྱེ་བོ་ཐམས་ཅད་ལ་ཐར་པའི་རྒྱུ་ཚོགས་

ཚང་བ་མེད་པས་ཐར་པ་ཐོབ་རུང་ཙམ་དུ་ཡང་སྒྲུབ་མི་ནུས་སྙམ་དུ་འཁྲུལ་བ་དུ་མ་སྣང་ངོ༌།།

གཉིས་པ་ལ་གསུམ། ཚོགས་པས་འབྲས་བུ་སྐྱེ་རུང་དཔོག་པ་རང་བཞིན་དུ་འདུས་པ་དང༌། 

ཚོགས་པས་འབྲས་བུ་དཔོག་མི་ནུས་པ་དང༌། རྒྱུ་ཁ་ཡར་བས་འབྲས་བུ་སྐྱེ་རུང་དཔོག་པ་ལྷག་ལྡན་

དུ་བསྟན་པའོ། །དང་པོ་ནི། ནས་ཀྱི་མྱུ་གུ་སྐྱེ་རུང་འདི་ཡང་ཆོས་ཅན། ནས་ཀྱི་མྱུ་གུའི་རྒྱུ་ས་བོན་ལ་

སོགས་པའི་ཚོགས་པ་ཚང་བའི་ངོ་བོ་དེ་ཙམ་དང་རྗེས་སུ་འབྲེལ་བའི་རང་བཞིན་ཡིན་ཏེ། ཅི་ལྟར་

ཚོགས་པ་ཉེ་བ་ལས་གཞན་ལ་མི་ལྟོས་པས་དེའི་བདག་གཅིག་པའི་ཁྱབ་བྱེད་ཡིན་པའི་ཕྱིར། དེ་ལ་

ནི་ནས་ཀྱི་ས་བོན་ལ་སོགས་པའི་རྒྱུ་ཚོགས་པ་རྣམས་ཀྱིས་འབྲས་བུ་ནས་ཀྱི་མྱུ་གུ་སྐྱེད་པར་གྱུར་

པ་ཉིད་འབའ་ཞིག་རྗེས་སུ་དཔོག་པའི་གཏན་ཚིགས་དེ་ཡང་ཆོས་ཅན། རང་ཕྱོགས་ཀྱི་ཆོས་སུ་གྲུབ་

པའི་གཞིར་དེ་དཔོག་པའི་བསྒྲུབ་བྱའི་ཆོས་ཀྱི་རང་བཞིན་དུ་འགྱུར་བ་ཁོ་ནའི་གཏན་ཚིགས་ཡིན་ཏེ། 

ནས་ཀྱི་མྱུ་གུ་བསྐྱེད་པར་རུང་བ་ཉིད་ཀྱང་ནས་ཀྱི་ས་བོན་སོགས་ཚོགས་པ་ཙམ་དང་རྗེས་སུ་འབྲེལ་

བ་དེའི་བདག་གཅིག་པའི་ཁྱབ་བྱེད་ཡིན་པས་ཁྱབ་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། འབྲས་བུ་བསྐྱེད་པའི་ནུས་པ་

ཚོགས་པ་དེ་ཙམ་དང་རྗེས་སུ་འབྲེལ་བ་ཡིན་ན་འབྲས་བུ་སྐྱེད་པར་ངེས་པའི་ཕྱིར། ཡང་ཅིའི་ཕྱིར་རྒྱུ་

ཚོགས་པ་གྲངས་ཚང་བ་ལས་རུང་བ་ཙམ་དཔོག་པར་བྱེད་ཀྱི། འབྲས་བུ་ཁོ་ན་རྗེས་སུ་དཔོག་པར་

མི་བྱེད་ཅེ་ན། གཉིས་པ་ལ་གཉིས། འབྲས་བུ་དཔོག་མི་ནུས་པ་དང༌། རུང་བ་དེ་དང་མི་མཚུངས་པའ།ོ 

།དང་པོ་ནི། ནས་ཀྱི་ས་བོན་ལ་སོགས་པའི་རྒྱུའི་རྫས་ཚོགས་པ་དག་ཁོ་ནར་ཏེ། ནས་ཀྱི་ས་བོན་ལ་

སོགས་པའི་རྫས་ཚོགས་པ་ཡིན་ན་རང་གི་འབྲས་བུ་ནས་ཀྱི་མྱུ་གུ་སྐྱེད་པར་བྱེད་པས་ཁྱབ་པ་མ་

ཡིན་ཏེ། གང་གི་ཕྱིར་ན་འབྲས་བུ་ནས་ཀྱི་མྱུ་གུ་དངོས་སུ་སྐྱེས་པ་ནི་ཚོགས་པ་རིགས་འདྲ་སྔ་མ་

ལས་རིགས་འདྲ་ཕྱི་མ་སྐྱེ་བ་ཅན་གྱི་ནུས་པ་རྣམས་ཀྱི་ཆ་ཤས་གོང་ནས་གོང་དུ་འཕེལ་བར་འགྱུར་

བ་ལ་བལྟོས་པའི་ཕྱིར་རོ། །ཁྱབ་པར་ཐལ། ནུས་པ་འགྱུར་བའི་བར་འདིར་གེགས་བྱེད་པ་སྟེ། ནས་

ཀྱི་མྱུ་གུའི་ཚོགས་པ་ཚང་བ་ཡང་ཡིན་ནས་ཀྱི་མྱུ་གུ་མི་སྐྱེད་པ་ཡང་ཡིན་པའི་གཞི་མཐུན་སྲིད་པའི་

ཕྱིར། དེས་ན་རྟགས་དེ་ལས་འབྲས་བུ་མྱུ་གུ་རྗེས་སུ་དཔག་པ་མ་ཡིན་ཏེ། ཁྱབ་པ་མི་ངེས་པའི་ཕྱིར་

རོ། །གང་དག་ནས་ཀྱི་མྱུ་གུའི་རྒྱུའི་ཚོགས་པ་ཚང་བས་ནས་ཀྱི་མྱུ་གུ་སྐྱེད་པར་ཁས་བླངས་ནས། 

སྐྱེད་ངེས་སུ་ཁས་མི་ལེན་པ་ནི་རིགས་པ་དང་འགལ་ཏེ། དེ་སྐྱེད་ངེས་སུ་ཐལ། དེ་སྐྱེད་པར་ཚད་མའི་

སྟོབས་ཀྱིས་ངེས་པའི་ཕྱིར། མ་གྲུབ་ན། དེ་སྐྱེད་པ་ཉམས་སོ།།

ཁྱབ་པ་མེད་དེ། ཚད་མའི་སྟོབས་ཀྱིས་སྐྱེད་པར་ངེས་ཀྱང་དོན་ལ་སྐྱེད་པར་མ་ངེས་སོ་ཞེ་

ན། ཚད་མ་ཞེན་ཡུལ་ལ་འཁྲུལ་བའི་ལོག་ཤེས་སུ་ཁས་ལེན་དགོས་པར་འགྱུར་རོ། །འ་ོན་རྒྱུ་ཚོགས་

པ་ཚང་བ་དེས་ནས་ཀྱི་མྱུ་གུ་སྐྱེད་པ་ལ་འགལ་རྐྱེན་གྱི་གེགས་མི་སྲིད་པར་ཐལ། དེ་སྐྱེད་ངེས་མིན་

པའི་ཕྱིར་ཞེ་ན། ཁྱབ་པ་ཅུང་ཟད་ཀྱང་མེད་དེ། གེགས་སྲིད་པའི་དོན་ནི། ནས་ཀྱི་ས་བོན་ལ་སོགས་

པའི་ཚོགས་པ་ཚང་བ་ཡང་ཡིན་ནས་ཀྱི་མྱུ་གུ་མི་སྐྱེད་པ་ཡང་ཡིན་པའི་གཞི་མཐུན་སྲིད་པའི་དོན་

ཡིན་པས་དེས་སྐྱེད་པར་ངེས་པ་ཡང་ཡིན་ལ། དེ་ཡིན་ན་སྐྱེད་པའི་ཁྱབ་པ་མ་ངེས་པ་ཅི་ཞིག་འགལ། 

གང་དག་ནས་ཀྱི་མྱུ་གུའི་རྒྱུ་ཚོགས་གྲངས་ཚང་གི་རང་ལྡོག་རྟགས་སུ་འདོད་པ་དེའི་ལྟར་ན་དེ་ཉིད་

རང་ཕྱོགས་ཀྱི་ཆོས་སུ་གྲུབ་1པའི་གཞིར་ནས་ཀྱི་མྱུ་གུ་དཔོག་པའི་རྟགས་ཡང་དག་ཏུ་ཁས་ལེན་

དགོས་པར་འགྱུར་ཏེ། ཕྱོགས་ཆོས་གྲུབ་ནས་ཁྱབ་པ་རྣལ་མར་ངེས་པའི་ཕྱིར། རྟགས་ཕྱི་མ་མ་

གྲུབ་སྟེ། ནས་ཀྱི་མྱུ་གུའི་རྒྱུ་ཚོགས་གྲངས་ཚང་ཡང་ནས་ཀྱི་མྱུ་གུ་སྐྱེས་པའི་སྔ་རོལ་ས་བོན་བྱ་

རོག་གིས་ཟོས་པའི་གཞི་མཐུན་མངོན་སུམ་དུ་མཐོང་བའི་ཕྱིར་རོ་ཞེ་ན། གཏན་ཚིགས་ཤིན་ཏུ་མ་

གྲུབ་སྟེ། ནས་ཀྱི་མྱུ་གུ་སྐྱེས་པའི་སྔ་རོལ་ས་བོན་བྱ་རོག་གིས་འདོན་པར་འགྱུར་བའི་ནས་དང་

1  ཞོལ། ཤོག ༡༨༤ བ ༣ ཆོས་སུ་བྱས་པའི་གཞིར་

ཆུ་ལུད་དྲོད་གཤེར་གྱི་ཚོགས་པ་ཚང་བ་དེ་ཆོས་ཅན། ཁྱོད་ནས་ཀྱི་མྱུ་གུའི་རྒྱུ་མ་ཡིན་པར་ཐལ། 

ནས་ཀྱི་མྱུ་གུ་མི་སྐྱེད་པར་ངེས་པའི་ཕྱིར། རྟགས་བསལ་གཉིས་ཀ་ཁས་བླངས་སོ། །ཁྱེད་ཀྱིས་

ཀྱང་དེ་རྟགས་ཡང་དག་ཏུ་ཁས་ལེན་དགོས་པར་འགྱུར་རོ་ཞེ་ན། ཤེས་འདོད་མེད་པས་ཕྱོགས་

ཆོས་མ་གྲུབ་པར་བཤད་ཟིན་ཏོ། །འོ་ན་ནས་ལ་སོགས་པའི་ཚོགས་པ་ཚང་བ་ཡིན་ན་ནས་ཀྱི་མྱུ་

གུ་སྐྱེད་རུང་ཡིན་པའི་ཁྱབ་པ་ཡང་མ་ངེས་པར་འགྱུར་ཏེ། ཚོགས་པ་ཚང་བ་ཡང་ཡིན་ནས་ཀྱི་མྱུ་

གུ་མི་སྐྱེད་པ་ཡང་ཡིན་པའི་གཞི་མཐུན་ཚད་མས་གྲུབ་པས་གཞི་མཐུན་ངེས་ནས་ཀྱི་མྱུ་གུ་སྐྱེད་

པ་ཁེགས་པ་ན་སྐྱེད་པར་རུང་བ་ཡང་ཁེགས་པར་འགྱུར་རོ་ཞེ་ན། འོ་ན་རྟོག་ཡུལ་ན་ཡོད་ན་ཟླ་

བ་ཞེས་པའི་སྒྲས་བརྗོད་རུང་གི་ཁྱབ་པ་ཁེགས་པར་ཐལ། ཟླ་བ་ཞེས་པའི་སྒྲས་བརྗོད་པའི་ཁྱབ་

པ་ཁེགས་པའི་ཕྱིར། དེས་ན་ཚོགས་པ་ཙམ་ནི་རང་གྲུབ་ཙམ་ནས་སྐྱེད་རུང་རང་ཆས་སུ་རྗེས་སུ་

འབྲེལ་བ་ཡིན་ནོ། །འདི་དག་གི་སྤྲོས་པ་གཞན་ནི་རྣམ་འགྲེལ་གྱི་རྣམ་བཤད་དུ་བཤད་ཟིན་ཏོ།།

གཉིས་པ་ལ་གསུམ། ཚོགས་པ་ཙམ་གྱིས་རུང་བ་དཔོག་ནུས་པ་དང༌། རྒྱུ་མཚན་དང༌། 

དེའི་དོན་བཤད་པའོ། །དང་པོ་ནི། ནས་ཀྱི་ས་བོན་ལ་སོགས་པ་ཚོགས་པ་ཚང་བས་རང་ཕྱོགས་ཀྱི་

ཆོས་སུ་གྲུབ་པའི་གཞིར་ནས་ཀྱི་མྱུ་གུ་སྐྱེ་རུང་རྗེས་སུ་དཔོག་པ་ལ་འགལ་བ་མེད་དེ། ནས་ཀྱི་མྱུ་

གུ་སྐྱེ་རུང་བ་ཉིད་ནི་ཚོགས་པ་ཚང་བ་ཙམ་ནས་ངོ་བོ་གྲུབ་ཀྱི་ཚོགས་པ་ཚང་བ་ལས་རྫས་གཞན་ལ་

མི་ལྟོས་པའི་ཕྱིར། གཉིས་པ་ནི། ནས་ཀྱི་ས་བོན་ལ་སོགས་པའི་རྒྱུ་ཚོགས་པ་འདི་ནུས་པ་སྔ་མ་སྔ་

མ་ལས་ཕྱི་མ་ཕྱི་མ་འགྱུར་བས་འབྲས་བུ་ནས་ཀྱི་མྱུ་གུ་བསྐྱེད་པར་ནུས་པ་ཡིན་ཏེ། ནུས་པ་འགྱུར་

བའི་རྐྱེན་ལ་ཚོགས་པ་ཚང་བ་ཙམ་ལས་བལྟོས་པར་བྱ་བ་དོན་གཞན་མེད་པའི་ཕྱིར་རོ། །གསུམ་པ་

ནི། རྒྱུ་ཚོགས་པའི་རུང་བ་ཉིད་ནི་ཚོགས་པ་ཚང་བ་ཙམ་ལས་གཞན་ལ་མི་ལྟོས་པ་ཞེས་བྱ་སྟེ། ནུས་

པ་ཕྱི་མ་སྐྱེ་བ་ནི་རང་གི་རིགས་སྔ་མ་ཙམ་གྱི་རྒྱུ་ཅན་ཉིད་ཡིན་པའི་ཕྱིར།

གསུམ་པ་ལ་གསུམ། དངོས་ཀྱི་དོན་དང༌། དཔེ་དགོད་པ་དང༌། དཔེ་དེ་ཉིད་སྒྲུབ་པའོ། །དང་

པོ་ནི། ནས་ཀྱི་མྱུ་གུ་སྐྱེར་རུང་བ་ཉིད་ཀྱང་རྒྱུ་ནས་ཀྱི་ས་བོན་ལ་སོགས་པ་ཚོགས་པ་དག་ཁོ་ནས་

རང་ཕྱོགས་ཀྱི་ཆོས་སུ་གྲུབ་པའི་གཞིར་རྗེས་སུ་དཔོག་པར་བྱེད་དེ་དེ་ཁོ་ན་ལ་ཚུལ་གསུམ་ཚང་

བའི་ཕྱིར། ནས་ཀྱི་ས་བོན་ནམ་ཆུ་ལུད་གང་རུང་དང་བྲལ་བའི་མ་ཚོགས་པ་དེ་ལས་འབྲས་བུ་ནས་

ཀྱི་མྱུ་གུ་མི་དཔོག་པ་ཙམ་དུ་མ་ཟད་ནས་ཀྱི་མྱུ་གུ་སྐྱེ་རུང་ཡང་རྗེས་སུ་དཔོག་པ་མ་ཡིན་ཏེ།1མ་

ཚོགས་པ་དེ་ལ་ནི་ནས་ཀྱི་མྱུ་གུ་སྐྱེད་པ་ལ་ཤིན་ཏུ་ནུས་པ་མེད་པའི་ཕྱིར། གཉིས་པ་ནི། རྟགས་དེ་མི་

མཐུན་པའི་ཕྱོགས་ལ་འཇུག་པ་མ་མཐོང་ཡང་གོ་བྱེད་ཡང་དག་མ་ཡིན་ཏེ། ལྷག་མ་དང་ལྡན་པ་ཡིན་

པའི་ཕྱིར། དཔེར་ན་ལུས་རྒྱས་པ་དང་དབང་པོ་དྭངས་པ་དང་བློ་གསལ་བ་དག་ལས་དེ་དག་དང་ལྡན་

པའི་གང་ཟག་ལྷས་བྱིན་ལ་འདོད་ཆགས་ལ་སོགས་པ་རྗེས་སུ་དཔོག་པ་བཞིན་ནོ།།

གསུམ་པ་ལ་གཉིས། བདག་འཛིན་དང་བྲལ་བའི་ལུས་སོགས་འདོད་ཆགས་ཀྱི་རྒྱུ་

མ་ཡིན་པར་སྒྲུབ་པ་དང༌། མི་མཐུན་པའི་ཕྱོགས་ལ་འཇུག་པ་མ་མཐོང་ཡང་ལྷག་ལྡན་དུ་སྒྲུབ་

པའོ། །དང་པོ་ནི། བདག་འཛིན་དང་བྲལ་བའི་ལུས་སོགས་འདོད་ཆགས་ཀྱི་རྒྱུ་མ་ཡིན་པར་ཐལ། 

འདོད་ཆགས་ལ་སོགས་པ་ནི་བདག་དང་བདག་གིར་མངོན་པར་ཞེན་པ་སྔོན་དུ་འགྲོ་བ་ཅན་ཡིན་

པའི་ཕྱིར། དེ་ཡིན་ཏེ། ང་དང་ངའི་ཞེས་མ་མཐོང་བ་ལ་རང་ཕྱོགས་ལ་རྗེས་སུ་ཆགས་པ་དང༌། 

གཞན་ཕྱོགས་ལ་ཁོང་ཁྲོ་བ་མེད་པའི་ཕྱིར་རོ། །དེར་ཐལ། གཙང་བདེ་རྟག་བདག་ཏུ་འཛིན་པའི་

ཚུལ་བཞིན་མ་ཡིན་པ་ཡིད་ལ་བྱེད་པ་མེད་པར་ཉེས་པ་ཆགས་སོགས་རྣམས་མི་སྐྱེ་བའི་ཕྱིར་

རོ། །གང་ཟག་རང་རྐྱ་ཐུབ་པའི་རྫས་ཡོད་དུ་ཞེན་པ་བདག་ཏུ་འཛིན་པ་དང༌། དེའི་དབང་བསྒྱུར་

བྱར་ཞེན་པ་བདག་གིར་འཛིན་པ་ཆགས་སོགས་ཀྱི་རྒྱུ་བྱེད་པ་དགྲ་བཅོམ་པ་རྣམས་ཀྱིས་ཀྱང་ཟད་

པར་སྤང་བར་བྱ་བ་ཡིན་གྱི། ཕུང་པོ་ལ་བརྟེན་ནས་བཏགས་པའི་ང་དང་ང་ཡིར་འཛིན་པ་ཙམ་ནི་

དགྲ་བཅོམ་པ་རྣམས་ལ་ཡང་ཡོད་པའི་ཕྱིར་རོ།།

གཉིས་པ་ནི། ལུས་ལ་སོགས་པ་ཆོས་གསུམ་ལྡན་འདོད་ཆགས་ཀྱི་རྒྱུ་ཉིད་ཡིན་ཡང་

དེ་ཡིན་ན་འདོད་ཆགས་བསྐྱེད་པའི་ཁྱབ་པ་མ་ངེས་པར་ཐལ། བདག་འཛིན་དང་བྲལ་བའི་ལུས་

ལ་སོགས་པ་འབའ་ཞིག་པ་རྣམས་ལ་འདོད་ཆགས་སྐྱེད་པའི་ནུས་པ་མེད་པའི་ཕྱིར་རོ། །སྔར་

བཤད་པའི་རྟགས་འདི་མི་མཐུན་པའི་ཕྱོགས་ལ་འཇུག་པ་མ་མཐོང་དུ་ཟིན་ཀྱང་ལྷག་མ་དང་ལྡན་

པའི་འཁྲུལ་བ་ཅན་ཡིན་ཏེ། ཕྱོགས་ཆོས་གྲུབ་མཐུན་ཕྱོགས་ལ་མཐོང་ཡང་མི་མཐུན་ཕྱོགས་ལ་མ་

མཐོང་ཙམ་དུ་ཟད་པའི་ཕྱིར། ཆུ་ལུད་དང་བྲལ་བའི་ནས་ཀྱི་ས་བོན་ནས་ཀྱི་མྱུ་གུའི་རྒྱུ་མ་ཡིན་ཡང་

1  ཞོལ། ཤོག ༡༨༥ བ ༢ གཙང་། ༡༨༤ བ ༤ མ་ཡིན་ཏེ། ཚོགས་པ་དེ་ལ་ནི་

ནས་ཀྱི་ས་བོན་ནས་ཀྱི་མྱུ་གུའི་རྒྱུ་མ་ཡིན་ནོ་ཞེས་བྱ་བར་མི་རུང་ངོ༌།།

གཉིས་པ་ལ་གཉིས། རང་དང་ཚོགས་པ་གཅིག་པ་རྟོགས་པའི་རྗེས་དཔག་གི་རྟེན་རྟགས་

གཞན་དུ་ཐལ་བ་སྤང་བ་དང༌། འབྲས་རྟགས་ཀྱི་ཁྱད་པར་གཞན་རྟགས་གསུམ་ལས་གཞན་དུ་ཐལ་

བ་སྤང་བའོ། །དང་པོ་ལ་གཉིས། དྲི་བ་དང༌། ལན་ནོ། །དང་པོ་ནི། རྟགས་གསུམ་དུ་གྲངས་ངེས་པ་

འོ་ན་རྟགས་ཆོས་རྒྱུ་དང་འབྲས་བུར་མ་གྱུར་པས་འབྲས་རྟགས་མ་ཡིན་ལ་རྫས་གཞན་ཡིན་པས་

རང་བཞིན་དང་མ་དམིགས་པ་ཡང་མ་ཡིན་པ་བུ་རམ་གྱི་རོ་ལ་སོགས་པས་བུ་རམ་གྱི་གཟུགས་ལ་

སོགས་པ་རྟོགས་པ་གང་ཡིན་པ་དེའི་རྟེན་གཏན་ཚིགས་ཡང་དག་ཡིན་པས་གསུམ་དུ་གྲངས་ངེས་པ་

ཅི་ལྟར་ཞེ་ན། རོའ་ིརྟགས་ལས་རང་དང་ཚོགས་པ་གཅིག་པའི་རྗེས་དཔག་སྐྱེས་པ་ན་དེའི་རྟེན་དུས་

མཉམ་དཔོག་པའི་གཏན་ཚིགས་ཡང་དག་ལས་འོས་མེད་སྙམ་པའོ།།

གཉིས་པ་ལ་གསུམ། མཚམས་སྦྱར་བ་དང༌། རྩ་བ་དང༌། འགྲེལ་པའོ། །དང་པོ་ནི། རྗེས་

དཔག་དེ་ཡང་འབྲས་རྟགས་ཡང་དག་ལ་བརྟེན་ནས་སྐྱེས་པ་ནི། གཉིས་པ་ནི། ཁ་ནང་བུ་རམ་གོང་

བུའི་སྟེང་དུ་བུ་རམ་གྱི་གཟུགས་ལ་སོགས་པ་བུ་རམ་གྱི་རོའ་ིརྟགས་ལས་རྟོགས་པའི་རྗེས་དཔག་

སྐྱེས་པའི་རྒྱུ་མཚན་གྱིས་བུ་རམ་གྱི་རོ་དེ་གོང་བུ་དེའི་སྟེང་དུ་བུ་རམ་གྱི་གཟུགས་དཔོག་པའི་

རྟགས་ཡང་དག་བཞི་པར་ཐལ་བའི་སྐྱོན་མེད་པར་ཐལ། རྗེས་དཔག་དེ་ནི་གོང་བུ་དེའི་སྟེང་དུ་བུ་

རམ་གྱི་རོ་སྔ་མས་བུ་རམ་གྱི་གཟུགས་སྐྱེད་པའི་ནུས་པ་དཔོག་པའི་རྒྱུ་ཆོས་རྗེས་སུ་དཔོག་པའི་

འབྲས་རྟགས་ཡང་དག་ལ་བརྟེན་ནས་སྐྱེས་པའི་ཕྱིར། བུ་རམ་གྱི་རོའ་ིརྟགས་ལས་གོང་བུ་དེའི་སྟེང་

དུ་རྒྱུའི་ཆོས་དཔགས་པས་བུ་རམ་གྱི་གཟུགས་ཀྱང་རྟོགས་ནུས་པར་ཐལ། བུ་རམ་གྱི་རོ་གཟུགས་

གཉིས་དངོས་རྒྱུ་ཚོགས་པ་གཅིག་ལ་རག་ལུས་པའི་འབྲེལ་བ་གྲུབ་པའི་ཕྱིར། བུ་རམ་རོའ་ིཉེར་ལེན་

གྱི་རྒྱུ་ནི། བུ་རམ་གྱི་རོ་སྔ་མ་ཡིན་ལ་རྒྱུའི་ཆོས་ནི་དེ་དང་གྲུབ་བདེ་རྫས་གཅིག་པ་དེའི་ཁྱད་པར་གྱི་

ཆོས་བུ་རམ་གྱི་གཟུགས་སྐྱེད་པའི་ནུས་པའོ། །དེ་དངོས་སུ་དཔགས་པའི་སྟོབས་ཀྱིས་རྟགས་དེ་

ཉིད་ལ་བརྟེན་ནས་བུ་རམ་གྱི་གཟུགས་རྟོགས་པ་ཡིན་གྱི། དོན་གཞན་དུས་མཉམ་དཔོག་པ་རྟགས་

ཡང་དག་ཙམ་དང་རྒྱུ་ཆོས་རྗེས་དཔག་གི་འབྲས་རྟགས་སུ་འདོད་པ་ནི་རིགས་པའི་ལམ་ལས་འདས་

པའོ། །དཔེར་ན་དུ་བ་དང་ལྡན་པའི་ལ་ཆོས་ཅན། མེས་བུད་ཤིང་གི་འགྱུར་བ་སྐྱེད་པའི་ནུས་པ་ཡོད་

དེ། དུ་བ་ཡོད་པའི་ཕྱིར་ཞེས་པའི་གཏན་ཚིགས་དུ་བས་བསྒྲུབ་བྱ་དེ་དངོས་སུ་དཔག་པའི་སྟོབས་

ཀྱིས་ཚོགས་པ་གཅིག་པའི་བུད་ཤིང་གི་འགྱུར་བ་རྟོགས་པའི་རྗེས་དཔག་སྐྱེས་པ་བཞིན་ནོ། །དཔེ་

ལ་ཡང་སྔ་མ་ལྟར་སྦྱར་རོ། །བུད་ཤིང་གི་འགྱུར་བ་ནི། ཐལ་བ་དང་དུ་བ་དང་སོལ་བའོ།།

གསུམ་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། རིགས་ཅན་གཞན་

ཡང་ཤེས་པར་བྱ་བའོ། །དང་པོ་ནི། བུ་རམ་གྱི་རོའ་ིརྟགས་ལས་ཁ་ནང་བུ་རམ་གོང་བུའི་སྟེང་དུ་བུ་

རམ་གྱི་གཟུགས་རྟོགས་པ་དེར་ཡང་རྫས་གཞན་དུས་མཉམ་དཔོག་པའི་རྟགས་ཡང་དག་ཡོད་པ་

མ་ཡིན་པར་ཐལ། རྗེས་དཔག་དེ་ཡང་རྒྱུའི་ཆོས་དེ་ལྟ་བུ་ཁོ་ན་རྗེས་སུ་དཔོག་པར་བྱེད་པའི་འབྲས་

རྟགས་ཡང་དག་ལ་བརྟེན་ནས་སྐྱེས་པའི་ཕྱིར།

གཉིས་པ་ལ་གསུམ། མི་འཁྲུལ་བའི་འབྲེལ་བ་སྒྲུབ་པ་དང༌། རྟགས་ཀྱི་དཔག་བྱའི་ཁྱད་

པར་ངོས་གཟུང་བ་དང༌། དོན་བསྡུ་བའོ། །དང་པོ་ནི། བུ་རམ་གྱི་རོའ་ིཉེར་ལེན་གྱི་རྒྱུ་བུ་རམ་གྱི་རོ་

སྔ་མ་ནི་ཆོས་ཅན། བུ་རམ་གྱི་གཟུགས་ཀྱི་ཉེར་ལེན་ལ་ལྟོས་མེད་དུ་བུ་རམ་གྱི་རོ་སྐྱེད་པར་བྱེད་

པ་མ་ཡིན་ཏེ། བུ་རམ་གྱི་གཟུགས་ཀྱི་ཉེ་བར་ལེན་པའི་རྒྱུ་བུ་རམ་གྱི་གཟུགས་སྐྱེད་པའི་ནུས་པ་

ཞུགས་པའི་ལྷན་ཅིག་བྱེད་པའི་རྐྱེན་ཡིན་ཞིང་བུ་རམ་གྱི་རོ་སྐྱེད་པར་བྱེད་པའི་ཕྱིར། བུ་རམ་གྱི་

གཟུགས་སྔ་མས་བུ་རམ་གྱི་རོ་སྐྱེད་པའི་ལྷན་ཅིག་བྱེད་རྐྱེན་བྱེད་པ་ཡང་དོན་གྱིས་བསྟན་པས་དེ་

ལ་ཡང་སྦྱར་བར་བྱའོ། །དཔེར་ན་མེས་བུད་ཤིང་འགྱུར་བའི་ཁྱད་པར་སོལ་བ་སོགས་ཀྱི་ཉེ་བར་

ལེན་པའི་རྒྱུའི་ལྷན་ཅིག་བྱེད་པ་བྱས་ནས་བུད་ཤིང་འགྱུར་བའི་ལྷན་ཅིག་བྱེད་པའི་རྐྱེན་ཡིན་ཞིང་

དུ་བའི་ཉེར་ལེན་བྱས་ནས་སྐྱེད་པ་བཞིན་ནོ། །དོན་དེ་ཉིད་རྒྱས་པར་བཤད་པ་ནི་འདི་ལྟར་བུ་རམ་

གྱི་རོ་རང་གི་ཉེར་ལེན་གྱི་རྒྱུ་འབྲས་བུ་བུ་རམ་གྱི་རོ་བསྐྱེད་པར་བྱ་བ་ལ་མངོན་དུ་ཕྱོགས་པ་མེད་

ན་བུ་རམ་གྱི་རོ་མེད་པའི་བུ་རམ་གྱི་རོ་སྔ་མ་དེ་ཉིད་ཆོས་ཅན། བུ་རམ་གྱི་གཟུགས་དང་མ་ཚོགས་

པར་བུ་རམ་གྱི་རོ་སྐྱེད་པར་བྱེད་པ་མ་ཡིན་ཏེ། བུ་རམ་གྱི་གཟུགས་ཀྱི་ཉེ་བར་ལེན་པའི་རྒྱུ་རྣམས་

ཀྱི་འཇུག་པའི་བུ་རམ་གྱི་གཟུགས་ཀྱི་ལྷན་ཅིག་བྱེད་པའི་རྒྱུ་ཡིན་ལ་བུ་རམ་གྱི་རོའ་ིཉེར་ལེན་གྱི་རྒྱུ་

ཡིན་པའི་ཕྱིར། བུ་རམ་གྱི་རོའ་ིཉེ་བར་ལེན་པའི་རྒྱུ་འཇུག་པ་ཅན་བུ་རམ་གྱི་རོ་དེ་ཡང་ཆོས་ཅན། 

བུ་རམ་གྱི་གཟུགས་ཀྱི་ཉེར་ལེན་ལ་ལྟོས་པ་མེད་པ་མ་ཡིན་ཏེ། བུ་རམ་གྱི་གཟུགས་ཀྱི་ཉེ་བར་ལེན་

པའི་རྒྱུ་འཇུག་པའི་ལྷན་ཅིག་བྱེད་པ་ཅན་ཡིན་པའི་ཕྱིར། དོན་བསྡུས་ན་བུ་རམ་གྱི་རོ་གཟུགས་

དངོས་རྒྱུ་ཚོགས་པ་གཅིག་ལ་རག་ལས་པར་ཐལ། ཕན་ཚུལ་གཉིས་ཀའི་གཅིག་གི་དངོས་ཀྱི་ཉེར་

ལེན་གྱིས་ཅིག་ཤོས་ཀྱི་དངོས་ཀྱི་ལྷན་ཅིག་བྱེད་རྐྱེན་བྱེད་པའི་ཕྱིར་ཞེས་པའོ།།

གཉིས་པ་ནི། བུ་རམ་གྱི་རོ་སྔ་མའི་རྒྱུ་ཇི་ལྟ་བུ་ལས་བྱུང་བའི་བུ་རམ་གྱི་རོས་གོང་བུ་

དེའི་སྟེང་དུ་རྒྱུའི་ཆོས་དེ་ལྟ་བུ་རྗེས་སུ་དཔོག་པར་བྱེད་པ་ན་བུ་རམ་གྱི་གཟུགས་རྗེས་སུ་དཔོག་

པར་བྱེད་པ་ཡིན་པར་ཐལ། དེ་ལྟར་བསྟན་ཟིན་པ་དེའི་ཕྱིར། རྟགས་དེ་ལ་ཡང་རང་དུས་ན་འདས་

པ་དང་དུས་གཅིག་པ་རྣམས་རྟོགས་པའི་ནུས་པ་ཡོད་ཀྱི་མ་འོངས་པ་རྣམས་ནི་མ་ཡིན་ཏེ། དེ་ལ་

འཁྲུལ་པའི་ཕྱིར་རོ། །གསུམ་པ་ནི། བུ་རམ་གྱི་གཟུགས་རྟོགས་པའི་རྗེས་དཔག་དེ་ཡང་ཆོས་ཅན། 

རྟགས་ཡང་དག་བཞི་པ་ལ་བརྟེན་པ་མ་ཡིན་ཏེ། འབྲས་བུའི་རྟགས་ལས་སྐྱེས་པ་ཡིན་པའི་ཕྱིར། 

དེར་ཐལ། རྒྱུ་ཆོས་རྗེས་དཔག་གི་འབྲས་རྟགས་ཡང་དག་ལ་བརྟེན་ནས་སྐྱེས་པ་དེའི་ཕྱིར།

གསུམ་པ་ནི། ཇི་སྐད་བཤད་པའི་རིགས་པ་འདིས་ནི་གྲོག་མ་སྒོ་ང་དང་བཅས་ཏེ་ཚང་

འཕོ་བ་དང་ཉ་རྫིང་བུ་སྤངས་ཏེ། འཕར་བ་ལ་སོགས་པའི་རྟགས་ལས་ཆར་བ་ལ་སོགས་པ་རྗེས་

སུ་དཔག་པའི་ཚད་མ་ཡང་རྟགས་གཞན་བཞི་པ་ལ་བརྟེན་པ་མ་ཡིན་པར་བཤད་པ་ཡིན་ཏེ། རྒྱུ་

ཆོས་རྗེས་དཔག་གི་འབྲས་རྟགས་ཡང་དག་ལ་བརྟེན་ནས་སྐྱེས་པར་བསྟན་པའི་ཕྱིར། དེ་དག་ཀྱང་

ཚོགས་པ་གཅིག་ལ་རག་ལས་པར་ཐལ། དེ་ལ་ཡང་ཆར་བའི་རྒྱུ་འབྱུང་བ་འགྱུར་བ་འགའ་ཞིག་ཁོ་

ན་གྲོག་མ་ལ་སོགས་པ་འཁྲུག་པ་དང་ཚང་འཕོ་བ་ལ་སོགས་པའི་རྒྱུ་ཡིན་པའི་ཕྱིར། སྔོན་པོ་ལ་

སོགས་པའི་ཁ་དོག་གི་གཟུགས་ལས་འབྱུང་བའི་རེག་པ་རྗེས་སུ་དཔག་པའི་ཚད་མ་ནི་ཆོས་ཅན། 

རྟགས་ཡང་དག་བཞི་པ་ལ་བརྟེན་པ་མ་ཡིན་ཏེ། འབྲས་བུའི་རྟགས་ལས་སྐྱེས་པ་ཡིན་པའི་ཕྱིར། 

དེ་འབྲས་རྟགས་ལ་བརྟེན་པར་ཐལ། གཟུགས་སྒྲ་ལ་སོགས་པ་འབྱུང་གྱུར་ནི་འབྱུང་བ་བཞིའི་སྐལ་

མཉམ་གྱི་རྒྱུ་ལ་བརྟེན་པའི་ཕྱིར་རོ། །གཏན་ཚིགས་འདི་དག་ལ་བརྟེན་ནས་སྨིན་དྲུག་ཤར་བ་ལས་

སྣར་མ་དཔོག་པ་དང་རྨིག་པ་ཁ་རལ་ལས་མདུན་གྱི་ཡ་སོ་མེད་པ་དང་མཆུ་རྭ་ལས་བྱས་པ་ལས་

གཤོག་པ་དཔོག་པ་སོགས་ཀྱང་ཤེས་པར་བྱའོ།།

གཉིས་པ་ལ་གསུམ། ཚོགས་པ་ལས་ཚོགས་པ་ཅན་སྔ་མ་དཔོག་པ་འབྲས་རྟགས་སུ་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 265

བསྟན་པ་དང༌། ཆུ་མི་གཡོ་བར་གནས་པ་ལས་འོག་གཞི་དཔོག་པ་འབྲས་རྟགས་སུ་བསྟན་པ་

དང༌། ཆུ་སྐྱར་ལས་ཆུ་དཔོག་པ་འབྲས་རྟགས་སུ་བསྟན་པའོ། །དང་པོ་ལ་གཉིས། དྲི་བ་དང༌། ལན་

ནོ། །དང་པོ་ནི། རྟགས་གསུམ་དུ་འདུས་པ་འོ་ན་བ་ལང་ཡིན་པའི་ཕྱིར་རྭ་ཅན་ནོ་ཞེས་གང་ཡིན་པ་

དེ་རྟགས་གསུམ་པོ་ཅི་ལྟར་ཡིན་ཞེ་ན།

གཉིས་པ་ལ་གསུམ། མཚམས་སྦྱར་བ་དང༌། རྩ་བ་དང༌། འགྲེལ་པའོ། །དང་པོ་ནི། དེ་ལ་

ཡང་རྟགས་བཞི་པར་ཐལ་བའི་སྐྱོན་མེད་པར་སྟོན་ནོ། །གཉིས་པ་ནི། བུམ་པའི་རྡུལ་རྫས་བརྒྱད་

ཀྱི་ཚོགས་པ་ཆོས་ཅན། རང་ཕྱོགས་ཀྱི་ཆོས་སུ་གྲུབ་པའི་གཞིར་རང་རྩོམ་བྱེད་ཀྱི་གཟུགས་སྔ་མ་

དཔོག་པའི་འབྲས་རྟགས་ཡང་དག་ཡིན་ཏེ། དེ་ལས་སྐྱེས་ཤིང་འབྲེལ་བ་ཚད་མས་ངེས་པའི་ཕྱིར། 

དེ་དེ་ལས་སྐྱེས་པར་ཐལ། ཚོགས་པ་རྣམ་པར་བཞག་ཅིང་རྩོམ་པ་ཡི་རྒྱུ་ནི་ཚོགས་པ་ཅན་སྔ་མ་

ཡིན་པའི་ཕྱིར། དེར་ཐལ། རྩོམ་བྱེད་ཡ་གྱལ་སྔ་མ་དེ་དག་མེད་ན་དེས་བརྩམས་ཤིང་སྐྱེད་པའི་

ཚོགས་པ་དེ་མེད་པའི་ཕྱིར། དཔེར་ན་བ་ལང་ཉིད་ལས་རང་ཕྱོགས་ཀྱི་ཆོས་སུ་གྲུབ་པའི་གཞིར་

རང་རྒྱུ་རྭ་སྔ་མ་དཔོག་པ་ཅན་བཞིན་ནོ།།

གསུམ་པ་ནི། བ་ལང་གི་ཚོགས་པ་རྣམ་པར་བཞག་པ་འདི་ནི་ཚོགས་པ་ཅན་རྭ་སྐད་

ཅིག་སྔ་མའི་རྒྱུ་མཚན་ཅན་ཡིན་ཏེ། རྭ་དང་ལྐོག་ཤལ་སོགས་སྐད་ཅིག་སྔ་མས་ཕན་བཏགས་པ་

ལ་བལྟོས་པའི་དུས་མཉམ་པའི་ལྐོག་ཤལ་དང་རྭ་ལ་སོགས་པའི་ཚོགས་པ་ནི་བ་ལང་ཡིན་པ་དེའི་

ཕྱིར། རྭ་སྐད་ཅིག་སྔ་མ་དེ་མེད་ན་བ་ལང་གི་ཚོགས་པ་མི་འབྱུང་བར་ཐལ། དེ་རྭ་སྐད་ཅིག་སྔ་མའི་

རྒྱུ་མཚན་ཅན་འབྲས་བུ་ཡིན་པའི་ཕྱིར་དང་བ་ལང་གི་ཚོགས་པ་ཡོད་ན་རང་གི་རྒྱུ་མཚན་རྭ་སྔ་མ་

སྔོན་དུ་སོང་བར་ཉེ་བར་སྟོན་པར་བྱེད་པའི་ཕྱིར། རང་ཕྱོགས་ཀྱི་ཆོས་སུ་གྲུབ་པའི་གཞིར་བ་ལང་

ཉིད་ཀྱི་རྟགས་ལས་རྭ་སྔ་མ་སྔོན་དུ་སོང་བ་ཅན་ལ་སོགས་པ་རྟོགས་པའི་རྗེས་དཔག་ནི་ཆོས་ཅན། 

རྟགས་ཡང་དག་བཞི་པ་ལ་བརྟེན་པ་མ་ཡིན་ཏེ། འབྲས་བུའི་རྟགས་ལས་སྐྱེས་པ་ཡིན་པའི་ཕྱིར། 

འདི་ནི་ཚོགས་པས་ཡ་གྱལ་སྔ་མ་སྔོན་དུ་སོང་བར་སྒྲུབ་པ་ཡིན་གྱི། ཚོགས་པ་དང་ཚོགས་པ་ཅན་

རྫས་ཐ་དད་དུ་འདོད་པ་ནི་མུ་སྟེགས་བྱེ་བྲག་པའི་ལུགས་ཡིན་ཏེ། བུམ་པ་ཆོས་ཅན། རགས་པའི་

ཆ་མེད་དུ་ཐལ། ཕྱི་དོན་རགས་པ་གང་ཞིག་རང་གི་བདག་ཉིད་དུ་གྱུར་པའི་ཆ་རྫས་ཐ་དད་དུ་མ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།266

མེད་པའི་ཕྱིར། རྟགས་ཕྱི་མ་ཁས་བླངས།

གཉིས་པ་ལ་གསུམ། རྩ་བ་དང༌། དེའི་དོན་རྒྱས་པར་བཤད་པ་དང༌། དོན་བསྡུ་བའོ། །དང་

པོ་ནི། ཆུ་མི་འཕོ་ཁྱིལ་ལེར་གནས་པ་དང༌། དེའི་འོག་གཞི་གཉིས་རྫས་ཐ་དད་དུས་མཉམ་པས་དེ་

ལས་འོག་གཞི་དཔོག་པ་གཏན་ཚིགས་གསུམ་ལས་གཞན་ཡིན་ནོ་ཞེ་ན། ཆུའི་བདག་ཉིད་མི་གཡོ་

བར་གནས་པ་དེ་འདྲ་བ་ཆོས་ཅན། རང་ཕྱོགས་ཀྱི་ཆོས་སུ་གྲུབ་པའི་གཞིར། འོག་གཞི་དཔོག་པའི་

གཏན་ཚིགས་ཡང་དག་བཞི་པར་ཐལ་བའི་སྐྱོན་མེད་པར་ཐལ། དེ་སྒྲུབ་ཀྱི་ཚུལ་གསུམ་གང་ཞིག་

འོག་གཞི་དེའི་འབྲས་བུ་ཡིན་པའི་ཕྱིར། རྟགས་ཕྱི་མ་དེར་ཐལ། འོག་གཞི་ལས་ངོ་བོ་སྔར་མེད་

གསར་དུ་མངོན་པར་གྲུབ་པའི་ཕྱིར།

གཉིས་པ་ལ་གསུམ། འོག་གཞིས་སྐྱེད་པར་སྒྲུབ་པ་དང༌། ལྡན་པ་དོན་གཞན་གྱིས་

གནས་པར་འདོད་པ་དགག་པ་དང༌། གྲུབ་ཟིན་གནས་པའི་རྟེན་དུ་འདོད་པ་དགག་པའོ། །དང་པོ་

ལ་གསུམ། འབྲས་རྟགས་སུ་སྒྲུབ་པ་དང༌། ངོ་བོའ་ིཕན་པ་མི་བྱེད་པ་རྒྱུར་མི་འཐད་པ་དང༌། ཕན་

པ་དོན་གཞན་བྱེད་ན་ཧ་ཅང་ཐལ་བའོ། །དང་པོ་ནི། ཆུ་བརྟན་པ་མི་གཡོ་བར་གནས་པ་མཐོང་ནས་

གཏིང་མ་མཐོང་ཡང་ཆུ་མི་གཡོ་བར་གནས་པའི་རྟགས་ལས་ཆུ་མི་གཡོ་བར་གནས་པའི་རྫིང་

བུ་དེར་འོག་གཞི་ཡོད་པར་རྗེས་སུ་དཔོག་པར་བྱེད་པའི་ཚད་མ་གང་ཡིན་པ་དེ་ཡང་ཆོས་ཅན། 

རྟགས་ཡང་དག་བཞི་པ་ལ་བརྟེན་པ་མ་ཡིན་ཏེ། འབྲས་བུའི་རྟགས་ལས་སྐྱེས་པ་ཉིད་ཀྱི་ཕྱིར། 

རྟགས་ཆོས་དེ་གཉིས་རྒྱུ་འབྲས་ཡིན་པར་ཐལ། ཆུའི་བདག་ཉིད་མ་གཡོ་བར་གནས་པ་དེ་འདྲ་བ་

ནི་འོག་གཞི་དེ་ལས་སྐྱེས་ཤིང་གྲུབ་པའི་ཕྱིར་རོ།།

གཉིས་པ་ནི། ཆུ་ལ་འོག་གཞིས་ཕན་བཏགས་པ་མ་གྲུབ་བོ་ཞེ་ན། ཆུ་མི་གཡོ་བར་གནས་

པ་ཆོས་ཅན། འོག་གཞིས་ཕན་བཏགས་པར་ཐལ། འོག་གཞི་དེ་ལས་ཁྱོད་རང་གི་ངོ་བོར་གྱུར་པའི་

མི་གཡོ་བར་གནས་པའི་གནས་སྐབས་གསར་དུ་ཐོབ་པའི་ཕྱིར། ཁྱབ་པར་ཐལ། འོག་གཞི་དེ་ལས་

ཕན་པ་ཉམས་སུ་མྱོང་བ་མེད་པར་ནི་དེ་ལས་ཆུ་མི་གཡོ་བར་གནས་པའི་གནས་སྐབས་ཀྱི་ཁྱད་

པར་ཐོབ་པར་མི་འཐད་པའི་ཕྱིར་རོ།།

གསུམ་པ་ནི། འོག་གཞི་ཆུ་ལས་དོན་གཞན་པའི་ཕན་པ་བྱེད་ཀྱི་ཆུ་ལ་ཕན་མི་འདོགས་སོ་

ཞེ་ན། དེ་ལྟར་མི་རིགས་པར་ཐལ། རྒྱུས་བྱས་པའི་འབྲས་བུའི་ཕན་པ་འབྲས་བུ་ལས་དོན་གཞན་

ཉིད་ཡིན་པ་ལ་ཡང་དེའི་ཕན་པ་ཞེས་འབྲེལ་བ་མི་འགྲུབ་པ་དང༌། དེ་ལ་ཡང་ཕན་པ་དོན་གཞན་

བྱེད་ན་ཐུག་པ་མེད་པའི་ཉེས་པ་ལེའུ་གཉིས་པར་བཤད་ཟིན་པའི་ཕྱིར།

གཉིས་པ་ལ་གཉིས། ཕྱོགས་སྔ་མ་དང༌། དེ་སུན་དབྱུང་བའོ། །དང་པོ་ནི། གལ་ཏེ་གཞི་དེ་

ལས་ཆུ་བདག་ཉིད་ཀྱི་ཁྱད་པར་སྐྱེས་པའི་ཕྱིར་ཆུ་མི་གཡོ་བ་དེ་ལྟར་གནས་པ་ནི་མ་ཡིན་ནོ། །འོ་

ན་ཅི་ཞེ་ན་ལྡན་པ་ཞེས་བྱ་བ་གང་ལས་ཆུ་མི་གཡོ་བར་གྱུར་པ་འབྲེལ་བར་བྱེད་པའི་བདག་ཉིད་

ཅན་ཆོས་གཉིས་ལ་གནས་པའི་ཡོན་ཏན་རྫས་གཞན་ལས་ཆུ་མི་གཡོ་བར་གནས་པ་ཡིན་ནོ་ཞེ་ན། 

གཉིས་པ་ལ་གཉིས། ལྡན་པའི་དོན་དྲི་བ་དང༌། དྲིས་པའི་ལན་དགག་པའོ། །དང་པོ་ནི། ཅི་ལྟར་

ལྡན་པ་ཞེས་པའི་ཡོན་ཏན་དོན་གཞན་དེ་གཞི་ཆུ་དེ་དག་གི་ལྡན་པ་ཡིན་ཏེ་དེ་དག་གི་ལྡན་པ་མ་

ཡིན་པར་ཐལ། གཞི་ཆུ་དེ་དག་ལས་སྐྱེས་པའམ་དུས་མཉམ་པ་འཕྲོད་པ་འདུ་བའི་ཕྱིར་དེ་དག་གི་

ལྡན་པ་ཡིན་ཏེ་དེ་དག་གི་སྒོ་ནས་ལྡན་པ་མ་ཡིན་རྣམ་པ་གཞན་གྱི་སྒོ་ནས་ཀྱང་དེ་གཉིས་ཀྱི་ལྡན་

པ་དོན་གཞན་མ་ཡིན་པའི་ཕྱིར།

གཉིས་པ་ལ་གསུམ། དགག་པ་དངོས་དང༌། དེའི་ལན་དགག་པ་དང༌། རྫས་ཐ་དད་ཀྱི་

འབྲེལ་བ་ལ་རྒྱུ་འབྲས་ཀྱི་འབྲེལ་བས་ཁྱབ་པའོ། །དང་པོ་ལ་གཉིས། གཞི་ཆུ་རེ་རེ་ཁོ་ནས་ལྡན་པ་

ལ་ཕན་འདོགས་ནུས་པར་ཐལ་བ་དང༌། རེ་རེས་ཕན་མི་འདོགས་ན་ཚོགས་པས་ཀྱང་ཕན་འདོགས་

མི་ནུས་པའོ། །དང་པོ་ནི། ལྡན་པ་དོན་གཞན་དེ་ཅི་ལྟར་ཆུ་གཅིག་ཉིད་ཁོ་ན་ལ་འཕྲོད་པ་འདུ་བའམ་

ཆུ་ཁོ་ན་ལས་སྐྱེ་བར་མི་འགྱུར་ཏེ། འགྱུར་བར་ཐལ། གཞིའི་སྟེང་དུ་ཆུ་མི་གཡོ་བར་གནས་པར་

བྱེད་པའི་ལྡན་པ་རྫས་གཞན་ཡིན་ན་ནི་དེ་རྟག་པའི་ཕྱིར། འདོད་ན། ཆུ་ནམ་མཁར་འཕངས་པའི་

ཚེ་ན་ཡང་མི་གཡོ་བར་གནས་པར་ཐལ། དེ་ལྟར་གནས་པའི་རྒྱུ་མཚན་ལྡན་པ་རྫས་གཞན་ཆུ་ཁོ་

ན་ལ་གནས་པའི་ཕྱིར། དེ་བཞིན་དུ་གཞི་ལ་ཡང་ཇི་ལྟ་བ་བཞིན་དུ་སྦྱར་བར་བྱའོ། །དེ་ལ་སྐྱེས་པ་

ནི་སྔ་ཕྱི་བ་ཡིན་ལ་འཕྲོད་པ་འདུ་བ་ནི་དུས་མཉམ་པའོ། །ལྡན་པས་གཞི་ཆུ་ཁ་ཡར་དང༌། ཚོགས་

པ་ལ་ཕན་འདོགས་མི་འདོགས་བརྟག་པ་བྱེད་པ་ནི་གོ་ཟློག་པ་ཡིན་ནོ། །དོན་བསྡུས་ན་ལྡན་པ་

དོན་གཞན་ཡོད་པས་ཆུ་མི་གཡོ་བར་གནས་པ་ཡིན་ན། ཆུས་དེ་སྐྱེད་པ་ཡིན་ནམ་ཆུ་ལ་དེ་འཕྲོད་

པ་འདུ་བས་ཡིན། དེ་བཞིན་དུ་གཞིས་སྐྱེད་པའམ་འཕྲོད་པ་འདུ་བ་ཡིན། གཉིས་ཀས་སྐྱེད་པའམ་

གཉིས་ཀ་ལ་འཕྲོད་པ་འདུ་བ་ཡིན། བརྟག་པ་བྱེད་པ་ཡིན་ནོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གཞི་ཆུ་ཡ་གྱལ་རེ་རེ་བ་དེ་ལ་ལྡན་

པ་དོན་གཞན་འཕྲོད་པ་འདུ་བ་དང་སྐྱེད་པའི་ནུས་པ་མེད་པའི་ཕྱིར་ཞེ་ན། གཉིས་པ་ནི། གཞི་ཆུ་དེ་

ནི་ཚོགས་ཀྱང་ལྡན་པ་དོན་གཞན་བསྐྱེད་པའམ་དེ་འཕྲོད་པ་འདུ་བའི་ནུས་པ་མེད་པར་ཐལ། ལྡན་པ་

དོན་གཞན་དེ་ལ་སོ་སོར་སྐྱེད་པ་དང་འཕྲོད་པ་འདུ་བའི་ནུས་པ་མེད་པ་གང་ཞིག་ལྡན་པ་དོན་གཞན་

རྟག་པའི་ཕྱིར། འདོད་ན། གཞི་ཆུ་ལྡན་པ་དོན་གཞན་དང་ལྡན་པས་གཞིའི་སྟེང་གི་ཆུ་མི་གཡོ་བར་

གནས་པ་དེ་དང་ལྡན་པར་མི་འགྱུར་བར་ཐལ། དེ་གཉིས་སོ་སོར་ནུས་པ་མེད་པ་གང་ཞིག་ཚོགས་

ཀྱང་ནུས་པ་མེད་པ་དེ་འདྲ་བ་ཁོ་ན་ཡིན་པའི་ཕྱིར། ཁྱབ་པར་ཐལ། གཞི་ཆུ་ཚོགས་པ་དང་ཡ་གྱལ་

གང་གིས་ཀྱང་ལྡན་པ་དོན་གཞན་ལ་ཕན་འདོགས་པར་བྱེད་པ་མ་ཡིན་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གཞི་ཆུ་ཁ་ཡར་བ་དེ་ལས་གཞན་

པའི་གཞི་ཆུ་དུས་ལྷན་ཅིག་པ་ནི་ཕན་ཚུན་ཕན་འདོགས་པར་བྱེད་པ་ལས་ཆུ་མི་གཡོ་བར་གནས་

པའི་ནུས་པའི་ཁྱད་པར་སྐྱེད་པའི་ཕྱིར། ལྡན་པ་དོན་གཞན་ལ་ཕན་པར་ནུས་པ་ཡིན་ནོ་ཞེ་ན། གཉིས་

པ་ལ་གསུམ། རྒྱུ་འབྲས་མ་ཡིན་པ་ཕན་འདོགས་བྱེད་དུ་མི་འཐད་པ་དང༌། དེ་ལས་དོན་གཞན་གྱི་ཕན་

པ་བྱེད་ན་དེ་ལ་ཕན་པར་མི་འཐད་པ་དང༌། ཕན་པ་དོན་གཞན་དང་དོན་གཞན་མ་ཡིན་པ་གང་ཡང་མི་

བྱེད་ན་ཕན་འདོགས་པར་མི་འཐད་པའོ། །དང་པོ་ནི། དུས་མཉམ་པའི་གཞི་ཆུ་ཆོས་ཅན། ཕན་ཚུན་

ཕན་བཏགས་པས་ཆུ་མི་གཡོ་བར་གནས་པའི་ཕན་པ་དེ་གང་ཞིག་ཡིན་ཏེ་མ་གྲུབ་པར་ཐལ། བསྐྱེད་

པར་བྱ་བ་དང་སྐྱེད་པར་བྱེད་པ་མ་ཡིན་པའི་ཕྱིར། དེར་ཐལ། དུས་མཉམ་པའི་ཕྱིར། ཁྱབ་པར་ཐལ། 

དུས་མཉམ་དུ་རང་གི་ངོ་བོ་གྲུབ་ཟིན་པས་བསྐྱེད་པར་བྱ་བ་མ་ཡིན་པའི་ཕྱིར་རོ།།

གཉིས་པ་ནི། འོག་གཞིས་ཆུ་ལ་ཕན་པ་དོན་གཞན་བྱེད་དོ་ཞེ་ན། དེ་ཡང་མི་འཐད་པར་

ཐལ། ཆུའི་ཕན་པ་ཆུ་ལས་རྫས་གཞན་གྱི་ངོ་བོ་བྱེད་ན་ཡང་ཆུ་དེ་ལ་ཕན་འདོགས་པ་མེད་པའི་

ཕྱིར་རོ། །གསུམ་པ་ནི། དུས་མཉམ་པའི་གཞིས་ཆུ་ལ་ཕན་པ་ཅུང་ཟད་ཀྱང་མི་བྱེད་པར་ཐལ། 

ཆུའི་ཕན་པ་ཆུ་ལས་དོན་གཞན་དང་དོན་གཞན་མ་ཡིན་པ་གཉིས་ཀ་ལྟར་བྱེད་པ་པོ་མ་ཡིན་པའི་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 269

ཕྱིར། འདོད་ན། གཞིས་ཆུ་ལ་ཕན་མི་འདོགས་པར་ཐལ། འདོད་པ་དེའི་ཕྱིར། ཁྱབ་པ་ཡོད་པར་

ཐལ། ཕན་པ་ཅུང་ཟད་མི་བྱེད་པ་ཉིད་ཀྱིས་ཕན་འདོགས་པར་བྱེད་པ་མ་ཡིན་པའི་ཕྱིར་རོ། །ཞེས་ 

མང་དུ་བཤད་ཟིན་པའི་ཕྱིར།

གསུམ་པ་ལ་གསུམ། དངོས་དང༌། དེས་རིགས་ཅན་གཞན་ཡང་རྟོགས་པར་བྱ་བ་དང༌། 

ལྡན་པ་དོན་གཞན་ཁས་བླངས་པ་དགོས་པ་མེད་པའོ། །དང་པོ་ནི། རྒྱུ་འབྲས་ཀྱི་འབྲེལ་བ་ལས་མ་

གཏོགས་པའི་རྫས་གཞན་གྱི་འབྲེལ་བ་མེད་པར་ཐལ། དངོས་པོ་ཐ་དད་ཀྱི་འབྲེལ་བ་ཐམས་ཅད་

ནི་རྒྱུ་དང་འབྲས་བུའི་དངོས་པོ་ལས་རྣམ་པར་བཞག་པ་འབའ་ཞིག་ཡིན་པའི་ཕྱིར། དེར་ཐལ། རྒྱུ་

འབྲས་སུ་མ་གྱུར་པའི་ཕན་འདོགས་པ་མི་སྲིད་པ་དེའི་ཕྱིར། དོན་གཞན་གྱི་རྟེན་བརྟེན་པ་དང༌། 

གསལ་བྱ་གསལ་བྱེད་སོགས་གཞན་ཡང་ཡོད་པ་མ་ཡིན་ནམ་ཞེ་ན། རྒྱུ་འབྲས་ལས་མ་གཏོགས་

པའི་དོན་གཞན་གྱི་གསལ་བྱ་གསལ་བྱེད་སོགས་མེད་པར་ཐལ། སྐྱེད་པར་བྱེད་པ་ཉིད་ཀྱི་ཕན་པ་

མི་འདྲ་བ་ཉེ་བར་སྦྱོར་བའི་ཁྱད་པར་གྱི་དབང་གིས་རྣམ་པར་དབྱེ་བ་ཙམ་དུ་ཟད་པའི་ཕྱིར། གཉིས་

པ་ནི། འཁར་གཞོང་དང་ས་གཞི་ལ་སོགས་པ་རྣམས་ཀྱི་གཞིའི་དངོས་པོ་འདི་ཡང་ཆོས་ཅན། རང་

ནང་གི་རྒྱ ་ཤུ ག་དང་ཆུ་ལ་སོགས་པ་སྐྱེད་པར་བྱེད་པའི་སྒོ་ནས་རྟེན་གྱི་དོན་བྱེད་ནུས་པ་ཉིད་ཡིན་ཏེ། 

དེའི་དོན་གཞན་གྱི་རྟེན་ཡིན་པ་དེའི་ཕྱིར།

གསུམ་པ་ནི། འཁར་གཞོང་དང་རྒྱ ་ཤུ ག་གཉིས་དང་འོག་གཞི་དང་དེའི་སྟེང་གི་ཆུ་མི་གཡོ་

བ་གཉིས་ལ་སོགས་པ་འདི་དག་ལ་དོན་གཞན་གྱི་རྟེན་དང་བརྟེན་པ་དེའི་བདག་ཉིད་ཀྱི་ཐ་སྙད་ལ་

སོགས་པ་གདགས་སུ་རུང་བ་ནི་བསྐྱེད་པར་བྱ་བ་དང་སྐྱེད་པར་བྱེད་པའི་དངོས་པོ་ཡིན་པ་ཉིད་

ཀྱིས་བྱས་པ་ཡིན་ཏེ། ལྡན་པ་དོན་གཞན་ཡོད་ཀྱང་དོན་གཞན་གྱི་རྟེན་དང་བརྟེན་པ་དེ་དག་རྒྱུ་

འབྲས་སུ་གྲུབ་པ་དེ་མེད་ན་མི་འབྱུང་བ་ཅན་ཡིན་པའི་ཕྱིར་དང་རྒྱུ་འབྲས་ལ་ལྡན་པ་དོན་གཞན་དེ་

ལས་རྟེན་དང་བརྟེན་པར་ཁས་ལེན་པའི་བརྒྱུད་པར་རྟོག་པ་དོན་མེད་པའི་ཕྱིར་རོ། །དེར་ཐལ། རྒྱུ་

ཡིན་པའི་རྒྱུ་མཚན་གྱིས་དོན་གཞན་གྱི་རྟེན་ཡིན་པ་དེའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ།།དང་པོ་ནི། ཆུ་གྲུབ་ཟིན་གནས་པར་བྱེད་པའི་

ཕྱིར་གཞི་ཡིན་གྱི་སྔར་མ་གྲུབ་པ་གསར་དུ་སྐྱེད་པར་བྱེད་པའི་ཕྱིར་ནི་གཞི་ནི་མ་ཡིན་ནོ་ཞེ་ན། 



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།270

གཉིས་པ་ལ་གཉིས། སྔར་བཤད་པའི་རིགས་པས་ཁེགས་པ་དང༌། དེའི་ལན་དགག་པའ།ོ །དང་པོ་ནི། 

འོག་གཞིས་ཆུ་གྲུབ་ཟིན་གནས་པར་བྱེད་པ་མ་ཡིན་པར་ཐལ། དུས་མཉམ་པའི་གཞིས་ཆུའི་གནས་

པ་ཆུ་ལས་དོན་གཞན་དང་གཞན་མ་ཡིན་པ་གང་ཡང་བྱེད་པ་མི་འཐད་པ་ཉིད་ནི་ཕན་པ་དོན་གཞན་

དགག་པར་བཤད་ཟིན་པ་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། འོག་གཞིས་ཆུ་ལ་ཁྱད་པར་ཅུང་

ཟད་མི་སྐྱེད་ཀྱང་ཆུ་ཐུར་དུ་ལྟུང་བའི་གེགས་བྱེད་པའི་ཕྱིར་གནས་པར་བྱེད་པ་ཡིན་གྱི། གནས་པ་

སྐྱེད་པའི་ཕྱིར་ནི་མ་ཡིན་ནོ། །གེགས་ཀྱང་དངོས་པོ་མ་ཡིན་པས་ཆུ་ལས་རྫས་གཅིག་དང་ཐ་དད་དུ་

བརྟག་པར་བྱ་བ་མ་ཡིན་ནོ་ཞེ་ན། གཉིས་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་

དང༌། དོན་བསྡུ་བའོ། །དང་པོ་ནི། གེགས་ཞེས་བྱ་བ་ཅི་ཞིག་ཆུའི་དངོས་པོའམ་ཆུ་ལས་རྫས་གཞན་

གྱི་དངོས་པོའམ་འོན་ཏེ་ཆུ་ཐུར་དུ་ལྟུང་བ་བཀག་པའི་མེད་དགག་ཡིན་ལ། དེ་འོག་གཞིས་བྱེད། དང་

པོ་ལྟར་ན། འོག་གཞིས་ཆུའི་གནས་པ་སྐྱེད་པར་ཐལ། ཆུ་གནས་པར་བྱེད་པ་པོས་ཆུ་ཐུར་དུ་ལྟུང་

བའི་གེགས་བྱས་པ་གང་ཞིག་དེའི་ལྟུང་བའི་གེགས་བྱས་པ་གང་ཡིན་པ་དེ་ནི་ཆུ་ལས་དོན་གཞན་མ་

ཡིན་པ་ཆུ་དང་གྲུབ་བདེ་རྫས་གཅིག་པ་ཉིད་ཡིན་པའི་ཕྱིར། གཉིས་པ་ལྟར་དོན་གཞན་ཉིད་ཡིན་ན་

ནི། འོག་གཞིས་ཅི་ལྟར་ཆུ་ལྟུང་བའི་གེགས་བྱེད་པ་ཡིན་ཏེ་མ་ཡིན་པར་ཐལ། ཆུ་ལས་རྫས་གཞན་

གྱི་གེགས་དེ་ཉིད་ཁོ་ན་ལ་ཕན་པ་ཉེ་བར་སྦྱོར་བའི་ཕྱིར།

གཉིས་པ་ལ་གསུམ། གེགས་ཀྱི་དོན་ལ་བརྟགས་ན་མི་འཐད་པ་དང༌། འོག་གཞིས་ཆུ་ཐུར་

དུ་ལྟུང་བ་བཀག་པའི་མེད་དགག་བྱེད་པ་མི་འཐད་པ་དང༌། འོག་གཞིས་ཆུ་ཐུར་དུ་ལྟུང་བར་མི་བྱེད་

པ་འདོད་པ་གྲུབ་པའོ། །དང་པོ་ལ་གསུམ། གེགས་བྱས་ཀྱང་གེགས་མེད་པའི་ཆུ་ཐུར་དུ་ལྟུང་བ་དང་

བརྒལ་བརྟག་མཚུངས་པ་དང༌། གེགས་ལས་ཆུ་ལ་ཁྱད་པར་གྲུབ་པ་མི་འཐད་པ་དང༌། ཆུ་ཐུར་དུ་མི་

ལྟུང་བར་བྱས་པ་གཞན་གྱིས་གེགས་བྱས་པའི་དོན་དུ་ཁས་མ་བླངས་པའོ། །དང་པོ་ནི། འོག་གཞིས་

ཆུ་ཐུར་དུ་ལྟུང་བའི་གེགས་བྱས་པ་ཉིད་ཀྱིས་ཐུར་དུ་མི་ལྟུང་བར་འདོད་པའི་ལུགས་ལ་ཡང་འོག་

གཞི་དེས་གེགས་ཞེས་བྱ་བའི་དངོས་པོ་བྱས་སུ་ཟིན་ཀྱང་ཆུ་དེ་གོ་སྟེ་ཆུ་དེ་ནི་ཅི་སྟེ་ཐུར་དུ་མི་ལྟུང་

ཞེས་ཆུ་ཐུར་དུ་ལྟུང་བ་དང་བརྒལ་ཞིང་བརྟག་པ་མཚུངས་པར་ཐལ། ཆུའི་དངོས་པོ་གེགས་མེད་ན་

ཐུར་དུ་འགྲོ་བའི་ཆོས་ཅན་གང་ཞིག་འོག་གཞིས་ཆུའི་བདག་ཉིད་དུ་གྱུར་པའི་ཐུར་དུ་ལྟུང་བའི་ཁྱད་

པར་ཉམས་པ་དང་མི་གཡོ་བར་གནས་པའི་ཁྱད་པར་སྐྱེས་པ་མེད་པའི་ཕྱིར། གཞུང་སྔ་མའི་འཕྲོས་

དང་སྦྱར་ན་འོག་གཞིས་ཆུ་ཐུར་དུ་ལྟུང་བའི་གེགས་བྱས་ཀྱང་ཆུ་ཐུར་དུ་ལྟུང་བར་ཐལ། འོག་གཞིས་

ཆུ་ཐུར་དུ་ལྟུང་བའི་གེགས་ཆུ་ལས་རྫས་གཞན་ཁོ་ན་ལ་ཕན་བཏགས་པའི་ཕྱིར། ཁྱབ་པར་ཐལ། དེ་

ལྟ་ན་ཆུ་གནས་བྱེད་ཀྱིས་ཆུ་ལས་དོན་གཞན་ཁོ་ན་ལ་ཕན་བཏགས་ན་ཆུ་གནས་པར་མ་བྱས་པར་

ཐུར་དུ་ལྟུང་བར་ཐལ་བ་དང། བརྒལ་ཞིང་བརྟག་པ་མཚུངས་པའི་ཕྱིར།

གཉིས་པ་ནི། གེགས་ཞེས་བྱ་བའི་དངོས་པོ་ལས་ཆུ་ཐུར་དུ་ལྟུང་བ་ལས་ཁྱད་པར་གྲུབ་པོ་

ཞེ་ན། གེགས་ལས་ཆུ་ཐུར་དུ་ལྟུང་བ་ལས་ཁྱད་པར་འགྲུབ་ཏུ་ཆུག་ན་ཡང་གེགས་ཡོད་ཀྱང་ཆུ་ཐུར་

དུ་ལྟུང་བར་ཐལ། ཆུའི་དངོས་པོ་གེགས་མེད་ན་ཐུར་དུ་ལྟུང་བ་དེའི་བདག་ཉིད་ཁོ་ན་ཡིན་པ་གང་

ཞིག་གེགས་དེ་ཡང་ཆུ་ལས་བདག་ཉིད་རྫས་གཞན་ཡིན་པའི་ཕྱིར། གེགས་ཀྱིས་བྱས་པའི་ཁྱད་

པར་གྱིས་ཀྱང་ཁྱད་པར་གཞན་བྱེད་ན། འོག་གཞིས་ཆུ་ཐུར་དུ་ལྟུང་བའི་གེགས་བྱེད་པ་ཐུག་པ་

མེད་པར་འགྱུར་བར་ཐལ། འོག་གཞིས་ཆུ་ལས་རྫས་གཞན་གྱི་གེགས་བྱེད་དེས་ཀྱང་དོན་གཞན་

གྱི་གེགས་བྱེད་པའི་ཕྱིར།

གསུམ་པ་ནི། འོག་གཞིས་ཆུ་ཐུར་དུ་མི་ལྟུང་བའི་དངོས་མེད་བསྐྱེད་དོ་ཞེ་ན། སངས་རྒྱས་

པ་གཞན་དག་ཆུ་ཐུར་དུ་མི་ལྟུང་བའི་དངོས་མེད་དེ་ལྟ་བུར་གྱུར་པའི་བདག་ཉིད་གསར་དུ་བྱས་པ་

ལ་ནི་གེགས་སུ་ཁས་མི་ལེན་ཏེ། ཐུར་དུ་མི་ལྟུང་བ་སྐྱེད་ན། ཆུའི་སྐྱེད་བྱེད་དུ་ཐལ་བའི་ཕྱིར་རོ།།

གཉིས་པ་ལ་གསུམ། མེད་དགག་རྒྱུས་བྱེད་ན་དངོས་པོར་ཐལ་བ་དང༌། གེགས་དངོས་མེད་

བྱེད་ན་ཉེས་པ་སྔ་མར་འགྱུར་བ་དང༌། དངོས་མེད་རྒྱུས་བྱེད་ན་དངོས་པོའ་ིབྱ་བ་བཀག་པར་ཐལ་

བའོ། །དང་པོ་ནི། ཆུ་ཐུར་དུ་ལྟུང་བ་མེད་པའི་མེད་དགག་བྱེད་པ་གེགས་བྱེད་པར་ཁས་ལེན་པ་ཡིན་

ན་ཆུ་ཐུར་དུ་ལྟུང་བ་མེད་པ་དེ་ཆོས་ཅན། ཅི་ལྟར་རྒྱུ་འགའ་ཞིག་གི་བྱེད་དེ་མི་བྱེད་པར་ཐལ། དངོས་

པོར་མེད་པ་དེའི་ཕྱིར། དངོས་པོ་མེད་པར་མི་འཐད་པར་ཐལ། རྣམ་པ་འགའ་ཞིག་ལྟར་རྒྱུས་བྱས་

པ་ཡིན་པའི་ཕྱིར། གཉིས་པ་ནི། ཆུ་ཐུར་དུ་ལྟུང་བ་མེད་པ་ཞེས་བྱ་བ་འགའ་ཞིག་འོག་གཞིའི་བསྐྱེད་

བྱར་ཡོད་པ་ནི་མ་ཡིན་པར་ཐལ། གེགས་ཡོད་ཀྱང་ཆུ་ཐུར་དུ་ལྟུང་བ་དང་ཐུག་པ་མེད་པའི་ཉེས་པ་སྔ་

མ་བཞིན་དུ་ཐལ་བར་འགྱུར་བའི་ཕྱིར།

གསུམ་པ་ནི། ཆུ་ཐུར་དུ་ལྟུང་བ་མེད་པའི་མེད་དགག་རྒྱུས་བྱེད་དོ་ཞེས་བྱ་བ་འདི་ནི་དངོས་

པོ་རྒྱུའི་བྱ་བའི་ཡུལ་ཡིན་པ་འགོག་པ་ཡིན་པར་ཐལ། རྒྱུས་དངོས་མེད་བྱེད་དོ་ཞེས་ཁས་བླངས་ན་

དངོས་པོ་མི་བྱེད་དོ་ཞེས་བྱ་བའི་དོན་དུ་འགྱུར་བའི་ཕྱིར། དངོས་མེད་མི་བྱེད་པར་ཐལ། དངོས་མེད་

བྱ་བའི་ཡུལ་དུ་མི་རུང་བ་དེའི་ཕྱིར། གསུམ་པ་ནི། འོག་གཞིས་ཆུ་དེ་ཐུར་དུ་ལྟུང་བར་བྱེད་པ་མ་

ཡིན་ནོ་ཞེས་དེ་ལྟར་བརྗོད་པར་བྱ་བར་འགྱུར་བར་ཐལ། འོག་གཞིས་ཆུ་ཐུར་དུ་ལྟུང་བའི་གེགས་ཆུ་

ལས་རྫས་གཅིག་དང་ཐ་དད་དང༌། དངོས་མེད་གང་ཡང་མི་བྱེད་པ་དེས་ནའི་ཕྱིར། འདོད་ན། འོག་

གཞིས་ཆུ་ཐུར་དུ་ལྟུང་བར་མི་བྱེད་པ་ངེད་ཀྱི་ཡང་འདོད་པ་གྲུབ་པར་ཐལ། དེ་ཡང་ངེད་འདོད་པ་ཉིད་

ཡིན་པའི་ཕྱིར། ཆུ་དེའི་ལྟུང་བ་འོག་གཞི་དེས་བྱས་པ་ནི་མ་ཡིན་ཏེ། གེགས་མེད་ན་རང་ཉིད་ལྟུང་

བའི་ཕྱིར། དེར་ཐལ། གེགས་མེད་ན་ཐུར་དུ་ལྟུང་བའི་ཆོས་ཅན་ཉིད་ཡིན་པའི་ཕྱིར། དཔེར་ན་བོང་བ་

གནམ་དུ་འཕངས་པ་རང་ཤུ གས་ཀྱིས་ཐུར་དུ་ལྟུང་བ་བཞིན་ནོ།།

གསུམ་པ་དོན་བསྡུ་བ་ལ་གཉིས། དངོས་དང༌། ཉེར་ལེན་སྔ་མ་དང་ཡུལ་གོ་ས་མཚུངས་

པར་སྐྱེད་པ་ཐུར་དུ་ལྟུང་བའི་གེགས་བྱེད་པའི་དོན་ཡིན་པའོ། །དང་པོ་ནི། འོག་གཞི་དེ་ཆོས་ཅན། 

ཆུ་དེ་ལ་ཕན་པ་ཅུང་ཟད་ཀྱང་མི་བྱེད་པར་ཐལ། ཕན་པ་ཆུ་ལས་རྫས་གཅིག་དང་ཐ་དད་གང་ཡང་མི་

བྱེད་པ་དེ་ལྟ་ཡིན་པའི་ཕྱིར། འདོད་ན་ཅི་ལྟར་ཆུ་དེ་མི་གཡོ་བར་གནས་པར་བྱེད་པ་ཡིན་ཏེ་མ་ཡིན་

པར་ཐལ། འདོད་པ་དེའི་ཕྱིར། འདོད་ན་ཆུ་འདི་ནམ་ཡང་གནས་པར་མི་འགྱུར་བར་ཐལ། གེགས་

མེད་ན་ཐུར་དུ་ལྟུང་བའི་ཆོས་ཅན་གང་ཞིག་ཐུར་དུ་ལྟུང་བ་ལ་གང་གིས་ཀྱང་གེགས་བྱས་པ་མེད་

པའི་ཕྱིར། རྟགས་ཕྱི་མ་དེར་ཐལ། འོག་གཞིས་ཆུ་གནས་པར་མ་བྱས་པ་དེའི་ཕྱིར།

གཉིས་པ་ནི། འོག་གཞིས་ཆུ་ཐུར་དུ་ལྟུང་བའི་གེགས་བྱེད་དོ་ཞེས་བྱ་བས་ཀྱང་ཆུ་ལ་

ཕན་འདོགས་པར་བརྗོད་པ་ཡིན་ཏེ། ཆུའི་དངོས་པོའ་ིསྐད་ཅིག་མ་རྣམས་ཀྱི་ཉེ་བར་ལེན་པ་སྔ་མ་

དང་ཡུལ་གོ་ས་མཚུངས་པར་ཆུའི་སྐད་ཅིག་ཕྱི་མ་རྣམས་སྐྱེ་བར་བརྗོད་པའི་དོན་ཡིན་པའི་ཕྱིར། 

དེར་ཐལ། གེགས་བྱེད་པ་འཐད་པ་གང་ཞིག་དོན་གཞན་དུ་མི་འཐད་པ་དེའི་ཕྱིར། གསུམ་པ་དོན་

བསྡུ་བ་ནི། ཆུའི་མི་གཡོ་བར་གནས་པ་དེ་འདྲ་བ་ནི་འོག་གཞི་ལས་སྐྱེ་བར་གྲུབ་སྟེ། དེ་ལྟར་ 

བསྒྲུབས་ཟིན་པ་དེའི་ཕྱིར།

གསུམ་པ་ལ་གསུམ། རྩ་བ་དང༌། འགྲེལ་པ་དང༌། རིགས་ཅན་གཞན་ལ་སྦྱར་བའོ། །དང་པོ་

ནི། ཆུ་སྐྱར་ཆུའི་འབྲས་བུར་ཐལ། དོན་གཞན་གང་ཞིག་དེ་ལས་ཆུ་དཔོག་པའི་ཕྱིར་རོ་ཞེ་ན། དཔྱིད་

ཀྱི་དུས་ཀྱི་དཔག་ཚད་དུ་མར་ཆད་པའི་མྱ་ངམ་གྱི་མཐར་ལུས་མ་ཉམས་པར་རང་དབང་དུ་ཡུན་རིང་

དུ་ནམ་མཁའ་ལ་ལྡིང་བའི་ཆུ་སྐྱར་གནས་པའི་ས་ཕྱོགས་ཆོས་ཅན། ཆུ་ཡོད་དེ། དེ་འདྲའི་ཆུ་སྐྱར་

ཡོད་པའི་ཕྱིར། ཞེས་པའི་རྟགས་དེ་འབྲས་རྟགས་ཡང་དག་ཏུ་ཐལ། ཕྱོགས་ཆོས་གྲུབ་པ་གང་ཞིག་

དེ་འདྲའི་ཆུ་སྐྱར་ཡང་གནས་པ་དོན་གཞན་གྱི་ཆུ་ལ་བརྟེན་པའི་ཕྱིར་རོ།།

གཉིས་པ་ནི། སྔར་གཞི་བརྟེན་པ་དཔོག་པའི་སྐབས་སུ་བཤད་པའི་དེའི་འབྲས་བུ་ཞེས་

བཤད་པ་འདིར་ཡང་རྗེས་སུ་འཇུག་པར་བྱ་བ་ཡིན་ཏེ། འདི་འབྲས་རྟགས་སུ་གོ་བའི་ཆེད་དུ་དེ་ལྟར་

སྦྱར་བར་བྱ་བའི་ཕྱིར། དེ་འདྲའི་ཆུ་སྐྱར་གྱི་གནས་པ་ནི་ཆུ་ལ་བརྟེན་པ་ཡིན་ཏེ། ཆུ་དེ་ལས་ཆུ་སྐྱར་

གྱི་ལུས་གནས་པ་ཐོབ་པའི་ཕྱིར། སྔར་བཤད་པའི་ཡུལ་ལ་སོགས་པས་ཁྱད་པར་དུ་བྱས་པས་ཆུ་

སྐྱར་ལ་བལྟོས་ནས་རང་ཕྱོགས་ཀྱི་ཆོས་སུ་གྲུབ་པའི་གཞིར་ཆུ་གོ་བར་བྱེད་པ་ཡིན་ཏེ། དེ་འདྲའི་ཆུ་

སྐྱར་ཆུ་དེའི་འབྲས་བུ་ཉིད་དུ་འབྲེལ་བའི་ཕྱིར། གསུམ་པ་ནི། སྔར་བཤད་པའི་གོ་བྱེད་ཡང་དག་དེ་

ཙམ་དུ་ཟད་པ་མ་ཡིན་ཏེ། ཕྱོགས་དང་རིགས་པ་འདིས་འདིར་དཔེར་མ་བརྗོད་པའི་གོ་བར་བྱེད་པ་

གཞན་དག་ལ་ཡང་འབྲེལ་བ་ངེས་པ་ལ་བརྟེན་ནས་གོ་བྱེད་ཡང་དག་ཏུ་བསྒྲུབ་པར་བྱ་བའི་ཕྱིར།

གཉིས་པ་དོན་བསྡུ་བ་ནི། གཏན་ཚིགས་ཡང་དག་རྣམ་པ་གསུམ་ལས་གཞན་པའི་གོ་བར་

བྱེད་པ་ནི་མེད་དེ། འབྲེལ་བ་གཉིས་སུ་ངེས་པ་དེའི་ཕྱིར། ཁྱབ་པར་ཐལ། འབྲེལ་བ་མེད་པའི་རང་

བཞིན་ནི་བསྒྲུབ་བྱའི་ཆོས་དང་མེད་ན་མི་འབྱུང་བར་ངེས་པ་མེད་པའི་ཕྱིར་རོ། །སྒྲུབ་པ་ཡང་དག་

བཤད་ཟིན་ཏོ།། །།

གཉིས་པ་སྒྲུབ་པ་ལྟར་སྣང་ལ་གཉིས། གཏན་ཚིགས་ལྟར་སྣང་སྤྱིར་བསྟན་པ་དང༌། སོ་

སོར་བཤད་པའོ། །དང་པོ་ལ་གཉིས། རྩ་བ་དང༌། འགྲེལ་པའོ། །དང་པོ་ནི། དེ་ལྟར་སྒྲུབ་པ་ཡང་

དག་བཤད་ནས་གཏན་ཚིགས་གང་ཞིག་བཀོད་ན་ཕྱི་རྒོལ་གྱི་བློ་ངོར་རྟོགས་པ་བསྐྱེད་མི་ནུས་པ་

ཆོས་ཅན་དང་རྟགས་ཀྱི་ངོ་བོ་མ་གྲུབ་པ་གཉིས་དང༌། དེ་གཉིས་ཀྱི་འབྲེལ་བ་མ་གྲུབ་པ་དང༌། དེ་

གསུམ་ལ་ཐེ་ཚོམ་ཟ་བའི་མ་གྲུབ་པའི་གཏན་ཚིགས་ལྟར་སྣང་དྲུག་དང༌། མཐུན་ཕྱོགས་ལ་མཐོང་

ཡང་མི་མཐུན་ཕྱོགས་ལ་ཐེ་ཚོམ་ཟ་བ་དང༌། དེ་ལས་གོ་ལྡོག་པ་དང༌། གཉིས་ཀ་ལ་ཐེ་ཚོམ་ཟ་བ་

དང༌། གཉིས་ཀ་ལ་ཁྱབ་བྱེད་དུ་འཇུག་པ་དང༌། མཐུན་ཕྱོགས་ལ་ཁྱབ་ཅིང་མི་མཐུན་ཕྱོགས་ལ་ཆ་

གཉིས་པ་དང༌། དེ་ལས་གོ་ལྡོག་པ་དང༌། གཉིས་ཀ་ལ་ཆ་གཉིས་པ་དང༌། མི་མཐུན་ཕྱོགས་ཁོ་ན་

ལ་མཐོང་ཞིང་མཐུན་ཕྱོགས་ལ་མེད་པར་མཐོང་བ་གང་ཡིན་ཡང་ལྐོག་གྱུར་གོ་བའི་ནུས་པ་མེད་

པར་བསྡུས་ཏེ་བསྟན་པ་ནི། ཕྱི་རྒོལ་གྱི་བློ་ངོར་བཀོད་པའི་གཏན་ཚིགས་ཀྱི་ཚུལ་གསུམ་གའམ་

གང་རུང་དོན་ལ་མ་གྲུབ་བམ་མ་གྲུབ་ཀྱང་ཐེ་ཚོམ་ཟ་ན་ལྐོག་གྱུར་རྟོགས་པར་འདོད་པ་པོའ་ིབློ་ངོར་

སྒྲུབ་བྱེད་ཡང་དག་མིན་ཏེ། ལྐོག་གྱུར་ཤེས་བྱེད་ཀྱི་ཡན་ལག་ཚུལ་གསུམ་ཚད་མས་མ་གྲུབ་ན་

གཞལ་བྱ་ལྐོག་གྱུར་ཤེས་པར་བྱེད་པའི་ནུས་པ་ཡོད་པ་མིན་པའི་ཕྱིར།

གཉིས་པ་ལ་གསུམ། ཚུལ་གསུམ་མ་གྲུབ་པ་གཏན་ཚིགས་ཡང་དག་ཏུ་མི་རུང་བ་དང༌། 

དེའི་སྒྲུབ་བྱེད་དང༌། དོན་བསྡུ་བའོ། །དང་པོ་ནི། ཚུལ་གསུམ་པོ་དེ་མ་གྲུབ་པའམ་ཐེ་ཚོམ་ཟ་ན་ལྐོག་

གྱུར་ཤེས་པར་བྱེད་པའི་གཏན་ཚིགས་ཡང་དག་མ་ཡིན་ཏེ། ལྐོག་གྱུར་ཤེས་པར་བྱེད་པའི་གཏན་

ཚིགས་ཡང་དག་ཡིན་ན། ཚུལ་གསུམ་ཚད་མས་གྲུབ་པའི་བདག་ཉིད་གང་གིས་ཤེས་པར་བྱེད་པ་

ཡིན་པས་ཁྱབ་པའི་ཕྱིར། དཔེར་ན་བརྡ་མ་བྱས་པ་དང༌། བརྡ་ཕྱིན་ཅི་ལོག་ཏུ་སྦྱར་བ་དང༌། ཐེ་ཚོམ་

ཟ་བའི་སྒྲ་ལས་དོན་རྣལ་མར་མི་གོ་བ་བཞིན་ནོ།།

གཉིས་པ་ནི། གཏན་ཚིགས་ཡང་དག་ནི་ཚུལ་གསུམ་གྱིས་ལྐོག་གྱུར་གྱི་དོན་གོ་བར་

བྱེད་པ་ཡིན་ཏེ། དེ་གོ་བ་ཕྱོགས་ཆོས་དང་འབྲེལ་བ་གཉིས་ཀ་ལ་བལྟོས་པའི་ཕྱིར། ཕྱོགས་ཆོས་

ལ་བལྟོས་ཏེ། ཕྱོགས་ཆོས་མ་གྲུབ་ན་ཚང་མང་དུ་མཐོང་བའི་དུ་བ་ལས་རྒྱ་མཚོར་མེ་མི་རྟོགས་པ་

བཞིན་དུ་རྩོད་གཞི་དང་རྟགས་མ་འབྲེལ་བ་ལས་མི་རྟོགས་པའི་ཕྱིར། འབྲེལ་པ་ལ་བལྟོས་ཏེ། ལྐོག་

གྱུར་རྟོགས་པའི་གཏན་ཚིགས་ཡོད་པ་གང་ཞིག་འབྲེལ་བ་མེད་པ་ལས་ཀྱང་རྟོགས་པ་མ་ཡིན་པའི་

ཕྱིར་རོ། །དེར་ཐལ། འབྲེལ་མེད་ལས་རྟོགས་ན་འབྲེལ་པ་གྲུབ་པ་ལ་བརྟེན་ནས་ནམ་ཡང་རྟོགས་

པས་དོན་ཐམས་ཅད་ལས་ཐམས་ཅད་རྟོགས་པར་ཐལ་བར་འགྱུར་བའི་ཕྱིར།

གསུམ་པ་ནི། ཆོས་ཅན་དང་འབྲེལ་བ་ཕྱོགས་ཆོས་དང་རྗེས་སུ་འགྲོ་བ་དང་ལྡོག་པའི་

ཁྱབ་པ་བསྒྲུབ་པར་བྱ་བ་ཕྱི་རྒོལ་བ་དང་སྒྲུབ་པར་བྱེད་པ་རྒོལ་བ་དག་ལ་མ་གྲུབ་པའམ་ཐེ་ཚོམ་ཟ་

བའི་ཆོས་གཏན་ཚིགས་ནི་གཏན་ཚིགས་ལྟར་སྣང་བ་ཡིན་ཏེ། ལྐོག་གྱུར་གོ་བའི་གཏན་ཚིགས་ཀྱི་

ནུས་པ་ཚུལ་གསུམ་དོན་ལ་གྲུབ་ཅིང་ཚད་མས་རྟོགས་པ་ལ་བལྟོས་པ་དེའི་ཕྱིར།

གཉིས་པ་ལ་གསུམ། མཚམས་སྦྱར་བ་དང༌། རྩ་བ་དང༌། དེའི་དོན་རྒྱས་པར་བཤད་པའོ།། 

དང་པོ་ནི། ཚུལ་གསུམ་ཡོད་པ་དེ་ལ་མ་གྲུབ་པའམ་ཐེ་ཚོམ་ཟ་ན་ལྟར་སྣང་དུ་སྟོན་པའོ།།

གཉིས་པ་ནི། གཏན་ཚིགས་ཡང་དག་ཡིན་ན་ཕྱོགས་ཆོས་ཚད་མས་གྲུབ་པ་ལ་བལྟོས་

ཏེ། གཅིག་ཕྱོགས་ཆོས་རབ་ཏུ་མ་གྲུབ་པའམ་ཐེ་ཚོམ་ཟ་ན་མ་གྲུབ་པའི་གཏན་ཚིགས་ལྟར་སྣང་

ཡིན་པའི་ཕྱིར། གཏན་ཚིགས་ཡང་དག་ཡིན་ན། ལྡོག་པ་གྲུབ་པ་ལ་བལྟོས་ཏེ། དང་གི་སྒྲས་ཕྱོགས་

ཆོས་གྲུབ་གཅིག་ལྡོག་པ་རབ་ཏུ་མ་གྲུབ་པའམ་ཐེ་ཚོམ་ཟ་ན་འཁྲུལ་བ་ཅན་མ་ངེས་པའི་གཏན་

ཚིགས་སུ་འགྱུར་བའི་ཕྱིར། གཏན་ཚིགས་ཡང་དག་ཡིན་ན། རྗེས་སུ་འགྲོ་ལྡོག་གི་ཁྱབ་པ་ཚད་

མས་གྲུབ་པ་ལ་བལྟོས་ཏེ། ཕྱོགས་ཆོས་གྲུབ་རྗེས་སུ་འགྲོ་ལྡོག་གི་ཁྱབ་པ་གཉིས་མ་གྲུབ་པ་སྟེ། 

ཕྱིན་ཅི་ལོག་ཏུ་གྲུབ་ན་འགལ་བའི་གཏན་ཚིགས་སུ་འགྱུར་བའི་ཕྱིར། སྒྲུབ་ཆོས་སྔ་མ་ལ་གཏན་

ཚིགས་ནི། ཕྱོགས་ཆོས་གྲུབ་འམ་གྱི་སྒྲས་རྗེས་སུ་འགྲོ་ལྡོག་གཉིས་ཀ་ཐེ་ཚོམ་ཟ་ན་འཁྲུལ་བ་ཅན་

ཐུན་མོང་མ་ཡིན་པའི་མ་ངེས་པའི་གཏན་ཚིགས་སུ་འགྱུར་བའི་ཕྱིར། དང་གི་སྒྲས་ཆོས་སྔ་མ་ལ་

གཏན་ཚིགས་ནི་ཕྱོགས་ཆོས་གྲུབ་མི་མཐུན་ཕྱོགས་ལ་མཐོང་ཡང་མཐུན་ཕྱོགས་ལ་ཐེ་ཚོམ་ཟ་ན་

འགལ་བའི་ལྷག་ལྡན་དུ་འགྱུར་བའི་ཕྱིར།

གསུམ་པ་ལ་གསུམ། གཏན་ཚིགས་ལྟར་སྣང་སོ་སོར་བཤད་པ་དང༌། སྤྱི་དང་ཁྱད་པར་གྱི་

མ་ངེས་པའི་གཏན་ཚིགས་བྱེ་བྲག་ཏུ་བཤད་པ་དང༌། དངོས་པོ་སྟོབས་ཤུ གས་ཀྱི་སྐབས་སུ་འགལ་

བ་ལ་མི་འཁྲུལ་བའི་གཏན་ཚིགས་ཀྱི་དཔེ་མི་སྟོན་པའི་རྒྱུ་མཚན་ནོ། །དང་པོ་ལ་གཉིས། ཚུལ་རེ་

རེའི་སྐྱོན་ཆགས་པའི་གཏན་ཚིགས་དང༌། ཚུལ་གཉིས་གཉིས་ཀྱི་སྐྱོན་ཆགས་པའི་གཏན་ཚིགས་

སོ། །དང་པོ་ལ་གཉིས། མདོར་བསྟན་པ་དང༌། རྒྱས་པར་བཤད་པའོ། །དང་པོ་ནི། གཏན་ཚིགས་

ཡང་དག་ཡིན་ན། ཕྱོགས་ཆོས་དང་ལྡོག་པ་ཚད་མས་གྲུབ་པ་ལ་བལྟོས་ཏེ། ཚུལ་རེ་རེ་ཕྱོགས་ཆོས་

མ་གྲུབ་པའམ་ཐེ་ཚོམ་ཟ་ན་མ་གྲུབ་པའི་གཏན་ཚིགས་ལྟར་སྣང་དུ་འགྱུར་ལ། ཕྱོགས་ཆོས་གྲུབ་ལྡོག་

པ་གཅིག་བུ་མ་གྲུབ་པའམ་མཐུན་ཕྱོགས་ལ་མཐོང་ཡང་མི་མཐུན་ཕྱོགས་ལ་ཐེ་ཚོམ་ཟ་ན་མ་ངེས་

པའི་གཏན་ཚིགས་ལྟར་སྣང་བར་འགྱུར་བའི་ཕྱིར།

གཉིས་པ་ལ་གཉིས། ཕྱོགས་ཆོས་མ་གྲུབ་པའི་གཏན་ཚིགས་ལྟར་སྣང་བཤད་པ་དང༌། 

ལྡོག་པ་མ་གྲུབ་པའི་གཏན་ཚིགས་ལྟར་སྣང་བཤད་པའོ། །དང་པོ་ལ་གསུམ། ཕྱོགས་ཆོས་དོན་

དང་ཁས་བླངས་ཀྱིས་མ་གྲུབ་པའི་གཏན་ཚིགས་ལྟར་སྣང་བཤད་པ་དང༌། ཐེ་ཚོམ་ཟ་བའི་མ་གྲུབ་

པའི་གཏན་ཚིགས་བཤད་པ་དང༌། དོན་བསྡུ་བའོ། །དང་པོ་ལ་གསུམ། དམ་བཅའི་དོན་དུ་མ་འདུས་

པའི་མ་གྲུབ་པའི་གཏན་ཚིགས་བཤད་པ་དང༌། དངོས་སྟོབས་ཀྱི་སྐབས་སུ་ལུང་ལ་བརྟེན་པའི་གང་

རུང་ལ་མ་གྲུབ་པ་མ་སྨོས་པའི་རྒྱུ་མཚན་དང༌། དམ་བཅའི་དོན་དུ་འདུས་པའི་མ་གྲུབ་པའི་གཏན་

ཚིགས་བཤད་པའོ། །དང་པོ་ལ་གསུམ། ཕྱོགས་ཆོས་རྒོལ་བ་གཉིས་ཀ་ལ་མ་གྲུབ་པ་དང༌། ཕྱི་

རྒོལ་ལ་མ་གྲུབ་པ་དང༌། དེས་རིགས་ཅན་གཞན་ཡང་རྟོགས་པར་བྱ་བའོ། །དང་པོ་ནི། ཤེས་འདོད་

ཆོས་ཅན་དང་རྟགས་ཀྱི་འབྲེལ་བ་དོན་ལ་མ་གྲུབ་ན་ཕྱོགས་ཆོས་མ་གྲུབ་པ་ཡིན་ཏེ། དཔེར་ན། སྒྲ་

ཆོས་ཅན། མི་རྟག་སྟེ། མིག་གི་གཟུང་བྱ་ཡིན་པའི་ཕྱིར་རོ་ཞེས་བྱ་བ་ལྟ་བུ་མ་གྲུབ་པའི་གཏན་

ཚིགས་ལྟར་སྣང་ཡིན་པའི་ཕྱིར།

གཉིས་པ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ལ་གསུམ། ཤིང་

གི་འཆི་བ་ཕྱི་རྒོལ་སངས་རྒྱས་པས་ཁས་མ་བླངས་པ་དང༌། འཆི་བ་ཁས་ལེན་ན་སེམས་པ་ཅན་དུ་

བསྒྲུབ་མི་དགོས་པ་དང༌། དེའི་ལན་དགག་པའོ། །དང་པོ་ནི། སངས་རྒྱས་པ་ལ་གཅེར་བུ་པས་ཤིང་

རྣམས་ནི་ཆོས་ཅན། སེམས་པ་ཅན་ཡིན་ཏེ། ཤུན་པ་ཐམས་ཅད་བཤུས་ན་འཆི་བའི་ཕྱིར། དཔེར་

ན་སྐྱེས་བུ་བཞིན་ཞེས་བྱ་བ་ནི་རྟགས་ཕྱི་རྒོལ་སངས་རྒྱས་པས་ཁས་མ་བླངས་ཏེ། སངས་རྒྱས་པ་

ནི་སྔོན་གྱི་ལས་ཀྱིས་འཕངས་པའི་རྣམ་པར་ཤེས་པ་དང་དབང་པོ་དང་ཚེའི་རིས་མཐུན་གསར་དུ་

འགགས་པ་ཤི་བ་དང་འགག་པ་འཆི་བའི་མཚན་ཉིད་དུ་ཁས་ལེན་པ་ཡིན་པའི་ཕྱིར་རོ། །ཚེ་ནི་རྣམ་

པར་ཤེས་པ་ལ་མི་འཁྲུལ་བའི་དྲོད་རིས་མཐུན་གྱི་རྣམ་ཤེས་གནས་པའི་རྟེན་ནོ། །འདི་ལྟར་སྨོས་པ་

ནི་ལུང་ལས་གྲགས་པའི་གཟུགས་མེད་ཁམས་པའི་འཆི་བ་ལ་མ་ཁྱབ་པ་གཅོད་པར་བྱེད་པའི་མཚན་

ཉིད་སྟོན་པ་མ་ཡིན་ཏེ། གཅེར་བུ་པ་དང་འཇིག་རྟེན་རང་དགའ་བ་ལ་ཐུན་མོང་དུ་གྲགས་པའི་འཆི་

བའི་མཚན་ཉིད་སྟོན་པ་ཡིན་ལ། ཕ་རོལ་པོའ་ིལོག་རྟོག་འགོག་པ་ལ་དེ་ཙམ་གྱིས་ནུས་པའི་ཕྱིར་རོ།།

གཉིས་པ་ནི། ཤིང་འཆི་བར་སངས་རྒྱས་པས་ཀྱང་ཁས་ལེན་ན་ལྗོན་ཤིང་སངས་རྒྱས་

པས་སེམས་པ་ཅན་དུ་ཇི་ལྟར་ཁས་མི་ལེན་ཏེ་སེམས་པ་ཅན་དུ་རྟགས་ཀྱིས་བསྒྲུབ་མི་དགོས་པར་

ཐལ། ལྗོན་ཤིང་འཆི་བ་ཁས་ལེན་པའི་ཕྱིར། རྟགས་ཁས་བླངས།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། འཆི་བའི་སྒྲ་ཤིང་ལ་འཇུག་པར་

སངས་རྒྱས་པ་ལ་གྲུབ་པ་ཉིད་དོ་ཞེ་ན། གཉིས་པ་ལ་གཉིས། སྒྲ་འཇུག་པས་དོན་གྲུབ་ན་ཧ་ཅང་ཐལ་

བ་དང༌། སྐམ་པ་ལ་འཆི་བར་མིང་བཏགས་ཀྱང་སྲོག་ཆགས་ཀྱི་འཆི་བ་ཤིང་ལ་མ་གྲུབ་པའ།ོ །དང་པོ་

ནི། ཤིང་ལ་འཆི་བ་ཞེས་པའི་སྒྲ་སྦྱོར་དུ་ཆུག་ཀྱང་དེའི་དབང་གིས་འཆི་བའི་དངོས་པོ་གྲུབ་ཅིང་རྣམ་

པར་གནས་པ་མ་ཡིན་ཏེ། སྒྲ་ནི་འདོད་པས་འཇུག་པའི་ཕྱིར། ཁྱབ་པར་ཐལ། སྒྲ་ཙམ་གྱིས་དོན་གྲུབ་

ན་ཧ་ཅང་ཐལ་བར་འགྱུར་བའི་ཕྱིར་རོ།།

གཉིས་པ་ནི། འཇིག་རྟེན་པ་འདི་ཤིང་འཆི་བར་ཐ་སྙད་འདོགས་སུ་ཆུག་ཀྱང་སྐམ་པ་

ལ་འཆི་བར་བརྗོད་པ་ཡིན་གྱི་སྲོག་ཆགས་ཀྱི་འཆི་བ་ལ་བརྗོད་པ་མ་ཡིན་པར་ཐལ། སྒྲ་ཙམ་

ལས་དོན་མི་འགྲུབ་པ་དེའི་ཕྱིར། སྲོག་ཆགས་ཀྱི་འཆི་བ་འདི་ནི་ཤིང་དག་ལ་མ་གྲུབ་སྟེ། སྲོག་

ཆགས་ཀྱི་འཆི་བ་ནི་སྔར་བཤད་པའི་མཚན་ཉིད་ཅན་ཡིན་གྱི་སྐམ་པ་ཙམ་དེ་ལྟ་བུ་མ་ཡིན་པ་དེས་

ནའི་ཕྱིར། གཉིས་པ་ནི། མིང་ཙམ་ལ་བརྟེན་ནས་དངོས་པོས་གོ་བར་བྱ་བའི་དོན་གྱི་དངོས་པོ་

འགྲུབ་པ་ནི་མ་ཡིན་པར་ཐལ། དོན་གྱི་དངོས་པོ་ལ་བལྟོས་པ་མེད་པ་འདོད་པས་འཇུག་པའི་སྒྲ་ 

ཙམ་ཡོད་པའི་ཕྱིར།

གསུམ་པ་ལ་གཉིས། མདོར་བསྟན་པ་དང༌། རྒྱས་པར་བཤད་པའོ། །དང་པོ་ནི། སྒྲ་འཇུག་

པར་གྲུབ་པ་ཙམ་གྱིས་དོན་འགྲུབ་པའི་ངེས་པ་མེད་པར་བསྟན་པ་འདིས་ནི་ཆོས་ཅན། གཏན་ཚིགས་

ལྟར་སྣང་གཞན་དག་ཀྱང་བཤད་པ་ཡིན་ཏེ། གྲངས་ཅན་གྱིས་བློ་དང་བདེ་བ་ཆོས་ཅན། སེམས་པ་

མེད་པ་བེམ་པོ་ཡིན་ཏེ། སྐྱེ་བ་ཅན་དང་མི་རྟག་པ་ཉིད་ཡིན་པའི་ཕྱིར། ཞེས་བཀོད་པ་དང་། བྱེ་བྲག་

པས་འཇིག་རྟེན་གྱི་གནས་དང་ལུས་དང་ལོངས་སྤྱོད་ལ་སོགས་པ་རྣམས་ཆོས་ཅན། ཁྱད་པར་དུ་

འཕགས་པའི་སྐྱེས་བུས་བློ་སྔོན་དུ་འགྲོ་བ་ཅན་ཉིད་ཀྱིས་བྱས་པ་ཡིན་ཏེ། དབྱིབས་ཀྱི་ཁྱད་པར་དང་

ལྡན་པ་དང༌། སྡོད་ཅིང་འཇུག་པ་དང༌། དོན་བྱེད་ནུས་པ་ལ་སོགས་པ་སྒྲུབ་པར་བྱེད་པར་བཀོད་པ་

རྣམས་མིང་ཙམ་གྲུབ་ཀྱང་དོན་མཐུན་སྣང་མ་གྲུབ་པའི་གཏན་ཚིགས་ལྟར་སྣང་དུ་བསྟན་པའི་ཕྱིར། 

གཏན་ཚིགས་གཉིས་པོ་དེར་ཡང་ཕྱོགས་ཆོས་མ་གྲུབ་པར་ཐལ། རྩོད་གཞི་ལ་རྟགས་ཀྱི་སྒྲ་ཙམ་

འབའ་ཞིག་གྲུབ་ཀྱི་དོན་ནི་གྲུབ་པ་མ་ཡིན་ལ། སྐྱེས་བུས་བློ་སྔོན་དུ་བཏང་ནས་བྱས་པ་ལ་མི་འཁྲུལ་

བའི་དབྱིབས་ཀྱི་ཁྱད་པར་ཡང་མ་གྲུབ་པའི་ཕྱིར། གཉིས་པ་ལ་གཉིས། གྲངས་ཅན་གྱིས་བཀོད་པའི་

གཏན་ཚིགས་དགག་པ་དང༌། བྱེ་བྲག་པས་བཀོད་པའི་གཏན་ཚིགས་དགག་པའ།ོ །དང་པོ་ལ་གཉིས། 

དགག་པ་དངོས་དང༌། རྩོད་པ་སྤང་བའོ། །དང་པོ་ནི། གྲངས་ཅན་གྱིས་བཀོད་པའི་རྟགས་དེ་སངས་

རྒྱས་པའི་བློ་ངོར་ཕྱོགས་ཆོས་མ་གྲུབ་པར་ཐལ། རང་བཞིན་ཉམས་པ་མེད་པའི་བདག་ཉིད་ཡིན་ལ། 

གནས་སྐབས་གཙོ་བོའ་ིཁུག་མར་ཉེ་བར་ཞི་བ་ནི་མི་རྟག་པ་ཉིད་དུ་སངས་རྒྱས་པ་གཞན་དག་མི་

འདོད་ཅིང་ཚད་མས་མ་གྲུབ་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་སྔར་ཡོད་གཏན་མེད་དུ་

འགྱུར་བའི་མི་རྟག་པ་དང༌། གནས་སྐབས་མི་གསལ་བར་སོང་བ་ཙམ་གྱི་མི་རྟག་པའི་ཁྱད་པར་

བརྗོད་པར་འདོད་པ་མེད་པའི་ཕྱིར། མི་རྟག་པའི་སྤྱི་གྲུབ་པ་ཉིད་མ་ཡིན་ནམ་དེ་གྲུབ་ན་ཁྱད་པར་རྣམ་

པར་རྟོག་པའི་སྒོ་ནས་མ་གྲུབ་པར་རྩོད་པ་འདི་སླར་ཡང་རང་ཉིད་ལ་ཉེས་པ་མ་ལུས་པར་འཇུག་པའི་

འབྲས་མཚུངས་ཀྱི་ལྟག་ཆོད་ཡིན་པས་ལན་ལོག་པ་ཉིད་ཡིན་ནོ་ཞེ་ན། གཉིས་པ་ལ་གསུམ། ལྟག་

ཆོད་ཀྱི་ཡུལ་ངོས་གཟུང་བ་དང༌། སྔར་གྱི་ལན་དེ་ལྟག་ཆོད་དུ་འགྱུར་བའི་སྒྲུབ་བྱེད་དགག་པ་དང༌། 

སངས་རྒྱས་པའི་གཏན་ཚིགས་ལ་ཁྱད་པར་ལ་བརྟགས་ནས་སྐྱོན་བརྗོད་པ་ལྟག་ཆོད་དུ་འགྱུར་ཡང་

གྲངས་ཅན་གྱི་གཏན་ཚིགས་ལ་སུན་འབྱིན་ཡང་དག་ཏུ་འགྱུར་བའོ། །དང་པོ་ནི། གལ་ཏེ་སྒྲ་མི་རྟག་

སྒྲུབ་ལ་བྱས་པ་ཉིད་ལ་སོགས་པ་གཏན་ཚིགས་སུ་བཀོད་པ་ལ་སྒྲའི་བྱས་པ་དང་བུམ་པའི་བྱས་པ་

ཕན་ཚུན་རྗེས་འགྲོ་མི་བྱེད་པས་བྱས་པ་རྩོད་གཞི་དང་དཔེ་ལ་རྗེས་འགྲོ་མི་བྱེད་ཅེས་པའི་རྩོད་པ་

དེ་འབྲས་མཚུངས་ཀྱི་ལྟག་ཆོད་ཡིན་པར་ཐལ། བྱས་པ་ཙམ་སྒྲ་མི་རྟག་པར་སྒྲུབ་པའི་ཚུལ་གསུམ་

ཡིན་པའི་ཕྱིར། དཔེ་དེ་ལྟར་གྲངས་ཅན་གྱིས་བཀོད་པའི་གཏན་ཚིགས་ལ་མི་རྟག་པའི་ཁྱད་པར་ལ་

བརྟགས་ནས་ཉེས་པ་བརྗོད་པ་དེ་སུན་འབྱིན་ལྟར་སྣང་དུ་འགྱུར་བ་མ་ཡིན་པར་ཐལ། མི་རྟག་པའི་

སྒྲ་འདི་དོན་གང་དང་འབྲེལ་བའི་མི་རྟག་པའི་དངོས་པོ་མཐུན་སྣང་དུ་གྲུབ་པ་ཅུང་ཟད་ཅིག་རྒོལ་བ་

གཉིས་ཀས་ཀྱང་སྤྱིར་འདོད་པ་ཡིན་ན་སྔར་ཉེས་པ་བརྗོད་པ་དེ་ལན་ལོག་པར་འགྱུར་བ་ཉིད་ཡིན་ན་

ཡང་མི་རྟག་པ་ཙམ་གྱི་དོན་མཐུན་སྣང་དུ་གྲུབ་པ་མེད་པའི་ཕྱིར།

གཉིས་པ་ལ་གསུམ། མངོན་གསལ་དུ་སྨྲ་བའི་གྲངས་ཅན་དགག་པ་དང༌། གནས་སྐབས་

ལྡོག་པ་མི་རྟག་པའི་དོན་དུ་སྨྲ་བའི་གྲངས་ཅན་དགག་པ་དང༌། གཉིས་ཀ་ཐུན་མོང་དུ་དགག་

པའོ། །དང་པོ་ལ་གཉིས། བློ་ཡུལ་དུ་བསྐལ་བ་ཙམ་མི་རྟག་པའི་དོན་དུ་སངས་རྒྱས་པ་མི་འདོད་

པ་དང༌། དེ་མི་རྟག་པའི་དོན་ཡིན་ན་ཧ་ཅང་ཐལ་བའོ། །དང་པོ་ལ་གཉིས། རྩོད་པ་དང༌། ལན་

ནོ། །དང་པོ་ནི། སྔར་ཡོད་པ་མངོན་སུམ་གྱི་ཡུལ་དུ་བསྐལ་བ་ཉིད་མི་རྟག་པའི་དོན་དུ་གཉིས་ཀ་

ལ་ཡོད་པ་མ་ཡིན་ནམ་ཞེ་ན། གཉིས་པ་ནི། དེ་ལ་ནི་སངས་རྒྱས་པ་གཞན་དག་མི་རྟག་པར་མི་

འདོད་དེ། འོ་ན་ཅི་ཞེ་ན་རང་གྲུབ་དུས་ལས་དུས་གཉིས་པར་མེད་པར་འགྱུར་བའི་འཇིག་པ་ལ་མི་

རྟག་པར་འདོད་པའི་ཕྱིར།

གཉིས་པ་ལ་གསུམ། རྩོད་པ་དང༌། ལན་དང༌། དེའི་ལན་དགག་པའོ། །དང་པོ་ནི། གལ་ཏེ་

ཁྱོད་འདོད་པའི་ཞིག་པ་དང་ཁོ་བོ་ཅག་འདོད་པའི་བསྐལ་བ་དག་བློ་ཡུལ་དུ་མི་གསལ་བ་ཉིད་དུ་འདྲ་

བའི་ཕྱིར། གཉིས་ཀ་ལ་ཡང་མི་གསལ་བ་ཉིད་ཀྱི་སྤྱི་མཐུན་སྣང་དུ་གྲུབ་པ་ཡོད་པ་ཉིད་མ་ཡིན་ནམ་

ཞེ་ན།གཉིས་པ་ལ་གཉིས། དྲི་བ་དང༌། དྲིས་པའི་ལན་དགག་པའ།ོ །དང་པོ་ནི། ཅི་སྟེ་མི་རྟག་པའི་དོན་

མི་གསལ་བ་ཞེས་བྱ་བ་འདི་ཅི་ཞིག་ཅེས་དྲིས་པས་མངོན་སུམ་གྱིས་མི་མཐོང་བའི་བདག་ཉིད་དོ་ཞེ་

ན། གཉིས་པ་ནི། གྲངས་ཅན་པ་མི་རྟག་པའི་མཚན་ཉིད་དེ་ལྟར་ཁས་ལེན་པ་འདིས་གཙོ་བོ་དང་སྐྱེས་

བུ་ལ་སོགས་པ་ཡང་ཆོས་ཅན། མི་རྟག་པར་ཐལ་བར་འགྱུར་བ་སྟེ། དེར་ཐལ། མངོན་སུམ་གྱིས་མ་

མཐོང་བའི་ཕྱིར། གསུམ་ག་ཁས་བླངས་སོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གཙོ་བོ་དང་སྐྱེས་བུ་དུས་ནམ་ཡང་

མཐོང་བའི་ལམ་དུ་མི་འགྱུར་ལ་སྔར་ཆོས་གཞན་གསལ་བར་ཡོད་པ་ཡིན་པ་ཕྱིས་མི་གསལ་བ་མི་

རྟག་པ་ཡིན་ནོ་ཞེ་ན། གཉིས་པ་ནི། བློ་བདེ་ཆོས་ཅན། ཉམས་པ་མེད་པའི་རྟག་པའི་རྫས་ཀྱི་བདག་

ཀྱང་ཡིན་ནོ་ཞེས་ལེགས་པར་ཐ་སྙད་བྱས་ཏེ་ཕྱིན་ཅི་ལོག་ཏུ་ཐལ། སྔར་ཆོས་གཞན་ཡང་ཡིན་ལ་

ཕྱིས་མི་རྟག་པར་སོང་བ་ཡིན་པའི་ཕྱིར།

གཉིས་པ་ལ་གཉིས། དགག་པ་མདོར་བསྟན་པ་དང༌། དེའི་ལན་དགག་པའོ། །དང་པོ་ནི། མི་

གསལ་བ་མི་རྟག་པའི་དོན་དུ་འདོད་པ་བཀག་པ་འདིས་ནི་ཆོས་ཅན། གནས་སྐབས་ལྡོག་པར་སྨྲ་བ་

ཡང་བཀག་པ་ཡིན་ཏེ། དངོས་པོ་དེའི་གནས་སྐབས་ལྡོག་པ་མི་རྟག་པའི་དོན་དུ་འདོད་པ་ལ་ཡང་

དགག་པ་བཤད་པ་ཡིན་པའི་ཕྱིར། གང་ཞིག་གནས་སྐབས་ལྡོག་པ་བློ་ཡུལ་དུ་བསྐལ་བ་དང་འདྲ་

བར་མི་རྟག་པའི་སྒྲའི་དོན་དུ་སྨྲ་བ་དེ་ལ་ཡང་བློ་བདེ་ཆོས་ཅན། གནས་སྐབས་ལྡོག་པ་མི་འཐད་པར་

ཐལ། རང་བཞིན་ཉམས་པ་མེད་པའི་རྟག་དངོས་ཡིན་པའི་ཕྱིར། ཁྱབ་པར་ཐལ། དེ་ཇི་ལྟར་གནས་

སྐབས་ལྡོག་པ་ཡང་ཡིན་ལ་རང་བཞིན་ཉམས་པ་མེད་པ་ཡང་ཡིན་པ་མི་འཐད་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཁྱབ་པ་མེད་དེ། གནས་སྐབས་ལྡོག་

གི་གནས་སྐབས་ཅན་རང་བཞིན་ནི་ཉམས་པ་མ་ཡིན་ནོ་ཞེ་ན། གཉིས་པ་ལ་གཉིས། དྲི་བ་དང༌། དྲིས་

པའི་ལན་དགག་པའོ། །དང་པོ་ནི། གནས་སྐབས་ཞེས་བྱ་བ་འདི་ཅི་ཞིག་ཅེས་དྲིས་པས་ཆུ་འཛིན་

པ་དང་ལེན་པ་དང་ལྟོ་ལྡིར་བ་ལ་སོགས་པ་དོན་བྱེད་པ་ཉེ་བར་སྒྲུབ་པ་གང་ཡིན་པ་སྟེ། དེ་འདྲ་བ་དེ་

ཡང་གང་ཞེ་ན། འདི་བུམ་པའོ་ཞེས་འཇིག་རྟེན་འདི་སྒྲ་དང་འདྲིས་པར་གང་ལ་མངོན་སུམ་དུ་ལྷག་

པར་ཞེན་པ་འདི་ཡིན་ཏེ། གནས་སྐབས་དེ་ལོག་ན་གཞན་གནས་སྐབས་ཅན་མ་ལོག་ཀྱང་ཆུ་སྐྱོར་

གྱི་དོན་བྱེད་ནུས་པ་དང༌། མངོན་སུམ་གྱི་ཚད་མས་གྲུབ་པ་དང༌། བུམ་པའི་ཐ་སྙད་ཀྱིས་མཚོན་པ་

འདི་ཐམས་ཅད་མེད་པའི་ཕྱིར་རོ་ཞེ་ན།

གཉིས་པ་ལ་གསུམ། གནས་སྐབས་ཅན་གྱི་བུམ་པ་མི་སྲིད་པ་དང༌། ཡོད་ཀྱང་བུམ་པར་མི་

འགྱུར་བ་དང༌། དེའི་ལན་དགག་པའོ། །དང་པོ་ནི། ཆོས་གསུམ་ལྡན་དེ་བུམ་པ་ཡིན་པ་དེ་ལྟ་ན་ནི་འ་ོ

ན་བུམ་པའི་གནས་སྐབས་དེ་ཉིད་ཁོ་ན་བུམ་པ་ཡིན་པར་ཐལ། བུམ་པ་དེ་ནི་མངོན་སུམ་གྱིས་མཐོང་

བ་ལ་སོགས་པ་ཆོས་གསུམ་པོ་ཇི་སྐད་བཤད་པའི་མཚན་ཉིད་ཅན་ཡིན་པའི་ཕྱིར་རོ། །བུམ་པའི་

གནས་སྐབས་དེ་ཡང་ལོག་ལ་གནས་སྐབས་ཅན་མ་ལོག་པར་གནས་པ་ནི་བརྒལ་ཞིང་བརྟག་པར་

བྱ་བ་ཡིན་པར་ཐལ། གྲངས་ཅན་གྱིས་དེ་ལྟར་ཁས་བླངས་པ་གང་ཞིག །དེ་མ་གྲུབ་པའི་ཕྱིར། གཉིས་

པ་ནི། དེ་འདྲ་ཡོད་ཀྱང་བུམ་པའི་དངོས་པོར་མི་འགྱུར་བར་ཐལ། བུམ་པའི་དངོས་པོ་དེའི་མཚན་ཉིད་

ཞུགས་པ་མེད་པའི་ཕྱིར་རོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། བུམ་པའི་དངོས་པོ་གཅིག་ཉིད་

འཇིམ་གོང་དང་ཆུ་སྐྱོར་གྱི་དོན་བྱེད་ནུས་པ་དང༌། གྱོ་དུམ་དུ་སོང་བ་ལ་སོགས་པ་གནས་སྐབས་

གཞན་དང་འབྲེལ་བའི་ཕྱིར་ཐ་དད་པར་མངོན་པ་ཡིན་གྱི་རང་བཞིན་གཅིག་ཡིན་ནོ་ཞེ་ན།

གཉིས་པ་ལ་གཉིས། དགག་པ་དངོས་དང༌། དེའི་ལན་དགག་པའོ། །དང་པོ་ནི། གནས་

སྐབས་ཐ་དད་པ་དེ་ཉིད་དངོས་པོ་ཐ་དད་པའི་མཚན་ཉིད་ཅན་དུ་ཅི་སྟེ་མི་འདོད་དེ་འདོད་རིགས་པར་

ཐལ། གནས་སྐབས་གསུམ་པོ་ཐ་དད་པ་དེ་ཉིད་རྫས་སོ་སོར་མངོན་སུམ་གྱིས་མཐོང་བ་ཡིན་གྱི། 

དེ་ལས་གཞན་པའི་དེ་གསུམ་གྱི་རང་བཞིན་མ་མཐོང་བའི་ཕྱིར། འདོད་ན། བདེ་བ་དང་སྡུག་བསྔལ་

དང་གཏི་མུག་ལ་སོགས་པ་རྣམས་རང་བཞིན་ཐ་དད་པར་འགྱུར་བར་གདོན་མི་ཟ་བར་ཐལ། རྫས་ཀྱི་

གནས་སྐབས་ཐ་དད་པ་ཡིན་ན། དངོས་པོ་ཐ་དད་པ་དེ་ལྟ་ཡིན་པའི་ཕྱིར། རྟགས་བསལ་ཁས་བླངས། 

འདོད་ན། དེ་གསུམ་གྱི་རང་བཞིན་གཙོ་བོ་ཆ་མེད་གཅིག་བུ་ཡིན་པ་ཉམས་སོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དེ་གསུམ་གནས་སྐབས་ཐ་དད་

ཀྱང་གཙོ་བོ་ཆ་མེད་ཀྱི་རང་བཞིན་འགའ་ཞིག་རྗེས་སུ་བྱེད་པའི་ཕྱིར། རང་བཞིན་ཐ་མི་དད་དོ་ཞེ་

ན། གཉིས་པ་ནི། བདེ་བ་དང་སྡུག་བསྔལ་དང་གཏི་མུག་ལ་སོགས་པ་རྣམས་ཆོས་ཅན། ཐ་མི་དད་དུ་

ཐལ། ཆ་མེད་ཀྱི་རང་བཞིན་རྗེས་སུ་འབྲེལ་བ་འདི་ནི་མཚུངས་པ་མ་ཡིན་ནམ་སྟེ་མཚུངས་པའི་ཕྱིར། 

གང་ཟག་སོ་སོའ་ིབདག་ཤེས་རིག་གི་སྐྱེས་བུ་རྣམས་ཆོས་ཅན། ཐ་མི་དད་དུ་ཐལ། ཁྱོད་ལ་ཡང་

ལོངས་སྤྱོད་པ་པོ་ཡིན་པ་དང༌། བྱེད་པ་པོ་མ་ཡིན་པ་དང༌། རྣམ་འགྱུར་ཅན་མ་ཡིན་པའི་རང་བཞིན་

གཅིག་རྗེས་སུ་བྱེད་པར་མཚུངས་པ་མ་ཡིན་ནམ་སྟེ་མཚུངས་པའི་ཕྱིར། སྔ་ཕྱི་གཉིས་ཀའི་རྟགས་

བསལ་ཁས་བླངས། བདེ་བའི་རང་བཞིན་དང་སྡུག་བསྔལ་གྱི་རང་བཞིན་གཅིག་ཡིན་ན། བདེ་སྡུག་

ཐ་མི་དད་དུ་ཁས་ལེན་དགོས་པ་ཡིན་ནོ།།

གསུམ་པ་ལ་གཉིས། འཇིམ་གོང་ལ་སོགས་པའི་གནས་སྐབས་གསུམ་རིམས་ཀྱིས་

མངོན་པར་གསལ་བས་རང་བཞིན་གཅིག་ཏུ་གྲུབ་པ་དགག་པ་དང༌། ཕྱི་མ་ཕྱི་མ་སྔ་མ་སྔ་མའི་

འབྲས་བུ་ཡིན་པས་རང་བཞིན་གཅིག་ཏུ་བསྒྲུབ་པ་དགག་པའོ། །དང་པོ་ལ་གཉིས། རྩོད་པ་དང༌། 

ལན་ནོ། །དང་པོ་ནི། འཇིམ་གོང་དང་བུམ་པ་དང་གྱོ་མོའ་ིགནས་སྐབས་གསུམ་རང་བཞིན་གཅིག་

ཡིན་ཏེ། རིམས་ཀྱིས་མངོན་པར་གསལ་བའི་ཕྱིར། རང་བཞིན་ཐ་དད་ན་རིམས་ཀྱིས་མངོན་པར་

གསལ་བ་འགལ་བའི་ཕྱིར་རོ་ཞེ་ན།

གཉིས་པ་ལ་གསུམ། ཅིག་ཅར་གསལ་བའི་ཞོ་བུམ་རང་བཞིན་དུ་མར་ཐལ་བ་དང༌། 

རྟགས་དང་དགག་བྱའི་ཆོས་ལ་འགལ་བ་ངེས་བྱེད་མེད་པ་དང༌། གནས་སྐབས་གསུམ་ལ་སྔ་ཕྱིའི་

རིམ་པ་མི་འཐད་པར་ཐལ་བའོ། །དང་པོ་ནི། དེ་ཅི་ད་ནི་དུས་མཉམ་པའི་བུམ་པ་དང་ཞོ་ལ་སོགས་

པ་ཆོས་ཅན། རང་བཞིན་དུ་མ་ཡིན་ནམ་སྟེ་རང་བཞིན་དུ་མར་ཐལ། རིམ་པ་མ་ཡིན་པར་ཅིག་ཅར་

མངོན་པར་གསལ་བའི་ཕྱིར། གཉིས་པ་ནི། རིམས་ཀྱིས་མངོན་པར་གསལ་བ་དང༌། རང་བཞིན་

ཐ་དད་པ་འགལ་བ་ཡང་ཅི་ཡིན་ཏེ་འགལ་བ་གཉིས་ཀ་མེད་པར་ཐལ། རིམས་ཀྱིས་མངོན་པར་

གསལ་བ་ལ་རང་བཞིན་ཐ་མི་དད་པས་ཁྱབ་པ་མ་གྲུབ་པའི་ཕྱིར། དེས་ན་གསུམ་པོ་དེ་རིམ་པ་ཅན་

དུ་འབྱུང་བའི་རྒྱུ་མཚན་ཡོད་དེ། འཇིམ་པ་སོགས་སྔ་མ་སྔ་མ་དེ་སྔོན་དུ་སོང་བ་མ་གྲུབ་པར་ཕྱི་མ་

ཕྱི་མ་དེ་མི་འགྲུབ་པའི་ཕྱིར་རོ། །དེར་ཐལ། ཕྱི་མ་ཕྱི་མ་དེ་སྔ་མ་སྔ་མ་དེའི་འབྲས་བུ་ཡིན་པའི་ཕྱིར། 

གསུམ་པ་ནི། གནས་སྐབས་གསུམ་པོ་དེ་ཆེར་སྔ་ཕྱིའི་རིམ་པ་མེད་པར་ཐལ། རང་བཞིན་ཐ་དད་པ་

མེད་པ་ཉིད་ཀྱི་གཅིག་ཡིན་པའི་ཕྱིར། དཔེར་ན་བུམ་པ་གཅིག་གི་བདག་ཉིད་བཞིན་ནོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཕྱི་མ་ཕྱི་མ་སྔ་མ་སྔ་མའི་འབྲས་བུ་

ཡིན་པ་ཉིད་ཀྱི་ཕྱིར་རང་བཞིན་ཐ་མི་དད་པ་ཡིན་ནོ་ཞེ་ན། གཉིས་པ་ནི། གལ་ཏེ་འབྲས་བུ་ཡིན་ན། 

རང་གི་རྒྱུ་དང་རང་བཞིན་གཅིག་ཡིན་པས་མ་ཁྱབ་པར་ཐལ། དེ་ཡིན་ན་རང་གི་རྒྱུ་དང་རང་བཞིན་

གཅིག་པའི་འབྲེལ་བ་གྲུབ་ན་རིགས་པ་ཡིན་ན་ཡང་འབྲེལ་བ་མ་གྲུབ་པའི་ཕྱིར། དེར་ཐལ། འབྲས་

བུ་རང་གི་རྒྱུ་དང་རང་བཞིན་གཅིག་པའི་ཚུལ་གྱིས་རྗེས་སུ་འགྲོ་བ་མེད་པའི་ཕྱིར། ཁྱབ་པར་ཐལ། 

འབྲེལ་བ་དེ་ནི་རྗེས་སུ་འགྲོ་བ་མེད་པ་ལ་མི་འགྲུབ་བོ་ཞེས་འོག་ནས་བཤད་པར་བྱ་བའི་ཕྱིར།

གསུམ་པ་ལ་གཉིས། དངོས་དང༌། གཞན་ལ་ཡང་སྦྱར་བའོ། །དང་པོ་ནི། བྱས་པས་སྒྲ་མི་

རྟག་པར་སྒྲུབ་པའི་ཁྱད་པར་ལ་བརྟགས་ནས་སྐྱོན་བརྗོད་པ་འབྲས་མཚུངས་ཀྱི་ལྟག་ཆོད་དུ་ཐལ། ཇི་

ལྟར་འབྲེལ་བའི་ཁྱབ་པར་སྒྲ་དང་སྒྲ་མ་ཡིན་གྱི་བྱས་པ་གཉིས་པོ་སྒྲ་མི་རྟག་པར་སྒྲུབ་པའི་ཕྱོགས་

ཆོས་ཡིན་པ་སྤངས་ཀྱང་སྒྲ་བུམ་གཉིས་ཀ་ལ་ཐུན་མོང་དུ་རྗེས་སུ་འགྲོ་བའི་རང་གི་རྒྱུ་དག་ལས་

སྐྱེས་པ་ལ་བྱས་པའི་སྤྱི་སྒྲ་འཇུག་པ་ཡིན་ལ། དེ་ཉིད་ཕྱོགས་ཀྱི་ཆོས་སུ་གྲུབ་པའི་ཕྱིར། དཔེ་དེ་ལྟར་

མི་རྟག་པའི་ཁྱད་པར་ཐ་དད་པར་རྟོག་པ་མེད་ཀྱང་ཞིག་པ་དང་ཅིག་ཤོས་བསྐལ་པ་དག་ལ་ཁྱད་པར་

མེད་པར་རྗེས་སུ་འགྲོ་བའི་ཐུན་མོང་གི་ཆོས་མི་རྟག་པ་ཙམ་ནི་རྣམ་པ་ཐམས་ཅད་དུ་ཡོད་པ་མ་ཡིན་

པར་ཐལ། གཞི་གང་ལ་མི་རྟག་པའི་སྒྲ་འདི་རྒོལ་བ་གཉིས་ཀ་ལ་མཐུན་སྣང་དུ་འཇུག་པར་འགྱུར་བ་

མི་རྟག་པ་ཙམ་མ་གྲུབ་པའི་ཕྱིར།

གཉིས་པ་ལ་གཉིས། གཅེར་བུ་པའི་གཏན་ཚིགས་ལ་ཡང་ཉེས་པ་དེ་འཇུག་པ་དང༌། སྐམ་

པ་ལ་འཆི་བའི་མིང་འདོགས་ན་སེམས་པ་ཅན་དང་འབྲེལ་བ་མ་གྲུབ་པའོ། །དང་པོ་ནི། གྲངས་ཅན་

ལ་སྐྱོན་བསྟན་པ་དེ་བཞིན་དུ་གཅེར་བུ་པས་བཀོད་པའི་གཏན་ཚིགས་ལ་ཡང་ཁྱད་པར་ལ་བརྟགས་

ནས་སྐྱོན་བརྗོད་པ་སུན་འབྱིན་ཡང་དག་ཏུ་འགྱུར་བར་ཐལ། ཤིང་དང་སྐྱེས་བུ་དག་ལ་འཆི་བའི་སྤྱི་

ཡང་ཐུན་མོང་དུ་གྲུབ་པ་མེད་པའི་ཕྱིར། ཤིང་ལ་འཆི་བ་མ་གྲུབ་པར་ཐལ། གལ་ཏེ་རྣམ་པར་ཤེས་པ་

འགགས་པ་སོགས་གང་ཞིག་མཐོང་བས་སྲོག་ཆགས་གཞན་ལ་ཤི་བར་རྟོག་པ་དེ་འདྲ་བ་ཤིང་དག་

ལ་དམིགས་ན་ཡང་ཤིང་འཆིའོ་ཤིང་ཤིའོ། །ཞེས་པའི་ཐ་སྙད་དོན་མཐུན་རིགས་པ་དེ་ལྟར་འགྱུར་ན་

ཡང་འཆི་བ་དང་ཤི་བའི་དོན་ཤིང་ལ་མ་གྲུབ་པའི་ཕྱིར། གཉིས་པ་ནི། ཅི་སྟེ་སྐམ་པ་ལ་སོགས་པ་ཉིད་

འཆི་བའི་སྒྲར་བརྗོད་ན་སྐམ་པ་དེ་ལ་ཡང་གཏན་ཚིགས་གང་ལས་ལྗོན་ཤིང་སེམས་པ་ཅན་དུ་འགྲུབ་

པར་འགྱུར་བ་མ་ཡིན་པར་ཐལ། སྐམ་པ་དེ་སེམས་པ་ཅན་དང་འབྲེལ་བ་ངེས་པར་བརྟག་པར་བྱ་སྟེ་

འབྲེལ་བ་མ་གྲུབ་པའི་ཕྱིར།

གཉིས་པ་ལ་གཉིས། མདོར་བསྟན་པ་དང༌། རྒྱས་པར་བཤད་པའོ། །དང་པོ་ནི། གྲངས་ཅན་

གྱིས་བཀོད་པའི་མི་རྟག་པ་རྟགས་སུ་མ་གྲུབ་པ་དེ་བཞིན་དུ་བྱེ་བྲག་པས་བཀོད་པ་དེ་ཡང་རྟགས་

ཡང་དག་ཏུ་མ་གྲུབ་པར་ཐལ། སྐྱེས་བུས་བྱས་པ་ལ་མི་འཁྲུལ་བའི་དབྱིབས་ཀྱང་གནས་ལུས་

སོགས་ལ་ཁྱབ་བྱེད་དུ་མ་གྲུབ་པའི་ཕྱིར། གལ་ཏེ་དབྱིབས་ཁྱད་པར་ཅན་ཅི་འདྲ་བ་ཞིག་སྐྱེས་བུའི་

བློ་སྔོན་དུ་འགྲོ་བ་ཅན་དུ་མཐོང་བ་ཡོད་དེ། དཔེ་ཁང་བཟང་དང་ར་བ་ལ་སོགས་པའི་དབྱིབས་ཀྱི་བྱེ་

བྲག་ལ་སྐྱེས་བུས་བློ་སྔོན་དུ་བཏང་ནས་བྱས་པ་རྗེས་སུ་འཇུག་པ་ཅན་དུ་མཐོང་བའི་ཕྱིར། དབྱིབས་

ཀྱི་ཁྱད་པར་དང་ལྡན་པ་དང༌། སྡོད་ཅིང་འཇུག་པ་དང༌། དོན་བྱེད་པ་ལ་སོགས་པའི་གཏན་ཚིགས་

ཐམས་ཅད་འཇིག་རྟེན་གྱི་གནས་ལུས་ལོངས་སྤྱོད་རྣམས་སྐྱེས་བུ་ཁྱད་པར་ཅན་གྱིས་བློ་སྔོན་དུ་

བཏང་ནས་བྱས་པར་སྒྲུབ་པའི་རྟགས་ཡང་དག་མ་ཡིན་པར་ཐལ། དབྱིབས་ཀྱི་ཁྱད་པར་གང་ཞིག་

མཐོང་ན་བྱེད་པ་པོ་དངོས་སུ་མ་མཐོང་བ་རྣམས་ལ་ཡང་སྐྱེས་བུས་བྱས་པའི་བློ་སྐྱེ་བར་འགྱུར་བ་

ཁང་བཟང་ལ་སོགས་པ་དེ་འདྲ་བ་འཇིག་རྟེན་གྱི་གནས་ལུས་སོགས་ཀྱང་ཡིན་ན། དེ་ལྟར་རིགས་

པར་འགྱུར་ན་ཡང་དཔེ་དེ་དང་འདྲ་བར་མ་གྲུབ་པའི་ཕྱིར།

གཉིས་པ་ལ་གསུམ། དབྱིབས་སོགས་བརྟགས་ལ་དགག་པ་དང༌། ངོ་བོ་དང་ཁྱད་པར་

གཉིས་ཀྱི་ངོ་བོ་གཙོ་བའི་དཔེ་དང། མིང་དང་དོན་གཉིས་ཀྱི་དོན་གཙོ་བའི་དཔེའོ། །དང་པོ་ལ་

གཉིས། དབྱིབས་ཁྱད་པར་ཅན་རྩོད་གཞི་ལ་ཁྱབ་བྱེད་དུ་མ་གྲུབ་པ་དང༌། དབྱིབས་ཙམ་ཁྱབ་

པ་མ་ངེས་པའོ། །དང་པོ་ནི། སྔར་བཤད་པའི་དོན་དེ་སྒྲུབ་པའི་རིགས་པ་གཞན་ཡང་སྟོན་པ་ནི། 

དབྱིབས་སོགས་ཅི་འདྲ་བ་རང་བྱིན་གྱིས་རློབ་ཅིང་སྐྱེད་པ་པོ་སྐྱེས་བུའི་བློ་སྔོན་དུ་གཏོང་བ་ཡོད་

མེད་ཀྱི་རྗེས་སུ་འཇུག་པ་ཅན་དུ་འགྲུབ་པ་དེ་ལ་སྐྱེས་བུ་ལྷས་བྱིན་གྱིས་བྱས་པའི་གཞལ་ཡས་

ཁང་གི་དབྱིབས་ཆོས་ཅན། སྐྱེས་བུས་བློ་སྔོན་དུ་བཏང་ནས་བྱས་པ་ཡིན་ཏེ། གཞལ་ཡས་ཁང་གི་

དབྱིབས་ཡིན་པའི་ཕྱིར། ཞེས་རྗེས་སུ་དཔོག་པ་གང་ཡིན་པ་དེ་ནི་རིགས་པ་ཉིད་ཡིན་ཏེ། དེ་སྒྲུབ་

ཀྱི་ཚུལ་གསུམ་ཚང་བའི་ཕྱིར། སྐྱེས་བུས་བྱས་པའི་དབྱིབས་དེ་འདྲ་བ་འཇིག་རྟེན་གྱི་གནས་ལུས་

སོགས་སྐྱེས་བུས་བློ་སྔོན་དུ་བཏང་ནས་བྱས་པར་སྒྲུབ་པའི་རྟགས་ཡང་དག་མ་ཡིན་ཏེ། རྩོད་གཞི་

ལ་ཁྱབ་བྱེད་དུ་མ་གྲུབ་པའི་ཕྱིར།

གཉིས་པ་ལ་གཉིས། དབྱིབས་ཙམ་གྱི་དོན་རྟགས་སུ་མི་རུང་བ་དང༌། དབྱིབས་ཙམ་གྱི་

སྒྲ་རྟགས་སུ་མི་རུང་བའོ། །དང་པོ་ལ་གསུམ། དབྱིབས་ཙམ་རྟགས་སུ་མི་རུང་བའི་དཔེ་དང༌། 

རུང་བ་ཁས་ལེན་ན་ཧ་ཅང་ཐལ་བ་དང༌། འབྲས་མཚུངས་ཀྱི་ལྟག་ཆོད་ངོས་གཟུང་བའོ། །དང་པོ་

ནི། དབྱིབས་ཞེས་པའི་སྒྲ་མཚུངས་པའི་བརྗོད་བྱ་དབྱིབས་ལྡན་ཙམ་དུ་ཐ་དད་མེད་པའི་རྟགས་

ལས་འཇིག་རྟེན་གྱི་གནས་ལུས་སོགས་སྐྱེས་བུས་བློ་སྔོན་དུ་བཏང་ནས་བྱས་པར་རྗེས་སུ་དཔོག་

རིགས་པ་མ་ཡིན་ཏེ། དེ་སྐྱེས་བུས་བྱས་པའི་དབྱིབས་དང་རྒྱུ་རིགས་ཐ་དད་ཀྱི་དངོས་པོ་ལས་

རབ་ཏུ་གྲུབ་པ་ཡིན་པའི་ཕྱིར། སྐྱ་བོའ་ིརྫས་ལས་མེ་དཔོག་པ་བཞིན་ནོ། །གཉིས་པ་ནི། དབྱིབས་

ལྡན་ཙམ་དུ་གྲུབ་པ་འཁྲུལ་བ་དེ་ལྟ་མིན་ན་གྲོག་མཁར་ཡང་རྫ་མཁན་དེས་བྱས་པར་འགྲུབ་པར་

འགྱུར་བར་ཐལ། རྫ་མཁན་གྱིས་བུམ་པ་ལ་སོགས་འཇིམ་པ་ཡི་རྣམ་འགྱུར་འགའ་ཞིག་བྱེད་པ་དང་

དབྱིབས་ལྡན་ཙམ་དུ་མཚུངས་བའི་ཕྱིར། གསུམ་པ་ནི། སྤྱི་རྟགས་སུ་བཀོད་པ་ལ་སྤྱི་དང་ཁྱད་པར་

ལ་བརྟགས་ནས་སྐྱོན་བརྗོད་པ་འབྲས་མཚུངས་ཀྱི་ལྟག་ཆོད་ཡིན་ནོ་ཞེ་ན། འབྲས་བུའི་སྤྱིས་ཀྱང་

སྟེ་རྩོལ་བྱུང་ཆོས་ཅན། དུང་སྒྲ་མི་རྟག་པར་སྒྲུབ་པར་བྱེད་པའི་རྟགས་ཡང་དག་ཡིན་ཏེ། དེ་སྒྲུབ་ཀྱི་

ཕྱོགས་ཆོས་གྲུབ། བསྒྲུབ་བྱའི་ཆོས་མི་རྟག་པ་རྗེས་འགྲོའ་ིཁྱབ་པ་ཚད་མས་གྲུབ་པའི་ཕྱིར། རྩོལ་

བ་ལས་གྲུབ་ཟིན་གསལ་བ་དང་རྩོལ་བ་ལས་སྐྱེས་པའི་ཁྱད་པར་ལ་བརྟགས་ནས་རྩོལ་བྱུང་ཙམ་

དེ་སྒྲུབ་ཀྱི་རྟགས་ཡང་དག་ཏུ་མི་རུང་བར་རྩོད་པ་ཆོས་ཅན། འབྲས་མཚུངས་ཀྱི་ལྟག་ཆོད་དུ་འདོད་

དེ། རྩོལ་བ་ལས་གསལ་བ་དང་རྩོལ་བ་ལས་སྐྱེ་བའི་འབྲེལ་བ་ཅན་ཐ་དད་པས་ཐ་དད་ལ་བརྟགས་

ནས་རྟགས་ཡང་དག་ཡིན་བཞིན་དུ་འཁྲུལ་བ་དང་མ་གྲུབ་པའི་སྐྱོན་བརྗོད་པའི་ལན་ལོག་ཡིན་པའི་

ཕྱིར། དེ་བཞིན་དུ་བྱས་པས་སྒྲ་མི་རྟག་པར་སྒྲུབ་པ་ལ་ཡང་སྦྱར་རོ། །མ་གྲུབ་པ་དང་མ་ངེས་པ་ལ་

དེའི་སྐྱོན་ནས་བརྗོད་ན་སུན་འབྱིན་ཡང་དག་ཏུ་འགྱུར་བའོ། །ཕར་ལ་འཕངས་པའི་ཉེས་པ་ཇི་ལྟ་བ་

བཞིན་དུ་རང་ཉིད་ལ་མཚུངས་པར་འཇུག་པ་ནི་སུན་འབྱིན་གྱི་ཐ་ཆད་འབྲས་བུ་དང་མཚུངས་པའི་

ལྟག་ཆོད་དུ་ཤེས་པར་བྱའོ།།

གཉིས་པ་ལ་གཉིས། དབྱིབས་ཀྱི་སྒྲ་ཙམ་རྟགས་སུ་མི་རུང་བའི་དཔེ་དང༌། རུང་བར་ཁས་

ལེན་ན་ཧ་ཅང་ཐལ་བའ།ོ །དང་པོ་ནི། སྐྱེས་བུས་བྱས་པ་དང་མ་བྱས་པའི་རིགས་གཞན་ལ་ནི་རབ་ཏུ་

གྲུབ་པའི་དབྱིབས་ཞེས་པའི་སྒྲ་ཡི་སྤྱི་ནི་འཇུག་པར་མཐོང་བ་ལས་སྐྱེས་བུས་བྱས་པའི་སྒྲུབ་བྱེད་དུ་

མི་རིགས་པར་ཐལ། ཁྱབ་པ་འཁྲུལ་བའི་ཕྱིར། དཔེར་ན། དག་ཕྱོགས་ས་དང་འོད་ཟེར་དང༌། །ཕྱུགས་

དང་མིག་དང་རྡོ་རྗེ་དང༌། །མཐོ་རིས་ཆུ་ལ་སོགས་དོན་དགུ་ལ། གོའུའི་སྒྲ་ཉིད་འཇུག་པའི་ཕྱིར་ན་རྭ་

ཅན་དཔོག་པ་བཞིན་ནོ།།

གཉིས་པ་ནི། རྗོད་བྱེད་ཀྱི་སྒྲ་ཐམས་ཅད་ཀྱིས་ནི་དོན་ཐམས་ཅད་འགྲུབ་པར་ཐལ། སྒྲ་དེ་

ཡོད་པ་ཙམ་གྱིས་ནི་དོན་འགྲུབ་པའི་ཕྱིར། ཡང་ན་སྐྱེས་བུ་ཐམས་ཅད་ཀྱིས་ནི་ཞེས་སོ། །ཁྱབ་པར་

ཐལ། རྗོད་བྱེད་ཀྱི་སྒྲ་རྣམས་དོན་གང་ནའང་འཇུག་པ་མེད་པ་མ་ཡིན་པའི་ཕྱིར། དེར་ཐལ། བརྗོད་

པར་འདོད་པའི་གཞན་དབང་ཙམ་ཡིན་པའི་ཕྱིར། གཉིས་པ་ནི། རྟགས་ཀྱི་ངོ་བོ་དང་ཁྱད་པར་གཉིས་

ཀྱི་ནང་ནས་ངོ་བོ་གཙོ་བོ་ཡིན་ཏེ། རྟགས་ཀྱི་དངོས་པོའ་ིརང་བཞིན་རྩོད་གཞི་ལ་མ་གྲུབ་ན་མ་གྲུབ་

པའི་ཚུལ་འདིར་འགྱུར་གྱི། རྟགས་ཀྱི་ངོ་བོ་རྩོད་གཞི་ལ་གྲུབ་ན་ཁྱབ་པར་མ་གྲུབ་ཀྱང་ཕྱོགས་ཆོས་

འགྲུབ་པ་ལ་གནོད་བྱེད་མ་ཡིན་པའི་ཕྱིར། དཔེར་ན། སྒྲ་ནི་དེའི་སྟེང་དུ་བྱས་པ་ཙམ་འགོད་ཚུལ་དང་

མཐུན་པར་གྲུབ་ན་ནམ་མཁའ་ལ་བརྟེན་པ་སྟེ། ནམ་མཁའི་ཡོན་ཏན་དང་དོན་གཅིག་ལ་འདུ་བའི་

བྱས་པ་འགོད་ཚུལ་ལྟར་མ་གྲུབ་ཀྱང་ཕྱོགས་ཆོས་གྲུབ་པ་ལ་མི་གནོད་པ་བཞིན་ནོ།།

གསུམ་པ་ནི། མིང་དང་དོན་གཉིས་ཀྱི་ནང་ནས་དོན་གཙོ་བོར་གྱུར་པ་ཡིན་ཏེ། བྱས་པ་

ཞེས་པའི་སྒྲ་སྟེ་མིང་སྒྲ་ལ་འགོད་ཚུལ་ལྟར་མ་གྲུབ་ཀྱང་བྱས་པའི་དངོས་པོ་ནི་སྒྲ་ལ་འགོད་ཚུལ་དང་

མཐུན་པ་ཡོད་པ་ཁོ་ནར་གྲུབ་ན་ཕྱོགས་ཆོས་འགྲུབ་པར་འགྱུར་བའི་ཕྱིར། སྒྲ་ལ་བྱས་པ་ཞེས་པའི་

སྒྲ་དངོས་སུ་མི་འཇུག་པའི་དོན་མ་ཡིན་ཏེ། གསལ་བ་ཐམས་ཅད་ལ་སྤྱི་སྒྲ་དངོས་སུ་འཇུག་པའི་

ཕྱིར་རོ། །དཔེར་ན། བུམ་པ་བྱས་སོ་ཞེས་པའི་སྒྲ་ཐ་སྙད་དོན་མཐུན་ཡིན་པ་བཞིན་ནོ། །དེས་ན་བྱས་

པ་ཞེས་པའི་མིང་སྒྲའི་དངོས་མིང་མ་ཡིན་པའི་དོན་ཏེ། དེ་ཡིན་ན་བརྡ་ཤེས་པས་ཀྱང་མིང་དེ་ལས་སྒྲ་

འཁྲུལ་མེད་དུ་གོ་བར་ཐལ་བའི་ཕྱིར་རོ། །དེས་ན་སྒྲ་དངོས་སུ་འཇུག་པ་དང་དེའི་དངོས་མིང་མ་ཡིན་

པའི་ཁྱད་པར་ཤེས་པར་བྱའ།ོ །དཔེར་ན་འུག་པ་པ་བྱེ་བྲག་པ་ལ་སངས་རྒྱས་པས་འབྱུང་བཞིའི་རྡུལ་

ཕྲན་ཆོས་ཅན། མི་རྟག་སྟེ། ལུས་ཅན་ཡིན་པའི་ཕྱིར། ཞེས་སོགས་སྒྲུབ་བྱེད་དུ་བཤད་པ་བཞིན་ནོ།།

བྱེ་བྲག་པས་ཚིག་དོན་དྲུག་གི་རྫས་ལ་བདག་དུས་ཕྱོགས་ནམ་མཁའ་སྟེ་ཁྱབ་པའི་རྫ་ས་

བཞི་དང་འབྱུང་བ་བཞི་དང་ཡིད་དེ་མ་ཁྱབ་པའི་རྫས་ལྔ་འདོད་དོ། །ཚད་ལ་ཆུང་ངུ་དང་ཆེན་པོ་དང་

རིང་པོ་དང་ཐུང་ངུ་བཞིར་འདོད་ཅིང༌། དེ་རེ་རེ་ལ་ཡང་རྟག་པ་དང་མི་རྟག་པ་གཉིས་གཉིས་སུ་ཡོད་

པར་འདོད་དོ། །ཚད་ནི་ཚིག་དོན་དྲུག་གི་ནང་ནས་ཡོན་ཏན་དུ་འདོད་ལ། ལུས་ཅན་ཞེས་པའི་དངོས་

མིང་དེ་ཐམས་ཅད་དུ་སོང་བ་མ་ཡིན་པའི་རྫས་འབྱུང་བ་བཞི་ལ་བརྟེན་པའི་ཚད་ཀྱི་དངོས་མིང་དུ་

འདོད་ཀྱི། རེག་བྱ་ཅན་གྱི་དངོས་མིང་དུ་མི་འདོད་ཀྱང་སངས་རྒྱས་པས་དོན་གང་གི་དངོས་མིང་དུ་

འདོད་པའི་དོན་རེག་བྱ་ཅན་དེ་འབྱུང་བཞིའི་རྡུལ་ཕྲན་གྱི་སྟེང་དུ་འགོད་ཚུལ་དང་མཐུན་པར་བྱེ་བྲག་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 287

པའི་བློ་ངོར་གྲུབ་པས་ཕྱོགས་ཆོས་འགྲུབ་པ་བཞིན་ནོ། །བྱེ་བྲག་པའི་བློ་ངོར་འབྱུང་བཞིའི་རྡུལ་ཕྲན་

ལུས་ཅན་དུ་འགྲུབ་ཀྱང་ལུས་ཅན་ཞེས་པའི་མིང་དེ་འབྱུང་བཞིའི་རྡུལ་ཕྲན་གྱི་དངོས་མིང་དུ་མ་གྲུབ་

པ་སྔར་བཤད་པའི་དོན་དང་འདྲ་བར་ཤེས་པར་བྱའ།ོ །སོགས་པས་ཐོགས་བཅས་གཟུང་སྟེ། བྱེ་བྲག་

པས་རྡུལ་ཕྲན་ལ་ཐོགས་བཅས་ཀྱི་མིང་མི་འདོགས་ཀྱང་དོན་གཟུགས་ཅན་གཞན་གྱི་གོ་འགེགས་པ་

གྲུབ་པ་བཞིན་ནོ། །དེ་དག་གི་སྤྲོས་པ་རྒྱས་པར་ནི་རྣམ་འགྲེལ་གྱི་རྣམ་བཤད་དུ་བཤད་པ་ལས་ཤེས་

པར་བྱའོ། །ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པ་དག་གོ།

གཉིས་པ་ལ་གསུམ། ཚུལ་གསུམ་ལུང་ལ་བརྟེན་པའི་རྒོལ་ཕྱི་རྒོལ་གང་རུང་ལ་མ་གྲུབ་པ་

རྗེས་དཔག་གི་ཡུལ་ཐམས་ཅད་ལ་སྦྱར་རིགས་པ་མ་ཡིན་པ་དང༌། དེའི་ཡུལ་ངོས་གཟུང་བ་དང༌། 

ཡུལ་གཞན་ལ་གསལ་བའི་དཔེ་མ་སྨོས་པའི་རྒྱུ་མཚན་ནོ། །དང་པོ་ལ་གཉིས། དངོས་སྟོབས་ཀྱི་

སྐབས་སུ་ལུང་གི་གནོད་བྱེད་ནུས་པ་མེད་པ་དང༌། དགོས་པ་མེད་པའོ། །དང་པོ་ནི། དཔེར་ན། སྒྲ་

མངོན་པར་གསལ་བར་སྨྲ་བ་དཔྱོད་པ་པ་དང་བརྡ་སྤྲོད་པ་ལ་བྱེ་བྲག་པས་སྒྲ་ཆོས་ཅན་མི་རྟག་སྟེ་

བྱས་པའི་ཕྱིར། ཞེས་བཀོད་པ་ན་གཉིས་པོ་ན་རེ། བསྟན་བཅོས་ལས་སྒྲ་གྲུབ་ཟིན་རྐྱེན་གྱིས་གསལ་

བར་བཤད་ཀྱི། གསར་དུ་བྱས་པར་མ་བཤད་པས་བྱས་པ་ཉིད་ཀྱི་གཏན་ཚིགས་ཕྱི་རྒོལ་ལ་མ་གྲུབ་

པོ་ཞེས་བསྟན་བཅོས་སྒྲུབ་བྱེད་དུ་ཁས་བླངས་པ་ལ་བརྟེན་ནས་ཕྱོགས་ཆོས་རྒོལ་ཕྱི་རྒོལ་གང་ཡང་

རུང་བ་ལ་མ་གྲུབ་པར་བརྗོད་པ་གང་ཡིན་པ་དེ་ནི་ཆོས་ཅན། རྗེས་སུ་དཔག་པ་ཐམས་ཅད་ལ་སྦྱར་

བར་རིགས་པ་མ་ཡིན་ཏེ། དངོས་སྟོབས་ཀྱི་ཚད་མས་མཐོང་བ་ལ་ལུང་སྒྲུབ་བྱེད་དུ་ཁས་བླངས་པས་

མ་གྲུབ་པར་རྩོད་པ་མི་འཐད་པའི་ཕྱིར་དང༌། དངོས་སྟོབས་རྗེས་སུ་དཔག་པ་ལ་བསྟན་བཅོས་སྒྲུབ་

བྱེད་དུ་འཇུག་པའི་སྐབས་མ་ཡིན་པའི་ཕྱིར་རོ།།

གཉིས་པ་ནི། སྒྲ་བྱས་པ་ཡིན་པ་ལ་ཚད་མས་གནོད་པས་ཕྱོགས་ཆོས་ཕྱི་རྒོལ་ལ་མ་

གྲུབ་བོ་ཞེ་ན། ཕྱོགས་ཆོས་མ་གྲུབ་པའི་སྒྲུབ་བྱེད་དུ་མངོན་པར་གསལ་བར་སྨྲ་བས་བསྟན་བཅོས་

བཀོད་པ་ཅི་ཞིག་བྱ་དགོས་པ་མེད་པར་ཐལ། དངོས་སྟོབས་ཀྱི་ཚད་མ་ཉིད་ཀྱིས་གནོད་པའི་ཕྱིར། 

རྟགས་ཁས་བླངས། སྒྲ་བྱས་པ་དེའི་ངོ་བོར་དངོས་སྟོབས་ཀྱི་ཚད་མས་མ་རྟོགས་ན་ཡང་ལུང་ལ་

བརྟེན་པའི་མ་གྲུབ་པ་བརྗོད་པ་དགོས་པ་མེད་པར་ཐལ། དངོས་པོ་སྟོབས་ཤུ གས་ལ་བརྟེན་པའི་

ཉེས་པ་ཡིན་པའི་ཕྱིར།

གཉིས་པ་ནི། ཚུལ་གསུམ་སྒྲུབ་བྱེད་བསྟན་བཅོས་ལ་བརྟེན་པའི་རྗེས་སུ་དཔག་པ་ཉིད་

ལ་སྒྲུབ་བྱེད་བསྟན་བཅོས་ཀྱི་སྒོ་ནས་ཕྱོགས་ཆོས་རྒོལ་ཕྱི་རྒོལ་གང་ཡང་རུང་བ་ལ་མ་གྲུབ་པའི་

གཏན་ཚིགས་ལྟར་སྣང་སྲིད་པར་འགྱུར་བར་ཐལ། དངོས་སྟོབས་དང་ལུང་གི་སྐབས་གང་རུང་ལ་

སྲིད་པ་གང་ཞིག་དངོས་སྟོབས་ཀྱི་སྐབས་སུ་ལུང་གི་སྒྲུབ་བྱེད་དགོས་ནུས་མེད་པ་དེའི་ཕྱིར།

གསུམ་པ་ལ་གཉིས། དངོས་དང༌། མདོ་མཛད་པས་ཕྱོགས་མཚོན་གྱི་དཔེ་བརྗོད་པའོ།། 

དང་པོ་ནི། དངོས་སྟོབས་ཀྱི་སྐབས་སུ་རྒྱབ་རྟེན་ལུང་ལ་བརྟེན་པའི་གང་རུང་ལ་མ་གྲུབ་པའི་

གསལ་བའི་དཔེར་བརྗོད་པ་མ་སྨྲས་པའི་རྒྱུ་མཚན་ཡོད་དེ། ལུང་ལ་བརྟེན་པ་ལས་གཞན་དངོས་

སྟོབས་ལ་ནི་སྒྲ་བྱས་པ་ཚད་མས་གྲུབ་ན་སྐྱོན་མེད་ལ་མ་གྲུབ་ན་ནི། དངོས་སྟོབས་ཀྱི་ཚད་མས་

མ་ཤེས་པའི་ཕྱིར་སྐྱོན་དུ་སོང་གི་ལུང་ལ་བརྟེན་ནས་སྐྱོན་དུ་སོང་བ་མ་ཡིན་པ་དེས་ན་མ་སྨྲས་

པའི་ཕྱིར། འོ་ན་སྔར་གཅེར་བུ་པ་དང་གྲངས་ཅན་པས་དངོས་སྟོབས་ཀྱི་སྐབས་སུ་ལུང་ལ་བརྟེན་

པའི་གཏན་ཚིགས་བཀོད་པ་ཕྱི་རྒོལ་ལ་མ་གྲུབ་པར་བཤད་པ་ཇི་ལྟར་ཡིན་ཞེ་ན། གཏན་ཚིགས་

ལྟར་སྣང་གཉིས་པོ་དེ་ཡང་རྒྱབ་རྟེན་ལུང་ལ་ངེས་པར་བརྟེན་དགོས་པའི་གང་རུང་ལ་མ་གྲུབ་པ་

མ་ཡིན་ཏེ། གཅེར་བུ་པ་དང་གྲངས་ཅན་གྱིས་གཏན་ཚིགས་ཀྱི་རང་བཞིན་མ་ཤེས་པའི་སྒོ་ནས་

ཕྱོགས་ཆོས་རྒོལ་ཕྱི་རྒོལ་གཉིས་ཀ་ལ་མ་གྲུབ་པའི་གཏན་ཚིགས་བརྗོད་པའི་ཕྱིར། གཉིས་པ་ནི། 

འོ་ན་མདོ་མཛད་པས་བྱེ་བྲག་པས་བཀོད་པའི་བྱས་པ་མངོན་གསལ་དུ་སྨྲ་བ་ལ་མ་གྲུབ་པའི་དཔེར་

བརྗོད་པ་ཇི་ལྟར་ཞེ་ན། སློབ་དཔོན་ཕྱོགས་ཀྱི་གླང་པོ་ཉིད་ཀྱིས་ནི་དངོས་སྟོབས་ཀྱི་སྐབས་སུ་ལུང་

ལ་བརྟེན་ནས་གང་རུང་ལ་མ་གྲུབ་པའི་གསལ་བའི་དཔེ་གསུངས་པ་མ་ཡིན་ཏེ། དཔེར་བརྗོད་པའི་

ཕྱོགས་ཙམ་ཞིག་བཤད་པ་ཡིན་པའི་ཕྱིར།

གསུམ་པ་དམ་བཅའི་དོན་དུ་འདུས་པའི་མ་གྲུབ་པའི་གཏན་ཚིགས་བཤད་པ་ལ་གཉིས། 

དངོས་དང༌། རང་ལ་མཚུངས་པ་སྤང་བའ།ོ །དང་པོ་ལ་གསུམ། རྩོད་གཞི་དང་བསྒྲུབ་བྱའི་ཆོས་རྟགས་

སུ་བཀོད་པ་ལ་ཕྱོགས་ཆོས་མ་གྲུབ་པ་དང༌། མི་མཐུན་ཕྱོགས་ལས་གཞན་རྟགས་སུ་བཀོད་པ་ལ་

ཕྱོགས་ཆོས་མ་གྲུབ་པ་དང༌། དངོས་མེད་གཞན་ལས་གྲོལ་བ་གཙོ་བོ་དངོས་པོར་སྒྲུབ་པའི་སྒྲུབ་

བྱེད་ཡིན་པ་དགག་པའོ། །དང་པོ་ལ་གཉིས། ཤེས་འདོད་ཆོས་ཅན་སྒྲུབ་བྱེད་དུ་བཀོད་པ་ལ་ཕྱོགས་

ཆོས་མེད་པར་བསྒྲུབ་པ་དང༌། དེས་ཅིག་ཤོས་ཀྱང་གྲུབ་པའོ། །དང་པོ་ལ་གསུམ། རྒྱས་པར་བཤད་

པ་དང༌། རྩོད་པ་སྤང་བ་དང༌། དོན་བསྡུ་བའོ། །དང་པོ་ལ་གསུམ། ཤེས་འདོད་མེད་ནས་མ་གྲུབ་པ་

དང༌། དེའི་ལན་དགག་པ་དང༌། འབྲེལ་བ་ལ་མ་ལྟོས་པར་གོ་བྱེད་དུ་འདོད་པ་དགག་པའ།ོ །དང་པོ་ལ་

གསུམ། རྩོད་གཞི་དང་ལྡོག་པ་ཐ་མི་དད་སྒྲུབ་བྱེད་དུ་མི་རུང་བ་དང༌། དེ་ཡིན་ན་སྒྲུབ་བྱེད་བཀོད་པ་

དོན་མེད་པ་དང༌། དམ་བཅའ་ཙམ་ནས་བསྒྲུབ་བྱ་གྲུབ་པར་ཐལ་བའོ། །དང་པོ་ནི། གང་ཡང་དཔེར་

ན་སྒྲ་མི་རྟག་སྟེ། སྒྲ་ཡིན་པའི་ཕྱིར་རོ། །ཞེས་བྱ་བ་ལྟ་བུ་དམ་བཅས་པའི་དོན་གྱི་ཕྱོགས་གཅིག་ཤེས་

འདོད་ཆོས་ཅན་གྱི་ལྡོག་པ་རྟགས་སུ་བཀོད་པ་མ་གྲུབ་པའི་གཏན་ཚིགས་ཡིན་པར་བརྗོད་པ་དེ་ཡང་

རིགས་པར་ཐལ། ཕྱོགས་ཆོས་ཡིན་ན་བསྒྲུབ་པར་བྱ་བ་ཤེས་འདོད་ཆོས་ཅན་དང་སྒྲུབ་པར་བྱེད་པ་

དག་ནི་ལྡོག་པ་ཐ་དད་པ་ཡིན་དགོས་པའི་ཕྱིར་རོ། །བསྒྲུབ་པར་བྱ་བའི་ཆོས་ཅན་སྒྲ་རང་ཉིད་མི་རྟག་

པར་བསྒྲུབ་པ་ལ་སྒྲ་དེ་ཉིད་གཏན་ཚིགས་ཀྱི་ངོ་བོར་མ་གྲུབ་པར་བརྗོད་རིགས་ཏེ། ཐབས་དང་ཐབས་

བྱུང་གི་ཚུལ་གྱིས་རྟོགས་པ་སྐྱེད་པའི་སྒྲུབ་པར་བྱེད་པ་ཉིད་དུ་མ་གྲུབ་པའི་ཕྱིར།

གཉིས་པ་ནི། སྒྲ་དེ་ཉིད་སྒྲ་མི་རྟག་པ་དེའི་སྒྲུབ་པར་བྱེད་པ་ནི་མ་ཡིན་ཏེ། དེ་སྒྲ་མི་རྟག་པའི་

སྒྲུབ་བྱེད་དུ་བསྟན་པ་དོན་མེད་པའི་ཕྱིར་རོ། །དེར་ཐལ། སྒྲ་མི་རྟག་པ་དེའི་ངོ་བོ་གྲུབ་ཙམ་དང་རྗེས་

སུ་འབྲེལ་བ་སྐབས་དེའི་དམ་བཅའ་ཡིན་པའི་ཕྱིར། སྔར་བསྒྲུབ་བྱའི་རང་བཞིན་དུ་བསྟན་ལ་ཕྱིས་

སྒྲུབ་བྱེད་དུ་བཀོད་པས་དོན་མེད་པར་ག་ལ་འགྱུར་ཞེ་ན། དེ་དེའི་སྒྲུབ་བྱེད་དུ་བཀོད་པ་དོན་མེད་

པར་ཐལ། དེ་ལ་རྩོད་གཞི་ཉིད་སྒྲུབ་བྱེད་དུ་བཀོད་ཀྱི་རྩོད་གཞི་ལས་ཁྱད་པར་གཞན་སྒྲུབ་བྱེད་དུ་

བསྟན་པ་ནི་མེད་པའི་ཕྱིར། གསུམ་པ་ནི། སྒྲ་མི་རྟག་ཅེས་ཕྱོགས་བསྟན་པ་ཉིད་ན་སྒྲ་མི་རྟག་པ་དེ་

ལྟར་འགྲུབ་པར་འགྱུར་བར་ཐལ། སྒྲ་མི་རྟག་པ་དེ་སྒྲ་རྟགས་སུ་བཀོད་པ་ཉིད་ཀྱིས་འགྲུབ་པ་དེ་ལྟར་

འགྱུར་བའི་ཕྱིར། ཁྱབ་པར་ཐལ། ཕྱིས་ཀྱང་གཏན་ཚིགས་འགོད་པའི་དུས་སུ་རང་ཉིད་ཁོ་ནས་མི་

རྟག་པ་འགྲུབ་པ་དེ་ལྟར་འགྱུར་བའི་ཕྱིར་རོ། །སྒྲ་དེ་རང་ཉིད་བདག་ཉིད་ཀྱི་མི་རྟག་པ་སྒྲུབ་པའི་གཏན་

ཚིགས་སུ་མ་གྲུབ་པར་ཐལ། ཕྱོགས་ཆོས་མ་གྲུབ་པ་དེའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སྒྲ་སྟེ་སྒྲ་ཞེས་པའི་མིང་སྒྲ་ལ་འགོད་

ཚུལ་དང་མཐུན་པར་ཅི་ལྟར་མ་གྲུབ་ཅེ་ན། གཉིས་པ་ལ་གསུམ། ངོ་བོ་གྲུབ་ཀྱང་གོ་བྱེད་དུ་མི་རུང་

བ་དང༌། ལྡོག་པ་གཅིག་ལ་གཞི་རྟགས་མི་རུང་བ་དང༌། དེའི་ལན་དགག་པའོ། །དང་པོ་ནི། སྒྲའི་སྟེང་

དུ་སྒྲ་གྲུབ་ཀྱང་སྒྲ་མི་རྟག་པར་སྒྲུབ་པའི་མ་གྲུབ་པར་བརྗོད་རིགས་ཏེ། དེ་བདག་ཉིད་ཀྱི་ཕྱོགས་ཆོས་

ཅན་གྱི་གཏན་ཚིགས་ཀྱི་རང་བཞིན་དུ་མ་གྲུབ་པའི་ཕྱིར།

གཉིས་པ་ལ་གཉིས། སྒྲུབ་བྱེད་བགོད་པ་དོན་མེད་པར་ཐལ་བ་དང༌། རྩོད་པ་མེད་པར་ཐལ་

བའོ། །དང་པོ་ནི། སྒྲ་དེ་ནི་ཕྱོགས་སུ་བྱས་ལ་གང་ཞིག་ཕྱོགས་ཆོས་ཅན་གྱི་གཏན་ཚིགས་སུ་འགྱུར་

བའི་སྒྲ་གཞན་ཡང་ཡོད་པ་མ་ཡིན་པར་ཐལ། རྩོད་གཞི་ལས་ཁྱབ་ཆུང་བ་དང་རྩོད་གཞི་དང་ལྡོག་པ་

ཐ་མི་དད་པ་ཕྱོགས་ཆོས་སུ་མི་འདུས་1པའི་ཕྱིར། ཁྱབ་པར་ཐལ། སྒྲ་དེ་ཉིད་སྒྲ་མི་རྟག་པར་སྒྲུབ་པའི་

གཏན་ཚིགས་ཡིན་ན་ནི། དམ་བཅས་ཙམ་གྱིས་གྲུབ་པས་སྒྲུབ་བྱེད་ཡང་དག་བསྟན་པར་མི་བྱའོ་

ཞེས་བརྗོད་ཟིན་པའི་ཕྱིར། གཉིས་པ་ནི། སྒྲ་རྟག་མི་རྟག་རྩོད་པ་མེད་པར་ཡང་འགྱུར་བར་ཐལ། སྒྲ་

གྲུབ་ཙམ་ནས་རྟག་ཏུ་མི་རྟག་པ་དེའི་ངོ་བོར་གྲུབ་པའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དཔེ་ལ་རྗེས་སུ་འགྲོ་བ་མ་མཐོང་

བའི་ཕྱིར། སྒྲ་གྲུབ་ཙམ་ནས་2རྟག་པ་མི་འགྲུབ་བོ་ཞེ་ན། གཉིས་པ་ནི། སྒྲས་སྒྲ་མི་རྟག་པར་སྒྲུབ་

པའི་རྟགས་ཆོས་གཉིས་ལྡན་གྱི་མཐུན་དཔེ་ཡང་དག་མ་གྲུབ་པར་ཐལ། དེ་ཅི་རྟགས་ཡང་དག་གི་

ཤེས་འདོད་ཆོས་ཅན་གཏན་ཚིགས་དེ་ཉིད་ཀྱི་མཐུན་དཔེ་ཆོས་ཅན་གཞན་ལ་རྗེས་སུ་འགྲོའམ་སྟེ་

རྗེས་སུ་མི་འགྲོ་བའི་ཕྱིར།

གསུམ་པ་ལ་གསུམ། སྒྲོན་མེས་གཟུགས་གསལ་བ་འབྲེལ་བ་ལ་མི་ལྟོས་པ་དང༌། རྟགས་

དང་རྟགས་ཅན་དེ་དང་མི་མཚུངས་པ་དང༌། རྩོད་གཞི་སྒྲུབ་བྱེད་ཡིན་ན་རང་ཉིད་རྟོགས་ཙམ་གྱིས་

བསྒྲུབ་བྱ་གྲུབ་པར་ཐལ་བའོ། །དང་པོ་ནི། སྒྲོན་མེ་ལ་སོགས་པ་ནི་གཟུགས་གསལ་བར་བྱེད་པ་

འབྲེལ་བ་ལ་ལྟོས་པ་མ་ཡིན་ཏེ། སྒྲོན་མེ་རང་ཉིད་བློ་ཡུལ་དུ་དེ་ལྟར་གསལ་བས་གཟུགས་དང་རང་

གི་བདག་ཉིད་ཅིག་ཅར་གསལ་བར་བྱེད་པ་ཞེས་བརྗོད་པའི་ཕྱིར། དེར་ཐལ། སྒྲོན་མེ་རང་གི་ངོ་བོ་

1  ཞོལ། ཤོག ༢༠༧ ན ༥ གཙང་། ཤོག ༢༠༦ ན ༤ མི་རུང་བའི་ཕྱིར།

2  ཞོལ། ཤོག ༢༠༧ བ ༡ གཙང་། ཤོག ༢༠༦ ན ༦ ཙམ་ནས་མི་རྟག་པ་

རུང་བ་སྟེ་བློ་ཡུལ་དུ་སོང་བ་ཉིད་ཀྱིས་གཟུགས་དང་བདག་ཉིད་ཀྱི་རྣམ་པ་ཅན་གྱི་རྣམ་པར་ཤེས་

པ་ཅིག་ཅར་སྐྱེད་པའི་ཕྱིར། གཉིས་པ་ནི། རྟགས་དང་རྟགས་ཅན་ནི་སྒྲོན་མེས་རང་ཡུལ་གསལ་

བར་བྱེད་པ་དེ་ལྟར་མ་ཡིན་ཏེ། དེའི་དངོས་པོ་ནི་རྟགས་ཆོས་ཐ་དད་པའི་འབྲེལ་བ་ངེས་པ་ལ་བརྟེན་

དགོས་པའི་ཕྱིར་རོ། །ཁྱབ་པར་ཐལ། སྒྲོན་མེ་རང་ཉིད་མངོན་སུམ་གྱིས་མཐོང་བ་ཙམ་དེའི་ཡུལ་དུ་

གཟུགས་གསལ་བར་བྱེད་ལ་རྟགས་རང་ཉིད་ཀྱི་ཡུལ་ཅན་རྣམ་པར་ཤེས་པའི་ཡུལ་དུ་རང་ཉིད་གྱུར་

པས་ནི་དེའི་ཡུལ་དུ་རྟགས་ཅན་རྟོགས་པར་བྱེད་པ་མ་ཡིན་པའི་ཕྱིར། གསུམ་པ་ནི། སྒྲ་རྟོགས་པའི་

ཚད་མ་དེ་ཉིད་ཀྱིས་སྒྲ་མི་རྟག་པ་རྟོགས་པའི་ཐལ་བ་འདིར་འགྱུར་བར་ཐལ། ཆོས་ཅན་གྱི་རང་གི་ངོ་

བོ་སྒྲ་དེ་ཉིད་སྒྲ་མི་རྟག་པའི་སྒྲུབ་པར་བྱེད་པ་ཡང་དག་ཡིན་པའི་ཕྱིར། གཏན་ཚིགས་གཞན་ལ་མ་

བརྟེན་པར་སྒྲ་དང་མི་རྟག་པའི་འབྲེལ་བ་ངེས་པར་བྱར་མེད་ལ་སྒྲ་དེ་ཉིད་ཀྱིས་སྒྲ་མི་རྟག་པ་གོ་བར་

བྱེད་ན་ཁྱབ་པ་ངེས་པའི་ཚད་མ་དེ་ཉིད་ཀྱིས་བསྒྲུབ་བྱ་ངེས་དགོས་པས་སྒྲ་ངེས་པའི་ཚད་མ་དེ་ཉིད་

ཀྱིས་སྒྲ་མི་རྟག་པར་ངེས་པ་མ་གཏོགས་ངེས་བྱེད་གཞན་མེད་པར་ཁས་ལེན་དགོས་པ་ཡིན་ནོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སྒྲ་བྱས་མི་རྟག་པ་ལྟ་བུ་གྲུབ་བདེ་

རྫས་གཅིག་གི་དངོས་པོ་ཐམས་ཅད་ལ་རྫས་ལ་ཆ་ཤས་མེད་པས་ཆོས་དང་ཆོས་ཅན་གྱི་དབྱེ་བ་ཐ་

དད་པ་མ་གྲུབ་པའི་ཕྱིར། དམ་བཅའི་ཕྱོགས་གཅིག་རྟགས་སུ་བཀོད་པའི་སྐྱོན་འདི་མཚུངས་སོ་ཞེ་

ན། གཉིས་པ་ལ་གཉིས། རྒྱས་པར་བཤད་པ་དང༌། དོན་བསྡུ་བའ།ོ །དང་པོ་ལ་གཉིས། ལྡོག་པ་ཐ་དད་

ལ་བརྟེན་པའི་རྣམ་གཞག་ཏུ་བཤད་ཟིན་པ་དང༌། དེ་ལྟར་ཁས་ལེན་དགོས་པའི་རྒྱུ་མཚན་ནོ། །དང་

པོ་ནི། སྒྲ་བྱས་མི་རྟག་པ་འདི་ལ་རྫས་གཅིག་ཀྱང་བསྒྲུབ་པར་བྱ་བ་དང་སྒྲུབ་པར་བྱེད་པ་ཐ་དད་པའི་

རྣམ་གཞག་འཐད་པ་ཡིན་ཏེ། དངོས་པོ་རྣམས་ཀྱི་ལོག་ས་ཐ་དད་ལས་ལོག་པའི་ལྡོག་པ་ཐ་དད་ལ་

བརྟེན་པའི་རྣམ་གཞག་ཏུ་བཤད་ཟིན་པའི་ཕྱིར།

གཉིས་པ་ནི། སྒྲ་བྱས་མི་རྟག་པ་གསུམ་གྱི་ཐ་དད་པའི་ཆ་དང༌། ཆོས་དང་ཆོས་ཅན་སོགས་

ཀུན་རྫོབ་པའི་དོན་རྣམས་ཆོས་ཅན། རྫས་དེ་ཉིད་དང་རྫས་གཞན་ཉིད་འགོག་པ་རིགས་པ་ཡིན་

ཏེ། དོན་དམ་པ་རྣམ་པར་དཔྱད་ན་ནི་རྫས་སུ་གྲུབ་པ་དེ་ལྟ་བུར་གྱུར་པ་མ་གྲུབ་པའི་ཕྱིར། འོ་ན་ཅི་

ལྟར་ཆོས་ཆོས་ཅན་ཐ་དད་ཀྱི་ཐ་སྙད་འཐད་ཅེ་ན། དེ་གསུམ་དབང་ཤེས་མ་འཁྲུལ་བའི་གཟུང་ངོར་

ཐ་དད་དུ་སྣང་བ་ལ་བརྟེན་ནས་ཆོས་དང་ཆོས་ཅན་དུ་བཞག་པ་མ་ཡིན་ཏེ། རྗེས་སུ་དཔག་པ་དང་

རྗེས་སུ་དཔག་པར་བྱ་བའི་ཐ་སྙད་ནི་རྟོག་པའི་ཤེས་པ་ལ་སྣང་ཙམ་དུ་གྲུབ་པའི་ཐ་དད་པ་ལ་བརྟེན་

ནས་འཇོག་པ་ཡིན་པའི་ཕྱིར། གཉིས་པ་ལ་གཉིས། རྟོག་པས་བཏགས་པའི་ཐ་དད་ལ་བརྟེན་ནས་

རང་མཚན་ཐོབ་པ་འཐད་པ་དང༌། འདིར་རྟོག་པས་བཏགས་པའི་ཐ་དད་ཀྱང་མེད་པས་མ་གྲུབ་པར་

འགྱུར་བའོ། །དང་པོ་ནི། རྟོག་པས་བཏགས་པའི་ཆོས་ཆོས་ཅན་ལ་བརྟེན་ནས་རང་མཚན་མི་ཐོབ་

པའི་སྐྱོན་མེད་པར་ཐལ། སྒྲ་བྱས་མི་རྟག་པ་བདག་ཉིད་ཇི་ལྟའི་ལོག་ས་ཐ་དད་ལས་ལོག་པ་ཉིད་ཀྱི་

རང་མཚན་ཐོབ་པའི་མཐར་ཐུག་པ་ཅན་གྱི་རྟོག་ཤེས་ལ་ལྡོག་པ་ཐ་དད་པར་ཆོས་དང་ཆོས་ཅན་སྣང་

བར་གྱུར་པ་དེ་ནི་ཆོས་ཆོས་ཅན་གྱི་ཐ་སྙད་འཇུག་པའི་རྟེན་ཡིན་པའི་ཕྱིར། གཉིས་པ་ནི། སྒྲ་མི་རྟག་

སྒྲུབ་ལ་སྒྲ་རྟགས་སུ་བཀོད་པ་འདིར་ནི་ཆོས་ཅན། ཕྱོགས་ཆོས་མ་གྲུབ་པར་བསྟན་པའི་རྒྱུ་མཚན་

ཡོད་དེ། ལྡོག་པ་ཐ་དད་པའི་ཐ་སྙད་ཀྱིས་བཞག་པ་ཐ་དད་དུ་རྟོག་བློ་ལ་སྣང་བ་དང་འབྲེལ་བ་མེད་པ་

ཅན་བསྒྲུབ་བྱའི་ཆོས་ཅན་གྱི་ལྡོག་པ་དེ་ཉིད་སྒྲུབ་བྱེད་དུ་བཞག་པ་དེས་ནའི་ཕྱིར། ཞེས་བྱ་བ་ནི་བསྡུ་

བའི་ཚིགས་སུ་བཅད་པ་དག་གོ །གསུམ་པ་ནི། ཆོས་ཅན་ནི་ལྐོག་གྱུར་གོ་བྱེད་ཀྱི་གཏན་ཚིགས་སུ་

རྒོལ་བ་གཉིས་ཀ་ལ་མ་གྲུབ་སྟེ། ཕྱོགས་ཆོས་མ་གྲུབ་པ་དེའི་ཕྱིར།

གཉིས་པ་ལ་གསུམ། དངོས་དང༌། དམ་བཅའ་ཙམ་གྱིས་གྲུབ་པར་ཐལ་བ་དང༌། རྗེས་འགྲོ་

མ་གྲུབ་པ་ལན་དུ་མི་རུང་བའོ། །དང་པོ་ནི། རྩོད་གཞི་སྒྲུབ་བྱེད་དུ་མི་རུང་བར་བསྟན་པ་འདིས་ནི་

བསྒྲུབ་བྱའི་ཆོས་ཀྱང་མི་རུང་བར་བཤད་པ་ཡིན་ཏེ། དེར་ཡང་ཕྱོགས་ཆོས་མ་གྲུབ་པར་དོན་གྱིས་

བསྟན་པའི་ཕྱིར། གཉིས་པ་ནི། སྒྲ་མི་རྟག་པར་སྒྲུབ་པ་ལ་མི་རྟག་པ་རྟགས་སུ་བཀོད་པ་དེར་ཡང་

སྔ་མ་བཞིན་དམ་བཅས་ཙམ་ནས་བསྒྲུབ་བྱ་གྲུབ་པར་ཐལ་བར་འགྱུར་བར་བརྗོད་རིགས་པར་ཐལ། 

གལ་ཏེ་མི་རྟག་པ་དེ་ཉིད་ལས་སྒྲ་མི་རྟག་པ་གྲུབ་པའི་ཕྱིར། རྟགས་ཁས་བླངས་ཁྱབ་པ་ཡོད་པར་ཐལ། 

མི་རྟག་པ་དེ་ནི་སྔ་མ་ཁོ་ན་དམ་བཅས་ཡན་ལག་ཏུ་བསྟན་པའི་ཕྱིར། གསུམ་པ་ནི། རྗེས་སུ་འགྲོ་བ་

མ་གྲུབ་པར་དེ་སྒྲུབ་པའི་ཆེད་དུ་མི་རྟག་པ་སྒྲུབ་བྱེད་དུ་བརྗོད་པ་ལ་ཡང་འབྲེལ་བ་མེད་དེ། མི་རྟག་པ་

དེ་ཉིད་བདག་ཉིད་ལ་རྗེས་སུ་འགྲོ་བའི་འབྲེལ་བ་མེད་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དེ་དག་ལ་མ་གྲུབ་པའི་སྐྱོན་

བརྗོད་པ་འོ་ན་གང་གི་ཚེ་སྒྲ་མི་རྟག་པར་སྒྲུབ་པ་ལ་དེ་སྒྲུབ་ཀྱི་མི་མཐུན་པའི་ཕྱོགས་ལས་གཞན་

པ་གཏན་ཚིགས་སུ་བརྗོད་པ་དེའི་ཚེ་ཅི་ལྟར་ཞེ་ན། གཉིས་པ་ལ་གཉིས། རྒྱས་པར་བཤད་པ་དང༌། 

དོན་བསྡུ་བའོ། །དང་པོ་ལ་གསུམ། བསྒྲུབ་བྱའི་ཆོས་མེད་པ་ལས་གཞན་ཡིན་པ་ཕྱོགས་ཆོས་མ་

གྲུབ་པ་དང༌། བསྒྲུབ་བྱའི་ཆོས་མེད་པར་ངེས་པ་ལས་གཞན་ཡིན་པ་ཁྱབ་པ་འཁྲུལ་བ་དང༌། རྒྱུ་

མཚན་དེས་ན་མི་མཐུན་ཕྱོགས་ལས་གཞན་ཡིན་པ་རྩོད་གཞི་ལ་མཐུན་ཕྱོགས་སྒྲུབ་པའི་རྟགས་

སུ་མི་རུང་བའོ། །དང་པོ་ལ་གསུམ། ཤེས་འདོད་མེད་པའི་མ་གྲུབ་པ་དང༌། དེའི་ལན་དགག་པ་

དང༌། གྲུབ་ཟིན་བསྒྲུབས་པའི་སྐྱོན་བསྟན་པའོ། །དང་པོ་ནི། སྒྲ་མི་རྟག་པར་སྒྲུབ་པ་ལ་དེ་སྒྲུབ་ཀྱི་

མི་མཐུན་ཕྱོགས་ལས་གཞན་ཡིན་པ་རྟགས་སུ་བཀོད་པ་དེ་ལ་ཡང་ཤེས་འདོད་མེད་པའི་མ་གྲུབ་

པར་འགྱུར་བར་ཐལ། བསྒྲུབ་པར་བྱ་བའི་ཆོས་མེད་པ་ནི་མི་མཐུན་པའི་ཕྱོགས་ཡིན་ལ་དེ་ལས་

གཞན་པ་ནི་བསྒྲུབ་བྱའི་ཆོས་ཀྱི་ལྡོག་པ་དེ་ཉིད་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་ཕྱོགས་དང་མཐུན་པའི་

ཕྱོགས་དང་མི་མཐུན་པའི་ཕྱོགས་ལ་སོགས་པ་རྣམས་འགལ་བ་ཕན་ཚུན་ཐ་དད་པའི་ཕྱིར། མི་

མཐུན་པའི་ཕྱོགས་མ་ཡིན་པ་ཉིད་ཕྱོགས་རྩོད་གཞི་ལ་འགོད་ཚུལ་དང་མཐུན་པར་ཡོད་པ་ཁོ་ན་

ཡིན་པས་ཕྱོགས་ཆོས་ཡོད་པ་མ་ཡིན་ནམ་ཞེ་ན། གཉིས་པ་ལ་གཉིས། དྲི་བ་དང༌། དྲིས་པའི་ལན་

དགག་པའོ། །དང་པོ་ནི། ལྟོས་གཞི་གསུམ་འགལ་བ་ཐ་དད་པའི་ཕྱོགས་གང་ཞིག་ཡིན་ལ་གང་ལས་

གཞན་པའི་མི་མཐུན་པའི་ཕྱོགས་ཀྱང་གང་ཞིག་ཡིན་དྲིས་པས་གཞི་གང་ལ་ཆོས་འགའ་ཞིག་སྒྲུབ་

པར་འདོད་པའི་གཞི་དེ་ནི་ཕྱོགས་ཡིན་ལ་གཞི་དང་ཆོས་དེ་མེད་པ་ནི་མི་མཐུན་པའི་ཕྱོགས་ཡིན་ནོ་

ཞེ་ན། གཉིས་པ་ལ་གཉིས། རྟགས་ཀྱི་བསྒྲུབ་བྱས་དགག་བྱ་ལ་མི་གནོད་པར་ཐལ་བ་དང༌། འདོད་

པས་བཞག་ཀྱང་གནོད་ན་མ་ངེས་པའི་གཏན་ཚིགས་མི་སྲིད་པར་ཐལ་བའ།ོ །དང་པོ་ནི། དེ་ལྟར་ཡིན་

པ་འ་ོན་ནི་ཕྱོགས་དང་བསྒྲུབ་བྱའི་ཆོས་ཚོགས་པས་དངོས་པོའ་ིདབང་གིས་རྣམ་པར་གནས་པའི་མི་

མཐུན་ཕྱོགས་ལས་གཞན་ཡིན་ཞིང་དེ་སེལ་བར་ཇི་ལྟར་འགྱུར་ཏེ་མི་འགྱུར་བར་ཐལ། ཕྱོགས་དེ་

འདོད་པས་བཞག་པའི་མཚན་ཉིད་ཅན་ཡིན་པའི་ཕྱིར།

གཉིས་པ་ནི། གཏན་ཚིགས་འགའ་ཡང་མ་ངེས་པར་མི་འགྱུར་བར་ཐལ། འདོད་པས་བཞག་

པའི་ཕྱོགས་དང་མཐུན་ཕྱོགས་ཀྱིས་མི་མཐུན་ཕྱོགས་སེལ་བ་ཡིན་པ་དེ་ལྟ་ནའི་ཕྱིར། ལྟོས་གཞི་

གསུམ་པོ་འགལ་བ་སོ་སོར་ངེས་པ་མ་ཡིན་པར་ཐལ། ལྟོས་གཞི་གསུམ་དུ་བྱས་པའི་མི་མཐུན་པའི་

ཕྱོགས་ཀྱང་འདོད་པས་བྱས་པའི་ཕྱིར་རོ་ཞེས་མང་དུ་བཤད་ཟིན་པའི་ཕྱིར། གསུམ་པ་ནི། གལ་ཏེ་

བསྒྲུབ་བྱ་གང་གི་དོན་དུ་གཏན་ཚིགས་བརྗོད་པ་བསྒྲུབ་བྱ་མ་གྲུབ་པའི་སྔར་མ་གྲུབ་པ་ཅི་ཞིག་ཡོད་

དེ་མེད་པར་ཐལ། བསྒྲུབ་པར་བྱ་བའི་ཆོས་མ་ཡིན་པ་མི་མཐུན་ཕྱོགས་ཡིན་པ་དེ་ལས་གཞན་པ་

ཡང་ཆོས་ཅན་ལ་ཕྱོགས་ཆོས་འཇལ་བའི་ཚད་མས་གྲུབ་པའི་ཕྱིར། གཉིས་པ་ལ་གཉིས། རྩོད་པ་

དང༌། ལན་ནོ། །དང་པོ་ནི། བསྒྲུབ་པར་བྱ་བའི་ཆོས་མ་གྲུབ་པ་ཙམ་གྱིས་ནི་ཐམས་ཅད་དུ་མི་མཐུན་

པའི་ཕྱོགས་མ་ཡིན་ནོ། །འ་ོན་ཅི་ཞེ་ན་བསྒྲུབ་བྱའི་ཆོས་དེ་མེད་པར་རྒོལ་ཕྱི་རྒོལ་གཉིས་ཀ་ལ་ངེས་

པ་མི་མཐུན་ཕྱོགས་ཡིན་ནོ། །རྩོད་གཞི་ལ་བསྒྲུབ་བྱའི་ཆོས་མེད་པར་ཕྱི་རྒོལ་གྱིས་མ་ངེས་པའི་

ཕྱིར་ཆོས་ཅན་ལ་ནི་མི་མཐུན་པའི་ཕྱོགས་མ་ཡིན་པ་ཉིད་རེ་ཤིག་གྲུབ་བོ་དེས་ན་མི་མཐུན་པའི་

ཕྱོགས་ལས་གཞན་ཡིན་པ་གྲུབ་ན་དེ་ནས་ཅི་ཞིག་སྒྲུབ་ཏུ་ཡོད་ཅེས་བརྗོད་པ་མི་རིགས་སོ་ཞེ་ན།

གཉིས་པ་ལ་གསུམ། ལྡོག་ཁྱབ་མ་ངེས་པའི་རྟགས་ཀྱིས་བསྒྲུབ་བྱ་བསྒྲུབ་མི་ནུས་པ་

དང༌། དགག་བྱ་འགོག་མི་ནུས་པ་དང༌། རྩོད་པ་སྨྲ་བ་པོ་བཞད་གད་ཀྱི་གནས་སུ་བསྟན་པའོ། 

།དང་པོ་ནི། དེ་ལྟ་ན་བསྒྲུབ་པར་བྱ་བའི་ཆོས་དངོས་པོ་ལ་མེད་ཀྱང་མེད་པར་མ་ངེས་པ་ཡོད་མེད་

ཐེ་ཚོམ་ཟ་བའི་གཞི་འདུས་མ་བྱས་ཀྱི་ནམ་མཁའ་ལྟ་བུ་ཡང་ཆོས་ཅན། སྒྲ་མི་རྟག་པར་སྒྲུབ་པའི་མི་

མཐུན་པའི་ཕྱོགས་མ་ཡིན་པར་འགྱུར་བར་ཐལ། བསྒྲུབ་བྱའི་ཆོས་མེད་པ་ལ་མེད་པར་ཚད་མས་

ངེས་པ་དེ་མ་ཡིན་པའི་ཕྱིར། ཁྱབ་པ་ཁས་བླངས། འདོད་ན་སྒྲ་མི་རྟག་པར་སྒྲུབ་པའི་གཏན་ཚིགས་

སུ་བཀོད་པའི་མི་མཐུན་པའི་ཕྱོགས་མ་ཡིན་པ་ཉིད་ཆོས་ཅན། བསྒྲུབ་པར་བྱ་བའི་ཆོས་དངོས་པོ་

ལ་མེད་པ་ལས་ལྡོག་པར་མ་ངེས་པའི་རང་བཞིན་ཅན་དུ་ཐལ། བསྒྲུབ་བྱའི་ཆོས་དངོས་པོ་ལ་མེད་

པ་ཡོད་མེད་ཐེ་ཚོམ་ཟ་བའི་གཞི་ལ་ཞུགས་པ་དེས་ནའི་ཕྱིར། འདོད་ན། རྟགས་འདི་སྒྲ་མི་རྟག་པ་

ཇི་ལྟར་སྒྲུབ་པར་བྱེད་པར་འགྱུར་ཏེ་སྒྲུབ་མི་ནུས་པར་ཐལ། རྟགས་ཡང་དག་དེའི་མཚན་ཉིད་ཀྱི་

ཕྱོགས་གཅིག་ལྡོག་ཁྱབ་མ་ངེས་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ལྡོག་པ་མ་ངེས་པའི་རྟགས་དེ་ཉིད་

ཀྱིས་རྩོད་གཞི་བསྒྲུབ་བྱའི་ཆོས་ལྡན་དུ་ངེས་པར་བྱེད་དོ་ཞེ་ན། གཉིས་པ་ནི། ཇི་ལྟར་ལྡོག་ཁྱབ་མ་

ངེས་པ་ལས་བསྒྲུབ་བྱ་ངེས་པར་འགྱུར་ཏེ་མི་འགྱུར་བར་ཐལ། མི་མཐུན་ཕྱོགས་ལ་ཡོད་པ་དང་ཐེ་

ཚོམ་ཟ་བ་རྟགས་ཡང་དག་ཏུ་མི་རུང་བའི་ཕྱིར། སྒྲ་མི་རྟག་པར་སྒྲུབ་པའི་རྟགས་སུ་བཀོད་པའི་མི་

མཐུན་པའི་ཕྱོགས་མ་ཡིན་པ་དེ་ཉིད་ཀྱིས་ཆོས་ཅན། རང་ཕྱོགས་ཀྱི་ཆོས་སུ་གྲུབ་པའི་གཞིར་ཇི་

ལྟར་བསྒྲུབ་བྱའི་ཆོས་མེད་པ་ལས་ལྡོག་པར་ངེས་ཏེ་མ་ངེས་པར་ཐལ། ཁྱོད་སྟོན་པའི་སྒྲས་ནི་དངོས་

པོ་ལ་བསྒྲུབ་བྱའི་ཆོས་མེད་པའི་གཞི་ལ་ཁྱོད་ཞུགས་པར་བསྟན་པས་བསྒྲུབ་བྱའི་ཆོས་མེད་པ་ལས་

ལྡོག་པ་མ་ངེས་པར་བརྗོད་པའི་ཕྱིར། གསུམ་པ་ནི། བསྒྲུབ་བྱའི་ཆོས་མེད་པར་ངེས་པ་ལས་གཞན་

ཡིན་པ་སྒྲ་མི་རྟག་པའི་གཏན་ཚིགས་སུ་ཁས་ལེན་པའི་རྒོལ་བ་ཆོས་ཅན། ལེགས་པར་བརྗོད་པ་ཡིན་

པས་ཏེ་བཞད་གད་ཀྱི་གནས་སུ་ཐལ། གང་གི་ཕྱིར་ན། གཏན་ཚིགས་འདིའི་བསྒྲུབ་བྱའི་ཆོས་དོན་ལ་

མེད་ཀྱང་ཡོད་མེད་ཐེ་ཚོམ་ཟ་བའི་གཞི་འདིར་ཡོད་མེད་ཐེ་ཚོམ་ཟ་བ་དེའི་ཕྱིར། གཏན་ཚིགས་འདི་

མི་མཐུན་པའི་གཞི་འདི་ན་མེད་དོ་ཞེས་བྱ་བ་ཡང་བདེན་ཞེན་གྱིས་སྨྲས་པའི་ཕྱིར།

གསུམ་པ་ལ་གསུམ། མཐུན་ཕྱོགས་དང་མི་མཐུན་ཕྱོགས་དངོས་འགལ་དུ་སྒྲུབ་པ་དང༌། 

རྩོད་པ་སྤང་བ་དང༌། རྩོད་གཞི་ལ་བསྒྲུབ་བྱའི་ཆོས་ཀྱིས་ཁྱབ་པ་དཔེའི་སྟེང་དུ་བསྟན་པར་བྱ་བ་

མ་ཡིན་པའོ། །དང་པོ་ལ་གཉིས། ཕུང་སུམ་མེད་པ་དང་། རྩོད་གཞི་ལ་མི་མཐུན་ཕྱོགས་ཁེགས་

ན་བསྒྲུབ་བྱ་གྲུབ་པའོ། །དང་པོ་ནི། བསྒྲུབ་བྱའི་ཆོས་མེད་ལས་གཞན་པ་དང་ཆོས་མེད་དུ་ངེས་

པ་ལས་གཞན་གཏན་ཚིགས་ཡིན་ན་མ་གྲུབ་པ་དང་མ་ངེས་པར་འགྱུར་བ་དེའི་ཕྱིར། བྱས་པ་ལ་

སོགས་པའི་གཏན་ཚིགས་ཀྱི་ཆོས་རྣམས་ཀྱི་མཐུན་ཕྱོགས་ལ་འཇུག་པ་དང་མཐུན་ཕྱོགས་ལ་

ལྡོག་པ་ལ་རྩོད་གཞི་ཕུང་སུམ་དུ་འགྱུར་བ་མ་ཡིན་པར་ཐལ། ཕྱོགས་རྣམ་པར་བཞག་པ་ལ་མི་

ལྟོས་པ་སྟེ། རྩོད་གཞི་མཐུན་ཕྱོགས་སུ་གཟུང་ངམ་མ་བཟུང་ཡང་ཕུང་སུམ་ཁེགས་པའི་འགལ་

བ་ཡིན་པའི་ཕྱིར། གཏན་ཚིགས་དེའི་མཐུན་ཕྱོགས་དང་མི་མཐུན་ཕྱོགས་དེ་དག་ནི་ཆོས་ཅན། 

དགག་ཕྱོགས་དང་སྒྲུབ་ཕྱོགས་ཀྱི་ཕུང་པོ་སུམ་པ་ལྡོག་པར་བྱེད་པ་ཡིན་ཏེ། ཕན་ཚུན་སྤངས་ཏེ་

གནས་པའི་མཚན་ཉིད་ཀྱི་དངོས་སུ་འགལ་བ་ཡིན་པའི་ཕྱིར།

གཉིས་པ་ནི། སྒྲ་མི་རྟག་སྒྲུབ་ཀྱི་མི་མཐུན་ཕྱོགས་ལས་གཞན་པ་སྒྲ་མི་རྟག་པར་སྒྲུབ་

པའི་རྟགས་ཡང་དག་མ་ཡིན་པར་ཐལ། རྩོད་གཞི་ལ་མི་རྟག་པར་མེད་པ་ལས་ལྡོག་པ་ངེས་པ་

ཡིན་ན་མི་རྟག་པ་བསྒྲུབ་པར་བྱ་བའི་ཆོས་ཅན་ལ་འགྲུབ་པ་ཅི་ལྟར་མ་ཡིན་ཏེ་ཡིན་པའི་ཕྱིར། དེར་

ཐལ། གཞི་གང་ལ་མཐུན་ཕྱོགས་མི་མཐུན་ཕྱོགས་དེ་དག་ལས་གཅིག་ལྡོག་པ་ནི་གཞན་འཇུག་

པ་ཡིན་པའི་ཕྱིར། ཁ་ཅིག །རྟགས་ཡང་དག་གི་མཐུན་ཕྱོགས་མི་མཐུན་ཕྱོགས་དངོས་འགལ་མ་

ཡིན་པར་འདོད་པ་ནི་འདིར་བསྟན་པའི་རིགས་པ་འདི་དག་དང་འགལ་ཞིང་དངོས་འགལ་མི་སྲིད་

པར་ཁས་ལེན་དགོས་པར་འགྱུར་ཏེ། མེ་ཡོད་མེད་དངོས་འགལ་དུ་ཁས་ལེན་པ་ལ་ཡང་རིགས་པ་

དེ་མཚུངས་པའི་ཕྱིར་རོ། །དགག་ཕྱོགས་སམ་སྒྲུབ་ཕྱོགས་ཀྱི་ཕུང་སུམ་ཚད་མའི་ཡུལ་དུ་བྱུང་ན་

ཕན་ཚུན་སྤངས་འགལ་གྱི་དངོས་འགལ་འདོར་བ་ཡིན་གྱི། དངོས་འགལ་གྱི་ཡ་གྱལ་གང་དུ་ཡང་

མ་ངེས་པའི་གཞི་ཚད་མས་གྲུབ་པས་དངོས་འགལ་ག་ལ་འཇིག །

གཉིས་པ་ལ་གཉིས། དྲི་བ་དང༌། དེའི་ལན་ནོ། །དང་པོ་ནི། རྩོད་གཞི་ལ་མི་མཐུན་ཕྱོགས་

མ་ཡིན་པ་མ་གྲུབ་ན་ཅི་དེ་ནི་ཤེས་འདོད་ཀྱི་བྱེ་བྲག་དང་ལྡན་པའི་ཕྱོགས་ཀྱང་བསྒྲུབ་བྱའི་ཆོས་ཀྱིས་

སྟོང་པའི་མི་མཐུན་པའི་ཕྱོགས་སུ་འགྱུར་རམ་ཞེ་ན། གཉིས་པ་ནི། ཕྱོགས་ཀྱང་མི་མཐུན་ཕྱོགས་སུ་

རྣམ་གྲངས་ཀྱིས་ན་འགྱུར་བ་ཡང་ཡིན་ཏེ། སྒྲ་དེ་བྱས་པས་སྒྲ་རྟག་པར་སྒྲུབ་པའི་མི་མཐུན་ཕྱོགས་

ཕྱོགས་སུ་འགྱུར་བའི་ཕྱིར། འོ་ན་མཚན་ཉིད་འཆོལ་བར་འགྱུར་རོ་ཞེ་ན། ཕྱོགས་དང་མི་མཐུན་

ཕྱོགས་ཀྱི་མཚན་ཉིད་འཆོལ་བར་འགྱུར་བ་མ་ཡིན་པར་ཐལ། སྒྲུབ་ཚུལ་དང་མཐུན་པའི་བསྒྲུབ་

བྱའི་ཆོས་ཀྱིས་སྟོང་པ་མི་མཐུན་ཕྱོགས་དང་ཤེས་འདོད་ཀྱི་བྱེ་བྲག་དང་ལྡན་པའི་གཞི་ཕྱོགས་སུ་

འཇོག་པའི་མཚན་ཉིད་ཀྱི་དབྱེ་བ་ནི་མ་འཆོལ་བར་བརྗོད་ཟིན་པ་ཉིད་ཀྱི་ཕྱིར། རྩོད་གཞི་ལ་བསྒྲུབ་

བྱའི་ཆོས་མེད་པ་བཅད་པའི་དོན་དུ་གཏན་ཚིགས་བརྗོད་པ་རིགས་པ་མ་ཡིན་པར་ཐལ། རྩོད་གཞི་

མི་མཐུན་པའི་ཕྱོགས་སུ་ཐེ་ཚོམ་མི་ཟ་བའི་ཕྱིར། རྟགས་མ་གྲུབ་ན། རྩོད་གཞི་རྣམ་གྲངས་ཀྱིས་མི་

མཐུན་ཕྱོགས་སུ་མི་འགྱུར་བ་འགལ་ལོ།།

གསུམ་པ་ལ་གསུམ། དངོས་དང༌། ཚུལ་གསུམ་བསྟན་པས་དམ་བཅའ་ཤུགས་ལ་འཕེན་པ་

དང༌། དེས་འཕངས་པའི་ཕྱོགས་ངོས་གཟུང་བའོ། །དང་པོ་ནི། རྩོད་གཞི་མི་མཐུན་ཕྱོགས་མ་ཡིན་

པར་མ་ངེས་ན་རྩོད་གཞི་ལ་ཞུགས་པའི་རྟགས་ལ་བསྒྲུབ་བྱའི་ཆོས་ཀྱི་ཁྱབ་པ་མི་ངེས་པར་འགྱུར་

རོ་ཞེ་ན། རྩོད་གཞི་ཕུང་སུམ་དུ་འགྱུར་བའི་རྒྱུ་མཚན་གང་ལས་རྩོད་གཞི་ལ་རྟགས་ཞུགས་ན་ཁྱབ་

པ་མི་འགྲུབ་པའི་སྐྱོན་འདིར་འགྱུར་བ་མ་ཡིན་པར་ཐལ། སྒྲུབ་ངག་ཡང་དག་གིས་གཏན་ཚིགས་ཀྱི་

འབྲེལ་བ་སྟོན་པའི་དུས་ན་ཕྱོགས་རྩོད་གཞི་དང་དམ་བཅས་ཁྱབ་པ་སྟོན་པ་ལ་སོགས་པའི་རྣམ་པར་

བཞག་པ་ཡོད་པ་མ་ཡིན་པའི་ཕྱིར། གཉིས་པ་ནི། གཏན་ཚིགས་ཀྱི་འབྲེལ་བ་སྟོན་པའི་དུས་ན་རྩོད་

གཞི་དང་དམ་བཅས་ཁྱབ་པ་བསྟན་པར་བྱ་བ་མ་ཡིན་པར་ཐལ། གཏན་ཚིགས་དེ་འབའ་ཞིག་བསྒྲུབ་

བྱའི་ཆོས་འགའ་ཞིག་ཡོད་པ་དག་ཏུ་འཇུག་པ་དང་མེད་པ་དག་ཏུ་ལྡོག་པ་ཅན་དུ་བསྟན་པ་ཙམ་དུ་

ཟད་ལ་དེ་དང་རྟགས་དེ་རང་ཉིད་རྩོད་གཞི་ལ་ཡོད་པའི་ཤུ གས་ཀྱིས་རྩོད་གཞི་དེ་བསྒྲུབ་བྱའི་ཆོས་

ལྡན་དེ་ལྟ་བུར་སྒྲུབ་པར་བྱེད་པའི་ཕྱིར། གསུམ་པ་ནི། སྒྲུབ་ངག་ཡང་དག་དེའི་ཤུ གས་ཀྱི་ཡུལ་ཚུལ་

གསུམ་བསྟན་པའི་རྗེས་ཐོགས་པ་དེ་ནི་ཕྱོགས་ཞེས་བརྗོད་དེ། སྒྲུབ་ངག་ཡང་དག་གཉིས་ཀར་གྱིས་

དམ་བཅའ་ཤུགས་ལ་འཕེན་པར་བྱེད་ཀྱི། དངོས་སུ་མི་སྟོན་པ་དེའི་ཕྱིར།

གཉིས་པ་དོན་བསྡུ་བ་ནི། དམ་བཅའ་སྒྲུབ་ངག་གི་ཡན་ལག་མ་ཡིན་པར་ཐལ། ངོ་བོའ་ི

དོན་སོགས་ཆོས་ལྔ་ཚང་བ་དེའི་མཚན་ཉིད་ཀྱི་སྒོ་ནས་འོངས་པའི་ཆོས་དམ་བཅའ་ནི་འབྲེལ་

བ་སྟོན་པར་བྱེད་པའི་དུས་ན་དངོས་ཀྱི་བསྟན་བྱར་མེད་པའི་ཕྱིར། དེར་ཐལ། དེ་ལྟར་ལན་ཅིག་

མ་ཡིན་པར་བསྟན་པ་དེས་ནའི་ཕྱིར། མི་མཐུན་ཕྱོགས་ལས་གཞན་ཡིན་པ་རྟགས་ཡང་དག་

ཏུ་ཁས་བླངས་ན་དམ་བཅའ་སྒྲུབ་ངག་ཡང་དག་གི་ཡན་ལག་ཏུ་ཁས་ལེན་དགོས་པས་ཚུལ་

དེ་ལྟར་བཤད་དོ།།

གསུམ་པ་ལ་གཉིས། ཕྱོགས་སྔ་མ་དང༌། དེ་སུན་དབྱུང་བའོ། །དང་པོ་ནི། གྲངས་ཅན་པ་ན་

རེ། མི་མཐུན་ཕྱོགས་ལས་གཞན་པ་གཏན་ཚིགས་སུ་མི་རུང་བ་འོ་ན་གཙོ་བོ་ཆོས་ཅན། དངོས་པོ་

ཡིན་ཏེ། གཙོ་བོ་དེ་ལས་ཟློག་པའི་དངོས་མེད་གཞན་ལས་རྣམ་པར་གྲོལ་བའི་ཕྱིར་ཞེས་བྱ་བ་གང་

ཡིན་པ་འདི་གཏན་ཚིགས་ཡང་དག་ཡིན་ནོ། །གཏན་ཚིགས་དེ་ལ་ནི་བསྒྲུབ་བྱའི་ཆོས་རྟགས་སུ་

བཀོད་པའི་སྐྱོན་འདི་མེད་དེ་གཙོ་བོ་ལས་གཞན་པའི་དངོས་མེད་ལས་གྲོལ་བ་ཞེས་པའི་གཞན་སྨོས་

པའི་ཕྱིར་རོ། །དངོས་པོ་ཙམ་དེ་ལས་ལྡོག་པ་དང་བྲལ་བ་འབའ་ཞིག་ནི་བསྒྲུབ་བྱའི་ཆོས་སུ་འགྱུར་

གྱི། དངོས་པོར་མེད་པ་འགའ་ཞིག་དང་བྲལ་བ་ནི་རྟགས་ཡིན་གྱི་བསྒྲུབ་བྱའི་ཆོས་མ་ཡིན་ནོ། །དེས་

ན་བསྒྲུབ་པར་བྱ་བ་དང་སྒྲུབ་པར་བྱེད་པ་དག་ཁྱད་པར་ཡོད་དོ་ཞེ་ན།

གཉིས་པ་ལ་གཉིས། དགག་པ་རྒྱས་པར་བསྟན་པ་དང༌། དེས་རིགས་ཅན་གཞན་ཡང་

ཁེགས་པའོ། །དང་པོ་ལ་གསུམ། གཞན་གྱི་ཁྱད་པར་གྱིས་གྲངས་ཅན་རང་གི་འདོད་པ་ལ་གནོད་པ་

དང༌། གཞན་གྱི་ཁྱད་པར་ཕ་རོལ་པོས་ཁས་མ་བླངས་པ་དང༌། གཞན་གྱི་ཁྱད་པར་དངོས་པོ་ལ་མ་

གྲུབ་པའོ། །དང་པོ་ནི། གྲངས་ཅན་གྱི་གཏན་ཚིགས་འདི་ལ་ཡང་གཞན་གྱི་ཁྱད་པར་ཉེ་བར་བཟུང་བ་

ནི། གཙོ་བོ་དངོས་པོ་ཡིན་པས་གྲངས་ཅན་གྱི་འདོད་པ་ཉིད་ལ་གནོད་པར་བྱེད་པར་ཐལ། རྟགས་ཀྱི་

ཁྱད་པར་གྱིས་གཙོ་བོ་དངོས་མེད་དུ་འཕེན་པའི་ཕྱིར། རྟགས་མ་གྲུབ་ཅེ་ན། གཙོ་བོ་ལས་གཞན་པའི་

དངོས་མེད་ལས་གྲོལ་བ་ཞེས་པའི་གཞན་སྨོས་པའི་རྟགས་ཀྱིས་བསྒྲུབ་བྱ་སྒྲུབ་པར་ནུས་པ་མ་ཡིན་

པར་ཐལ། གཙོ་བོ་དེ་དངོས་པོ་མེད་པར་ཁས་མི་ལེན་པའི་ཕྱིར། དཔེར་ན་མ་ཐ་རའི་བུ་བྲམ་ཟེ་ཡིན་

ན་མ་ཐ་རའི་བུ་ལས་གཞན་པའི་བྲམ་ཟེ་ལ་ཟན་བྱིན་ཅིག་ཅེས་བྱ་བ་ལྟ་བུ་རིགས་ཏེ། དེ་བྲམ་ཟེ་ཡིན་

པའི་ཕྱིར། དེ་མིན་ན་བྲམ་ཟེ་ལ་ཟན་བྱིན་ཅིག་ཅེས་བྱ་བ་ཉིད་བརྗོད་པ་རིགས་པར་འགྱུར་གྱི་དེའི་བུ་

ལས་གཞན་པ་ཞེས་པའི་ཁྱད་པར་དོན་མེད་པར་ཐལ། མ་ཐ་རའི་བུ་བྲམ་ཟེ་མ་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། རྟགས་དེས་གཙོ་བོ་དངོས་མེད་དུ་

འཕེན་ཡང་གཙོ་བོ་དངོས་པོར་མེད་པ་ཞེས་བྱ་བ་འདི་ནི་ཕ་རོལ་པོ་སངས་རྒྱས་པའི་བསམ་པ་ཡིན་

ཏེ། དེའི་བསམ་པའི་དབང་གིས་གཙོ་བོ་ལས་གཞན་པའི་དངོས་མེད་ལས་གྲོལ་བ་ཞེས་དེ་སྐད་ཅེས་

བརྗོད་དོ། །དེས་ན་གཙོ་བོ་དངོས་པོ་མེད་པ་གཞན་དང་བྲལ་བར་ཕྱི་རྒོལ་ཁྱོད་ཀྱིས་ཁས་བླངས་པའི་

ཕྱིར་རོ་ཞེས་བྱ་བའི་དོན་ནོ་ཞེ་ན། གཉིས་པ་ལ་གཉིས། གཞན་གྱི་དོན་ལ་བརྟགས་ལ་དགག་པ་དང༌། 

དེ་ལྟར་བརྟགས་པས་རྟགས་དེ་མ་གྲུབ་པའམ་འཁྲུལ་བར་འགྱུར་བའོ། །དང་པོ་ལ་གསུམ། དངོས་

མེད་ལ་རྫས་གཞན་གྱི་རྣམ་དབྱེ་མེད་པ་དང༌། ཡོད་ན་དངོས་པོར་ཐལ་བ་དང༌། རྟོག་བཏགས་ཀྱི་

དངོས་མེད་གཞན་ལས་གྲོལ་བས་གཙོ་བོ་དངོས་པོར་མི་འགྲུབ་པའ།ོ །དང་པོ་ནི། གཙོ་བོ་ལ་སོགས་

པའི་དངོས་མེད་དེ་ལ་ཡང་ཆོས་ཅན། ཕན་ཚུན་རྫས་ཐ་དད་པའི་རྣམ་པར་དབྱེ་བ་ཅི་ཞིག་ཡོད་དེ་

མེད་པར་ཐལ། དོན་དམ་པར་མེད་པའི་ཕྱིར། ཁྱབ་པར་ཐལ། རྫས་གཅིག་གི་རང་བཞིན་རྫས་གཞན་

ལ་མ་མཐོང་ཞིང་མངོན་སུམ་གྱིས་སོ་སོར་མཐོང་བས་འདི་འདི་ལས་རྫས་ཐ་དད་པ་ཡིན་ནོ་ཞེས་

ཚད་མའི་བློས་རྟོགས་པ་ཡིན་ན་དངོས་པོ་མེད་པ་དེ་འདྲ་ག་ལ་ཡོད་དེ་མེད་པའི་ཕྱིར། གཉིས་པ་ནི། 

དེ་ཆོས་ཅན། དངོས་པོ་མེད་པར་མི་འགྱུར་བར་ཐལ། རྫས་གཞན་གྱི་དབྱེ་བ་ཡོད་པའི་ཕྱིར། ཁྱབ་

པར་ཐལ། རྫས་གཞན་དེ་ནི་དངོས་པོར་ཡོད་པའི་མཚན་ཉིད་ཅན་ཡིན་པའི་ཕྱིར་རོ།།

གསུམ་པ་ལ་གསུམ། རྟོག་པས་བཏགས་པའི་ཐ་དད་ནི་བརྗོད་ཚུལ་ཐ་དད་ཙམ་དུ་ཟད་པ་

དང༌། དེས་དངོས་པོ་གྲུབ་ན་ཧ་ཅང་ཐལ་བ་དང༌། དངོས་པོར་གྲུབ་ན་དངོས་མེད་འཇིག་པའོ། །དང་

པོ་ནི། རྣམ་པར་རྟོག་པས་བཀོད་པའི་ཐ་དད་པ་འདི་དག་ཆོས་ཅན། བདག་ཉིད་རྫས་སུ་མེད་པ་ཡིན་

ཡང་གཞན་དང་གཞན་གྱི་རྣམ་པར་དབྱེ་བ་དེ་དང་ལྡན་པ་ལྟ་བུར་སྟོན་པར་བྱེད་པའི་རྒྱུ་མཚན་ཡོད་

དེ། སྨྲ་བ་པོ་དག་གི་བརྗོད་པའི་ཚུལ་མི་འདྲ་བ་གཞན་དང་གཞན་གྱིས་ཐ་དད་པ་ཙམ་དུ་སྟོན་པར་

བྱེད་པ་འབའ་ཞིག་ཏུ་ཟད་པའི་ཕྱིར། གཉིས་པ་ནི། སྒྲ་དང་རྟོག་པ་དེས་བྱས་ཤིང་བཏགས་པའི་ཐ་

དད་པའི་རྣམ་པར་དབྱེ་བ་ནི་དངོས་པོ་ཐ་དད་རྣམ་པར་འཇོག་པའི་རྟེན་མ་ཡིན་ཏེ། དེ་ཡིན་ན་འདོད་

པ་ཙམ་གྱིས་འདོད་དོན་འགྲུབ་པར་ཧ་ཅང་ཐལ་བར་འགྱུར་རོ་ཞེས་བཤད་ཟིན་པའི་ཕྱིར། གསུམ་པ་

ནི། དངོས་མེད་ལ་དོན་གཞན་གྱི་རྣམ་དབྱེ་འདོད་པ་འདིས་ནི་གཙོ་བོ་དང་རི་བོང་གི་རྭ་ལ་སོགས་པ་

ཐམས་ཅད་དུ་དངོས་པོ་མེད་པ་འཇིག་པར་འགྱུར་བར་ཐལ། དངོས་མེད་ལ་གཅིག་ལས་གཅིག་རྫས་

ཐ་དད་པ་ཡོད་པ་དང་རྗེས་སུ་འབྲེལ་བར་སྟོན་པ་ཡིན་པའི་ཕྱིར།

གཉིས་པ་ནི། དེ་ལྟ་ན་ཡང་དངོས་པོ་མེད་པ་གཞན་དང་བྲལ་བའི་ཕྱིར་ཞེས་བྱ་བའི་གཏན་

ཚིགས་འདི་མ་གྲུབ་པ་ཉིད་དམ་འཁྲུལ་བར་འགྱུར་བར་ཐལ། རྟོག་པས་བཏགས་པའི་གཞན་ལས་

གྲོལ་བ་རྟགས་སུ་འགོད་ན་འཁྲུལ། རྫས་གཞན་ལས་གྲོལ་བ་རྟགས་སུ་འགོད་ན་ཕྱོགས་ཆོས་ 

མ་གྲུབ་པའི་ཕྱིར། 

གསུམ་པ་ནི། གྲངས་ཅན་འདོད་པའི་དངོས་མེད་མཐའ་དག་ལས་གྲོལ་བ་གཏན་ཚིགས་

ཡིན་ནོ་ཞེ་ན། ཅི་སྟེ་ཡང་གྲངས་ཅན་པ་དེའི་དངོས་མེད་དུ་མངོན་པར་འདོད་པ་འགའ་ཞིག་ལས་ཐ་

དད་པ་གཏན་ཚིགས་ཡིན་ན་སྟེ་ཡིན་པས་གཙོ་བོ་དངོས་པོ་དེ་ལྟར་འགྲུབ་པར་འགྱུར་ན་ཞེས་ཁས་

བླངས་རྗེས་སུ་བརྗོད་ནས་དེ་དགག་པ་ལ་གསུམ། གྲངས་ཅན་འདོད་པའི་དངོས་མེད་ལས་གྲོལ་བ་

གཏན་ཚིགས་མ་ཡིན་པ་དང༌། གྲངས་ཅན་གྱི་འདོད་པ་གཏན་ཚིགས་སུ་སོང་བ་དང༌། དངོས་མེད་

གཞན་ལས་གྲོལ་བའི་རྟགས་དོན་མེད་པའོ། །དང་པོ་ནི། འོ་ན་ནི་གཙོ་བོ་གྲངས་ཅན་འདོད་པའི་

དངོས་མེད་དེ་ལས་དོན་ལ་ཐ་དད་པར་འགྱུར་བའི་ཕྱིར་དངོས་པོ་དེ་ལྟར་འགྲུབ་པར་འགྱུར་བ་ནི་མ་

ཡིན་པར་ཐལ། འོན་ཀྱང་གྲངས་ཅན་པ་དེའི་འདོད་པ་ལས་འགྲུབ་པ་ཡིན་པའི་ཕྱིར། རྟགས་བསལ་

ཁས་བླངས། ཁྱབ་པར་ཐལ། ཡང་གྲངས་ཅན་པ་དེའི་འདོད་པ་གཞི་གཞན་དུ་གྱུར་ན་གཙོ་བོ་ལས་

གཞན་རི་བོང་གི་རྭ་ལ་ཡང་རྟགས་དེས་དངོས་པོ་དེ་ལྟ་བུ་ཡིན་པར་སྒྲུབ་འདོད་ན་སྒྲུབ་ནུས་པའི་

ཕྱིར་རོ། །རྟགས་ཁས་བླངས། གཉིས་པ་ནི། འདོད་པ་ཙམ་སྒྲུབ་བྱེད་དུ་སོང་བ་དེའི་ཕྱིར། གྲངས་

ཅན་དེ་ཉིད་ཀྱི་འདོད་པ་ནི་དངོས་པོའ་ིགནས་ཚོད་ཀྱི་རང་བཞིན་གྱི་སྒྲུབ་བྱེད་དུ་བརྗོད་པར་འགྱུར་

བར་ཐལ། གྲངས་ཅན་གྱི་གཏན་ཚིགས་འདིར་འདོད་པ་ཉིད་ལ་བསྒྲུབ་བྱ་སྒྲུབ་པའི་ནུས་པ་རྣམ་པར་

གནས་པའི་ཕྱིར། རྟགས་བསལ་ཁས་བླངས།

གསུམ་པ་ལ་གཉིས། དངོས་དང༌། འདོད་པ་རྟགས་སུ་མི་འཐད་པའོ། །དང་པོ་ནི། དངོས་

མེད་གཞན་ལས་གྲོལ་བ་སོགས་འདི་དག་གི་ཕན་ཚུན་དབེན་པ་རྟགས་སུ་བཀོད་པས་ཅི་ཞིག་བྱ་སྟེ། 

འདོད་པ་དེ་ཉིད་གཏན་ཚིགས་སུ་བརྗོད་རིགས་པར་འགྱུར་བར་ཐལ། གྲངས་ཅན་གྱིས་དེ་ལྟར་འདོད་

པ་ཉིད་གཏན་ཚིགས་སུ་སོང་བ་དེའི་ཕྱིར། གཉིས་པ་ནི། འདོད་པ་གཏན་ཚིགས་ཡིན་ནོ་ཞེ་ན། འདོད་

པ་རྟགས་སུ་བྱེད་པ་དེ་ལ་ཡང་བསྒྲུབ་བྱའི་ཆོས་དངོས་པོ་དང་འབྲེལ་བ་བརྗོད་པར་བྱ་སྟེ་འབྲེལ་བ་

གྲུབ་པ་དེ་ལྟ་མ་ཡིན་ན་རྩོད་གཞི་ལ་བསྒྲུབ་བྱའི་ཆོས་དངོས་པོ་བ་མི་འགྲུབ་པའི་ཕྱིར་རོ།།

གཉིས་པ་ལ་གཉིས། འདོད་པ་ཙམ་གྱིས་བཞག་པའི་གཏན་ཚིགས་ཐམས་ཅད་དངོས་པོ་

ལ་འཁྲུལ་བར་བསྟན་པ་དང༌། འདོད་པ་ཙམ་གྱིས་བཞག་པའི་གཏན་ཚིགས་སྤངས་ཏེ་ཚུལ་གསུམ་

དོན་ལ་གནས་པའི་གཏན་ཚིགས་ཀྱི་རྗེས་སུ་འབྲང་རིགས་པར་བསྟན་པའོ། །དང་པོ་ནི། གྲངས་

ཅན་གྱི་འདོད་པ་ཙམ་གྱིས་བཞག་པའི་གཏན་ཚིགས་ལྟར་སྣང་དུ་སྟོན་པའི་རིགས་པ་འདི་ནི་ཆོས་

ཅན། སྐྱེས་བུས་འདོད་པ་ཙམ་གྱིས་རྣམ་པར་བཞག་པ་ལ་བརྟེན་པའི་གཏན་ཚིགས་ཐམས་ཅད་

འཁྲུལ་བར་བརྗོད་པ་ཡིན་ཏེ། དེ་ལྟར་ཡིན་པར་བདག་དང་གཞན་གྱིས་ཁས་བླངས་པའི་ཕྱིར་ཞེས་

བྱ་བ་ལ་སོགས་པ་དང༌། དཔེར་ན་སྒྲ་མི་རྟག་སྟེ་དེ་སྒྲུབ་ཀྱི་མི་མཐུན་པའི་ཕྱོགས་མ་ཡིན་པའི་ཕྱིར་

རོ། །ཞེས་བྱ་བ་དང༌། སྒྲ་མི་རྟག་པར་སྒྲུབ་པའི་རྒོལ་བས་བསྒྲུབ་བྱར་འདོད་དེ། དེའི་བསྒྲུབ་བྱ་སྤྱི་

དེའི་ཕྱོགས་གཅིག་ཡིན་པའི་ཕྱིར་ཞེས་བྱ་བ་ལ་སོགས་པ་ལྟ་བུ་དོན་ལ་འཁྲུལ་བའི་གཏན་ཚིགས་

ལྟར་སྣང་དུ་བསྟན་པའི་ཕྱིར། གཉིས་པ་ནི། འདོད་པ་ཙམ་གྱིས་བཞག་པའི་གཏན་ཚིགས་འཁྲུལ་

བར་བསྟན་པའི་ཕྱོགས་འདིས་ཆོས་ཅན། ལྐོག་གྱུར་གོ་བར་བྱེད་པའི་སྦྱོར་བ་ཐམས་ཅད་ལ་ཚུལ་

གསུམ་དོན་ལ་རྣམ་པར་གནས་པའི་ཚུལ་གྱི་གཏན་ཚིགས་ཀྱི་རྗེས་སུ་འབྲང་བར་བྱ་སྟེ། དོན་དང་

མ་འབྲེལ་བར་བརྗོད་པ་ཡོངས་སུ་འགྱུར་བས་བྱས་པའི་གཏན་ཚིགས་འཁྲུལ་བ་སྤངས་ཏེ་གཏན་

ཚིགས་སྐྱོན་མེད་ཀྱི་རྗེས་སུ་འབྲང་རིགས་པའི་ཕྱིར།

གཉིས་པ་རང་ལ་མཚུངས་པ་སྤངས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དམ་

བཅའི་ཕྱོགས་གཅིག་རྟགས་སུ་བཀོད་པ་མ་གྲུབ་པར་འགྱུར་ན་རྩོལ་བ་ལས་བྱུང་བའི་སྒྲ་ནི་ཆོས་

ཅན། མི་རྟག་སྟེ། རྩོལ་བ་ལས་བྱུང་བའི་ཕྱིར་རོ་ཞེས་བྱ་བ་འདི་ཅི་ལྟར་དམ་བཅའ་བའི་དོན་གྱི་

ཕྱོགས་གཅིག་རྟགས་སུ་བཀོད་པ་མ་ཡིན་ཞེ་ན།

གཉིས་པ་ལ་གསུམ། དམ་བཅའི་ཕྱོགས་གཅིག་རྟགས་སུ་བཀོད་པའི་མ་གྲུབ་པ་ངོས་བཟུང་

བ་དང༌། གཏན་ཚིགས་འདི་ལ་སྐྱོན་དེ་མེད་པ་དང༌། དེ་ཉིད་བཤད་པའོ། །དང་པོ་ནི། སྒྲ་མི་རྟག་སྒྲུབ་

ལ་སྒྲ་རྟགས་སུ་བཀོད་པ་འདིར་ནི་དམ་བཅའ་བའི་དོན་གྱི་ཕྱོགས་གཅིག་ཉིད་རྟགས་སུ་བཀོད་པ་

ཡིན་པར་བརྗོད་དེ། རྟོག་བློ་ལ་དོན་སྤྱི་ཐ་མི་དད་པའི་ཡུལ་གཅིག་ཅེས་པའི་ཐ་སྙད་ཀྱིས་ཉེ་བར་

བཞག་པ་བསྒྲུབ་པར་བྱ་བའི་ཆོས་ཅན་དེ་ཉིད་སྒྲུབ་པར་བྱེད་པ་རྟགས་སུ་བཀོད་པ་ཡིན་པའི་ཕྱིར། 

དེར་ཐལ། རྟགས་དང་རྩོད་གཞི་ལྡོག་པ་ཐ་མི་དད་པ་ལ་བརྟེན་པའི་ཕྱིར། གཉིས་པ་ནི། གཏན་ཚིགས་

འདིར་རྟགས་དང་རྟགས་ཅན་མི་འགལ་ཞིང༌། རྩོད་གཞིའི་ལྡོག་པ་རྟགས་སུ་བཀོད་པ་མ་ཡིན་པར་

ཐལ། རྟགས་དང་རྩོད་གཞི་ལྡོག་ཆོས་ཐ་དད་པའི་ཕྱིར། དེར་ཐལ། ཁྱད་པར་བསྒྲུབ་བྱའི་ཆོས་ཅན་དུ་

བྱས་སྤྱི་གཏན་ཚིགས་སུ་བརྗོད་པ་ཡིན་པའི་ཕྱིར།

གསུམ་པ་ལ་གསུམ། མ་གྲུབ་པའི་གཏན་ཚིགས་སུ་མི་འགྱུར་བའི་དཔེ་དང༌། དམ་བཅའི་

ཡན་ལག་ལ་བརྟགས་ནས་མ་གྲུབ་པའི་གཏན་ཚིགས་ཀྱི་སྐྱོན་སྤང་པ་དང༌། ཐུན་མོང་མ་ཡིན་པ་ལ་

རྩོད་གཞི་རྟགས་སུ་བཀོད་པའི་སྐྱོན་མེད་པའོ། །དང་པོ་ནི། དཔེར་ན་རྩོལ་བ་ལས་བྱུང་བའི་སྒྲ་ཆོས་

ཅན། མི་རྟག་སྟེ། རྩོལ་བྱུང་ཉིད་ཡིན་པའི་ཕྱིར། ཞེས་པ་བཞིན་གྱི་གཏན་ཚིགས་ནི་རྩོད་གཞི་རྟགས་

སུ་བཀོད་པའི་མ་གྲུབ་པ་མ་ཡིན་པར་ཐལ། དེ་རྟགས་དང་རྟགས་ཅན་སོ་སོ་ཐ་དད་ཡིན་པར་འདོད་

རིགས་པའི་ཕྱིར། དེར་ཐལ། ཁྱད་པར་དང་སྤྱི་ལྡོག་ཆོས་ཐ་དད་པའི་ཕྱིར། གཉིས་པ་ནི། རྩོལ་བྱུང་

དེ་གཏན་ཚིགས་དེའི་ཕྱོགས་ཏེ་དམ་བཅའི་ཡན་ལག་ཡིན་དུ་ཆུག་ནའང་རྩོད་གཞི་ཆོས་ཅན་དང་ཐ་

དད་དུ་མ་གྲུབ་པའི་གཏན་ཚིགས་མིན་པར་ཐལ། རྟགས་དེས་རང་གི་བསྒྲུབ་བྱ་འགྲུབ་པ་ལ་གནོད་པ་

མེད་པའི་ཕྱིར། དཔེར་ན་གོང་བུ་རྭ་ཅན་འདི་ཆོས་ཅན། རྟ་མིན་ཏེ། རྭ་ཅན་ཉིད་ཀྱི་ཕྱིར་ཞེས་པ་བཞིན་

ནོ། །དམ་བཅའི་ཡན་ལག་ཏུ་འདུས་པ་ལས་ཡང་ན་ཆོས་རྩོལ་བྱུང་གི་རྟགས་ཀྱིས་རྩོལ་སྒྲ་མི་རྟག་

པར་སྒྲུབ་པའི་བསྒྲུབ་བྱ་རྗེས་དཔག་གིས་འཇལ་བའི་དུས་སུ་རྩོལ་བྱུང་དེ་དམ་བཅའི་ཡན་ལག་མིན་

པར་ཐལ། རྩོལ་བྱུང་དེས་ཕྱོགས་ཆོས་འཇལ་བའི་ཚེ་རྩོལ་བ་ལས་བྱུང་བའི་སྒྲ་མཚོན་པའི་བྱ་བ་

བྱས་ནས་རྗེས་དཔག་གི་ངོར་ལྡོག་པའི་ཕྱིར། རྩོལ་བ་ལས་སྐྱེས་པར་མཐོང་བའི་སྒྲ་གང་ཡིན་པ་དེ་

ནི་མི་རྟག་གོ་ཞེས་སྒྲའི་ངོ་བོ་མཚོན་པར་བྱས་ནས་བྱ་བའི་དུས་སུ་གདོན་མི་ཟ་བར་ཉེ་བར་གནས་པ་

མ་ཡིན་ཏེ། དཔེར་ན་གོས་དཀར་ཅན་གྱི་མི་དེ་ཁྲིད་ཤོག་ཅེས་བརྗོད་པའི་ཚེ་གོས་དཀར་པོ་འོང་ངམ་

མི་འོང་ཡང་བླ་ཁྲིད་འོང་བའི་བྱ་བའི་ནང་དུ་མི་འདུ་བ་བཞིན་ནོ། །སློབ་དཔོན་ལྷ་དབང་བློའ་ིབཞེད་པ་

ནི། རྣམ་འགྲེལ་གྱི་རྣམ་བཤད་དུ་བཤད་ཟིན་ཏོ།།

གསུམ་པ་ནི། དེའི་ཕྱིར་ཁྱད་པར་མཉན་བྱ་སྒྲ་མི་རྟག་པར་སྒྲུབ་པའི་དམ་བཅའ་ཡི་དོན་

གྱི་ཕྱོགས་གཅིག་རྩོད་གཞི་རྟགས་སུ་བཀོད་པའི་མ་གྲུབ་པ་མིན་པར་ཐལ། སྒྲ་དང་མཉན་བྱ་ལྡོག་

ཆོས་ཐ་དད་པའི་ཕྱིར་རོ། །འདི་སྔ་མ་ཁ་ཅིག་གིས། སྦྱོར་བ་སྔ་མའི་འཕྲོས་འབའ་ཞིག་ལ་སྦྱོར་བ་

མི་འཐད་དེ། ཐུན་མོང་མ་ཡིན་པའི་གཏན་ཚིགས་ལ་དོགས་པ་གཅོད་པ་ཡིན་པའི་ཕྱིར་རོ། །དེས་

ན་ཆ་གཉིས་ཀ་བཤད་པར་བྱ་ལ། དེ་ལྟར་ན་རྩོལ་བྱུང་ཙམ་གྱི་སྤྱི་དེ་ཁྱད་པར་དམ་བཅའ་ཡི་དོན་

དུ་འདུས་པ་མིན་ཏེ། རྟགས་དང་རྩོད་གཞི་ལྡོག་ཆོས་ཐ་དད་པའི་ཕྱིར་རོ། །ཐུན་མོང་མ་ཡིན་པ་ལ་

དོགས་པ་བཅད་དགོས་པ་ནི་སྒྲ་དང་མཉན་བྱ་དོན་སྤྱི་སོ་སོར་མི་འཆར་བས་ཕྱོགས་ཆོས་མ་གྲུབ་

སྙམ་པའོ། །དེ་གཉིས་ལྡོག་པ་ཐ་དད་དེ། མཉན་བྱ་ཡུལ་ཅན་གྱི་ངོས་ནས་དང༌། སྒྲ་ཡུལ་གྱི་ངོས་

ནས་ལོག་ས་ཐ་དད་ལས་ལོག་པར་འཆར་བ་ཡིན་ནོ། །ཞེས་བྱ་བ་ནི་བར་སྐབས་ཀྱི་ཚིགས་སུ་

བཅད་པ་དག་གོ།

གཉིས་པ་ཐེ་ཚོམ་ཟ་བའི་མ་གྲུབ་པའི་གཏན་ཚིགས་ལྟར་སྣང་བཤད་པ་ལ་གཉིས། དཔེ་

དངོས་དང༌། ཆོས་ཅན་མ་གྲུབ་པས་མ་གྲུབ་པའི་དཔེའོ། །དང་པོ་ནི། ཕྱོགས་ཆོས་དོན་ལ་མ་གྲུབ་ན་

མ་གྲུབ་པ་དེ་བཞིན་དུ་རྟགས་རང་རང་ཉིད་དམ་དེའི་རྩོད་གཞི་ལ་ཐེ་ཚོམ་ཟ་ན་གཏན་ཚིགས་མ་གྲུབ་

པ་ཡིན་ཏེ། ཕྱོགས་ཆོས་ལ་ཐེ་ཚོམ་ཟ་བའི་ལྟར་སྣང་དུ་འགྱུར་བའི་ཕྱིར། རྟགས་ཀྱི་ངོ་བོ་ལ་ཐེ་ཚོམ་

ཟ་བ་མ་གྲུབ་པའི་གཏན་ཚིགས་སུ་འགྱུར་བ་ཡོད་དེ། དཔེར་ན་མེ་སྒྲུབ་པ་ལ་དུ་བ་ཡིན་ནམ་རླངས་

པ་ཡིན་སྙམ་དུ་རླངས་པའི་དངོས་པོར་ཐེ་ཚོམ་ཟ་བའི་འབྱུང་བ་འདུས་པ་ལ་ཐེ་ཚོམ་ཟ་བཞིན་དུ་དུ་བ་

ཡོད་པའི་ཕྱིར་ཞེས་པ་ལྟ་བུ་རྟགས་ཀྱི་ངོ་བོ་ལ་ཐེ་ཚོམ་ཟ་བའི་ཕྱིར། གཞི་ལ་ཐེ་ཚོམ་ཟ་བའི་མ་གྲུབ་

པའི་གཏན་ཚིགས་ཡོད་དེ། ཡང་དཔེར་ན་རི་སུལ་དབུས་མ་ན་རྨ་བྱའི་སྒྲ་ཡོད་མེད་ཐེ་ཚོམ་ཟ་བཞིན་

དུ་རྨ་བྱའི་སྒྲ་ཡོད་པའི་རི་སུལ་དབུས་མ་འདི་ན་ཆོས་ཅན། རྨ་བྱ་ཡོད་དེ་རྨ་བྱའི་སྒྲ་གྲགས་པའི་ཕྱིར་

ཞེས་བྱ་བ་ལྟ་བུའི་གཞི་ལ་ཐེ་ཚོམ་ཟ་བའི་མ་གྲུབ་པ་ཡིན་པའི་ཕྱིར། སྒྲ་དེ་གྲག་པའི་ཡུལ་མི་རྟོགས་

པ་ཐེ་ཚོམ་ཟ་བ་ལྟ་བུའོ། །གཞི་རྟགས་ཀྱི་འབྲེལ་བ་ལ་ཐེ་ཚོམ་ཟ་བ་ཡོད་དེ། སྒྲ་བྱས་པ་ཡིན་མིན་ཐེ་

ཚོམ་ཟ་བཞིན་དུ། སྒྲ་ཆོས་ཅན། མི་རྟག་སྟེ། བྱས་པའི་ཕྱིར་ཞེས་པ་ལྟ་བུའོ། །གཉིས་པ་ནི། ཆོས་ཅན་

མ་གྲུབ་ན་ཡང་མ་གྲུབ་པའི་གཏན་ཚིགས་སུ་འགྱུར་བ་ཡོད་དེ། དཔེར་ན་བདག་ནི་ཁྱབ་པ་ཡིན་ཏེ། 

བདག་དེའི་བདེ་བ་ལ་སོགས་པའི་ཡོན་ཏན་སྟོད་སྨད་བར་གསུམ་ཐམས་ཅད་ན་དམིགས་པའི་ཕྱིར་

རོ་ཞེས་བྱ་བ་ལྟ་བུའོ།།

གསུམ་པ་དོན་བསྡུ་བ་ནི། གཏན་ཚིགས་ཀྱི་ཚུལ་གཅིག་ཕྱོགས་ཀྱི་ཆོས་ཉིད་མ་གྲུབ་

བམ་ཐེ་ཚོམ་ཟ་བའི་གཏན་ཚིགས་ཡིན་ན་མ་གྲུབ་པའི་གཏན་ཚིགས་ལྟར་སྣང་བ་ཡིན་ཏེ། གོང་དུ་

བསྟན་ཟིན་པ་དེ་ལྟར་ནའི་ཕྱིར།

གཉིས་པ་ལྡོག་པ་མ་གྲུབ་པའི་གཏན་ཚིགས་ལྟར་སྣང་བཤད་པ་ལ་གཉིས། སྤྱིར་བསྟན་

པ་དང༌། སོ་སོར་བཤད་པའོ། །དང་པོ་ནི། དེ་བཞིན་དུ་ཕྱོགས་ཆོས་གྲུབ་མཐུན་ཕྱོགས་མི་མཐུན་

ཕྱོགས་གཉིས་ཀ་ལ་མཐོང་བའི་སྒོ་ནས་གཅིག་ལྡོག་པ་མ་གྲུབ་བམ་ཐེ་ཚོམ་ཟ་ན་མ་ངེས་པ་ཡིན་ཏེ། 

གཏན་ཚིགས་ཡང་དག་ལ་ཚུལ་གསུམ་ཚང་དགོས་པའི་ཕྱིར། གཅིག་པོ་གང་ཞེ་ན་མཐུན་ཕྱོགས་མི་

མཐུན་ཕྱོགས་གཉིས་ཀ་ལ་མཐོང་བའི་སྒོ་ནས་ལྡོག་པ་མ་གྲུབ་པའོ།།



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།304

གཉིས་པ་ལ་གཉིས། ལྡོག་པ་དོན་ལ་མ་གྲུབ་པ་དང༌། ལྡོག་པ་ལ་ཐེ་ཚོམ་ཟ་བའོ། །དང་པོ་

ནི། ལྡོག་པ་དོན་ལ་མ་གྲུབ་པ་ནི་དཔེར་ན་ཕྱོགས་ཆོས་ཀྱི་རབ་ཏུ་དབྱེ་བར་བསྟན་པ་རྣམ་པ་བཞི་ལྟ་

བུ་ཡིན་ཏེ། དེར་བསྟན་པའི་ཕྱོགས་ཆོས་ཅན་མཐུན་ཕྱོགས་མི་མཐུན་ཕྱོགས་གཉིས་ཀ་ལ་ཁྱབ་བྱེད་

དུ་ཡོད་པ་དང༌། མཐུན་ཕྱོགས་ལ་ཁྱབ་ཅིང་མི་མཐུན་ཕྱོགས་ལ་ཆ་གཉིས་པ་དང༌། དེ་ལས་ཟློག་པ་

དང༌། གཉིས་ཀ་ལ་ཆ་གཉིས་སུ་འཇུག་པའི་ཐུན་མོང་གི་མ་ངེས་པ་བཞི་ལྟ་བུ་ཡིན་པའི་ཕྱིར།

གཉིས་པ་ལ་གཉིས། དཔེ་བཤད་པ་དང༌། དེ་གཉིས་ཀྱི་དོན་སོ་སོར་བཤད་པའོ། །དང་པོ་

ནི། ལྡོག་ཁྱབ་དོན་ལ་མ་གྲུབ་པ་དེ་བཞིན་དུ་ལྡོག་པ་ལ་ཐེ་ཚོམ་ཟ་བ་ནི་དཔེར་ན་བརྗོད་པར་འདོད་

པའི་ལམ་པོ་ཆེ་ན་གནས་པའི་ངག་སྨྲ་བའི་སྐྱེས་བུ་འགའ་ཞིག་ནི་ཆོས་ཅན། ཐམས་ཅད་མཁྱེན་པ་

མ་ཡིན་པ་ཞེས་པའམ་འདོད་ཆགས་ལ་སོགས་པ་དང་ལྡན་པ་ཡིན་ཏེ། ངག་སྨྲ་བ་ལ་སོགས་པའི་

ཕྱིར་རོ་ཞེས་བྱ་བ་ལྟ་བུའོ། །སོགས་པས་ལུས་དང་ལྡན་པ་དང་ལག་པ་དང་ལྡན་པ་དང་བློ་དང་

ལྡན་པ་སོགས་སོ།།

གཉིས་པ་ལ་གཉིས། དགག་རྟགས་ལྡོག་པ་ལ་ཐེ་ཚོམ་ཟ་བར་སྒྲུབ་པ་དང༌། སྒྲུབ་རྟགས་

ལྡོག་པ་ལ་ཐེ་ཚོམ་ཟ་བར་བསྒྲུབ་པའོ། །དང་པོ་ལ་གསུམ། མདོར་བསྟན་པ་དང༌། རྒྱས་པར་བཤད་

པ་དང༌། དོན་བསྡུ་བའོ། །དང་པོ་ནི། ཀུན་མཁྱེན་ཡོད་མེད་ཐེ་ཚོམ་ཟ་བའི་གང་ཟག་གི་བློ་ངོར་ངག་

སྨྲ་བས་རང་ཕྱོགས་ཀྱི་ཆོས་སུ་གྲུབ་པའི་གཞིར་ཀུན་མཁྱེན་མིན་པར་སྒྲུབ་པའི་གཏན་ཚིགས་འདིར་

ལྡོག་པ་ལ་ཐེ་ཚོམ་ཟ་བ་ཡིན་ཏེ། ཐམས་ཅད་མཁྱེན་པ་སྨྲ་བ་མ་དམིགས་པས་མེད་དོ། །ཞེས་བྱ་བ་མི་

དམིགས་པའི་རྣམ་པ་འདི་ལྟ་བུ་ནི་ཐེ་ཚོམ་གྱི་རྒྱུ་ཡིན་ནོ་ཞེས་བཤད་ཟིན་པའི་ཕྱིར། ཐེ་ཚོམ་གྱི་རྒྱུ་

ཡིན་པར་ཐལ། ཕྱི་རྒོལ་དེ་ལ་ཡུལ་ཐམས་ཅད་མཁྱེན་པ་ཡོད་ཀྱང་བལྟར་མི་རུང་བའི་བདག་ཉིད་

ཀྱིས་ཐེ་ཚོམ་ཟ་བའི་ཕྱིར།

གཉིས་པ་ལ་གསུམ། ངག་སྨྲ་བ་དང་ཐམས་ཅད་མཁྱེན་པའི་གཞི་མཐུན་མི་སྲིད་པ་ལ་

སྒྲུབ་བྱེད་མེད་པ་དང༌། གཞི་མཐུན་སྲིད་པ་ལ་གནོད་བྱེད་1པ་དང༌། བདག་ལ་མཐོང་བས་གཞན་ལ་

དཔོག་མི་ནུས་པའོ། །དང་པོ་ལ་གསུམ། མདོར་བསྟན་པ་དང༌། མ་དམིགས་པ་མེད་པར་སྒྲུབ་པ་ལ་

1  ཞོལ། ཤོག ༢༡༨ ན ༥ གཙང་། ཤོག ༢༡༨ ན ༥ གནོད་བྱེད་མེད་པ་དང་།

ཧ་ཅང་ཐལ་བ་དང༌། དེ་མི་འགྲུབ་པའི་རྒྱུ་མཚན་ནོ། །དང་པོ་ནི། ངག་སྨྲ་བ་དང་ཐམས་ཅད་མཁྱེན་

པའི་གཞི་མཐུན་ཁས་བླངས་པ་འདི་ལ་འགལ་བ་ཅི་ཞིག་ཡོད་དེ་མེད་པར་ཐལ། གལ་ཏེ་སྨྲ་བ་ཡང་

ཡིན་ལ་ཐམས་ཅད་མཁྱེན་པར་འགྱུར་མོད་དེ་གཞི་མཐུན་ཡོད་པའི་ཕྱིར། གཉིས་པ་ནི། དེ་གཉིས་

ལྷན་ཅིག་གནས་པ་མ་མཐོང་བས་འགལ་བ་ཡིན་ཏེ། གང་མི་འགལ་བ་དེ་ནི་ལྷན་ཅིག་གནས་པར་

མཐོང་ངོ་ཞེ་ན། གལ་ཏེ་འཇིག་རྟེན་འདིར་བློ་དང་མི་གཞན་པ་དཔྱོད་པ་1བ་ཁྱེད་ཀྱིས་མ་དམིགས་

པའི་དོན་མེད་དོ་ཞེས་སྤོང་ན་འོ་ན་དཔྱོད་པ་པ་ཁྱེད་མངལ་སྐྱེས་ཀྱི་སྐྱེས་བུ་ལས་ཉམས་པར་འགྱུར་

བར་ཐལ། ཁྱོད་ཀྱི་ཕས་མ་ལ་མངལ་འཇོག་པའི་ནུས་པ་ཁྱོད་ཀྱིས་མ་མཐོང་བས་ཁྱོད་ཀྱི་ཕ་དེ་ཕའི་

ཐ་སྙད་ཀྱི་རྒྱུ་མཚན་ལྡོག་པར་ཐལ་བའི་ཕྱིར།

གསུམ་པ་ནི། སྨྲ་བས་ཐམས་ཅད་མཁྱེན་པ་མ་ཡིན་པ་སྒྲུབ་མི་ནུས་པར་ཐལ། སྨྲ་བ་དང་

ཐམས་ཅད་མཁྱེན་པ་ཉིད་ལ་ལྷན་ཅིག་མི་གནས་པ་དང་ཕན་ཚུན་སྤངས་པའི་འགལ་བ་རྣམ་པ་གཉིས་

གང་ཡང་མེད་པའི་ཕྱིར་རོ། །གང་དག་སངས་རྒྱས་ཀྱི་གཟུགས་ཀྱི་སྐུ་སངས་རྒྱས་མ་ཡིན་པར་

འདོད་པ་དེ་དག་དཔྱོད་པ་པའི་ལུགས་འདི་དང་ཁྱད་པར་ཅུང་ཟད་མེད་པར་ཤེས་པར་བྱའོ། །བདག་

ཉིད་ཆེན་པོ་ཡབ་སྲས་ནི་རང་གི་རྩ་བའི་སྟོན་པ་ཚད་མའི་སྐྱེས་བུ་དང༌། དེའི་གསུང་ཚད་མར་སྒྲུབ་

པ་ལ་རིགས་པའི་ཚོགས་མཐའ་ཡས་པས་ངལ་བ་མང་པོ་མཛད་ལ་ཁྱོད་ནི་དེ་འགོག་མ་ཐུབ་པས་

སྦྱངས་པས་སངས་རྒྱས་ཀྱི་བསྟན་པ་ལ་ཅོ་འདྲི་བར་འདོད་པ་མིན་ན་སེམས་རྣལ་དུ་ཞོག་ལ་སྨྲོས་

ཤིག །ཁ་ཅིག་ཉན་རང་འཕགས་པ་ཙམ་དང་ཉན་རང་དགྲ་བཅོམ་པ་འཕགས་པ་དང་དགྲ་བཅོམ་པ་

རྣལ་མ་མིན་ནོ། །ཞེས་ཟེར་བ་ཡང་ཁ་ན་མ་ཐོ་བ་ཤིན་ཏུ་ཆེ་ཞིང་ཚོགས་པར་དབྱུང་དུ་མི་རུང་བའི་

གཏམ་དུ་ཤེས་པར་བྱའོ།།

དེ་ལྟ་ན་ཉན་རང་དགྲ་བཅོམ་པའི་རྒྱུད་ལ་ཐར་པ་མཚན་ཉིད་པ་མེད་པར་ཁས་ལེན་དགོས་

པས་བཅོམ་ལྡན་འདས་ཀྱིས་ཉན་ཐོས་ཀྱི་ཐེག་པ་ལ་ཞུགས་པ་རྣམས་ལ་བདེན་བཞིའི་ཆོས་ཀྱི་འཁོར་

ལོ་བསྐོར་བས་ཕྱི་རོལ་པའི་སྟོན་པ་དང་འདྲ་བར་རྣམ་གྲོལ་གྱི་འབྲས་བུ་ལ་བཀོད་པ་ཅུང་ཟད་ཀྱང་

མེད་དོ་ཞེས་ཁས་ལེན་དགོས་པར་འགྱུར་རོ། །འདི་དག་དགག་པ་དང་ཐར་པ་དང་ཐམས་ཅད་མཁྱེན་

1  ཞོལ། ཤོག ༢༡༨ བ ༤ གཙང་། ཤོག ༢༡༧ ན ༤ སྤྱོད་པ་པ་

པ་སྒྲུབ་པའི་ཚུལ་ཕྱོགས་ཙམ་ཞིག་ནི་མངོན་སུམ་གྱི་སྐབས་སུ་བཤད་ཟིན་ཏོ། །ཐམས་ཅད་མཁྱེན་

པ་ངག་སྨྲ་བ་མ་མཐོང་དུ་ཟིན་ཀྱང་ཐམས་ཅད་མཁྱེན་པ་གང་ཡིན་པ་དེ་སྨྲ་བ་མ་ཡིན་ནོ་ཞེས་བྱ་བའི་

ངག་སྨྲ་བ་ཐམས་ཅད་མཁྱེན་པ་ལས་ལྡོག་པ་མི་འགྲུབ་སྟེ་ཐམས་ཅད་མཁྱེན་པ་སྨྲ་བ་ཡོད་མེད་ཐེ་

ཚོམ་ཟ་བའི་ཕྱིར་རོ། །གཞན་གྱིས་བཀོད་པའི་རྟགས་དེའི་ཕྱི་རྒོལ་ལ་བལྟོས་པ་ཡིན་གྱི། རང་ལུགས་

ལ་ཀུན་མཁྱེན་ངག་སྨྲ་བ་དངོས་སྟོབས་ཀྱི་ཚད་མས་འགྲུབ་པ་ཡིན་ནོ།།

གཉིས་པ་ལ་གསུམ། རྗེས་དཔག་གིས་མི་གནོད་པ་དང༌། མངོན་སུམ་གྱིས་མི་གནོད་པ་

དང༌། གནོད་ན་དེ་ཉིད་ཀུན་མཁྱེན་དུ་ཐལ་བའོ། །དང་པོ་ནི། ཚིག་སྨྲ་བའི་རྟགས་ལས་ཚིག་སྨྲ་བའི་

སྐྱེས་བུ་ཕ་རོལ་པོ་ཀུན་མཁྱེན་ཡིན་པ་ལ་གནོད་བྱེད་མ་ཡིན་པར་ཐལ། དེ་ཀུན་མཁྱེན་ཡིན་པ་ལ་

གནོད་པར་བྱེད་པར་ཡོད་ན་ནི་གཞན་ཀུན་མཁྱེན་དེ་ལ་མེད་པར་ངེས་པར་བྱེད་ནུས་ན་ཡང་དེ་ལ་

གནོད་བྱེད་དུ་མེད་པའི་ཕྱིར། ཚིག་སྨྲ་བས་ཀུན་མཁྱེན་ལ་གནོད་པ་ནི་ཤེས་པར་སླ་བ་མ་ཡིན་ཏེ། 

ཀུན་མཁྱེན་དབང་པོའ་ིམངོན་སུམ་གྱི་ཡུལ་ལས་འདས་པའི་ཕྱིར། སྒྲ་རྟག་པ་དབང་པོའ་ིཡུལ་ལས་

འདས་ཀྱང་སྒྲ་མི་རྟག་པ་དེ་ལ་གནོད་བྱེད་དུ་ཤེས་པ་མ་ཡིན་ནམ་ཞེ་ན། མི་མཚུངས་ཏེ། ཚིག་སྨྲ་

བས་ཀུན་མཁྱེན་ལ་གནོད་པ་མ་ཡིན་པར་ཐལ། དེ་གཉིས་ཕན་ཚུན་སྤངས་ཏེ་གནས་པའི་མཚན་ཉིད་

ཀྱིས་མི་འགལ་བ་ཡིན་པའི་ཕྱིར། སྨྲ་བ་ཐམས་ཅད་དེ་སྨྲ་བ་ཡིན་ན་ཐམས་ཅད་མཁྱེན་པ་མ་ཡིན་ནོ་

ཞེས་ཁྱབ་པ་མ་གྲུབ་པར་ཐལ། དེ་གཉིས་གཞི་མཐུན་མི་སྲིད་པའི་སྒྲུབ་བྱེད་དང༌། གཞི་མཐུན་སྲིད་

པ་ལ་གནོད་བྱེད་མེད་པ་དེའི་ཕྱིར།

གཉིས་པ་ནི། སྨྲ་བ་ལ་ཀུན་མཁྱེན་མིན་པས་ཁྱབ་པ་མངོན་སུམ་གྱིས་ངེས་པའི་ཤུ གས་ལ་

གཞི་མཐུན་སྲིད་པ་ལ་གནོད་དོ་ཞེ་ན། དེའི་ཤུ གས་ཀྱིས་མི་གནོད་པར་ཐལ། སྨྲ་བ་པོ་ཐམས་ཅད་

ཀྱི་སེམས་ཀྱི་གནས་ཚོད་ཀྱི་ཆོས་ཉིད་མ་ལུས་པ་ཀུན་མཁྱེན་མིན་པའི་མངོན་སུམ་གྱིས་ཡོངས་

སུ་གཅོད་པར་ཡང་མི་ནུས་པའི་ཕྱིར་རོ།།

གསུམ་པ་ནི། གཏན་ཚིགས་མ་གྲུབ་བོ་ཞེ་ན། གང་ཟག་དེ་ཉིད་ཐམས་ཅད་མཁྱེན་པར་

འགྱུར་བར་ཐལ། དེས་སྨྲ་བ་པོ་ཐམས་ཅད་ཀྱི་སེམས་ཀྱི་གནས་ཚོད་མ་ལུས་པ་མངོན་སུམ་གྱིས་

ཤེས་པ་དེ་ལྟ་ནའི་ཕྱིར། འདོད་ན། ཀུན་མཁྱེན་དགག་རིགས་པ་མ་ཡིན་པར་ཐལ། འདོད་པ་དེའི་

ཕྱིར། གསུམ་པ་ལ་གསུམ། རང་ལ་མཐོང་བས་གཞན་ལ་དཔོག་པ་ཧ་ཅང་ཐལ་བ་དང༌། དེའི་ལན་

དགག་པ་དང༌། རང་ལ་མཐོང་བ་གཞན་ལ་དཔོག་པ་བཞད་གད་ཀྱི་གནས་སུ་བསྟན་པའོ། །དང་པོ་

ལ་གཉིས། རྩོད་པ་དང༌། ལན་ནོ། །དང་པོ་ནི། སྐྱེས་བུ་བདག་ཉིད་ལ་སྨྲ་བ་དང་ཀུན་མཁྱེན་མིན་པ་

གཉིས་ལྷན་ཅིག་ཏུ་རང་གིས་རིག་པ་དེས་གཞན་ལ་ཡང་དེ་ལྟར་ཡོངས་སུ་གཅོད་དོ་ཞེ་ན། གཉིས་

པ་ནི། གལ་ཏེ་དེ་ལྟར་ན་རང་ལ་སྨྲ་བ་དང་སྔོ་བསངས་ལྷན་ཅིག་ཏུ་མཐོང་བས་གཞན་ལ་ཡང་དེ་ལྟར་

དཔོག་པ་ཧ་ཅང་ཐལ་བར་འགྱུར་བ་མ་ཡིན་ནམ་སྟེ་ཡིན་པར་ཐལ། བདག་ལ་མཐོང་བ་ཇི་ལྟར་བཞིན་

དུ་གཞན་ལ་སྒྲུབ་རིགས་པའི་ཕྱིར།

གཉིས་པ་ལ་གཉིས། འགལ་བ་མཐོང་བས་མི་སྒྲུབ་པ་མི་འཐད་པ་དང༌། ལྡོག་པ་མེད་

པས་མི་སྒྲུབ་པ་མི་འཐད་པའོ། །དང་པོ་ལ་གཉིས། རྩོད་པ་དང༌། ལན་ནོ། །དང་པོ་ནི། སྨྲ་བས་སྔོ་

བསངས་དཔོག་པ་ལ་སྨྲ་བ་དང་དཀར་ཤམ་གཞི་མཐུན་མངོན་སུམ་གྱིས་མཐོང་བ་དང་འགལ་བས་

སྨྲ་བས་སྔོ་བསངས་མི་སྒྲུབ་བོ་ཞེ་ན། གཉིས་པ་ནི། སྨྲ་བས་སྔོ་བསངས་སུ་ཅི་སྟེ་མི་སྒྲུབ་སྟེ་སྒྲུབ་

རིགས་པར་ཐལ། རང་ལ་ལྷན་ཅིག་མཐོང་བའི་རིགས་པ་སྨྲ་བ་དང་སྔོ་བསངས་ལ་ཡང་མཚུངས་

པའི་ཕྱིར། ཡང་ན་རང་ལ་མཐོང་བ་གཞན་ལ་དཔོག་པ་དེ་རིགས་པ་མ་ཡིན་ཏེ། རང་ལ་སྨྲ་བ་དང་

སྔོ་བསངས་ལྷན་ཅིག་ཏུ་མཐོང་ཡང་གཞན་ལ་དེ་ལྟར་དཔོག་པ་ལ་མངོན་སུམ་གྱིས་གནོད་པའི་

ཕྱིར། ཁྱབ་པར་ཐལ། མཚན་ཉིད་དང་ལྡན་པ་གཅིག་ལ་གནོད་པ་ཡོད་ན་དེའི་རིགས་ཅན་ཀུན་ལ་

གནོད་པ་སྲིད་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། རང་ལ་སྨྲ་བ་དང་ཀུན་མཁྱེན་མིན་

པ་ལྷན་ཅིག་མཐོང་བ་ཙམ་གྱི་ནི་གཞན་ལ་དཔོག་པ་མ་ཡིན་ནོ། །འ་ོན་ཅི་ཞེ་ན། སྨྲ་བ་ཀུན་མཁྱེན་ལ་

མཐོང་བ་ལྡོག་པ་ལས་ཀྱང་ཡིན་ཏེ། སྨྲ་བ་སྔོ་བསངས་མ་ཡིན་པ་ལ་ལྡོག་པ་དེ་མེད་པའི་ཕྱིར་གཞན་

ལ་མི་སྒྲུབ་བོ་ཞེ་ན། གཉིས་པ་ལ་གཉིས། མི་མཐུན་ཕྱོགས་ལ་ཞུགས་པ་དང་ཡོད་མེད་ཐེ་ཚོམ་ཟ་བ་

ལྡོག་ཁྱབ་མ་གྲུབ་པར་མཚུངས་པ་དང༌། འདི་ལ་རྟགས་དང་དགག་བྱའི་ཆོས་ཀྱི་འགལ་བ་མེད་པའ།ོ། 

དང་པོ་ནི། སྨྲ་བས་ཀུན་མཁྱེན་མིན་པར་སྒྲུབ་པ་དང༌། དཀར་ཤམ་མིན་པར་སྒྲུབ་པ་གཉིས་སྒྲུབ་པར་

བྱེད་པའི་རྟགས་ཡང་དག་མ་ཡིན་པར་མཚུངས་པར་ཐལ། དེ་གཉིས་མི་མཐུན་ཕྱོགས་ལ་མེད་པར་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།308

ངེས་པའི་ལྡོག་ཁྱབ་མ་གྲུབ་པར་མཚུངས་པའི་ཕྱིར། དེར་ཐལ། ཕྱི་མ་མི་མཐུན་ཕྱོགས་ལ་ཞུགས་པ་

དང་སྔ་མ་མི་མཐུན་ཕྱོགས་དེར་ཡོད་མེད་ཐེ་ཚོམ་ཟ་བ་དག་གི་ཕྱིར།

གཉིས་པ་ནི། དཀར་ཤམ་དང་དཀར་ཤམ་མ་ཡིན་པ་དེ་དག་ནི་བལྟར་མི་རུང་བཞིན་དུ་

འགལ་བར་ངེས་པ་མ་ཡིན་པར་ཐལ། བདག་ཉིད་བལྟར་རུང་བ་ཉིད་ཀྱིས་འགལ་བར་དམིགས་

པའི་ཕྱིར། ཚིག་སྨྲ་བ་དང་ཀུན་མཁྱེན་དེ་དག་ནི་བདག་ཉིད་བལྟར་རུང་བ་ཉིད་ཀྱིས་འགལ་བར་

དམིགས་པའི་ཕྱིར་ཚིག་སྨྲ་བའི་རྟགས་ལས་ཀུན་མཁྱེན་མ་ཡིན་པར་བསྒྲུབ་པར་བྱ་བ་མ་ཡིན་

པར་ཐལ། དེ་ལ་རྟགས་དང་དགག་བྱའི་ཆོས་ཀྱི་འགལ་བ་མེད་པའི་ཕྱིར། ཀུན་མཁྱེན་ནི་རང་

གི་མི་མཐུན་པའི་ཕྱོགས་ཀུན་མཁྱེན་མ་ཡིན་པ་དག་དང་འགལ་བར་ཡང་མངོན་སུམ་གྱིས་ངེས་

པར་མི་འགྱུར་བར་ཐལ། མངོན་སུམ་གང་གིས་ཀུན་མཁྱེན་དེ་ཡོད་ཀྱང་རང་གིས་མི་མཐུན་པའི་

ཕྱོགས་བསལ་ནས་གཅིག་ཏུ་ངེས་པར་བྱེད་པ་མངོན་སུམ་ལ་བལྟར་མི་རུང་བའི་ཕྱིར། ཡང་ཚིག་

སྨྲ་བ་གང་གིས་རང་ཕྱོགས་ཀྱི་ཆོས་སུ་གྲུབ་པའི་གཞིར་མི་མཐུན་པའི་ཕྱོགས་ཀུན་མཁྱེན་བསལ་

ནས་མཐའ་གཅིག་ཏུ་ཀུན་མཁྱེན་མ་ཡིན་པ་ངེས་པར་བྱེད་པར་ནུས་པ་མ་ཡིན་པར་ཐལ། རང་གི་

མི་མཐུན་པའི་ཕྱོགས་ཀུན་མཁྱེན་དག་དང་ཡང་འགལ་བར་མི་འགྱུར་བའི་ཕྱིར། དེར་ཐལ། ཀུན་

མཁྱེན་ཡོད་ཀྱང་ཕྱི་རྒོལ་ལ་བལྟར་མི་རུང་བའི་ཕྱིར། ཡང་གི་སྒྲས་ཀུན་མཁྱེན་མ་ཡིན་པ་ཐམས་

ཅད་རང་གི་ངོ་བོ་ངེས་པ་མེད་པ་འབའ་ཞིག་ཏུ་མ་ཟད། ངེས་པ་ཡོད་དུ་ཆུག་ཀྱང་ཀུན་མཁྱེན་དང་

འགལ་བར་མངོན་སུམ་གྱིས་མི་ངེས་པའོ།།

གསུམ་པ་ནི། བདག་ཉིད་ཀྱི་ནང་གི་ཆོས་ཀུན་མཁྱེན་མིན་པ་དང་འདོད་ཆགས་དང་ལྡན་

པ་དང༌། མ་རིག་པ་ལ་སོགས་པ་གང་ཟག་གཞན་གྱིས་མངོན་སུམ་དུ་རིག་པར་བྱ་བ་མ་ཡིན་པ་

འགའ་ཞིག་དང་ཚིག་སྨྲ་བ་ལྷན་ཅིག་ཏུ་ལྡན་པར་རིག་པས་གང་ཟག་གཞན་ཐམས་ཅད་ལ་ཀུན་

མཁྱེན་མིན་པ་དེ་ཉེ་བར་སྒྲུབ་པས་སྨྲ་བ་ཐམས་ཅད་ཀུན་མཁྱེན་མིན་པར་ཐ་སྙད་བྱེད་པའི་སྐྱེས་

བུ་དཔྱོད་པ་པ་འདི་ཆོས་ཅན། བསྟན་བཅོས་ལ་སོགས་པ་རིག་པའི་གནས་ལ་སྦྱངས་པ་ངལ་བའི་

འབྲས་བུ་ཙམ་ཞིག་ཡོངས་སུ་རྫོགས་པར་གྲུབ་པར་ཐལ། རིག་གནས་ལ་སྦྱངས་ཀྱང་བསྟན་བཅོས་

ཤེས་པ་དང་བྲལ་བའི་བུད་མེད་དང་དམངས་རིགས་རྣམས་དང་ཐུན་མོང་བའི་གཞལ་བྱའི་ཁྱད་

པར་བདག་ལ་མཐོང་ཡང་གཞན་ལ་མེད་པར་མཐོང་བ་དེ་ཙམ་ཡང་མི་རྟོགས་པའི་ཕྱིར། ཡང་ན་

དེ་རྣམས་ཀྱང་བདག་ལ་མཐོང་བ་གཞན་ལ་མི་དཔོག་པ་ལ་ཁྱོད་དཔོག་པས་དེ་དང་ཐུན་མོང་བའི་

ཤེས་བྱ་རྟོགས་པའི་ནུས་པ་ཡང་མེད་ཅེས་པའོ།།

གསུམ་པ་དོན་བསྡུ་བ་ལ་གསུམ། རང་ལ་མཐོང་བ་གཞན་ལ་སྒྲུབ་མི་ནུས་པ་དང༌། རྩ་བའི་

རྟགས་ལྡོག་པ་ལ་ཐེ་ཚོམ་ཟ་བ་དང༌། དེའི་རྒྱུ་མཚན་ནོ། །དང་པོ་ནི། བདག་ལ་མཐོང་བ་ཙམ་གྱིས་

ནི་གཞན་ལ་ཉེ་བར་སྒྲུབ་པ་ནུས་པ་མ་ཡིན་ཏེ། དེ་ཙམ་གྱིས་གཞན་ལ་ཡོད་པའི་ཁྱབ་པ་མ་གྲུབ་པའི་

ཕྱིར་རོ། །དེར་ཐལ། ཁྱབ་པ་གྲུབ་པ་ལ་གནོད་པ་བསྟན་ཟིན་པ་དེའི་ཕྱིར། གཉིས་པ་ནི། གཞན་གྱིས་

བཀོད་པའི་རྟགས་དེ་ལྡོག་པ་ལ་ཐེ་ཚོམ་ཟ་བ་ཡིན་ཏེ། སྨྲ་བ་ཀུན་མཁྱེན་ལ་ཡོད་མེད་ཐེ་ཚོམ་ཟ་བ་

དེའི་ཕྱིར། གསུམ་པ་ནི། འདི་འདྲ་བའི་སྦྱོར་བ་རྣམས་བསྒྲུབ་བྱ་ལ་ཐེ་ཚོམ་གྱི་རྒྱུ་ཡིན་པར་རྟོགས་

པར་བྱ་སྟེ། དགག་བྱའི་ཆོས་ལ་ཡོད་ཀྱང་སྣང་དུ་མི་རུང་བའི་སྔར་བཤད་པའི་མི་དམིགས་པའི་

མཚན་ཉིད་ལས་ཀྱང་ལྡོག་པ་ལ་ཐེ་ཚོམ་དུ་བསྟན་པའི་ཕྱིར།

གཉིས་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུ་བའོ། །དང་

པོ་ནི། ཚིག་ལས་འདོད་ཆགས་ལ་སོགས་པ་དང་ལྡན་པ་ཡང་རྗེས་སུ་དཔག་པའི་མཚན་ཉིད་ཀྱིས་

མི་རྟོགས་པར་ཤེས་པར་བྱ་སྟེ། འདོད་ཆགས་དང་འབྲེལ་བ་མེད་པའི་ཕྱིར་རོ། །དེར་ཐལ། དེ་བྱུང་

འབྲེལ་བ་མེད་པ་གང་ཞིག་དོན་གཞན་ཡིན་པའི་ཕྱིར། གཉིས་པ་ལ་གསུམ། ཚིག་འདོད་ཆགས་ཀྱི་

འབྲས་བུར་མི་འགྲུབ་པ་དང༌། མཐུན་ཕྱོགས་ལ་མཐོང་ཙམ་གྱིས་ཚིག་ལས་འདོད་ཆགས་སྒྲུབ་མི་

ནུས་པ་དང༌། འདོད་ཆགས་སྐྱེ་རུང་དང་བྲལ་བ་ལ་མ་མཐོང་བ་ཙམ་གྱིས་སྒྲུབ་མི་ནུས་པའོ། །དང་

པོ་ལ་གསུམ། ལྡོག་པ་མ་གྲུབ་པ་དང༌། འདོད་ཆགས་ཀྱི་འབྲས་བུར་དངོས་སུ་མི་འགྲུབ་པ་དང༌། དོན་

གྱིས་མི་འགྲུབ་པའོ། །དང་པོ་ནི། ཚིག་ལས་འདོད་ཆགས་སྒྲུབ་མི་ནུས་པར་ཐལ། འདོད་ཆགས་མེད་

ན་ཚིག་མེད་དོ་ཞེས་ལྡོག་པ་ངེས་པ་ནི་མེད་པའི་ཕྱིར།

གཉིས་པ་ལ་གཉིས། ཚིག་ཙམ་ལས་འདོད་ཆགས་མི་རྟོགས་པ་དང༌། ཁྱད་པར་འཁྲིག་ཚིག་

ལས་མི་རྟོགས་པའོ། །དང་པོ་ལ་གཉིས། བརྗོད་འདོད་ཀྱི་འབྲས་བུར་བསྒྲུབ་པ་དང༌། བརྗོད་འདོད་

དང་འདོད་ཆགས་གཅིག་པ་དགག་པའ།ོ །དང་པོ་ནི། ཚིག་སྨྲ་བར་འདོད་ནས་མཆུ་གཡོ་བ་དང་ཚིག་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།310

ལ་སོགས་པ་ནི་ཆོས་ཅན། འདོད་ཆགས་དང་ཞེ་སྡང་ལ་སོགས་པ་ཉིད་ཀྱི་འབྲས་བུ་མ་ཡིན་ཏེ། དེ་

དག་དང་ལྡོག་པ་མ་གྲུབ་ཅིང་བརྗོད་པར་འདོད་པའི་སྤྱིའི་རྒྱུ་ཅན་ཡིན་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། བརྗོད་འདོད་དེ་ཉིད་ཡུལ་ལ་དོན་

གཉེར་ཡོད་པས་འདོད་ཆགས་ཡིན་ནོ་ཞེ་ན། གཉིས་པ་ལ་གསུམ། བཏགས་མིང་བྱེད་ན་གྲུབ་

ཟིན་བསྒྲུབ་པ་དང༌། བརྗོད་འདོད་ལ་འདོད་ཆགས་གཅིག་པ་རིགས་པས་མི་འཐད་པ་དང༌། ཚིག་

ལས་འདོད་ཆགས་མི་རྟོགས་པའི་རྒྱུ་མཚན་ནོ། །དང་པོ་ནི། བརྗོད་འདོད་ལ་འདོད་ཆགས་ཀྱི་མིང་

འདོགས་ན་མི་འདོད་པ་བསྒྲུབས་པའི་སྐྱོན་མེད་དེ། ཚིག་བརྗོད་འདོད་ཀྱི་འབྲས་བུར་འདོད་པའི་ཕྱིར།

གཉིས་པ་ལ་གཉིས། དུག་གསུམ་ངོས་གཟུང་བ་དང༌། སྙིང་རྗེས་ཀུན་ནས་བསླངས་ནས་

ཀྱང་སྨྲ་བས་སྙིང་རྗེ་དང་དུག་གསུམ་མི་མཚུངས་པའོ། །དང་པོ་ནི། ཟག་པ་དང་བཅས་པའི་གཟུགས་

སྡུག་པ་ལ་སོགས་པའི་ཆོས་ཀྱི་ཡུལ་ཅན་ཡང་དག་པ་མ་ཡིན་པའི་ཡོན་ཏན་ཟག་བཅས་ཀྱི་གཟུགས་

སྡུག་པ་སོགས་ལ་རང་གི་ངོ་བོའ་ིསྒོ་ནས་ཡིད་འོང་དུ་མཐོང་ནས་དེ་ལ་མངོན་པར་དགའ་བའི་དོན་

གཉེར་གྱི་འདུན་པ་ནི་ཆོས་ཅན། འདོད་ཆགས་ཞེས་བརྗོད་དེ། ཟག་བཅས་ཀྱི་ཁྱད་པར་ལ་སྡུག་པར་

སྒྲོ་བཏགས་ནས་དོན་གཉེར་གྱི་སྲེད་པ་ཡིན་པའི་ཕྱིར། རྒྱུ་མེད་དང་མི་མཐུན་པའི་རྒྱུ་ལས་བྱུང་བ་

མ་ཡིན་ཏེ། རྣམ་པ་སྔ་ཕྱི་གཅིག་ཏུ་འཛིན་པ་དང་ཟག་བཅས་ཀྱི་ཁྱད་པར་འགའ་ཞིག་ལ་རང་གི་ངོ་བོ་

ཉིད་ཀྱིས་བདེ་བར་འཛིན་པ་དང་ཚོགས་རྒྱུན་ལ་བཏགས་པ་ཙམ་མ་ཡིན་པའི་རང་དབང་བའི་བདག་

དང་དེའི་དབང་བསྒྱུར་བྱའི་བདག་གིར་ལྟ་བའི་འཕངས་པ་ཡིན་པའི་ཕྱིར། དགའ་བ་དེའི་ཡུལ་དང་

མི་མཐུན་པ་ལ་མི་མཐུན་པ་དེས་བྱས་པའི་སེམས་ཀྱི་འཁྲུག་པ་ནི་ཆོས་ཅན། ཞེ་སྡང་ཡིན་ཏེ། ཀུན་

ནས་མནར་སེམས་སྐྱེ་བའི་གཞི་ལ་ངོ་བོ་ཉིད་ཀྱིས་རྒྱབ་ཀྱིས་ཕྱོགས་པའི་རྣམ་པ་ཅན་གྱི་སེམས་ཀྱི་

འཁྲུག་པ་ཡིན་པའི་ཕྱིར། ཆགས་སྡང་གཉིས་ཀའི་སྔོན་དུ་འགྲོ་བ་ཅན་གྱི་རྟེན་ཕྱིན་ཅི་ལོག་གང་ཟག་

གི་བདག་འཛིན་དེ་ཉིད་ནི་ཆོས་ཅན། གཏི་མུག་ཡིན་ཏེ། ཉོན་མོངས་ཅན་གྱི་མི་ཤེས་པ་ཡིན་པའི་

ཕྱིར། གང་ཟག་གི་བདག་འཛིན་ཉོན་མོངས་ཅན་གྱི་མ་རིག་པར་བཞེད་པའི་ལུགས་ཏེ། འདི་ནི་སློབ་

དཔོན་ཆེན་པོ་ཟླ་བ་གྲགས་པ་དང་བཞེད་པ་མཐུན་པ་ཡིན་ནོ།།

གཉིས་པ་ནི། བྱམས་པ་དང་སྙིང་རྗེ་ལ་སོགས་པ་ནི་དུག་གསུམ་དང་དམིགས་རྣམ་

མཚུངས་པ་དེ་ལྟ་བུ་མ་ཡིན་ཏེ། རྒྱུའི་ཁྱད་པར་དང་དམིགས་རྣམ་ལ་སོགས་པ་དེ་ལས་གཞན་དུ་

སྲིད་པའི་ཕྱིར་ཞེས་རྣམ་འགྲེལ་དུ་རྒྱས་པར་བཤད་ཟིན་པའི་ཕྱིར། གསུམ་པ་ནི། ཚིག་ཙམ་གྱི་

རྟགས་ལས་ཚིག་སྨྲ་བའི་གང་ཟག་ཕ་རོལ་པོ་ལ་འདོད་ཆགས་ཡོད་པར་མི་རྟོགས་པར་ཐལ། དེ་ལ་

ཅི་ལྟར་འདོད་ཆགས་དང་བཅས་པའི་གང་ཟག་སྨྲ་བ་ལྟར་འདོད་ཆགས་དང་བྲལ་བ་དགྲ་བཅོམ་པ་

ཡང་སྨྲ་བའི་ཕྱིར། གཉིས་པ་ནི། ཚིག་གི་ཁྱད་པར་འཁྲིག་ཚིག་ལས་ཀྱང་འདོད་ཆགས་རྟོགས་པ་མ་

ཡིན་ཏེ། ངག་གི་ཐ་སྙད་ཐམས་ཅད་དེ་འཁྲིག་ཚིག་འདོད་ཆགས་ལ་འཁྲུལ་བའི་ཕྱིར་རོ། །དེར་ཐལ། 

འཁྲིག་ཚིག་གི་ཐ་སྙད་ཆགས་བཅས་དང་ཆགས་བྲལ་གང་ལ་ཡང་འཆོལ་བར་འཇུག་པའི་ཕྱིར། དེར་

ཐལ། ཆགས་པ་མེད་ཀྱང་ཆགས་པ་དང་བཅས་པ་ལྟར་བཅོས་ནས་སྨྲ་བ་སྲིད་པས་སྨྲ་བ་པོའ་ིབསམ་

པ་རྟོགས་པར་དཀའ་བའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། བདག་འཛིན་སྤངས་པ་འདོད་པ་

ཅུང་ཟད་ཀྱང་མེད་པས་ཚིག་སྨྲས་པ་ལ་དགོས་པ་མེད་པའི་ཕྱིར་མི་སྨྲ་བས་ཚིག་ལས་འདོད་ཆགས་

དཔོག་པའ་ོཞེ་ན། གཉིས་པ་ལ་གསུམ། དགོས་པ་མེད་པ་མ་གྲུབ་པ་དང༌། སྙིང་རྗེ་ཉིད་འདོད་ཆགས་

ཡིན་པ་དགག་པ་དང༌། སྙིང་རྗེ་ཅན་གྱི་རྩོམ་པ་ཕྱིན་ཅི་ལོག་ལས་གྲུབ་པ་དགག་པའོ། །དང་པོ་ལ་

གཉིས། རྟགས་མ་གྲུབ་པ་དང༌། དེའི་ལན་དགག་པའོ། །དང་པོ་ནི། ཆགས་བྲལ་གྱིས་སྨྲས་པ་དགོས་

པ་མེད་པ་མ་ཡིན་ཏེ། གཞན་གྱི་དོན་དུ་སྨྲ་བ་ཡིན་པའི་ཕྱིར་རོ། །གཉིས་པ་ལ་གཉིས། རྩོད་པ་དང༌། 

ལན་ནོ། །དང་པོ་ནི། བདག་ལྟ་ཟད་པར་སྤངས་པ་གང་ལ་ཡང་འདོད་ཆགས་དང་བྲལ་བའི་ཕྱིར། 

གཞན་དོན་ལ་ཆགས་པ་ཡང་མི་འཐད་དོ་ཞེ་ན། གཉིས་པ་ནི། འདོད་ཆགས་འབའ་ཞིག་གིས་ཀུན་

ནས་བསླངས་ནས་ཚིག་སྨྲ་བ་མ་ཡིན་ཏེ། སྙིང་རྗེས་ཀྱང་ཚིག་སྨྲ་བ་ལ་འཇུག་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སྙིང་རྗེ་དེ་ཉིད་སེམས་ཅན་ལ་

དོན་གཉེར་ཡོད་པས་འདོད་ཆགས་ཡིན་ནོ་ཞེ་ན། གཉིས་པ་ལ་གསུམ། སྙིང་རྗེ་ལ་འདོད་ཆགས་ཀྱི་

བཏགས་མིང་བྱེད་ན་མི་དགག་པ་དང༌། རང་བཞིན་གཅིག་ཏུ་མི་རིགས་པ་དང༌། རྒྱུ་དང་དམིགས་

རྣམ་སོགས་ཁྱད་པར་མི་འདྲ་བར་སྒྲུབ་པའ།ོ །དང་པོ་ནི། སྙིང་རྗེ་ལ་འདོད་ཆགས་ཀྱི་མིང་དུ་འདོགས་

པར་འདོད་པ་མི་དགག་སྟེ། དོན་གང་ལ་ཡང་མིང་གང་ཡང་གདགས་སུ་རུང་བའི་ཕྱིར། 

གཉིས་པ་ནི། སྙིང་རྗེ་དང་འདོད་ཆགས་རང་བཞིན་ནི་ཐ་དད་དེ་མི་སྡུག་པ་ལ་སྡུག་པར་སྒྲོ་

བཏགས་ནས་མངོན་པར་དགའ་བའི་སྲེད་པ་ནི་ཡང་སྲིད་ཕྱི་མར་ཉིང་མཚམས་སུ་འབྲེལ་བར་བྱེད་

པའི་ལྷན་ཅིག་བྱེད་རྐྱེན་ཡིན་པའི་ཕྱིར་རོ། །སྙིང་རྗེ་ཆེན་པོ་དེ་ནི་ཡང་སྲིད་ཕྱི་མའི་ལྷན་ཅིག་བྱེད་

རྐྱེན་བྱེད་པའི་སྐྱོན་མེད་དེ། རྒྱུ་ཕྱིན་ཅི་མ་ལོག་པ་ལས་བྱུང་བའི་ཕྱིར་དང༌། སྲེད་པས་ཡང་སྲིད་ཕྱི་

མའི་རྐྱེན་བྱེད་པ་དེ་ཉིད་ཀྱི་ཕྱིར།

གསུམ་པ་ལ་གསུམ། དངོས་དང༌། ལུང་དང་སྦྱར་བ་དང༌། སྙིང་རྗེ་དང་ཆགས་སྡང་མི་

མཚུངས་པའོ། །དང་པོ་ནི། སྙིང་རྗེ་དང་འདོད་ཆགས་རྒྱུ་མི་འདྲ་བ་ལས་སྐྱེས་པར་ཐལ། འདོད་

ཆགས་ནི་བདག་འཛིན་ལས་སྐྱེས་ལ། སྙིང་རྗེ་ཆེན་པོ་ནི་བདག་ཏུ་འཛིན་པ་མེད་ཀྱང་དམིགས་རྐྱེན་

ཁྱབ་པ་འདུ་བྱེད་ཀྱི་སྡུག་བསྔལ་གྱི་ཁྱད་པར་གྱིས་སེམས་ཅན་གདུངས་པར་མཐོང་བ་ཙམ་གྱིས་སྐྱེ་

ལ། ཉེར་ལེན་རང་གི་རིགས་འདྲ་སྔ་མ་གོམས་པའི་སྟོབས་ལས་སྐྱེ་བ་ཡིན་པའི་ཕྱིར། མཐུན་རྐྱེན་

གོམས་པ་ལས་སྐྱེ་བ་དང༌། ཉེར་ལེན་རིགས་འདྲ་སྔ་མ་ལས་སྐྱེ་བ་རྩོད་སྤང་དང་བཅས་པ་རྒྱས་པར་

རྣམ་འགྲེལ་དུ་གསུངས་པ་ལས་ཤེས་པར་བྱའོ།།

གཉིས་པ་ནི། སྙིང་རྗེ་ཆེན་པོ་བདག་འཛིན་གྱི་རྒྱུ་ལ་བལྟོས་པ་མ་ཡིན་ཏེ། འདི་ལྟར་བློ་

གྲོས་མི་ཟད་པའི་མདོ་ལས་བྱམས་པ་ལ་སོགས་པ་ཚད་མེད་པ་བཞི་དང་སྐབས་སུ་བབས་པ་སྙིང་

རྗེ་ཆེན་པོ་ནི་སེམས་ཅན་ལ་དམིགས་པ་དང་ཆོས་ལ་དམིགས་པ་དང།དམིགས་པ་མེད་པའི་སྙིང་

རྗེ་ལ་སོགས་པར་བསྟན་ལ་ཕྱི་མ་གཉིས་བདག་འཛིན་གྱི་རྒྱུ་ལ་ངེས་པར་མི་ལྟོས་པའི་ཕྱིར། སྙིང་

རྗེ་གསུམ་ནི་རིམ་པ་བཞིན་དུ་སྙིང་རྗེ་གཞན་གཉིས་ཀྱི་དམིགས་པའི་ཁྱད་པར་གྱིས་ཁྱད་པར་དུ་

མ་བྱས་པ་སེམས་ཅན་ཙམ་ལ་དམིགས་ནས་སྡུག་བསྔལ་དང་བྲལ་བར་འདོད་པའི་རྣམ་པ་ཅན་

དང༌རྟག་དངོས་ཀྱིས་སྟོང་བ་དང༌། གང་ཟག་གི་བདག་གིས་སྟོང་པར་རྟོགས་པའི་རྣམ་པ་ཤར་བས་

ཁྱད་པར་དུ་བྱས་པའི་སེམས་ཅན་ལ་དམིགས་ནས་སྡུག་བསྔལ་དང་བྲལ་བར་འདོད་པའི་རྣམ་པ་

ཅན་དང༌། གཟུང་འཛིན་རྫས་ཐ་དད་ཀྱིས་སྟོང་པར་རྟོགས་པའི་རྣམ་པ་ཤར་བས་ཁྱད་པར་དུ་བྱས་

པའི་སེམས་ཅན་ལ་དམིགས་ནས་སྡུག་བསྔལ་དང་བྲལ་བར་འདོད་པའི་རྣམ་པ་ཅན་ནོ། །སྙིང་རྗེ་

གསུམ་དམིགས་པའི་སྒོ་ནས་ཁྱད་པར་མི་འབྱེད་པར་རྣམ་པའི་སྒོ་ནས་ཁྱད་པར་འབྱེད་པ་ནི་ལམ་

བགྲོད་པའི་རིམ་པ་ལ་མི་མཁས་པའི་བབ་ཅོལ་དུ་སྨྲ་བ་ཡིན་ནོ།།

གསུམ་པ་ནི། སྙིང་རྗེ་ཆེན་པོ་དེ་དག་ཀྱང་ཆོས་ཅན། རྒྱུ་མེད་དང་མི་མཐུན་པའི་རྒྱུ་ལས་

བྱུང་བ་མ་ཡིན་ཏེ། རིགས་མཐུན་པ་སྔ་མ་གོམས་པ་ལ་སོགས་པ་ལས་འཇུག་པ་ཅན་ཡིན་པའི་

ཕྱིར། འོ་ན་འདོད་ཆགས་ཀྱང་དེ་ལྟར་ཡིན་ནོ་ཞེ་ན། འདོད་ཆགས་ལ་སོགས་པ་ནི་ཆོས་ཅན། 

བདག་འཛིན་མེད་པར་གོམས་པ་ཙམ་ལས་སྐྱེ་བ་དེ་ལྟ་མ་ཡིན་ཏེ། ཕྱིན་ཅི་ལོག་བདག་འཛིན་རྒྱུར་

མེད་ན་མེད་པའི་ཕྱིར་རོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སྙིང་རྗེ་ཅན་གྱི་རྩོམ་པ་ཡང་བདག་

མེད་པར་མཐོང་བས་རང་དོན་གྲུབ་པ་མེད་བཞིན་དུ་རང་དོན་ལ་འཇུག་པའི་འབྲས་བུ་མེད་པ་ཡང་

རྒྱུ་ཕྱིན་ཅི་ལོག་འཁྲུལ་ཤེས་ལས་གྲུབ་པ་ཡིན་ནོ་ཞེ་ན། གཉིས་པ་ནི། སྙིང་རྗེ་ཆེན་པོ་དང་འདོད་

ཆགས་མཚུངས་པ་མ་ཡིན་ཏེ། སྙིང་རྗེ་ཆེན་པོ་ནི་གཞན་གྱི་དོན་ཉིད་འབྲས་བུ་ཉིད་དུ་འདོད་པའི་

ཕྱིར། དེ་ཉིད་འབྲས་བུ་ཇི་ལྟར་ཡིན་ཞེ་ན། དེ་འབྲས་བུར་ཐལ། སྙིང་རྗེ་བསྒོམས་པའི་འདོད་བྱའི་

འབྲས་བུའི་མཚན་ཉིད་ནི་གཞན་དོན་གྲུབ་པ་དེ་ཡིན་པའི་ཕྱིར་རོ།།

གཉིས་པ་ལ་གསུམ། ཉེས་པ་བཤད་ཟིན་དྲན་པར་བྱེད་པ་དང༌། འགལ་བ་ངེས་བྱེད་ཀྱི་

ཚད་མ་མེད་པ་དང༌། རང་ལ་མཚུངས་པ་སྤང་བའོ། །དང་པོ་ལ་གཉིས། ཧ་ཅང་ཐལ་བ་དང༌། མི་

མཚུངས་པ་དགག་པའོ། །དང་པོ་ནི། སྨྲ་བ་པོ་བདག་ཉིད་ལས་འདོད་ཆགས་ལ་སོགས་པ་ལྷན་

ཅིག་མཐོང་བས་དེ་གཞན་ལ་རྗེས་སུ་དཔོག་མི་རིགས་པར་ཐལ། དེ་ལྟ་ན་རང་ལ་སྨྲ་བ་དང་སྔོ་

བསངས་ལྷན་ཅིག་མཐོང་བས་གཞན་ལ་དཔོག་དགོས་པར་ཧ་ཅང་ཐལ་བར་འགྱུར་བར་བཤད་

ཟིན་པའི་ཕྱིར། གཉིས་པ་ནི། འཁྲུལ་བའི་ཕྱིར་གཞན་སྨྲ་བས་སྔོ་བསངས་རྗེས་སུ་མི་དཔོག་ན་སྨྲ་

བས་འདོད་ཆགས་ཀྱང་སྒྲུབ་མི་རིགས་པར་ཐལ། འདི་ལ་མི་འཁྲུལ་ལོ་ཞེས་བྱ་བའི་ངེས་པ་ཅི་ཞིག་

ཡོད་དེ་ཅུང་ཟད་ཀྱང་མེད་པའི་ཕྱིར། ཆགས་བྲལ་ལ་མ་མཐོང་བས་འདོད་ཆགས་སྒྲུབ་པ་ལ་ནི་ཉེས་

པ་བརྗོད་ཟིན་པར་ཐལ། མི་མཐུན་ཕྱོགས་ལ་ཞུགས་པ་དང་ཡོད་མེད་ཐེ་ཚོམ་ཟ་བ་ལྡོག་ཁྱབ་མ་

གྲུབ་པར་མཚུངས་པར་བཤད་ཟིན་པའི་ཕྱིར།

གཉིས་པ་ལ་གཉིས། དངོས་དང༌། སྒྲུབ་ནུས་པའི་ཁྱད་པར་རོ། །དང་པོ་ནི། ཚུ་རོལ་མཐོང་

བ་འདིས་ཡོད་ན་བལྟར་རུང་བའི་བདག་ཉིད་དག་ནི་ལྷན་ཅིག་ཏུ་གནས་པར་འགྱུར་བའམ་དེ་ལྟ་མ་

ཡིན་པར་ལྷན་ཅིག་མི་གནས་པའི་འགལ་བར་མངོན་སུམ་གྱིས་མཐོང་གི་སྨྲ་བ་དང་ཆགས་བྲལ་

འགལ་བར་ངེས་པ་མ་ཡིན་པར་ཐལ། ཚུ་རོལ་མཐོང་བའི་མངོན་སུམ་གྱིས་མཐའ་གཅིག་ཏུ་ངེས་

པར་ལྐོག་ཏུ་གྱུར་པའི་དོན་མ་མཐོང་བ་ཙམ་གྱིས་མེད་པར་ནི་ངེས་པ་མིན་པའི་ཕྱིར། གཉིས་པ་ནི། 

ཚིག་གིས་ནི་ཆོས་ཅན། རང་ཕྱོགས་ཀྱི་ཆོས་སུ་གྲུབ་པའི་གཞིར་ལྕེ་རྐན་ཕྲད་པ་ལ་སོགས་པའི་

བྱེད་པའི་ཡོན་ཏན་དང་བརྗོད་པར་ཉིད་འདོད་པ་ཉིད་དག་རྗེས་སུ་དཔོག་པར་བྱེད་དེ། དེ་དག་གི་

འབྲས་བུར་ངེས་པ་དེའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཚིག་གིས་བརྗོད་འདོད་དཔོག་པ་

འདིར་ཡང་བདག་ལ་མཐོང་བས་གཞན་ལ་རྗེས་སུ་དཔོག་པ་རིགས་པ་མ་ཡིན་པ་ཞེས་བྱ་བའི་ཐལ་

བ་འདི་མཚུངས་སོ་ཞེ་ན། གཉིས་པ་ལ་གཉིས། བརྗོད་འདོད་དཔོག་ནུས་པ་དང༌། འདོད་ཆགས་

དཔོག་མི་ནུས་པའོ། །དང་པོ་ནི། ཐལ་བ་མཚུངས་པ་མ་ཡིན་ཏེ། རང་ལ་ཚིག་བརྗོད་འདོད་ཀྱི་འབྲས་

བུར་གྲུབ་པས་ཚིག་སྨྲ་བ་གཞན་ལ་བརྗོད་འདོད་རྗེས་སུ་དཔོག་ནུས་པའི་ཕྱིར་རོ། །དེར་ཐལ། ཚིག་

དང་བརྗོད་འདོད་དེ་དག་འདིར་ཕན་བྱེད་དུ་ཡོད་མེད་ཀྱི་རྗེས་སུ་འགྲོ་བ་དང་ལྡོག་པ་དག་ལས་རྒྱུ་

དང་འབྲས་བུའི་དངོས་པོ་ཉིད་དུ་གྲུབ་པའི་ཕྱིར། གཉིས་པ་ནི། མི་སྡུག་པ་ལ་སྡུག་པར་སྒྲོ་བཏགས་

ནས་དགའ་བ་འདོད་ཆགས་དང་བདག་ལྟ་ཕྱིན་ཅི་ལོག་དང་ཚིག་ནི་ཚིག་དང་བརྗོད་འདོད་དེ་ལྟར་

དེ་གཉིས་རྒྱུ་འབྲས་སུ་གྲུབ་པ་མ་ཡིན་ཏེ། བདག་ཉིད་ལ་གཞན་དུ་གཉིས་པོ་མེད་པར་བརྗོད་འདོད་

ལས་ཚིག་སྐྱེ་བ་མཐོང་བའི་ཕྱིར་རོ།།

གསུམ་པ་ལ་གསུམ། ཚིག་དང་འདོད་ཆགས་ལྡོག་པ་མ་གྲུབ་པ་དང༌། ལྡོག་པ་གྲུབ་པར་

འདོད་པ་དགག་པ་དང༌། འདོད་ཆགས་ཀྱི་ནུས་པ་ལས་སྐྱེ་བ་དགག་པའོ། །དང་པོ་ནི། འདོད་ཆགས་

བསྐྱེད་པར་རུང་བ་ཉིད་དང་བྲལ་བ་ལ་ཚིག་སྨྲ་བ་མ་མཐོང་བའི་ཕྱིར། ཚིག་སྨྲ་བ་ལས་འདོད་ཆགས་

དེ་རྗེས་སུ་དཔོག་ན་ཚིག་དང་འདོད་ཆགས་སྐྱེ་རུང་ཆོས་ཅན། རྒྱུ་དང་འབྲས་བུ་ཉིད་དུ་མ་གྲུབ་པར་

ཐལ། གཅིག་ལོག་པའི་སྟོབས་ཀྱིས་ཅིག་ཤོས་ལྡོག་པའི་ལྡོག་པ་མ་གྲུབ་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སེམས་མེད་པ་རྡོ་བའི་དུམ་བུ་ལ་

སོགས་པ་འདོད་ཆགས་སྐྱེ་རུང་ལོག་པས་ཚིག་ལྡོག་པའི་ཡུལ་ཡིན་ནོ་ཞེ་ན། གཉིས་པ་ལ་གསུམ། 

དེ་ཙམ་གྱིས་ལྡོག་པ་མི་འགྲུབ་པ་དང༌། ལྡོག་པ་འགྲུབ་པའི་ནུས་པའི་ཁྱད་པར་དང༌། དེ་ཅིག་ཤོས་

ལ་མེད་པའོ། །དང་པོ་ནི། འདོད་ཆགས་སྐྱེ་རུང་དང་བྲལ་བའི་རྡོ་བའི་དུམ་བུ་ལ་ཚིག་སྨྲ་བ་མ་

མཐོང་བའི་རྣམ་པ་འདི་ལྟ་བུའི་ལྡོག་པས་ནི་རྒྱུའི་ནུས་པ་མི་འགྲུབ་པར་ཐལ། མ་མཐོང་བ་ཙམ་

གྱིས་མེད་པར་མི་འགྲུབ་པའི་ཕྱིར། གཉིས་པ་ནི། གཟུགས་འཛིན་མིག་ཤེས་ལ་ཡུལ་དབང་ལས་

རྒྱུ་གཞན་ཡོད་པ་རྗེས་སུ་དཔོག་པར་བྱེད་ནུས་ཏེ། ཡིད་བྱེད་དེ་ལས་གཞན་པའི་ཡུལ་དབང་ནུས་

པ་ཅན་དག་ཡོད་ན་ཡང་འབྲས་བུ་གཟུགས་འཛིན་དབང་ཤེས་མི་སྐྱེ་བ་གང་ཞིག་རེས་འགའ་སྐྱེ་

བའི་ཕྱིར། གསུམ་པ་ནི། སེམས་པ་མེད་པ་དག་ལ་1ནི་ཆོས་ཅན། འདོད་ཆགས་སྐྱེ་རུང་ལོག་པའི་

ཚིག་ལྡོག་པའི་རྣམ་པ་དེ་ལྟ་བུའི་ལྡོག་པ་ནི་མི་སྲིད་དེ། ཚིག་སྨྲ་བ་མ་མཐོང་བ་ཙམ་ཡིན་ནམ་ཚིག་

གི་རྒྱུ་ལོག་པའི་སྟོབས་ཀྱིས་ལྡོག་པ་ཡིན་སྙམ་དུ་ཐེ་ཚོམ་ཟ་བའི་ཕྱིར། དེར་ཐལ། སེམས་མེད་དེ་

དག་ལ་ནི་སེམས་པ་དང་བྱེད་པའི་ཡོན་ཏན་ལ་སོགས་པ་ཚིག་འཇུག་པ་ལ་ནུས་པ་མཐོང་བའི་རྒྱུ་

དམིགས་རུང་མ་དམིགས་པ་ཉིད་མེད་པའི་ཕྱིར།

གསུམ་པ་ནི། འདོད་ཆགས་ཀྱིས་ཕན་མི་འདོགས་ཀྱང་འདོད་ཆགས་སྐྱེ་རུང་གི་ནུས་པས་

ཕན་འདོགས་སོ་ཞེ་ན། ཚིག་ཆོས་ཅན། ཅི་ལྟར་འདོད་ཆགས་དེའེི་ནུས་པས་ཕན་འདོགས་པར་

འགྱུར་ཏེ་མི་འགྱུར་བར་ཐལ། འདོད་ཆགས་ཀྱིས་ཕན་མི་འདོགས་པའི་ཕྱིར། ཁྱབ་པར་ཐལ། འདོད་

ཆགས་དེའི་རང་གི་ངོ་བོའ་ིཡོན་ཏན་རང་དང་གྲུབ་བདེ་རྫས་གཅིག་ཅིང་འབྲས་བུ་སྐྱེད་པའི་ནུས་པ་

ལ་དེའི་ནུས་པ་ཞེས་ཉེ་བར་བཏགས་པའི་ཕྱིར་རོ། །གང་ལ་འདོད་ཆགས་དེས་ཕན་མི་ནུས་པ་དེ་ལ་

དེའི་ནུས་པས་ཀྱང་ཕན་ནུས་པ་མ་ཡིན་ཏེ། དེ་དང་དེའི་ནུས་པ་གྲུབ་བདེ་རྫས་གཅིག་པའི་ཕྱིར། 

གསུམ་པ་དོན་བསྡུ་བ་ལ་གསུམ། དཔག་པར་ནུས་པ་དང་མི་ནུས་པའི་ཁྱད་པར་དང༌། 

བདག་འཛིན་ཅན་འདོད་ཆགས་ཅན་དུ་གྲུབ་པ་དང༌། སྤྱིའི་དོན་བསྡུ་བའོ། །དང་པོ་ལ་གསུམ། 

འབྲེལ་བ་འགྲུབ་པས་གོ་ནུས་པ་དང༌། ཕྱོགས་གཉིས་ལ་མཐོང་བའང་མ་མཐོང་བ་ཙམ་གྱིས་གོ་མི་

ནུས་པ་དང༌། དཔེ་བསྟན་པའོ། །དང་པོ་ནི། རྒྱུ་མེད་ན་མི་འབྱུང་བའི་འབྲས་བུ་ཁོ་ནས་རང་གྲུབ་

1  ཞོལ། ཤོག ༢༢༦ ན ༢ གཙང་། ཤོག ༢༢༤ བ ༤ དག་ལ་ཆོས་ཅན།

པའི་གཞི་ལ་རྒྱུ་རྗེས་སུ་དཔོག་པར་བྱེད་དེ། དེར་འབྲེལ་བའི་ཕྱིར་རོ། །གཉིས་པ་ནི། དེ་ལས་གཞན་

མཐུན་ཕྱོགས་ལ་མཐོང་བ་དང་མི་མཐུན་པའི་ཕྱོགས་ལ་མ་མཐོང་ཡང་དཔོག་ནུས་པ་མ་ཡིན་ཏེ། 

ཁྱབ་པ་འཁྲུལ་བའི་ཕྱིར། ཐམས་ཅད་གཟིགས་པའི་གཟིགས་པ་ལོག་པས་ནི་ཐམས་ཅད་ན་མེད་པ་

གོ་བར་བྱེད་དེ། ཡོད་ན་ཀུན་མཁྱེན་གྱི་མངོན་སུམ་གྱིས་གཟིགས་དགོས་པའི་ཕྱིར། དེ་ལས་གཞན་

པའི་གང་ཟག་གི་མངོན་སུམ་གྱིས་མ་མཐོང་བས་མེད་པར་འགྲུབ་པ་མ་ཡིན་ནོ། །གསུམ་པ་ནི། མ་

མཐོང་བས་མེད་པར་མི་འགྲུབ་པར་ཐལ། ཡུལ་ལ་ལ་ན་སྐྱུ་རུ་ར་རོ་མངར་བ་མ་མཐོང་ཞིང་སྐྱུར་

བ་དེ་ལྟར་མཐོང་བ་རྣམས་ཀྱང་ཡུལ་དང་དུས་དང་སོ་ནམ་གྱི་འདུ་བྱ་བའི་ཁྱད་པར་ལས་གཞན་དུ་

མངར་བར་མངོན་སུམ་ལ་སྣང་བའི་ཕྱིར། དེར་ཐལ། དཔེར་ན་སྐྱུ་རུ་རའི་ཤིང་དག་འོ་མས་བཅུས་

ན་འབྲས་བུ་མངར་པོར་འཆགས་ལ་ཕལ་ཆེར་ནི་དེ་ལྟར་མི་སྣང་བ་ལྟ་བུ་མཐོང་བའི་ཕྱིར།

གཉིས་པ་ནི། དེས་ན་འདི་སྐད་དུ་བདག་འཛིན་ཅན་གྱི་སྐྱེས་བུ་སྨྲ་བ་པོ་ཆོས་ཅན། འདོད་

ཆགས་ཅན་ཡིན་ནོ་ཞེས་བརྗོད་པར་རིགས་པ་ཡིན་ཏེ། འདོད་ཆགས་སྐྱེ་བའི་རྐྱེན་གྱི་ཁྱད་པར་

གཙང་བདེ་རྟག་བདག་ཏུ་ལྟ་བ་དང་། མི་སྡུག་པ་ལ་སྡུག་པར་སྒྲོ་འདོགས་པའི་ཚུལ་བཞིན་མ་ཡིན་

པ་ཡིད་ལ་བྱེད་པ་དང་ལྡན་པའི་ཕྱིར་རོ། །དཔེར་ན་བདག་ལྟ་བུའི་སྨྲ་བ་པོ་བཞིན་ནོ། །དེའི་ཚེ་ཡང་

སྨྲ་བ་ཙམ་མཐུན་དཔེར་བརྗོད་པ་ནི་དོན་མེད་དེ། རྟགས་ཆོས་གཉིས་ལྡན་དུ་མ་གྲུབ་པའི་ཕྱིར།

གསུམ་པ་ལ་གཉིས། ལྡོག་པ་ལ་ཐེ་ཚོམ་ཟ་བ་དང༌། མ་ངེས་པར་གྲུབ་པའ།ོ །དང་པོ་ནི། ངག་

སྨྲ་བ་འདི་ཡང་ཆོས་ཅན། ངག་སྨྲ་བའི་སྐྱེས་བུ་ཕ་རོལ་པོ་ཆགས་ལྡན་དུ་སྒྲུབ་པའི་མི་མཐུན་པའི་

ཕྱོགས་ལ་མ་མཐོང་བ་ཙམ་གྱིས་ལྡོག་པ་ལ་ཐེ་ཚོམ་ཟ་བ་ཡིན་ཏེ། དེ་ལྟར་རིགས་པས་གྲུབ་པ་དེའི་

ཕྱིར། གཉིས་པ་ནི། རྟགས་འདི་ཡང་ཆོས་ཅན། མ་ངེས་པ་ཉིད་ཡིན་ཏེ། ཕྱོགས་ཆོས་གྲུབ་ལྡོག་པའི་

ཚུལ་གཅིག་ལ་ཐེ་ཚོམ་ཟ་བའི་ཕྱིར། དེར་ཐལ། དེ་ལྟར་བསྟན་ཟིན་པ་དེ་བས་ནའི་ཕྱིར།

གཉིས་པ་ཚུལ་གཉིས་གཉིས་ཀྱི་སྐྱོན་ཆགས་པའི་གཏན་ཚིགས་བཤད་པ་ལ་གཉིས། རྗེས་

སུ་འགྲོ་ལྡོག་འགལ་ནས་མ་གྲུབ་པའི་གཏན་ཚིགས་བཤད་པ་དང༌། རྗེས་སུ་འགྲོ་ལྡོག་གཉིས་ལ་ཐེ་

ཚོམ་ཟ་བའི་གཏན་ཚིགས་ལྟར་སྣང་བཤད་པའོ། །དང་པོ་ལ་གཉིས། རྩ་བ་དང༌། འགྲེལ་པའོ། །དང་

པོ་ནི། བྱས་པ་ཆོས་ཅན། སྒྲ་རྟག་པར་སྒྲུབ་པའི་འགལ་བའི་གཏན་ཚིགས་ཡིན་ཏེ། དེ་སྒྲུབ་ཀྱི་ཕྱོགས་

ཆོས་གྲུབ་རྗེས་སུ་འགྲོ་ལྡོག་གི་ཁྱབ་པ་གཉིས་དོན་ལ་མ་གྲུབ་ན་སྟེ་ཕྱིན་ཅི་ལོག་ཏུ་ངེས་པའི་ཕྱིར་

དང་གི་སྒྲས་ལྡོག་པ་མ་གྲུབ་ཅིང་རྗེས་འགྲོ་ལ་ཐེ་ཚོམ་ཟ་བ་སྡུད་དོ། །མདོར་བསྟན་གྱི་གཉིས་མ་གྲུབ་

པ་མི་ཞེས་པའི་སྒྲས་བསྟན་པའོ།།

གཉིས་པ་ལ་གསུམ། འགལ་རྟགས་ཀྱི་དཔེ་དང༌། དེ་འགལ་རྟགས་སུ་བསྒྲུབ་པ་དང༌། དང་

སྒྲས་བསྡུས་པའི་དོན་བཤད་པའོ། །དང་པོ་ནི། དཔེར་ན་དུང་སྒྲ་རྟག་པར་སྒྲུབ་པ་ལ་བྱས་པ་ཉིད་དང་

རྩོལ་བ་ལས་བྱུང་བ་ཉིད་རྟགས་སུ་བཀོད་པ་བཞིན་ནོ།།

གཉིས་པ་ལ་གསུམ། སྒྲུབ་བྱེད་དགོད་པ་དང༌། ཞེ་འདོད་ལ་གནོད་པའི་འགལ་རྟགས་ཀྱི་

དཔེ་དངོས་སུ་མ་སྨོས་པའི་རྒྱུ་མཚན་དང༌། ཞེ་འདོད་ལ་གནོད་པའི་གཏན་ཚིགས་འགལ་རྟགས་

སུ་སྒྲུབ་པའོ། །དང་པོ་ནི། གཏན་ཚིགས་གཉིས་པོ་དེ་དག་ནི་ཆོས་ཅན། རྗེས་སུ་འགྲོ་ལྡོག་གི་ཚུལ་

གཉིས་རྣལ་མར་མ་གྲུབ་པ་ཡིན་ཏེ། ཕྱིན་ཅི་ལོག་ཏུ་གྲུབ་པ་ཡིན་པའི་ཕྱིར། དེར་ཐལ། ཕྱོགས་ཆོས་

གང་ཞིག་མཐུན་པའི་ཕྱོགས་ལ་གཏན་མེད་པ་དང་མི་མཐུན་པའི་ཕྱོགས་ཁོ་ན་ལ་ཡོད་པའི་ཕྱིར། 

ཞེས་བྱ་བའི་དོན་ནོ། །དེས་ན་གཏན་ཚིགས་གཉིས་པོ་འདི་དག་ཆོས་ཅན། འགལ་བའི་གཏན་ཚིགས་

ཡིན་ཏེ། བསྒྲུབ་བྱ་ཕྱིན་ཅི་ལོག་ཏུ་སྒྲུབ་པར་བྱེད་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སྨྲས་ཆོས་ལ་གནོད་པ་གཉིས་ལས་

གཞན་པའི་ཞེ་བས་འདོད་པ་ལ་གནོད་པར་བྱེད་པའི་འགལ་བ་གསུམ་པ་ཡང་ཡོད་པ་མ་ཡིན་ནམ་

ཡོད་དེ། དཔེར་ན་མིག་ལ་སོགས་པ་ནི་ཆོས་ཅན། གཞན་གྱི་དོན་ཡིན་ཏེ། འདུས་ཤིང་བསགས་པ་

ཡིན་པའི་ཕྱིར། མལ་ཆ་དང་སྟན་ལ་སོགས་པའི་ཡན་ལག་བཞིན་ནོ། །ཞེས་བྱ་བ་ལྟ་བུའོ། །གཏན་

ཚིགས་དེ་ནི་ཞེ་འདོད་ལ་གནོད་པའི་འགལ་བ་ཡིན་ཏེ། སྨྲས་ཆོས་གཞན་གྱི་དོན་བྱེད་པ་ལས་ཕྱིན་

ཅི་ལོག་ཏུ་ཞེ་བས་འདོད་པ་རྡུལ་དང་སྐད་ཅིག་འདུས་པ་མ་ཡིན་པ་བདག་རྟག་པའི་དོན་བྱེད་པ་སྒྲུབ་

པའི་ཕྱིར། དེ་ལྟར་འགལ་རྟགས་ཡིན་ན་དེ་ཅིའི་ཕྱིར་མ་སྨོས་ཤེ་ན། གཉིས་པ་ལ་གསུམ། མདོར་

བསྟན་པ་དང༌། རྒྱས་པར་བཤད་པ་དང༌། དཔེ་ལོགས་སུ་མ་སྨོས་པའི་དོན་བསྡུ་བའོ། །དང་པོ་ནི། 

སྨྲས་ཆོས་ཕྱིན་ཅི་ལོག་ཏུ་བྱེད་པའི་དཔེ་གཉིས་ལས་ལོགས་སུ་ཞེ་འདོད་ཕྱིན་ཅི་ལོག་ཏུ་བྱེད་པའི་

དཔེ་མ་སྨོས་པའི་རྒྱུ་མཚན་ཡོད་དེ། དེ་གཉིས་ཀྱི་སྨྲས་ཆོས་དང་ཞེ་འདོད་ཀྱི་བསྒྲུབ་བྱ་རྣམས་ཞེ་

འདོད་ཀྱི་བསྒྲུབ་པར་བྱ་བ་ཉིད་དུ་ཁྱད་པར་མེད་པས་དཔེ་ལོགས་སུ་མ་སྨོས་པའི་ཕྱིར་རོ།།

གཉིས་པ་ལ་གསུམ། ཞེས་འདོད་དང་སྨྲས་པ་གཉིས་བསྒྲུབ་བྱར་ཁྱད་པར་མེད་པ་དང༌། 

ཁྱད་པར་ཡོད་ན་ཧ་ཅང་ཐལ་བ་དང༌། འགལ་རྟགས་ལ་བཞིར་དབྱེ་བའི་དགོས་པའོ། །དང་པོ་ནི། 

སྨྲས་ཆོས་ཕྱིན་ཅི་ལོག་ཏུ་བྱེད་པ་དེ་དག་ལས་ཞེ་འདོད་ལ་གནོད་པ་འདི་བསྒྲུབ་པར་བྱ་བ་ཕྱིན་

ཅི་ལོག་ཏུ་སྒྲུབ་པ་ཉིད་དུ་ནི་བྱེ་བྲག་ཡོད་པ་མ་ཡིན་ཏེ། ཞེ་བས་འདོད་པ་དང་སྨྲས་པས་བསྒྲུབ་

བྱ་དག་བསྒྲུབ་པར་བྱ་བ་ཉིད་དུ་ནི་ཁྱད་པར་འགའ་ཡང་མེད་དོ་ཞེས་འདོད་པ་རྒྱས་བཤད་དུ་

བཤད་ཟིན་པའི་ཕྱིར།

གཉིས་པ་ལ་གསུམ། དངོས་དང༌། སྒྲུབ་ངག་ཡང་དག་གཅིག་གིས་གཉིས་ཀ་བསྒྲུབ་བྱར་

བསྟན་པ་དང༌། འགལ་རྟགས་ལ་ཡང་གཉིས་ཀ་བསྒྲུབ་བྱར་མཚུངས་པའོ། །དང་པོ་ནི། འགལ་བ་

བཞིན་དུ་ཞེ་བས་འདོད་པ་སྒྲུབ་པར་བྱེད་པའི་གཏན་ཚིགས་ཡང་དག་ཀྱང་སྨྲས་ཆོས་སྒྲུབ་པ་ལས་

ལོགས་ཤིག་ཏུ་བརྗོད་དགོས་པར་འགྱུར་བར་ཐལ། ཞེ་འདོད་དང་སྨྲས་ཆོས་ཕྱིན་ཅི་ལོག་ཏུ་བྱེད་པ་

གཉིས་བསྒྲུབ་བྱ་ཕྱིན་ཅི་ལོག་ཏུ་བྱེད་མི་བྱེད་ཀྱི་ཁྱད་པར་ཡོད་པའི་ཕྱིར། གཉིས་པ་ནི། དེ་ལོགས་

སུ་བརྗོད་མི་དགོས་པར་ཐལ། སྒྲུབ་ངག་ཡང་དག་གཅིག་ཉིད་ཀྱི་ཚིག་གིས་གཉིས་ཀ་བསྒྲུབ་པར་བྱ་

བ་ཉིད་དུ་ཁྱད་པར་མེད་པར་བསྟན་པའི་ཕྱིར། གསུམ་པ་ནི། ཞེ་འདོད་དང་སྨྲས་ཆོས་ཕྱིན་ཅི་ལོག་ཏུ་

བྱེད་པ་གཉིས་བསྒྲུབ་བྱ་དེ་ཕྱིན་ཅི་ལོག་ཏུ་སྒྲུབ་པའི་འགལ་བར་ཡང་གཅིག་པ་ཉིད་དེ། ཞེ་འདོད་དང་

སྨྲས་ཆོས་སྒྲུབ་པའི་རྟགས་ཡང་དག་གཉིས་བསྒྲུབ་བྱ་སྒྲུབ་ནུས་སུ་མཚུངས་པ་དེ་ཉིད་ཀྱི་ཕྱིར།

གསུམ་པ་ལ་གསུམ། འགལ་རྟགས་ཐ་དད་དུ་འབྱེད་པའི་ཚུལ་དང༌། དགོས་པ་ཡོད་ན་

གཏན་ཚིགས་ཡང་དག་ལ་ཡང་དབྱེར་རུང་བ་དང༌། འགལ་རྟགས་ལ་ཕྱེ་བའི་དགོས་པའ།ོ །དང་པོ་ནི། 

འགལ་རྟགས་བཞིར་དབྱེ་བ་ཞེ་འདོད་བསྒྲུབ་བྱ་ཡིན་མིན་གྱིས་ཕྱེ་བ་མ་ཡིན་ཏེ། འགལ་རྟགས་དེའི་

ཐ་དད་པ་ནི་སྦྱོར་བའི་འགོད་ཚུལ་གྱི་བྱེ་བྲག་ལས་ཕྱེ་བ་ཡིན་པའི་ཕྱིར། དེར་ཐལ། ལ་ལར་ནི་བསྒྲུབ་

བྱར་དངོས་སུ་བརྗོད་པ་དང་ལ་ལར་ནི་ཤུ གས་དག་གིས་དང་གཉིས་པ་ལ་ཡང་ལ་ལར་ནི་བརྗོད་པར་

འདོད་པས་རྒྱུ་བྱས་པའི་སྒྲས་ཆོས་དང་ཆོས་ཅན་གྱི་ཁྱད་པར་དུ་ཉེ་བར་བཞག་པ་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། འགལ་བ་ལ་བཞི་ཡོད་པ་བཞིན་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 319

དུ་གཏན་ཚིགས་ཡང་དག་ཀྱང་ཅི་སྟེ་ཐ་དད་པ་བཞིར་མེད་པར་ཐ་མི་དད་ཅེ་ན། གཉིས་པ་ནི། 

གཏན་ཚིགས་ཡང་དག་ལ་ཡང་སྒྲའི་སྦྱོར་ཚུལ་གྱིས་བཞིར་རྣམ་པར་དབྱེ་བ་ལ་སུ་ཞིག་འགོག་སྟེ་

དགག་མི་རིགས་པར་ཐལ། དགོས་པ་ཡོད་ན་བཞིར་དབྱེར་རུང་བའི་ཕྱིར། གསུམ་པ་ནི། འོ་ན་

འགལ་བ་ཁོ་ན་བཞིར་འབྱེད་པ་ཅི་ཞེ་ན། འགལ་རྟགས་བཞིར་ཕྱེ་བ་ལ་དགོས་པ་ཡོད་དེ། སྨྲས་

ཆོས་ཕྱིན་ཅི་ལོག་ཏུ་བྱེད་པ་དང་ཞེ་འདོད་ཕྱིན་ཅི་ལོག་ཏུ་བྱེད་པ་གཉིས་སྨྲས་ཆོས་དཔེ་ལ་རྗེས་

འགྲོ་མེད་ན་སྐྱོན་དུ་འགྱུར་གྱི། ཞེ་འདོད་དཔེ་ལ་རྗེས་འགྲོ་མེད་པ་སྐྱོན་དུ་མི་འགྱུར་རོ་ཞེས་འདོད་

པ་གྲངས་ཅན་པ་དེའི་བསམ་པའི་དབང་གིས་ཞེ་བས་འདོད་པ་ལ་གནོད་པར་བྱེད་པ་ཡང་འགལ་བ་

ཡིན་ནོ་ཞེས་བརྗོད་ཀྱི་བསྒྲུབ་བྱ་ཕྱིན་ཅི་ལོག་ཏུ་བྱེད་མི་བྱེད་ཀྱི་མཚན་ཉིད་ཐ་དད་པའི་ཕྱིར་ནི་ཕྱེ་

བ་མ་ཡིན་པའི་ཕྱིར། ཞེ་འདོད་ཕྱིན་ཅི་ལོག་ཏུ་བྱེད་ན་ཡང་འགལ་རྟགས་སུ་འགྱུར་ཏེ། དོན་གྱིས་

འཕངས་པའི་བསྒྲུབ་བྱར་འདོད་པ་དག་ཏུ་དངོས་སུ་མ་བརྗོད་པ་གྲངས་ཅན་པ་ཕ་རོལ་པོས་བསྒྲུབ་

བྱར་འདོད་པ་ཡིན་པའི་ཕྱིར། དོན་བསྡུས་ན་འགལ་རྟགས་བཞིར་དབྱེ་བའི་སྐབས་སུ་ཞེ་འདོད་

ལ་གནོད་ན་ཡང་འགལ་བ་ཡིན་ནོ་ཞེས་སྨོས་པ་སྨྲས་ཆོས་ལ་གནོད་པ་དང་འགལ་རྟགས་སུ་མི་

མཚུངས་པ་ལོགས་ཤིག་ཏུ་ཕྱེ་བ་མ་ཡིན་ཏེ། སྨྲས་ཆོས་ལ་གནོད་ན་འགལ་བར་འགྱུར་གྱི། ཞེ་

འདོད་ལ་གནོད་པས་འགལ་བར་མི་འདོད་པའི་གྲངས་ཅན་གྱི་ལོག་རྟོག་དགག་པའི་ཆེད་དུ་སྨྲོས་

པའི་ཕྱིར། འདི་ནི། འགལ་རྟགས་བཞིར་དབྱེ་བའི་སྐབས་སུ་དོགས་པ་གཅོད་པ་ཡིན་གྱི། སྐབས་

འདིར་འགལ་བ་གསུམ་པ་མ་སྨོས་པའི་རྒྱུ་མཚན་བསྟན་པ་དང་དོན་མི་གཅིག་གོ །གསུམ་པ་

ནི། ཞེ་འདོད་ལ་གནོད་པའི་འགལ་བ་སྐབས་འདིར་ལོགས་ཤིག་ཏུ་བསྟན་པར་བྱ་བ་མ་ཡིན་པར་

བཤད་པའི་རྒྱུ་མཚན་ཡོད་དེ། སྨྲས་ཆོས་དང་མཚན་ཉིད་མཚུངས་པས། དེ་དཔེར་བརྗོད་པས་འདི་

ཡང་གོ་བས་དངོས་སུ་མ་བསྟན་པ་དེ་ཉིད་ཀྱི་ཕྱིར།

གསུམ་པ་ལ་གཉིས། ཕྱོགས་སྔ་མ་དང༌། དེ་སུན་དབྱུང་བའོ། །དང་པོ་ནི། གྲངས་ཅན་པ་ན་

རེ། གལ་ཏེ། རྡུལ་དང་སྐད་ཅིག་འདུས་པ་རྣམས་འདུས་པ་མ་ཡིན་པ་བདག་ཤེས་རིག་གི་སྐྱེས་བུ་

རྟག་པ་གཅིག་བུའི་དོན་བྱེད་པར་སྒྲུབ་པའི་འགལ་རྟགས་སུ་འགྱུར་ན། རྣམ་ཤེས་མི་རྟག་པ་དུ་མའི་

དོན་བྱེད་པར་སྒྲུབ་པའི་རྟགས་ཡང་དག་ཏུ་འགྱུར་དགོས་ན་རྣམ་ཤེས་མི་རྟག་པ་དུ་མ་གཞན་ལ་ཕན་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།320

འདོགས་པར་ངེས་པ་མེད་པའི་ཕྱིར། དེ་སྒྲུབ་ཀྱི་མ་ངེས་པ་ཡིན་དགོས་ལ། དེ་ལྟ་ན་ལྡོག་པ་སྒྲུབ་པའི་

ཡང་མ་ངེས་པ་ཡིན་པས་འགལ་བ་མ་ཡིན་པ་མ་ཡིན་ནམ་དེ་ཡང་མིག་ལ་སོགས་པའི་འདུས་པ་

རྣམས་རྐྱེན་ཁ་ཡར་བ་ཡིན་པས་འདུས་པ་རྣམ་ཤེས་མི་རྟག་པ་གཞན་ལ་ཕན་འདོགས་པར་བྱེད་པ་

ཡིན་ནོ། །ཞེས་བྱ་བ་འདི་ལ་ངེས་པ་ཅི་ཞིག་ཡོད། གལ་ཏེ་ཡང་རྐྱེན་ཁ་ཡར་བས་མི་སྐྱེད་ཀྱང་འབྲས་

བུ་འགའ་ཞིག་སྐྱེད་པ་ལ་མངོན་དུ་ཕྱོགས་པའི་རྐྱེན་གསུམ་གྱི་དོན་རྣམས་ཚོགས་ཤིང་འདུས་པས་

སྐྱེད་པ་ཡིན་པ་དེ་ལྟར་ན་ཡང་ཚོགས་པས་འབྲས་བུ་སྐྱེད་པ་ལ་གེགས་བྱེད་པ་ལ་སོགས་པ་སྲིད་

པའི་ཕྱིར་རྒྱུ་རྣམས་གདོན་མི་ཟ་བར་འབྲས་བུ་དང་ལྡན་པ་མ་ཡིན་པས་འདུས་ཤིང་བསགས་པ་

ཡིན་ན། རྣམ་ཤེས་མི་རྟག་པ་དུ་མའི་དོན་བྱེད་པའི་ཁྱབ་པ་མ་ངེས་པའི་ཕྱིར་འཁྲུལ་བ་ཉིད་དོ། །རྐྱེན་

གསུམ་ནུས་པ་ཐོགས་མེད་ལ་འབྲས་བུ་བསྐྱེད་པས་ཁྱབ་ཀྱང་འདུས་པ་རིགས་འདྲ་གཞན་ལ་ཕན་

འདོགས་པའི་ངེས་པ་མེད་པ་ནི། རྣམ་ཤེས་སྐད་ཅིག་མ་གཅིག་སྐྱེད་པ་ལ་ཐོགས་པ་མེད་པར་ཕན་

འདོགས་པའི་མིག་ལ་སོགས་པ་རྣམ་ཤེས་གཞན་ལ་ཕན་འདོགས་པ་ཡིན་ནོ་ཞེ་ན། དེ་ལ་ཡང་འདུས་

པ་རྐྱེན་གསུམ་རིགས་འདྲ་ཕྱི་མ་གཞན་ལ་ཕན་འདོགས་པ་ཉིད་དོ་ཞེས་འབྲེལ་བ་ངེས་པ་ཅི་ཞིག་

ཡོད་དེ་མེད་པས་རྣམ་ཤེས་མི་རྟག་པ་དུ་མའི་དོན་མི་བྱེད་པའི་ཕྱིར། རྣམ་ཤེས་རྟག་པ་གཅིག་གི་དོན་

བྱེད་པར་སྒྲུབ་པའི་འགལ་བར་མི་འགྱུར་རོ་ཞེ་ན།

གཉིས་པ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ལ་གསུམ། རྣམ་

ཤེས་སྐད་ཅིག་དུ་མ་ལ་ཕན་འདོགས་པའི་ཚུལ་དང༌། ཕན་པ་དོན་གཞན་བྱེད་པ་དགག་པ་དང༌། 

གཉིས་ཀ་མ་ཡིན་པ་བྱེད་པ་དོན་བྱེད་པར་འགལ་བའོ། །དང་པོ་ནི། གཟུགས་འཛིན་མིག་གི་རྣམ་

ཤེས་ལ་ཕན་པ་དེ་ལྟར་ཉེ་བར་སྦྱོར་བ་མིག་སོགས་རྐྱེན་གསུམ་པོ་རྣམས་གཟུགས་འཛིན་མིག་

ཤེས་ཀྱི་རང་བཞིན་སྐད་ཅིག་སྔ་ཕྱི་དུ་མའི་ཕན་པ་སྒྲུབ་པར་བྱེད་པ་འདི་ཡིན་པར་ཐལ། མིག་

སོགས་རྐྱེན་གསུམ་པོ་དེ་དག་ལས་འབྲས་བུ་ལ་ཕན་པ་ཉེ་བར་སྦྱོར་བ་རིགས་འདྲ་སྐད་ཅིག་སྔ་

ཕྱི་རེ་རེ་ཞིང་ཕན་གདགས་པར་བྱ་བ་གཟུགས་འཛིན་མིག་ཤེས་ལ་རང་བཞིན་གཞན་དང་གཞན་

སྐྱེ་བའི་ཕྱིར། མིག་སོགས་རྐྱེན་གསུམ་པོ་ཆོས་ཅན། གཟུགས་འཛིན་མིག་ཤེས་ལ་དུས་གཅིག་

ཏུ་རྫས་ཐ་དད་དུ་མའི་ཕན་པ་སྒྲུབ་པར་བྱེད་པ་ནི་མ་ཡིན་ཏེ། མིག་ཤེས་ཀྱི་རྫས་གཅིག་པོ་ལ་ལག་

རྗེས་མི་འདྲ་བ་གསུམ་བྱས་པའི་སྒོ་ནས་མིག་ཤེས་གཅིག་ཁོ་ན་བསྐྱེད་པའི་ཕྱིར། ཡང་གཞུང་སྔ་

མ་ལ་རྐྱེན་གསུམ་གྱིས་རྡུལ་དང་སྐད་ཅིག་འདུས་པ་གཞན་གྱི་དོན་མི་བྱེད་པ་མ་ཡིན་ཏེ། རྐྱེན་

གསུམ་གྱིས་རིགས་འདྲ་ཕྱི་མ་གཞན་དང་གཞན་བསྐྱེད་པའི་ཕྱིར། 

གཉིས་པ་ནི། རྐྱེན་གསུམ་གྱིས་རྣམ་ཤེས་ལ་ཕན་པ་དོན་གཞན་བྱེད་པ་མི་འཐད་པར་

ཐལ། ཕན་པ་དོན་གཞན་ཉིད་བྱེད་པ་ཡིན་ན་ནི་རྣམ་ཤེས་དེའི་ཕན་པ་བྱེད་པ་མ་ཡིན་པ་ཞེས་བྱ་བ་

ཡང་བཤད་ཟིན་པའི་ཕྱིར། གསུམ་པ་ནི། འདུས་ཤིང་བསགས་པ་རྣམ་ཤེས་རྟག་པའི་དོན་བྱེད་པ་

དེའི་དོན་དུ་སྒྲུབ་པར་བྱེད་པ་འགལ་བ་ཡིན་ཏེ། རྣམ་ཤེས་རྟག་པའི་དོན་བྱེད་པ་མེད་པ་ཡིན་པའི་

ཕྱིར། དེར་ཐལ། དེའི་ཕན་པ་དོན་གཞན་དང་དོན་གཞན་མ་ཡིན་པ་གཉིས་ཀ་མ་ཡིན་པ་བྱེད་པའི་

ཕྱིར། རྟགས་ཁས་བླངས་མིག་ལ་སོགས་པ་རང་གི་རིགས་འདྲ་དང་རྣམ་ཤེས་ལ་ཕན་འདོགས་པ་

ནི་ཁྱད་པར་སྐྱེད་པ་ཉིད་ཀྱིས་ཕན་འདོགས་པ་ཡིན་ཏེ། རྣམ་ཤེས་རྟག་པའི་དོན་བྱེད་པ་འགལ་བ་

དེའི་ཕྱིར། གཉིས་པ་ནི། འདུས་ཤིང་བསགས་པ་དེ་རྣམ་ཤེས་རྟག་པའི་དོན་བྱེད་པ་འགལ་བ་ཡིན་

ཏེ། དེ་ཁྱད་པར་སྐྱེད་དུ་མེད་པའི་རང་བཞིན་གཅིག་ཏུ་མི་འགྱུར་བའི་ཕྱིར། དེར་ཐལ། ཁྱད་པར་

སྐྱེད་པས་ཕན་འདོགས་པ་དེ་བས་ནའི་ཕྱིར།

གསུམ་པ་དང་སྒྲས་བསྡུས་པའི་དོན་བཤད་པ་ནི། གཉིས་མ་གྲུབ་ན་འགལ་བ་དང༌། ཞེས་

པའི་དང་གི་སྒྲས་ནི་གཉིས་མ་གྲུབ་པའི་ལྟར་སྣང་གཞན་ཡང་བསྟན་པ་ཡིན་ཏེ། ཕྱོགས་ཆོས་གྲུབ་

རྗེས་སུ་འགྲོ་ལྡོག་གཉིས་ལས་གཅིག་ལོག་པ་མ་གྲུབ་ལ་གཞན་རྗེས་འགྲོ་ལ་ཐེ་ཚོམ་ཟ་ན་ཁྱབ་པ་

འཁྲུལ་བ་ཅན་ཡིན་ནོ་ཞེས་དོན་གྱིས་བསྟན་པའི་ཕྱིར། དཔེར་ན་ངག་སྨྲ་བའི་སྐྱེས་བུ་ཕ་རོལ་པོ་

ཆོས་ཅན། འདོད་ཆགས་དང་བྲལ་བའམ་ཐམས་ཅད་མཁྱེན་པ་ཡིན་ཏེ། སྨྲ་བའི་ཕྱིར་རོ་ཞེས་བྱ་བ་

ལྟ་བུའོ། །གཏན་ཚིགས་འདི་ལ་ལྡོག་པ་མ་གྲུབ་སྟེ། མི་མཐུན་ཕྱོགས་ལ་མ་1མཐོང་བའི་ཕྱིར། རྗེས་

སུ་འགྲོ་བ་ལ་ནི་ཐེ་ཚོམ་ཟ་བ་མ་ཡིན་ཏེ། ཐམས་ཅད་མཁྱེན་པ་དང་འདོད་ཆགས་དང་བྲལ་བ་དེ་ལ་

ཚིག་ལ་སོགས་པ་ཡོད་པའམ་མེད་པ་ཉིད་དུ་ཐེ་ཚོམ་ཟ་བའི་ཕྱིར། དེར་ཐལ། དེ་དག་ཕྱི་རྒོལ་དེའི་

ངོར་བསྐལ་པའི་དོན་ཡིན་པའི་ཕྱིར།

1  ཞོལ། ཤོག ༢༣༠ བ ༦ གཙང་། ཤོག ༢༢༩ བ ༣ ཕྱོགས་ལ་མཐོང་བའི་ཕྱིར།

གཉིས་པ་གཉིས་ལ་ཐེ་ཚོམ་ཟ་བའི་མ་ངེས་པ་ལ་གཉིས། རྩ་བ་དང༌། འགྲེལ་པའོ། །དང་པོ་

ནི། སྲོག་ལྡན་ཆོས་ཅན། གསོན་ལུས་བདག་བཅས་སུ་སྒྲུབ་པའི་འཁྲུལ་བ་ཅན་མ་ངེས་པའི་གཏན་

ཚིགས་ཡིན་ཏེ། ཕྱོགས་ཆོས་གྲུབ་རྗེས་སུ་འགྲོ་ལྡོག་གཉིས་ཀ་ལ་ཐེ་ཚོམ་ཟ་བའི་ཕྱིར། གཉིས་པ་

ལ་གཉིས། སྦྱོར་བ་དཔེར་བརྗོད་པ་དང༌། ཐེ་ཚོམ་གྱི་རྒྱུར་བསྒྲུབ་པའོ། །དང་པོ་ནི། རྟགས་དེ་རྗེས་

སུ་འགྲོ་ལྡོག་གཉིས་ཀ་ལ་ཐེ་ཚོམ་ཟ་བ་ཡིན་ཏེ། རྩ་བར་བསྟན་པའི་གཉིས་ཞེས་པ་འགལ་རྟགས་

སུ་མ་ཟད་འདི་ལ་ཡང་བསྙེགས་ཤིང་དྲང་བར་བྱ་བའི་ཕྱིར། གང་ལས་རྗེས་སུ་འགྲོ་བ་དང་ལྡོག་

པར་ཐེ་ཚོམ་ཟ་བ་ཡོད་དེ། དཔེར་ན་གསོན་པོའ་ིལུས་ནི་ཆོས་ཅན། བདག་དང་བཅས་པ་ཡིན་ཏེ། 

སྲོག་ལ་སོགས་པ་དང་ལྡན་པའི་ཕྱིར་རོ་ཞེས་བྱ་བ་ལྟ་བུ་གཉིས་ཀ་ལ་ཐེ་ཚོམ་ཟ་བའི་ཕྱིར།

གཉིས་པ་ལ་གསུམ། འཇུག་ལྡོག་མཐའ་གཅིག་ཏུ་མ་ངེས་པས་ཐེ་ཚོམ་གྱི་རྒྱུར་སྒྲུབ་པ་

དང༌། བསྒྲུབ་བྱ་མི་རྟོགས་པའི་རྒྱུ་ཡིན་ཞིང་ཐེ་ཚོམ་གྱི་རྒྱུ་མིན་པ་དགག་པ་དང༌། འབྲེལ་བ་ལ་

བལྟོས་ནས་ཐེ་ཚོམ་གྱི་རྒྱུར་བསྒྲུབ་པའོ། །དང་པོ་ལ་གཉིས། རྒྱས་པར་བཤད་པ་དང༌། དོན་བསྡུ་

བའོ། །དང་པོ་ལ་གསུམ། བདག་ཡོད་མེད་དངོས་འགལ་དུ་སྒྲུབ་པ་དང༌། སྲོག་ཡ་གྱལ་དེ་གཉིས་

གང་ལ་ཡང་གནས་པར་མ་གྲུབ་པ་དང༌། དེས་ན་རྗེས་སུ་འགྲོ་ལྡོག་གང་དུ་ཡང་མ་གྲུབ་པའོ། །དང་

པོ་ནི། གཞི་གང་ལ་སྲོག་ལ་སོགས་པ་གནས་པར་འགྱུར་བའི་གཞི་བདག་དང་བཅས་པ་དང་བདག་

མེད་པ་ལས་གཉིས་མ་ཡིན་གྱི་ཕུང་པོ་གཞན་ནི་མེད་དེ། བདག་ཡོད་ཅིང་གནས་པ་དང༌། བདག་རྣམ་

པར་གཅོད་པ་བཀག་པ་གང་རུང་དག་གིས་ཤེས་བྱ་ཐམས་ཅད་བསྡུས་པའི་ཕྱིར་རོ། །གཉིས་པ་ནི། 

སྲོག་ལྡན་བདག་ཡོད་མེད་འདི་གཉིས་ལས་གཅིག་ལ་གནས་པར་ཡང་ངེས་པ་མེད་དེ། བདག་བཅས་

བདག་མེད་དེའི་བདག་ཉིད་དུ་གྲུབ་པ་ལ་སྲོག་ཚད་མས་མ་གྲུབ་པའི་ཕྱིར་རོ།།

གསུམ་པ་ལ་གཉིས། ལྡོག་པ་མ་གྲུབ་པ་དང༌། རྗེས་འགྲོ་མ་གྲུབ་པའོ། །དང་པོ་ནི། གསོན་

པོའ་ིལུས་དང་འབྲེལ་བ་ཅན་གྱི་ཕྱོགས་ཆོས་སྲོག་ལ་སོགས་པ་ནི་ཆོས་ཅན། བདག་ཡོད་མེད་དེ་

དག་ལས་ལྡོག་པ་ངེས་པ་མ་ཡིན་ཏེ། དེ་གཉིས་ཀྱི་བདག་ཉིད་ལས་ཕྱི་རོལ་ཏུ་གྱུར་བ་མེད་པའི་ཕྱིར། 

དེར་ཐལ། དེ་གཉིས་ཕུང་སུམ་མེད་པའི་འགལ་བ་ཡིན་པ་དེ་བས་ནའི་ཕྱིར། གཉིས་པ་ནི། བདག་

བཅས་བདག་མེད་དེ་ལ་རྗེས་སུ་འགྲོ་བ་ངེས་པ་མ་ཡིན་ཏེ། བདག་བཅས་བདག་མེད་གཅིག་ལ་ཡང་

ཚད་མས་མ་གྲུབ་པའི་ཕྱིར་རོ། །གཉིས་པ་ནི། དེ་ཆོས་ཅན། གསོན་ལུས་བདག་བཅས་སུ་སྒྲུབ་པའི་

མ་ངེས་པ་ཡིན་ཏེ། ཕྱོགས་ཆོས་གྲུབ་དེ་ལ་བསྒྲུབ་པར་བྱ་བ་བདག་བཅས་དང་ཅིག་ཤོས་བདག་མེད་

དག་ཏུ་ཡོད་པའི་ངེས་པ་མེད་པའི་ཕྱིར་རོ། །རྟགས་ཕྱི་མ་དེར་ཐལ། བདག་བཅས་ལ་རྗེས་སུ་འགྲོ་བ་

དང་ལྡོག་པ་དག་ལ་ཐེ་ཚོམ་ཟ་བའི་ཕྱིར། དེར་ཐལ། བདག་ཡོད་མེད་དང༌། དེ་གཉིས་ལས་གཞན་

གང་ལ་ཡང་ཡོད་པར་མ་ངེས་པ་དེ་ཉིད་ཀྱི་ཕྱིར།

གཉིས་པ་ལ་གསུམ། མི་རྟོགས་པའི་རྒྱུ་ཡིན་པ་དགག་པ་དང༌། ཐེ་ཚོམ་གྱི་རྒྱུར་དཔེས་

སྒྲུབ་པ་དང༌། མི་རྟོགས་པའི་རྒྱུ་ངོས་གཟུང་བའོ། །དང་པོ་ནི། སྲོག་ལྡན་ཆོས་ཅན། གསོན་ལུས་

བདག་བཅས་སུ་སྒྲུབ་པར་བྱེད་པའི་བསྒྲུབ་བྱ་ལ་མི་རྟོགས་པ་སྟེ་བློ་ཅི་ཡང་མི་སྐྱེད་པ་ཡང་མ་ཡིན་

ཏེ། དེ་སྒྲུབ་ཀྱི་རྩོད་གཞི་འགའ་ཞིག་དང་འབྲེལ་བའི་ཕྱོགས་ཆོས་གྲུབ་པའི་ཕྱིར་རོ། །ཟློག་པའི་དཔེ་

ནི་རྩོད་གཞི་དང་མ་འབྲེལ་བ་ལས་ནི་ཐེ་ཚོམ་གྱི་དཔྱོད་པ་ཡང་མི་སྐྱེ་སྟེ། ཕྱོགས་ཆོས་མ་གྲུབ་པའི་

ཕྱིར། དཔེར་ན་སྒྲ་ལ་མིག་གི་གཟུང་བྱ་རྟགས་སུ་བཀོད་པ་བཞིན་ནོ། །ཁ་ཅིག་ལྟར་སྣང་གསུམ་པོས་

བསྒྲུབ་བྱ་ལ་མ་རྟོགས་ལོག་རྟོག་ཐེ་ཚོམ་གསུམ་སྐྱེད་པས་འགལ་རྟགས་ཀྱིས་བསྒྲུབ་བྱ་ལ་ལོག་

རྟོག་སྐྱེད་པ་ཡིན་ནོ་ཞེས་ཟེར་བ་མི་འཐད་དེ། འགལ་རྟགས་སུ་གང་སོང་བ་དེ་ཟློག་ཕྱོགས་སྒྲུབ་པའི་

རྟགས་ཡང་དག་ཏུ་འགྱུར་བས་གཞི་གཅིག་ལ་བལྟོས་པའི་ལོག་རྟོག་དང་ཡང་དག་ཤེས་པ་ཅིག་ཅར་

དུ་སྐྱེ་བ་མི་འཐད་པའི་ཕྱིར་རོ།།

གཉིས་པ་ནི། ཕྱོགས་ཆོས་གྲུབ་པ་ལས་བསྒྲུབ་བྱ་ལ་བློ་གང་ཡང་མི་སྐྱེད་པ་མི་འཐད་དེ། 

ཁྱབ་པ་རྣལ་ལོག་གང་དུ་ཡང་མ་ངེས་ཤིང༌། རྩོད་གཞི་དང་འབྲེལ་བའི་ཕྱོགས་ཆོས་གྲུབ་པ་ལས་

ནི་རྩོད་གཞི་འདི་ཅི་ཞིག་དང་འབྲེལ་ཞེས་ཅི་ལྟར་མི་དཔྱོད་དེ་དཔྱོད་པའི་ཕྱིར་དཔེར་ན་ལྷས་བྱིན་

དང་མཆོད་སྦྱིན་གང་དང་ཡང་མ་འབྲེལ་བར་མི་རུང་བའི་ཕྱིར་མངལ་འཇོག་བྱེད་དེ་གཉིས་ལས་

གཞན་དུ་མ་ངེས་ལ་དེ་གཉིས་གང་དང་ཡང་འབྲེལ་བ་ཡོངས་སུ་ཤེས་པ་མེད་པའི་མངལ་ཆགས་

པ་ལས་སྐྱེས་བུའི་ཁྱད་པར་གང་དང་འབྲེལ་བར་ཐེ་ཚོམ་ཟ་བ་དེ་བཞིན་དུའོ། །དོན་བསྡུས་ན། ལྷ་

མཆོད་ལས་གཞན་པའི་མངལ་འཇོག་བྱེད་མེད་དེ་གཉིས་གང་གིས་བཞག་མ་ངེས་ཤིང་མངལ་

ཆགས་པར་ངེས་པའི་བུད་མེད་ཆོས་ཅན། ལྷ་སྦྱིན་གྱིས་བཞག་གམ་མཆོད་སྦྱིན་གྱིས་བཞག་སྙམ་

དུ་ཐེ་ཚོམ་ཟ་བར་རིགས་ཏེ། མངལ་ཆགས་པར་ངེས་ཤིང་ཡ་གྱལ་གཉིས་ལས་གཞན་གྱིས་མ་

བཞག་ཡ་གྱལ་གང་གིས་བཞག་མ་ངེས་པའི་ཕྱིར། གཏན་ཚིགས་འདིར་ཡང་ཆོས་ཅན། ཐེ་ཚོམ་

ཟ་སྟེ། ཕྱོགས་ཆོས་གྲུབ་བདག་ཡོད་མེད་གང་དུ་ཡང་མ་ངེས་ཤིང་དེ་ལས་ཕྱི་རོལ་ཏུ་གྱུར་པ་མེད་

པའི་ཕྱིར། རྟགས་ཕྱི་མ་དེར་ཐལ། ཤེས་བྱ་ཐམས་ཅད་བདག་ཡོད་པའམ་མེད་པའི་ནང་དུ་མ་འདུས་

པར་མི་རུང་བའི་ཕྱིར།

གསུམ་པ་ལ་གསུམ། དངོས་དང༌། རྩོད་པ་སྤང་པ་དང༌། སྲོག་ལྡན་ཐེ་ཚོམ་གྱི་རྒྱུར་བསྒྲུབ་

པའོ། །དང་པོ་ནི། སྲོག་ལྡན་ཆོས་ཅན། གསོན་ལུས་བདག་བཅས་སུ་སྒྲུབ་པའི་བསྒྲུབ་བྱ་ལ་ཅི་ལྟར་

མི་རྟོགས་པ་སྐྱེད་པར་འགྱུར་ཏེ་མི་འགྱུར་བར་ཐལ། དེ་སྒྲུབ་ཀྱི་ཕྱོགས་ཆོས་གྲུབ་པའི་ཕྱིར། ཁྱབ་

པར་ཐལ། དེ་སྒྲུབ་ཀྱི་མ་རྟོགས་པ་སྐྱེད་པ་དེ་ནི་བདག་ཡོད་མེད་གཉིས་ལས་ཕྱི་རོལ་ཏུ་གྱུར་པ་ཡོད་

ན་འགྱུར་གྱི་ནང་དུ་འདུས་ན་མི་འགྱུར་བའི་ཕྱིར། མིག་གི་གཟུང་བྱ་ཆོས་ཅན། སྒྲ་མི་རྟག་པར་སྒྲུབ་

པའི་བསྒྲུབ་བྱ་ལ་མ་རྟོགས་པ་སྐྱེད་བྱེད་ཡིན་ཏེ། དེ་སྒྲུབ་ཀྱི་རྟགས་སུ་བཀོད་པ་གང་ཞིག་སྒྲ་རྟག་པ་

དང་མི་རྟག་པ་གཉིས་ཀར་ཏེ་ཡ་གྱལ་ལ་རྟོགས་པ་སྐྱེད་པ་དང་ཐེ་ཚོམ་སྐྱེད་པ་མེད་པའི་རང་བཞིན་

ཡིན་པའི་ཕྱིར། ཡང་ན་བདག་ཡོད་མེད་གཉིས་ཀར་ཏེ་ཡ་གྱལ་དུ་ངེས་པའི་ཚུལ་གྱིས་རྟོགས་པ་སྐྱེད་

བྱེད་དུ་ཡང་མེད་ཐེ་ཚོམ་ཟ་བ་ཡང་མེད་པའི་རང་བཞིན་མི་རྟོགས་པ་སྐྱེད་བྱེད་ཀྱི་གཏན་ཚིགས་

དེ་ནི་སྲོག་ལྡན་གྱིས་གསོན་ལུས་བདག་བཅས་སུ་སྒྲུབ་པ་ལ་མེད་དེ། སྲོག་ལྡན་བདག་ཡོད་མེད་

གཉིས་ལས་ཕྱི་རོལ་ཏུ་གྱུར་པ་དེ་ལྟར་ཡོད་ན་འགྱུར་ན་ཡང་དེ་གཉིས་ཀྱི་ནང་དུ་འདུས་པའི་ཕྱིར། ཅི་

ལྟར་བསྒྲུབ་བྱ་ལ་མི་རྟོགས་པ་སྐྱེད་པར་འགྱུར་ཏེ་མི་འགྱུར་བར་ཐལ། ཐེ་ཚོམ་སྐྱེད་པའི་ཕྱིར་རོ།།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དེ་ལྟ་ན་ནི་འ་ོན་རྟག་མི་རྟག་གཉིས་

ལས་ཕྱི་རོལ་ཏུ་གྱུར་པ་ཡང་མེད་ཡ་གྱལ་ལ་ངེས་པ་སྐྱེད་པ་ཡང་མེད་པའི་ཕྱིར་མིག་གིས་གཟུང་བ་

ཉིད་ལས་ཀྱང་སྒྲ་མི་རྟག་པར་སྒྲུབ་པ་ཐེ་ཚོམ་གྱི་རྒྱུར་འགྱུར་རོ་ཞེ་ན། གཉིས་པ་ནི། རྟགས་དེ་བསྒྲུབ་

བྱ་ལ་ཐེ་ཚོམ་སྐྱེད་པ་མ་ཡིན་ཏེ། རྩོད་གཞི་དང་མ་འབྲེལ་བའི་ཕྱིར་རོ་ཞེས་བཤད་ཟིན་པའི་ཕྱིར། 

ཐུན་མོང་མ་ཡིན་པའི་མཉན་བྱ་ནི་ཆོས་ཅན། སྒྲ་མི་རྟག་པར་སྒྲུབ་པའི་བསྒྲུབ་བྱ་ལ་ཐེ་ཚོམ་གྱི་རྒྱུ་

ཡིན་ཏེ། ཕྱོགས་ཆོས་གྲུབ་མཐུན་ཕྱོགས་མི་མཐུན་ཕྱོགས་གཉིས་ཀ་ལ་ཐེ་ཚོམ་ཟ་བ་དེའི་ཕྱིར།

གསུམ་པ་ནི། སྲོག་ལ་སོགས་པ་ནི་ཁྱད་པར་དུ་ཐེ་ཚོམ་གྱི་རྒྱུ་ཡིན་ཏེ། ཞེས་དམ་བཅས་

ནས་སྲོག་ལ་སོགས་པ་ཡང་ཆོས་ཅན། གསོན་ལུས་བདག་བཅས་སུ་སྒྲུབ་པའི་བསྒྲུབ་བྱ་ལ་

ཐེ་ཚོམ་གྱི་རྒྱུ་ཡིན་ཏེ། ཕྱོགས་ཆོས་གྲུབ་བདག་དེ་ལ་འཇུག་པ་དང་ལྡོག་པར་མ་གྲུབ་པའི་ཕྱིར་

རོ། །དེར་ཐལ། བདག་ལ་འཇུག་པ་རྗེས་འགྲོ་དང་ལྡོག་པ་མ་གྲུབ་པའི་ཕྱིར། དེར་ཐལ། ཕྱི་རྒོལ་

དེའི་ངོར་བདག་བསྐལ་པའི་དོན་ཡིན་པའི་ཕྱིར།

གསུམ་པ་ནི། དེ་རྟགས་ཡང་དག་མ་ཡིན་ཏེ། བསྒྲུབ་བྱའི་ཆོས་དང་དོན་གཞན་གང་ཞིག་

དེའི་འབྲས་བུ་མ་ཡིན་པའི་ཕྱིར། ཁྱབ་པར་ཐལ། བསྒྲུབ་བྱའི་ཆོས་ལས་དོན་གཞན་དང་དེའི་འབྲས་

བུ་མ་ཡིན་པ་ལས་བསྒྲུབ་བྱ་མི་འགྲུབ་པའི་ཡང་ཕྱིར་རོ། །སྲོག་ལ་སོགས་པ་དང་བདག་ནི་ཆོས་

ཅན། རྒྱུ་དང་འབྲས་བུའི་དངོས་པོར་མི་འགྲུབ་སྟེ། རྒྱུ་འབྲས་སུ་ངེས་པའི་ཚད་མ་མེད་པའི་ཕྱིར། 

དེར་ཐལ། རྒྱུ་འབྲས་དེ་ནི་གཉིས་ཀ་མངོན་སུམ་གྱིས་དམིགས་པ་དང་གཉིས་ཀ་ཡོད་ན་དམིགས་

སུ་རུང་བ་ལས་མི་དམིགས་པའི་དག་འཛིན་མངོན་སུམ་ལ་བརྟེན་ནས་ངེས་དགོས་པ་གང་ཞིག་

དེ་ལ་དེ་མེད་པའི་ཕྱིར་རོ། །སྲོག་ཡོད་ན་བདག་ཡོད་པས་མ་ཁྱབ་པར་ཐལ། སྲོག་བདག་དང་ཐ་

དད་འབྲེལ་བ་མེད་པའི་ཕྱིར། ཁྱབ་པར་ཐལ། ཐ་དད་འབྲེལ་བ་མེད་པ་ཡོད་ན་ཡང་ཡོད་པ་ཡང་མ་

ཡིན་པའི་ཕྱིར། དེས་ན་བསྒྲུབ་བྱ་ལ་ཐེ་ཚོམ་ཟ་བ་ཡིན་ཏེ། ཕྱོགས་ཆོས་གྲུབ་ཕྱོགས་གཉིས་གང་ 

ལ་ཡང་མ་མཐོང་བའི་ཕྱིར།

གཉིས་པ་ཁྱད་པར་དང་སྤྱི་མ་ངེས་པའི་གཏན་ཚིགས་བྱེ་བྲག་ཏུ་བཤད་པ་ལ་གཉིས། ཁྱད་

པར་ལྡོག་ཁྱབ་གཅིག་པུ་ཅན་དུ་འདོད་པ་དགག་པ་དང༌། སྤྱི་རྗེས་ཁྱབ་གཅིག་པུ་ཅན་དུ་འདོད་པ་

དགག་པའོ། །དང་པོ་ལ་གཉིས། ཕྱོགས་སྔ་མ་དང༌། དེ་སུན་དབྱུང་བའོ། །དང་པོ་ནི། དཔྱོད་པ་པ་

དང་རིགས་པ་ཅན་པ་ལ་སོགས་གཞན་དག་སྲོག་ལ་སོགས་པ་ནི་གསོན་པོའ་ིལུས་ལ་བདག་གོ་

བར་བྱེད་པ་ཉིད་ཡིན་ཏེ། ཕྱོགས་ཆོས་དང་དེའི་ལྡོག་པ་ནི་གཅིག་ཏུ་ངེས་པའི་ཕྱིར་རོ། །དེའི་རྒྱུ་

མཚན་སྲོག་ལ་སོགས་པ་ནི་མི་མཐུན་པའི་ཕྱོགས་བདག་མེད་ཁོ་ན་ལས་ལྡོག་པ་ཡིན་གྱི་མཐུན་

པའི་ཕྱོགས་བདག་ལས་ནི་ལྡོག་པ་མ་ཡིན་ཏེ། ཁྱེད་སངས་རྒྱས་པ་བདག་དངོས་མེད་དུ་འདོད་པས་

དངོས་མེད་ལ་རྟགས་མེད་པ་དང་དངོས་མེད་ལས་རྟགས་ལྡོག་ཅེས་པའི་གནས་གཞི་དང་འབྱུང་

ཁུངས་ཀྱི་ལྡོག་སྒྲ་གང་ཡང་སྦྱར་དུ་མི་རུང་བའི་ཕྱིར་ཏེ། སྒྲའི་བརྗོད་བྱ་ལ་དངོས་པོས་ཁྱབ་པའི་

ཕྱིར། དེ་བས་ན་བདག་དངོས་པོར་མེད་པ་ལས་ལྡོག་པ་མི་རུང་བའི་ཕྱིར་རོ། །དེ་བས་ན་གཞལ་བྱ་

ལ་སོགས་པ་རྗེས་སུ་འགྲོ་བ་གཅིག་ཏུ་ངེས་པ་གོ་བྱེད་ཡིན་པ་ལྟར་ལྡོག་པ་གཅིག་ཏུ་ངེས་པ་ཡང་གོ་

བར་བྱེད་པ་ཉིད་དོ། །མཉན་བྱ་ཡང་གོ་བྱེད་དུ་འགྱུར་རོ་ཞེ་ན། མཉན་བྱ་ཉིད་ནི་དེ་ལྟར་མ་ཡིན་ཏེ། 

མཐུན་ཕྱོགས་མི་མཐུན་ཕྱོགས་གཉིས་ཀ་ལས་ལྡོག་པའི་ཕྱིར་རོ་ཞེའོ།།

གཉིས་པ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ལ་གསུམ། སྲོག་

མཉན་བྱ་དང་མཚུངས་པར་སྒྲུབ་པ་དང༌། མི་མཚུངས་པར་འདོད་པ་དགག་པ་དང༌། དེས་ན་སྲོག་

བདག་གི་གོ་བྱེད་དུ་མི་རུང་བའོ། །དང་པོ་ལ་གཉིས། རྒྱས་པར་བཤད་པ་དང་། དོན་བསྡུ་བའོ། །དང་

པོ་ལ་གསུམ། དངོས་འབྲེལ་མེད་པས་ལྡོག་ཁྱབ་མ་གྲུབ་པ་དང༌། ཟློག་འབྲེལ་མེད་པས་ལྡོག་ཁྱབ་མ་

གྲུབ་པ་དང༌། རང་རྒྱུད་འཕེན་པའི་ཐལ་འགྱུར་ཡང་དག་མེད་པས་ལྡོག་ཁྱབ་མ་གྲུབ་པའོ། །དང་པོ་

ལ་གསུམ། ལྡོག་ཁྱབ་འགྲུབ་པ་འབྲེལ་བ་ལ་བལྟོས་པ་དང༌། འབྲེལ་བ་མེད་ན་ལྡོག་ཁྱབ་མི་འགྲུབ་པ་

དང༌། རྩོད་པ་སྤང་བའོ། །དང་པོ་ལ་གསུམ། འབྲེལ་བ་གྲུབ་པར་ཐལ་བ་དང༌། འདོད་ན། ལྡོག་ཁྱབ་

གཅིག་པུ་ཅན་འགལ་བ་དང༌། འབྲེལ་བ་མེད་པས་ལྡོག་ཁྱབ་མ་གྲུབ་པའོ།།

དང་པོ་ནི། རིགས་པ་ཅན་པ་དེས་ནི་ཆོས་ཅན། སྲོག་དེ་བདག་མེད་ན་མི་འབྱུང་བ་ཉིད་

བརྗོད་པར་འགྱུར་བར་ཐལ། སྲོག་གིས་བདག་སྒྲུབ་པ་ལ་མི་མཐུན་ཕྱོགས་ལ་མེད་ངེས་ཀྱི་ལྡོག་པའི་

རྣམ་པ་དེ་ལྟ་བུ་སྨྲ་བའི་ཕྱིར། ཁྱབ་པར་ཐལ། འདི་ལྟར་སྲོག་བདག་མེད་པ་ཉིད་ལ་མེད་དོ་ཞེས་དམ་

བཅས་པས་ནི་དོན་གྱིས་བདག་ལ་གནས་པ་དང་གཞན་བདག་མེད་དང་མ་འབྲེལ་བར་བསྟན་པར་

འགྱུར་བའི་ཕྱིར། གཉིས་པ་ནི། སྲོག་ལྡན་ཆོས་ཅན། གསོན་ལུས་བདག་བཅས་སུ་སྒྲུབ་པའི་རྗེས་

འགྲོ་གྲུབ་པར་ཐལ། བདག་དང་འབྲེལ་བ་འགྲུབ་པ་དེ་ཉིད་ཀྱིས་ནའི་ཕྱིར། འདོད་ན། ལྡོག་པའི་ཁྱབ་

པ་ཁོ་ན་ཅན་མ་ཡིན་པར་ཐལ། རྗེས་སུ་འགྲོ་བ་གྲུབ་པའི་ཕྱིར།

གསུམ་པ་ལ་གསུམ། འབྲེལ་བ་གཉིས་སུ་ངེས་པ་དང༌། དེ་བདག་སྲོག་ལ་མེད་པ་དང༌། 

དེས་ན་ལྡོག་ཁྱབ་མ་གྲུབ་པའོ། །དང་པོ་ནི། བདག་ཉིད་འབྲེལ་བ་དེ་ནི་ཆོས་ཅན། གཉིས་སུ་ངེས་ཏེ། 

དེའི་བདག་ཉིད་དང་དེ་ལས་བྱུང་བའི་འབྲེལ་བ་མེད་ན་མི་འབྱུང་བའི་ཡང་འབྲེལ་བ་ཡིན་ལ་དེ་གཉིས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 327

ལས་གཞན་མེད་དོ་ཞེས་བཤད་ཟིན་པའི་ཕྱིར། གཉིས་པ་ནི། སྲོག་ལ་སོགས་པ་བདག་མེད་ན་མི་

འབྱུང་བ་ཅན་མ་ཡིན་པར་ཐལ། བདག་དེ་གཞི་གང་དུ་ཡང་མཐོང་རུང་དུ་མེད་པའི་ཕྱིར། ཁྱབ་པར་

ཐལ། བདག་སྲོག་གི་འབྲེལ་བ་དེ་དག་ཀྱང་བདག་མཐོང་བ་མེད་པར་མི་འགྲུབ་པའི་ཕྱིར། གསུམ་

1པ་ནི། སྲོག་གང་ལ་ལྡོག་པ་གཅིག་པུ་ཅན་ཞེས་བརྗོད་པ་བདག་ལོག་ཀྱང་སྲོག་འདི་ངེས་པར་ལྡོག་

པ་ཡང་མ་ཡིན་པར་ཐལ། བདག་སྲོག་འབྲེལ་བ་མ་གྲུབ་པ་དེ་ཉིད་ཀྱི་ཕྱིར།

གཉིས་པ་ལ་གཉིས། ལྡོག་པ་མེད་པ་དང༌། དེས་ན་རྗེས་སུ་འགྲོ་ལྡོག་གཉིས་ཀ་མེད་པའོ།། 

དང་པོ་ནི། ཐ་དད་པའི་བདག་འགའ་ཞིག་ལོག་ན་སྲོག་ངེས་པར་ལྡོག་པ་མ་ཡིན་པར་ཐལ། བདག་

སྲོག་འབྲེལ་བ་མེད་པའི་ཕྱིར།

གཉིས་པ་ནི། ཁྱད་པར་སྲོག་ལྡན་ནི་ཆོས་ཅན། དེ་སྒྲུབ་གྱི་རྟགས་ཡང་དག་གི་ཚུལ་དུ་

གྱུར་པའི་ལྡོག་པ་མེད་པ་དང་རྗེས་སུ་འགྲོ་བ་མེད་པ་ཡིན་ཏེ། ལྡོག་ཁྱབ་མ་གྲུབ་པ་དེ་བས་ནའི་ཕྱིར། 

གསུམ་པ་ལ་གཉིས། མདོ་མཛད་པའི་དགོངས་པ་བཤད་པ་དང༌། མ་མཐོང་ཙམ་ཐེ་ཚོམ་གྱི་རྒྱུར་

བསྟན་པའོ། །དང་པོ་ནི། ལྡོག་ཁྱབ་འགྲུབ་པ་འབྲེལ་བ་ལ་བལྟོས་ན་མདོ་མཛད་པས་མཉན་བྱ་ལྡོག་

པ་ཅན་དུ་གསུངས་པ་དང་འགལ་ལོ་ཞེ་ན། སློབ་དཔོན་གྱིས་མཉན་པར་བྱ་བ་ཉིད་སྒྲ་མི་རྟག་པར་

སྒྲུབ་པའི་ལྡོག་པ་ཅན་དུ་བཤད་པ་ཆོསཅན། མི་མཐུན་ཕྱོགས་ལ་མེད་ངེས་ཀྱི་ལྡོག་ཁྱབ་གྲུབ་པ་

ལ་དགོངས་པ་མ་ཡིན་ཏེ། གཞན་གྱི་ལོག་རྟོག་དགག་པའི་ཆེད་དུ་མི་མཐུན་ཕྱོགས་ལ་མ་མཐོང་བ་

ཙམ་ལ་བརྟེན་ནས་ལྡོག་པ་ཅན་དུ་བཤད་པའི་ཕྱིར། ཁྱབ་པར་ཐལ། མ་མཐོང་བ་དེ་ཙམ་གྱིས་མེད་

པར་རྟོགས་པ་ནི་མ་ཡིན་ནོ་ཞེས་བཤད་ཟིན་པའི་ཕྱིར། གཉིས་པ་ནི། མི་མཐུན་ཕྱོགས་ལ་མ་མཐོང་

བ་ཙམ་ཐེ་ཚོམ་གྱི་རྒྱུ་ཉིད་དུ་མི་འགྱུར་བར་ཐལ། མ་མཐོང་ཙམ་གྱིས་ལྡོག་ཁྱབ་མི་འགྲུབ་པ་དེ་ལྟ་

མ་ཡིན་པའི་ཕྱིར། ཁྱབ་པར་ཐལ། རྟགས་གང་ཞིག་དགག་བྱའི་ཆོས་གང་ལ་མི་སྲིད་པ་དེ་ཚད་མས་

དམིགས་པས་དགག་བྱའི་ཆོས་དེ་ལ་ཐེ་ཚོམ་ཟ་བར་ནི་མི་རིགས་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། བདག་ལྡོག་ན་སྲོག་ལ་སོགས་པ་

ལྡོག་པར་འགྱུར་ཏེ། སྲོག་ལ་སོགས་པ་མེད་པས་བདག་མེད་པ་ལ་ཁྱབ་པའི་ཕྱིར་རོ་ཞེ་ན། གཉིས་པ་

1  ཞོལ། ཤོག ༢༣༤ བ ༦ གཙང་། ཤོག ༢༣༣ བ ༣ གཉིས་པ་ནི། སྲོག་གང་ལ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།328

ལ་གསུམ། ལྡོག་ཁྱབ་མེད་པ་དང༌། ལྡོག་ཁྱབ་ངེས་བྱེད་མེད་པ་དང༌། ལྡོག་ཁྱབ་ངེས་པའི་གཞི་མེད་

པའོ། །དང་པོ་ལ་གཉིས། འབྲེལ་བ་མེད་པར་ལྡོག་ཁྱབ་མི་འགྲུབ་པ་དང༌། ལྡོག་ཁྱབ་འགྲུབ་པ་འབྲེལ་

བ་ལ་བལྟོས་པའ།ོ །དང་པོ་ནི། ཟློག་འབྲེལ་གྲུབ་པས་ལྡོག་ཁྱབ་གྲུབ་པ་དེ་ཡང་མ་ཡིན་ཏེ། སྲོག་མེད་

པས་བདག་མེད་པ་ལ་ཁྱབ་པ་མ་གྲུབ་པའི་ཕྱིར་རོ། །དེར་ཐལ། བདག་སྲོག་ཐ་དད་མ་འབྲེལ་བའི་

ཕྱིར། དེར་ཐལ། དོན་གཞན་གང་ཞིག་ཕན་པ་ཉེ་བར་མི་སྦྱོར་བའི་ཕྱིར།

གཉིས་པ་ནི། ལྡོག་ཁྱབ་སྒྲུབ་པར་བྱེད་པ་དེའི་ཚེ་སྲོག་ལ་སོགས་པ་མེད་པས་བདག་མེད་

པ་ལ་ཁྱབ་པར་འགྱུར་རོ་ཞེས་པ་དེ་ཡང་མི་འཐད་པར་ཐལ། གལ་ཏེ་སྲོག་ལ་སོགས་པ་བདག་དེའི་

བདག་ཉིད་དམ་དེ་ལས་བྱུང་བས་བདག་དང་འབྲེལ་བ་ཡིན་ན་སྲོག་སོགས་དེ་དག་བདག་དེ་ལོག་

ན་ལྡོག་པར་འགྱུར་བས་ཁྱབ་ན་ཡང་འབྲེལ་བ་མེད་པའི་ཕྱིར། བདག་དེ་མེད་ན་སྲོག་མེད་པར་གྲུབ་

པས་བདག་མེད་ལ་སྲོག་མེད་ཀྱིས་ཁྱབ་པ་གྲུབ་པའི་ཕྱིར། ལྡོག་ཁྱབ་དེ་ཡང་མི་གྲུབ་སྟེ། ཟློག་པ་

བདག་སྲོག་ལ་འབྲེལ་བ་མ་གྲུབ་པའི་ཕྱིར་རོ།།

གཉིས་པ་ནི། བདག་སྲོག་དེ་དག་ནི་རྒྱུ་འབྲས་སུ་མི་འགྲུབ་པར་ཐལ། བདག་དེ་ཤིན་ཏུ་ལྐོག་

ཏུ་གྱུར་པའི་ཕྱིར། ཁྱབ་པར་ཐལ། རྒྱུ་འབྲས་དེ་དག་གི་འབྲེལ་བ་ནི་རྒྱུ་འབྲས་ཀྱི་ངོ་བོ་དམིགས་པ་

དང་མི་དམིགས་པ་དག་འཛིན་མངོན་སུམ་ལས་ཤེས་པ་ཡིན་པའི་ཕྱིར། ཤིན་ཏུ་ལྐོག་གྱུར་ནི་བསྐལ་

པའི་དོན་ཡིན་ལ། དེ་ཡང་ཕྱི་རྒོལ་ལ་བལྟོས་པ་སོགས་ལེའུ་གཉིས་པར་བཤད་ཟིན་ཏོ། །གསུམ་པ་

ལ་གཉིས། དྲི་བ་དང༌། དྲིས་པའི་ལན་དགག་པའ།ོ །དང་པོ་ནི། སྲོག་ལ་སོགས་པ་མེད་པས་ཁྱབ་པའི་

བདག་མེད་པ་ངེས་པའི་གཞི་དེ་ཡང་གང་ཡིན་དྲིས་པས་བུམ་པ་ལ་སོགས་པའོ་ཞེ་ན།

གཉིས་པ་ལ་གསུམ། བདག་ལྡོག་པ་མི་འགྲུབ་པ་དང༌། དེས་ན་ལྡོག་ཁྱབ་མི་འགྲུབ་པ་དང༌། 

བདག་སྲོག་ཡོད་མེད་མི་མཚུངས་པའོ། །དང་པོ་ནི། བུམ་པ་ལ་སོགས་པ་ལ་ཆོས་ཅན། བདག་མེད་

དོ་ཞེས་བྱ་བ་ཚད་མ་གང་ལས་ཡིན་ཏེ་མི་འགྲུབ་པར་ཐལ། བདག་དེ་གཞི་གཞན་དུ་ཡང་ཡོད་ཀྱང་

མཐོང་བར་རུང་བ་དེར་མེད་པའི་ཕྱིར། གཉིས་པ་ནི། རྒྱུ་མཚན་དེས་ན་བདག་ལོག་པས་སྲོག་ལྡོག་

པའི་ཁྱབ་པ་ཡང་མི་འགྲུབ་པར་ཐལ། བདག་ལྡོག་པ་ཤེས་པ་མེད་པའི་ཕྱིར། གསུམ་པ་ནི། སྲོག་

ལ་སོགས་པ་ཡང་ཆོས་ཅན། གཞི་ལ་ལར་ཡོད་པ་དང་གཞི་གཞན་དུ་མེད་པར་རྟོགས་པ་ཡིན་ཏེ། 

དངོས་པོའ་ིབྱེ་བྲག་འགའ་ཞིག་ཁོ་ནར་མཐོང་བ་ཉིད་ལས་གྲུབ་པའི་ཕྱིར། བདག་དེ་ལ་ལར་ཡོད་པ་

དང་གཞན་དུ་མེད་པར་མི་རྟོགས་ཏེ། བདག་ནི་གཞི་གང་དུ་ཡང་མཐོང་རུང་དེ་ལྟ་མ་ཡིན་པའི་ཕྱིར།

གསུམ་པ་ལ་གསུམ། བདག་སྲོག་རྒྱུ་འབྲས་སུ་མི་གྲུབ་པ་མདོར་བསྟན་པ་དང༌། རྒྱས་པར་

བཤད་པ་དང༌། དོན་བསྡུ་བའོ། །དང་པོ་ནི། གང་ཡང་གལ་ཏེ་གསོན་པོའ་ིལུས་བདག་དང་བཅས་པ་

མ་ཡིན་ན་སྲོག་ལ་སོགས་པ་དང་མི་ལྡན་པར་ཐལ་བར་འགྱུར་ཏེ། བདག་མེད་པའི་ཕྱིར། བུམ་པ་

ལ་སོགས་པ་བཞིན་ནོ་ཞེས་བརྗོད་པ་དེ་ཡང་རྟགས་ཆོས་དོན་གཞན་གྱི་རང་རྒྱུད་འཕེན་པའི་ཐལ་

འགྱུར་ཡང་དག་ཏུ་མི་འགྲུབ་པར་ཐལ། རྟགས་ཆོས་རྒྱུ་དང་འབྲས་བུའི་དངོས་པོར་མེད་པའི་ཕྱིར། 

ཁྱབ་པར་ཐལ། དོན་གཞན་རྒྱུ་དང་འབྲས་བུ་མ་ཡིན་པ་བཀག་པ་ནི་དོན་གཞན་བཀག་པ་གོ་བར་

བྱེད་པ་མ་ཡིན་ནོ་ཞེས་མི་དམིགས་པར་སྔར་བཤད་ཟིན་པའི་ཕྱིར།

གཉིས་པ་ལ་གསུམ། བདག་སྲོག་རྒྱུ་འབྲས་སུ་འགྲུབ་པ་དང༌། རྒྱུ་འབྲས་སུ་མི་འགྲུབ་པ་

ནུས་པའི་རྒྱུ་གཞན་ཚང་བའི་ལྡོག་པ་ལ་བལྟོས་པ་དང༌། བུམ་སོགས་ལ་དེ་མེད་པའོ། །དང་པོ་ནི། 

བདག་སྲོག་གི་རྒྱུའི་དངོས་པོ་དེ་ཡང་མི་འགྲུབ་པར་ཐལ། བདག་གཞི་གང་དུ་ཡང་མཐོང་བ་མེད་

པའི་ཕྱིར། ཁྱབ་པར་ཐལ། ཡ་གྱལ་མེད་པར་རྒྱུ་འབྲས་སུ་མི་འགྲུབ་བོ་ཞེས་ལན་ཅིག་མ་ཡིན་པར་

བཤད་ཟིན་པའི་ཕྱིར། བདག་མཐོང་དུ་ཆུག་ཀྱང་རྒྱུ་འབྲས་སུ་མི་འགྲུབ་པར་ཐལ། བདག་ལྡོག་པའི་

གཞི་མ་གྲུབ་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། བདག་ལྡོག་པའི་གཞི་མེད་པ་མ་

གྲུབ་སྟེ། བུམ་པ་ལ་སོགས་པ་བདག་ལྡོག་པའི་ཡུལ་ཡིན་ནོ་ཞེ་ན། གཉིས་པ་ནི། བུམ་པ་ལ་བདག་

མ་མཐོང་བ་ཙམ་རྣམ་པ་དེ་ལྟ་བུའི་ལྡོག་པ་མ་ཡིན་པ་ལས་ནི་བདག་དེས་སྲོག་ལ་ཕན་འདོགས་པའི་

རྒྱུའི་ནུས་པ་མི་འགྲུབ་པར་ཐལ། རྒྱུ་ནུས་པ་མཐུ་ཅན་1དག་ཡོད་ཀྱང་འབྲས་བུ་དེ་སྐབས་འགར་མི་

སྐྱེ་བས་རྒྱུ་གཞན་གཅིག་ཡོད་པ་དེ་མེད་པར་ཏེ་མ་ཚང་བར་རྟོགས་པར་བྱེད་དོ་ཞེས་ལན་ཅིག་མ་

ཡིན་པར་བཤད་ཟིན་པའི་ཕྱིར།

གསུམ་པ་ལ་གཉིས། བུམ་པ་ལ་སྲོག་གི་ནུས་པའི་རྒྱུ་གཞན་ཚང་བའི་ལྡོག་པ་མ་གྲུབ་པ་

1  ཞོལ། ཤོག ༢༣༦ བ ༦ གཙང་། ཤོག ༢༣༥ བ ༣ མཐུ་ཅན་གཞན་དག་

དང༌། ནུས་པའི་རྒྱུ་གཞན་ཚང་བའི་ཡ་གྱལ་བདག་ཏུ་མ་གྲུབ་པའོ། །དང་པོ་ནི། བུམ་པ་ལ་སོགས་

པ་ལ་སྲོག་ལ་སོགས་པའི་རྒྱུ་ནུས་པ་མཐུ་ཅན་གཞན་ཚང་བའི་བདག་མ་ཚང་བས་སྲོག་ལྡོག་པ་མ་

ཡིན་པར་ཐལ། དེའི་རྒྱུ་བློ་ལ་སོགས་པ་ཡང་མེད་པའི་ཕྱིར། དེ་བས་ན་བུམ་པ་ལ་བདག་ལྡོག་པ་ནི་

བདག་སྲོག་གི་རྒྱུར་ངེས་བྱེད་མ་ཡིན་པར་ཐལ། བདག་དེ་སྲོག་ལ་ཕན་འདོགས་ནུས་པར་ཐེ་ཚོམ་

ཟ་བ་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། སྲོག་གི་རྒྱུ་གཞན་བློ་ལ་སོགས་པ་

དེ་དག་ཀྱང་བདག་གི་འབྲས་བུ་ཡིན་པས་བདག་མེད་པས་བུམ་པ་ལ་སོགས་པ་ལ་བདག་ལོག་པའི་

སྟོབས་ཀྱིས་བློ་ལ་སོགས་པ་ཡོད་པར་མི་འགྱུར་བས་སྲོག་ལྡོག་པ་ཡིན་ནོ་ཞེ་ན།

གཉིས་པ་ལ་གསུམ། བློ་ལ་སོགས་པ་ལ་བདག་ལས་གཞན་གྱི་ནུས་པ་མཐོང་བ་སྤྱིར་

བསྟན་པ་དང༌། སོ་སོར་བཤད་པ་དང༌། དོན་བསྡུ་བའོ། །དང་པོ་ནི། བུམ་པ་ལ་བློ་ལ་སོགས་པའི་རྒྱུ་

བདག་ལོག་པའི་སྟོབས་ཀྱིས་བློ་ལ་སོགས་པ་ལོག་པ་མ་ཡིན་ཏེ། བློ་ལ་སོགས་པ་དེ་ལ་རྒྱུ་གཞན་

ཉིད་ཀྱི་ནུས་པ་བདག་ལ་བལྟོས་པ་མེད་པར་མཐོང་བའི་ཕྱིར་རོ།།

གཉིས་པ་ལ་གསུམ། དབང་བློ་མ་འཁྲུལ་བའི་རྒྱུ་མ་ཡིན་པ་དང་། ཡིད་ཤེས་ཀྱི་རྒྱུ་མ་ཡིན་

པ་དང༌། དབང་པོ་ལ་སོགས་པའི་རྒྱུ་མ་ཡིན་པའོ། །དང་པོ་ནི། རེ་ཤིག་མིག་ལ་སོགས་པའི་དབང་

བློ་མ་འཁྲུལ་བ་ཆོས་ཅན། གང་ཟག་གི་བདག་ཁྱོད་ཀྱི་རྒྱུ་ནི་མ་ཡིན་ཏེ། བདག་རྐྱེན་བདག་ཉིད་ཇི་ལྟ་

བུའི་དབང་པོ་དང་དམིགས་རྐྱེན་ཡུལ་དང་ནུས་པ་ཉམས་པ་མེད་པའི་རྣམ་པར་ཤེས་པ་སྔ་མ་ཡང་དེ་

མ་ཐག་རྐྱེན་དུ་ཡོད་པ་ལས་སྐྱེས་པ་ཡིན་པའི་ཕྱིར། དབང་ཤེས་དེ་དེ་མ་ཐག་རྐྱེན་ཡིད་ཤེས་སྔ་མ་

ལ་སྐྱེས་ཏེ། ཡིད་ཀྱི་ཤེས་པ་དེ་སྒྲ་ལ་སོགས་པའི་ཡུལ་གཞན་ལ་ཡེངས་སམ་མྱ་ངན་ལ་སོགས་པས་

འཁྲུགས་པ་ལ་སོགས་པར་གྱུར་ན་གཟུགས་འཛིན་མིག་གི་རྣམ་པར་ཤེས་པ་ཕྱི་མ་མི་སྐྱེ་བ་དང་

དབང་ཤེས་འཁྲུལ་ཞིང་འཆོལ་བ་ལ་སོགས་པ་མཐོང་བའི་ཕྱིར་རོ།།

གཉིས་པ་ནི། ཡིད་ཀྱི་རྣམ་པར་ཤེས་པ་ནི་ཆོས་ཅན། གང་ཟག་གི་བདག་ལས་སྐྱེས་པ་མ་

ཡིན་ཏེ། སྔ་མ་བཞིན་རང་གི་ཉེར་ལེན་ནུས་པ་ཉམས་པ་མེད་པའི་རྣམ་པར་ཤེས་པ་སྔ་མ་ལ་སྐྱེས་

པའི་ཕྱིར། གསུམ་པ་ནི། དབང་པོ་ལ་སོགས་པའི་ཉེ་བར་ལེན་པའི་རྒྱུ་ཡང་ཆོས་ཅན། གང་ཟག་གི་

བདག་མ་ཡིན་ཏེ། ཉེར་ལེན་སྐལ་བ་མཉམ་པའི་གནས་སྐབས་ཀྱི་ཁྱད་པར་སྔ་མ་སྔ་མ་ཡིན་ལ། དེ་

དག་དང་ཚོགས་པ་གཅིག་པའི་བློ་ནི་ལྷན་ཅིག་བྱེད་པའི་རྐྱེན་ཡིན་པའི་ཕྱིར། གསུམ་པ་ནི། དེ་ལྟར་

དབང་པོ་དང་བློ་འདི་དག་ལ་སྔར་རྒྱུར་བཤད་པ་དེ་ཉིད་རྒྱུ་ཡིན་ཏེ། འདིའི་བདག་ཉིད་འགྲུབ་པ་ནི་

སྔར་བཤད་པའི་རྒྱུ་དེ་ཙམ་དང་ཕན་འདོགས་བྱེད་དུ་ཡོད་མེད་ཀྱི་རྗེས་སུ་འགྲོ་བ་དང༌། ལྡོག་པ་ལ་

བརྟེན་པ་ཡིན་པའི་ཕྱིར། ཁྱབ་པར་ཐལ། སྐྱེད་པའི་ནུས་པ་མ་མཐོང་བ་གཞན་རྒྱུར་བརྟག་ན་ནི་ཐུག་

པ་མེད་པར་འགྱུར་བའི་ཕྱིར། གསུམ་པ་དོན་བསྡུ་བ་ནི། འབྲས་བུ་ཐམས་ཅད་ལ་རྒྱུ་རྣམས་ཐུག་པ་

མེད་པར་འགྱུར་བར་ཐལ། རྒྱུ་གང་ཞིག་ཡོད་ན་འབྲས་བུ་གང་སྐྱེ་བར་འགྱུར་བ་ཉིད་དེ་ལས་གཞན་

པ་སྐྱེད་པའི་ནུས་པ་མ་མཐོང་བ་དེ་ཡི་རྒྱུར་རྟོག་པ་རིགས་པ་ཡིན་པའི་ཕྱིར། རྟགས་ཁས་བླངས། 

ཞེས་བྱ་བ་ནི་བསྡུ་བའི་ཚིགས་སུ་བཅད་པའོ། །གཉིས་པ་དོན་བསྡུ་བ་ནི། སྲོག་ལ་སོགས་པ་ཆོས་

ཅན། དེ་སྒྲུབ་ཀྱི་ལྡོག་ཁྱབ་མ་གྲུབ་པར་ཐལ། མཉན་བྱ་ཉིད་སྒྲ་མི་རྟག་པར་སྒྲུབ་པ་དང་ལྡོག་པ་འཁྲུལ་

བར་མཚུངས་པའི་ཕྱིར།

གཉིས་པ་མི་མཚུངས་པར་འདོད་པ་དགག་པ་ལ་གཉིས། རྩོད་པ་དང༌། ལན་ནོ། །དང་པོ་ནི། 

མཉན་བྱ་དང་མཚུངས་པ་མ་ཡིན་ཏེ། སྲོག་ལྡན་ལྡོག་པ་མ་འཁྲུལ་ལ་མཉན་བྱ་དེའི་ལྡོག་པ་འཁྲུལ་

བའི་ཕྱིར་རོ་ཞེ་ན། ཅི་ལྟར་འཁྲུལ་དྲིས་པས་མཉན་བྱ་དེ་ནི་མཐུན་པའི་ཕྱོགས་མ་ཡིན་པ་ཁོ་ན་ལས་

ལྡོག་པ་མ་ཡིན་པའི་ཕྱིར་རོ་ཞེ་ན། གཉིས་པ་ལ་གཉིས། ལྡོག་པ་འཁྲུལ་བར་མཚུངས་པར་ཐལ་བ་

དང༌། ལྡོག་པའི་ངེས་གཟུང་གིས་རྗེས་འགྲོ་འཕེན་པའོ། །དང་པོ་ནི། ཇི་ལྟར་སྲོག་ལ་སོགས་པ་དང་

མཉན་བྱ་ལྡོག་པ་འཁྲུལ་བར་མི་མཚུངས་ཏེ་མཚུངས་པར་ཐལ། མཐུན་ཕྱོགས་ལ་མི་འཇུག་པ་དེ་

ནི་གཞན་སྲོག་ལྡན་ལ་ཡང་མཚུངས་པའི་ཕྱིར། ཁྱབ་པ་ཁས་བླངས་པར་ཐལ། མཉན་བྱ་མི་མཐུན་

ཕྱོགས་ཁོ་ན་ལས་ལྡོག་པ་མ་ཡིན་པར་བརྗོད་པའི་ཚིག་དེས་ནི་མཉན་བྱ་འདི་མཐུན་པའི་ཕྱོགས་ལ་

འཇུག་པ་མེད་པར་གྲུབ་པའི་རྒྱུ་མཚན་གྱིས་ལྡོག་པ་འཁྲུལ་བར་བརྗོད་པ་མ་ཡིན་ནམ་སྟེ་བརྗོད་པའི་

ཕྱིར། རྟགས་ཁས་བླངས།

གཉིས་པ་ལ་གསུམ། རྒྱུ་མཚན་དང༌། རྗེས་འགྲོའ་ིངེས་གཟུང་གིས་ལྡོག་པ་འཕེན་པ་དང༌། 

དེས་ན་རྗེས་སུ་འགྲོ་ལྡོག་ཕན་ཚུན་མི་འཁྲུལ་བའོ། །དང་པོ་ལ་གཉིས། དངོས་དང༌། རྗེས་འགྲོ་མི་

འཕེན་ན་ངེས་གཟུང་དོན་མེད་པའོ། །དང་པོ་ནི། སྲོག་ལྡན་མཐུན་པའི་ཕྱོགས་མ་ཡིན་པ་ཉིད་ཁོ་ན་

ལ་མེད་དོ་ཞེས་བྱ་བས་ནི་སྲོག་ལྡན་འདི་མཐུན་པའི་ཕྱོགས་ལ་ཡོད་པར་བརྗོད་པ་ཡིན་ཏེ། དགག་

པ་གཉིས་ཀྱིས་རྣལ་མ་གོ་བའི་ཕྱིར་རོ། །གཉིས་པ་ནི། ལྡོག་ཁྱབ་སྟོན་པའི་ངེས་པར་གཟུང་བའི་

འབྲས་བུ་ཅིར་འགྱུར་འབྲས་བུ་མེད་པར་ཐལ། རྣམ་པར་གཅད་པར་བྱ་བ་མེད་པའི་ཕྱིར་ཏེ། གཅད་

བྱ་གཞན་མེད་རྗེས་འགྲོ་འཕེན་པ་དེ་ལྟ་མ་ཡིན་པའི་ཕྱིར། ཁྱབ་པར་ཐལ། ལྡོག་པ་སྟོན་པའི་ཚིག་

གཅིག་ལ་ངེས་པར་གཟུང་བ་མེད་ན་ནི་ལྡོག་པ་མི་འཁྲུལ་བར་མི་འགྲུབ་པའི་ཕྱིར་རོ། །གཉིས་པ་ནི། 

མཐུན་པའི་ཕྱོགས་ཉིད་ཁོ་ན་ལ་ཡོད་པས་མཐུན་པའི་ཕྱོགས་མ་ཡིན་པ་ཉིད་ལ་མེད་པ་ཞེས་དོན་གྱི་

ཤུགས་ཀྱིས་གོ་བར་ཐལ། ངེས་གཟུང་གཉིས་ཀྱིས་རྗེས་སུ་འགྲོ་ལྡོག་ཕན་ཚུན་འཕེན་པ་དེ་ཉིད་ཀྱི་

ཕྱིར། སྒྲུབ་ངག་ཡང་དག་གཉིས་ཀྱི་ཁྱབ་པ་སྟོན་པའི་དཔེ་གཉིས་ལས་གང་ཡང་རུང་བས་ཁྱབ་པ་

གཉིས་ཀ་བསྟན་པར་བརྗོད་པའི་རྒྱུ་མཚན་ཡོད་དེ། རྗེས་སུ་འགྲོ་ལྡོག་གི་ངེས་གཟུང་རེ་རེས་ཅིག་

ཤོས་དོན་གྱིས་གོ་བས་དེ་ལྟར་བརྗོད་པའི་ཕྱིར།

གསུམ་པ་ནི། ལྡོག་ཁྱབ་གཅིག་པུ་ཅན་གྱི་རྟགས་ཡང་དག་མ་གྲུབ་པར་ཐལ། རྟགས་

ཡང་དག་དེའི་ལྡོག་པ་མི་འཁྲུལ་བ་འདི་འདྲ་བ་ནི་རྗེས་སུ་འགྲོ་བ་མེད་པར་མི་འགྲུབ་པའི་ཕྱིར། 

དེར་ཐལ། ལྡོག་ཁྱབ་གྲུབ་ན་ནི་ནན་གྱིས་རྗེས་སུ་འགྲོ་བ་འགུགས་པར་བྱེད་པའི་ཕྱིར། དེར་ཐལ། 

དགག་པ་བཀག་པའི་ངོ་བོ་ནི་སྒྲུབ་པའི་རང་བཞིན་ཡིན་པའི་ཕྱིར་རོ།།

གསུམ་པ་དེས་ན་སྲོག་ལྡན་བདག་གི་གོ་བྱེད་དུ་མི་རུང་བ་ལ་གཉིས། དངོས་མེད་དགག་

སྒྲུབ་གང་གི་ཡང་གཞིར་མི་རུང་བར་འདོད་པ་ལ་དགག་པ་བཤད་ཟིན་དྲན་པར་བྱེད་པ་དང༌། 

དངོས་ཀྱི་དོན་ནོ། །དང་པོ་ལ་གཉིས། རྩོད་པ་དང༌། ལན་ནོ། །དང་པོ་ནི། དྲང་སྲོང་རྐང་མིག་པ་

ན་རེ། མཐུན་པའི་ཕྱོགས་བདག་དངོས་པོར་མེད་པ་ལས་རྟགས་སྲོག་ལྡན་ལྡོག་པ་མེད་པའི་ཕྱིར་

མཐུན་པའི་ཕྱོགས་མ་ཡིན་པ་ཉིད་ཁོ་ན་ལ་མེད་པ་ཡིན་ནོ་ཞེ་ན། གཉིས་པ་ལ་གསུམ། རྨོངས་

པ་མགུ་བྱེད་དུ་བསྟན་པ་དང༌། དེའི་རྒྱུ་མཚན་བཤད་པ་དང༌། དགག་པ་རྒྱས་པར་མི་སྤྲོ་བའི་རྒྱུ་

མཚན་ནོ། །དང་པོ་ནི། བདག་དངོས་པོར་མེད་པ་ལས་སྲོག་ལྡན་ལྡོག་པ་དེ་ཉིད་ཆོས་ཅན། ཁྱོད་

བདག་དངོས་མེད་ལ་མེད་ཅེས་དངོས་མེད་ལས་ལྡོག་པ་ཅི་ལྟར་འདོད་དེ་འདོད་མི་རིགས་པར་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 333

ཐལ། དངོས་མེད་འཇུག་ལྡོག་གི་ཡང་གཞིར་མི་རུང་བའི་ཕྱིར། དྲང་སྲོང་རྐང་མིག་པ་ནི་ཆོས་ཅན། 

ལྷ་རྣམས་དགའ་བ་ཤེས་རབ་འཁྲུལ་བ་མེད་པ་ཅན་ཏེ་རྨོངས་པ་མགུ་བར་བྱེད་པ་ཡིན་ཏེ། སྲོག་

མེད་པ་བཀག་པའི་སྲོག་གི་དངོས་པོ་ནི་བདག་དངོས་པོར་མེད་པ་ལ་ཡང་ཡོད་ལ་སྲོག་གི་དངོས་

པོ་བཀག་པ་ནི་བདག་དངོས་མེད་ལ་མི་སྲིད་དོ་ཞེས་བྱ་བ་བདེན་ཞེན་གྱིས་དམ་འཆའ་བའི་ཕྱིར། 

གཉིས་པ་ནི། རང་ཚིག་སྔ་ཕྱི་དང་དངོས་ཤུ གས་འགལ་བ་དུ་མ་སྨྲས་པར་ཐལ། ཡུལ་

དངོས་མེད་དེ་ལ་དགག་པའི་སྒྲ་འཇུག་པར་མི་འདོད་པ་ཡིན་བཞིན་དུ་དངོས་མེད་ལ་རྟགས་ལྡོག་

པ་ཡོད་པ་མ་ཡིན་ནོ་ཞེས་སྨྲ་བ་དང༌། དངོས་པོ་མེད་པ་ཞེས་བྱ་བ་དངོས་པོ་བཀག་པ་དེ་ལྟ་བུ་ལ་

སོགས་པ་ཐ་སྙད་བྱེད་པ་གང་ཡིན་པ་དེའི་ཕྱིར། གསུམ་པ་ནི། དངོས་མེད་དགག་སྒྲུབ་གང་གི་

ཡང་གཞིར་མི་རུང་བའི་དོན་འདི་ནི་འདིར་དགག་པ་རྒྱས་པར་མི་སྤྲོ་བའི་རྒྱུ་མཚན་ཡོད་དེ། མེད་

པ་ལ་མེད་པ་ཞེས་བྱ་བ་ཚུལ་གསུམ་པ་རྒྱས་པར་བཤད་པ་དེའེི་ནང་དུ་བསལ་ཟིན་པ་དེས་ན་ 

མི་སྤྲོ་བའི་ཕྱིར།

གཉིས་པ་ལ་གསུམ། བདག་མེད་ལས་ལྡོག་པ་མ་གྲུབ་པས་བདག་གི་གོ་བྱེད་དུ་མི་རུང་

བ་དང༌། བདག་མེད་དང་འགལ་བར་མ་གྲུབ་པས་བདག་གི་གོ་བྱེད་དུ་མི་རུང་བ་དང༌། བདག་མེད་

བཀག་པ་ལ་མི་ལྟོས་པར་རང་གི་ངོ་བོའ་ིསྒོ་ནས་བདག་གི་གོ་བྱེད་དུ་མི་རུང་བའོ། །དང་པོ་ལ་

གཉིས། མདོར་བསྟན་པ་དང༌། རྒྱས་པར་བཤད་པའོ། །དང་པོ་ནི། སྲོག་ལྡན་ཆོས་ཅན། བདག་

མེད་པ་ལ་ཡོད་པ་དང་མེད་པ་གང་རུང་དུ་ཡང་ངེས་པ་ནི་མ་ཡིན་གྱི་བདག་ཡོད་མེད་ཐེ་ཚོམ་དུ་

འགྱུར་བར་ཐལ། ཁྱོད་གསོན་པོའ་ིཐུན་མོང་མ་ཡིན་པའི་ཆོས་ཡིན་པ་གང་ཞིག་གསོན་པོའ་ིལུས་

ལ་བདག་ཡོད་པའི་ཕྱོགས་ཆོས་ཅན་གྱི་སྒྲུབ་བྱེད་དུ་འཇུག་པའི་ཕྱིར། ཐུན་མོང་མ་ཡིན་པའི་མ་

ངེས་པ་བསྒྲུབ་བྱ་ལ་ཐེ་ཚོམ་ཟ་བ་དེ་སྲིད་དུ་རྗེས་སུ་འགྲོ་ལྡོག་ལ་ཐེ་ཚོམ་ཟ་བའི་སྒོ་ནས་གནོད་པ་

བསྟན་གྱི་སྒྲུབ་བྱེད་འཇུག་ན་རྟགས་དགག་བྱའི་ཆོས་ལ་ཐེ་ཚོམ་ཟ་བ་དང༌། དགག་བྱའི་ཆོས་མི་

སྲིད་པས་ཁྱབ་པར་སྟོན་པ་མ་ཡིན་ནོ།།

གཉིས་པ་ལ་གསུམ། ལྡོག་ཁྱབ་གཞན་གྱི་ཁས་བླངས་ཀྱིས་གྲུབ་པ་མི་འཐད་པ་དང༌། 

རྗེས་སུ་འགྲོ་ལྡོག་ལ་ཐེ་ཚོམ་ཟ་བ་དང༌། དེས་ན་ལྡོག་ཁྱབ་མ་གྲུབ་པའོ། །དང་པོ་ལ་གཉིས། ཧ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།334

ཅང་ཐལ་བ་དང༌། དངོས་སྟོབས་རྗེས་དཔག་གིས་མ་གྲུབ་པར་ཐལ་བའོ། །དང་པོ་ནི། སངས་རྒྱས་

པས་སྲོག་ལྡན་བདག་མེད་དུ་གྱུར་པའི་བུམ་སོགས་ལ་མེད་པར་ཁས་བླངས་པས་བདག་མེད་ལས་

ལྡོག་པའི་ལྡོག་པ་གྲུབ་བོ་ཞེ་ན། ལྡོག་ཁྱབ་སངས་རྒྱས་པ་གཞན་གྱིས་དེ་ལྟར་ཁས་བླངས་པའི་

ཕྱིར་ན་ལྡོག་ཁྱབ་གྲུབ་པ་དེ་ལྟར་འགྱུར་བ་ཡང་མ་ཡིན་ཏེ། སངས་རྒྱས་པས་ཁས་བླངས་པ་ཚད་

མ་མ་ཡིན་པའི་ཕྱིར། རྟགས་བསལ་ཁས་བླངས། སངས་རྒྱས་པས་བདག་མེད་དུ་ཁས་བླངས་པས་

བདག་མེད་དུ་འགྲུབ་པ་མ་ཡིན་པར་ཐལ། དེ་ལྟ་ན་གསོན་ལུས་ཀྱང་བདག་མེད་དུ་ཧ་ཅང་ཐལ་བར་

འགྱུར་བའི་ཕྱིར་རོ།། གཉིས་པ་ནི། སངས་རྒྱས་པའི་ཁས་བླངས་ཀྱིས་མི་མཐུན་པའི་ཕྱོགས་དང༌། 

རིགས་པ་ཅན་པས་ཁས་བླངས་པའི་སྟོབས་ཀྱིས་མཐུན་པའི་ཕྱོགས་རྣམ་པར་བཞག་ནས་གསོན་

ལུས་བདག་བཅས་སུ་སྒྲུབ་པའི་དངོས་སྟོབས་ཀྱི་ཚད་མ་འཇུག་པར་ནི་མི་རིགས་པར་ཐལ། དེ་

ལྟར་ན་བདག་ལུང་གིས་གྲུབ་པར་འགྱུར་གྱི་དངོས་སྟོབས་རྗེས་སུ་དཔག་པས་གྲུབ་པ་ནི་མ་ཡིན་

པའི་ཕྱིར། རྟགས་བསལ་ཁས་བླངས།

གཉིས་པ་ནི། སྲོག་ལ་སོགས་པ་ཆོས་ཅན། མཐུན་པའི་ཕྱོགས་བདག་དངོས་པོ་མེད་པ་

ལས་ལྡོག་པ་མེད་པ་ལྡོག་པར་ཐེ་ཚོམ་ཟ་བར་འགྱུར་ཏེ། བདག་ཡོད་མེད་ཐེ་ཚོམ་ཟ་བས་དེའི་

ཕྱིར། མི་མཐུན་པའི་ཕྱོགས་བདག་མེད་ལས་ཀྱང་ལྡོག་པར་ཐེ་ཚོམ་ཟ་སྟེ། མཐུན་ཕྱོགས་བདག་

ལས་ལྡོག་པར་ཐེ་ཚོམ་ཟ་བ་དེ་ཉིད་ཀྱི་ཕྱིར། ཁྱབ་པར་ཐལ། བདག་གམ་བདག་མེད་གཅིག་ཁོ་ན་

ལ་ཡོད་པར་ངེས་པར་གྲུབ་ན་གཞན་ལས་ལྡོག་པ་གྲུབ་པའི་ཕྱིར་རོ།།

གསུམ་པ་ནི། སྲོག་ལྡན་དེ་མཐོང་བའི་བདག་མེད་འགའ་ཞིག་ལ་མེད་པར་འགྲུབ་ཀྱང་མ་

མཐོང་བའི་བདག་མེད་རྣམས་ལ་ཡོད་མེད་ཐེ་ཚོམ་དུ་འགྱུར་བར་ཐལ། བདག་གམ་བདག་མེད་ལ་

ཡོད་པར་ངེས་པ་དེ་ལྟ་མ་ཡིན་པའི་ཕྱིར། བདག་མེད་འགའ་ཞིག་ལ་མེད་པས་བདག་མེད་མཐའ་

དག་ལ་མེད་པར་མི་འགྲུབ་པར་ཐལ། འདི་ལྟར་བདག་མེད་ཀྱི་གསལ་བའི་བྱེ་བྲག་མཐའ་དག་ལ་

ཁྱབ་པར་ཡོད་པ་མ་ཡིན་པའི་དོན་ཡང་བདག་མེད་དེའི་རིགས་ཅན་འགའ་ཞིག་ལ་སྲིད་པ་མཐོང་

བའི་ཕྱིར། དཔེར་ན་སྲ་བའི་རྫས་འགའ་ཞིག་མཚོན་གྱིས་ཆོད་པ་མེད་ཀྱང་སྲ་བ་ལ་མཚོན་གྱིས་

མི་ཆོད་པས་མ་ཁྱབ་པ་བཞིན་ནོ།།



ལེའུ་གསུམ་པ་གཞན་དོན་རྗེས་དཔག་རྣམ་ངེས། 335

གཉིས་པ་ལ་གསུམ། མདོར་བསྟན་པ་དང༌། བདག་མེད་ལས་ལྡོག་པས་བདག་བཅས་སུ་མི་

འགྲུབ་པ་དང༌། དོན་བསྡུ་བའ།ོ །དང་པོ་ནི། སྲོག་ལྡན་ཆོས་ཅན། བདག་མེད་ལ་ཡོད་མེད་ཀྱང་ཐེ་ཚོམ་

ཉིད་ཟ་སྟེ། བདག་མེད་ལ་ཡོད་པའི་སྒྲུབ་བྱེད་དང༌། བདག་མེད་ལ་ཡོད་པ་ལ་འགལ་བ་མཐོང་བ་མེད་

པའི་ཕྱིར། སྲོག་ལྡན་བདག་མེད་པ་ལས་ལོག་པར་ཐེ་ཚོམ་ཟ་སྟེ། དེ་ལ་ཡོད་པའི་སྒྲུབ་བྱེད་མ་མཐོང་

བདག་མེད་པ་དང༌། སྲོག་ལ་སོགས་པ་བཤད་ཟིན་པའི་མཚན་ཉིད་ཀྱིས་འགལ་བ་རྣམ་པ་གཉིས་

གང་ཡང་མ་གྲུབ་པའི་ཕྱིར། སྲོག་ལ་སོགས་པ་བདག་མེད་དང་འགལ་བར་མ་གྲུབ་པར་ཐལ། སྲོག་

ལ་སོགས་པ་བདག་དེའི་འབྲས་བུའམ་བདག་ཉིད་ཀྱིས་བདག་ལ་འབྲེལ་བ་ངེས་པ་ཡིན་ན་བདག་

མེད་པ་དང་ལྷན་ཅིག་འགལ་བར་འགྱུར་ན་ཡང་འབྲེལ་བ་དེ་ནི་མ་གྲུབ་བོ་ཞེས་བཤད་ཟིན་པའི་ཕྱིར།

གཉིས་པ་ནི། སྲོག་ལ་སོགས་པ་བདག་མེད་པ་ལས་ལྡོག་པ་དང་སྲོག་སོགས་དེ་ཡོད་

པའི་གཞིར་བདག་མེད་པ་ལྡོག་ཏུ་ཆུག་པ་དེ་ལྟ་ན་ཡང་བདག་མེད་པ་མེད་པས་གསོན་པོའ་ིལུས་

བདག་དང་བཅས་པར་ནི་མི་འགྲུབ་པར་ཐལ། བདག་ལ་ལྡོག་པ་མེད་པ་བདག་ལ་ཡོད་པར་མི་

འདོད་པའི་ཕྱིར། རྟགས་བསལ་ཁས་བླངས། གསོན་པོའ་ིལུས་བདག་མེད་པ་མེད་པས་བདག་ཡོད་

པར་འགྱུར་བ་མ་ཡིན་པར་ཐལ། གང་གིས་ན་རིགས་པ་ཅན་པ་འདི་སྲོག་བདག་ལ་ལྡོག་པ་མེད་པ་

ཡིན་ཡང་དངོས་པོར་ཏེ་ཡོད་པར་འདོད་པ་ནི་མ་ཡིན་པའི་ཕྱིར། དཔེར་ན་བདག་ལ་ལྡོག་པ་མེད་

ཀྱང་མཐུན་པའི་ཕྱོགས་ལ་སྲོག་ལ་སོགས་པ་ཡོད་པར་མི་འདོད་པ་བཞིན་ནོ།།

གསུམ་པ་ནི། གསོན་ལུས་བདག་མེད་མ་ཡིན་ཡང་བདག་བཅས་སུ་འགྲུབ་པ་མིན་པར་

ཐལ། གལ་ཏེ་སྲོག་ལྡན་བདག་ལ་ལྡོག་པ་མེད་ཀྱང་རྗེས་འགྲོ་ཅན་མིན་པའི་ཕྱིར། དེར་ཐལ། གལ་

ཏེ་གཏན་ཚིགས་སྲོག་ལྡན་མཐུན་ཕྱོགས་ལས་ལྡོག་པ་མེད་པ་དེའི་ཕྱིར་རྗེས་འགྲོ་ཅན་དུ་འདོད་

དགོས་ན་མི་འདོད་པའི་ཕྱིར། ཞེས་བྱ་བ་ནི་བསྡུ་བའི་ཚིགས་སུ་བཅད་པའོ།།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་སྲོག་ལ་སོགས་པ་

ཡོད་པས་བདག་མེད་པ་ཟློག་པའི་ཕྱིར། བདག་ཡོད་པ་རྟོགས་པ་ནི་མ་ཡིན་ནོ། །འོ་ན་ཅི་ཞེ་ན། 

དགག་བྱ་བདག་མེད་བཅད་པ་ལ་མི་ལྟོས་1པར་སྲོག་ལ་སོགས་པ་ནི་རང་བློ་ཡུལ་དུ་ཤར་བ་ཙམ་

1  ཞོལ། ཤོག ༢༤༡ ན ༥ མི་ལྟོབ་པར་ གཙང་། ཤོག ༢༤༠ ན ༢ མི་བལྟོས་པར་

གྱིས་རང་དབང་བའི་སྒྲུབ་པའི་སྒོ་ཁོ་ན་ནས་བདག་རྟོགས་པར་བྱེད་པ་ཡིན་ནོ་ཞེ་ན། གཉིས་པ་ལ་

གསུམ། གཏན་ཚིགས་བཀོད་པ་འབྲས་བུ་མེད་པར་ཐལ་བ་དང༌། བདག་མེད་པ་ལས་ལྡོག་པས་

བདག་གྲུབ་པ་ལ་མི་ཕན་པར་ཐལ་བ་དང༌། བདག་སྒྲུབ་མི་ནུས་པའོ། །དང་པོ་ནི། དེ་ནི་སྲོག་ལྡན་

བདག་མེད་པ་ལ་ལྡོག་པ་ལས་འབྲས་བུ་ཅི་ཡོད་ཅུང་ཟད་ཀྱང་མེད་པར་ཐལ། བདག་མེད་བཀག་

པ་ལ་མ་བལྟོས་པར་བདག་ཡོད་པར་གྲུབ་པའི་ཕྱིར། ཁྱབ་པར་ཐལ། སྲོག་ལྡན་དེ་བདག་མེད་དེ་

ལ་མི་སྲིད་པས་རང་ཡོད་པའི་གཞིར་བདག་མེད་དེ་མེད་པར་སྒྲུབ་པར་བྱེད་པའི་ཕྱིར་རྟགས་དེ་

ལས་ལྡོག་པ་ཅན་དུ་བརྗོད་པ་ཡིན་པའི་ཕྱིར། གཉིས་པ་ནི། བདག་མེད་པ་ལས་ལྡོག་པས་བདག་

གྲུབ་པ་ཅི་ལ་ཕན་ཏེ་མི་ཕན་པར་ཐལ། བདག་ཡོད་པར་གྲུབ་པ་བདག་མེད་བཀག་པ་ལ་བལྟོས་པ་ 

དེ་ལྟ་མ་ཡིན་པའི་ཕྱིར།

གསུམ་པ་ནི། ཡང་ན་སྲོག་ལ་སོགས་པས་གསོན་ལུས་ལ་བདག་ཅི་ལྟར་སྒྲུབ་ཅེས་བརྗོད་

པར་བྱ་རིགས་ཏེ། བདག་ཉིད་ངེས་པར་མ་གྲུབ་པའི་ཕྱིར། ཁྱབ་པ་ཡོད་པར་ཐལ། འབྲེལ་མེད་ལས་

དོན་གཞན་གྲུབ་པ་དེ་ལྟར་ན་ནི་ཐམས་ཅད་ལས་ཐམས་ཅད་གྲུབ་པར་ཧ་ཅང་ཐལ་བར་འགྱུར་བའི་

ཕྱིར། གཉིས་པ་དོན་བསྡུ་བ་ནི། སྲོག་ལ་སོགས་པ་ནི་ཆོས་ཅན། གསོན་ལུས་བདག་བཅས་སུ་

སྒྲུབ་པའི་ཐུན་མོང་མ་ཡིན་པའི་མ་ངེས་པ་ཉིད་ཡིན་ཏེ། ཕྱོགས་ཆོས་གྲུབ། མཐུན་ཕྱོགས་མི་མཐུན་

ཕྱོགས་གཉིས་ཀ་ལ་ཐེ་ཚོམ་ཟ་བ་དེ་བས་ནའི་ཕྱིར།

གཉིས་པ་ལ་གཉིས། ཕྱོགས་སྔ་མ་དང༌། དེ་སུན་དབྱུང་བའ།ོ །དང་པོ་ནི། དངོས་མེད་དགག་

སྒྲུབ་གང་གི་ཡང་གཞིར་མི་རུང་བར་འདོད་པའི་རིགས་པ་ཅན་པ་ལ་སོགས་པ་ན་རེ། གཞལ་བྱ་ཉིད་

རྟག་མི་རྟག་གཉིས་ཀའི་ཁྱབ་བྱེད་ཐུན་མོང་བ་ཡིན་ཡང་སྒྲ་མི་རྟག་པར་སྒྲུབ་པ་ལ་རྗེས་སུ་འགྲོ་བའི་

ཁྱབ་པ་ཁོ་ན་དང་ལྡན་པ་ཉིད་ཀྱི་གཏན་ཚིགས་སུ་སྨྲའོ། །རྗེས་སུ་འགྲོ་བ་འཁྲུལ་བ་མེད་པ་ཡིན་ཏེ། 

མཐུན་པའི་ཕྱོགས་ཉིད་དག་ཁོ་ན་ལ་ཡོད་པ་ཡིན་པས་སོ། །འདུས་མ་བྱས་ལ་གཞལ་བྱ་མེད་དོ་ཞེས་

སྐུར་བ་འདེབས་པའི་ཚུལ་གྱིས་དངོས་པོར་མེད་པ་ལ་གཞལ་བྱ་རྗེས་སུ་འགྲོ་བ་མི་རུང་བའི་ཕྱིར་མི་

མཐུན་ཕྱོགས་ལ་རྗེས་སུ་འགྲོ་བ་མེད་ཅིང་ལྡོག་པ་ཡང་མེད་དོ་ཞེས་ཟེར་རོ། །ཕྱོགས་སྔ་མ་འདི་ནི་

གཞལ་བྱ་ཡིན་ན་རང་མཚན་ཡིན་པས་ཁྱབ་པ་ཕྱོགས་གླང་ཡབ་སྲས་ཀྱི་དགོངས་པར་འདོད་པ་དང་

དོན་གཅིག་ཏུ་ཤེས་པར་བྱའོ།།

གཉིས་པ་ལ་གཉིས། ལྡོག་ཁྱབ་དང་བྲལ་བའི་རྗེས་ཁྱབ་སྤྱིར་དགག་པ་དང༌། གཞལ་བྱས་སྒྲ་

མི་རྟག་པར་སྒྲུབ་པ་ལ་བྱེ་བྲག་ཏུ་དགག་པའ།ོ །དང་པོ་ལ་གཉིས། རྒྱས་པར་བཤད་པ་དང༌། དོན་བསྡུ་

བའོ། །དང་པོ་ལ་གསུམ། དངོས་འགལ་ལ་ཡ་གྱལ་གཉིས་ཀ་འདོར་བ་མི་འཐད་པ་དང༌། གཞལ་བྱ་

རྟག་པ་ལ་རྗེས་སུ་འགྲོ་ལྡོག་གང་ཡང་མི་བྱེད་པ་མི་འཐད་པ་དང༌། དངོས་མེད་ལ་གཞལ་བྱ་རྗེས་སུ་

འགྲོ་བར་བསྒྲུབ་པའོ། །དང་པོ་ལ་གཉིས། དངོས་དང༌། མཐུན་ཕྱོགས་ཁོ་ན་ལ་ཡོད་པའི་ངེས་གཟུང་

དོན་མེད་པའོ། །དང་པོ་ནི། རྗེས་འགྲོ་གཅིག་པུ་ཅན་གྱི་གཏན་ཚིགས་དེ་ལ་ཡང་ཇི་ལྟར་མི་མཐུན་

པའི་ཕྱོགས་ལས་ལྡོག་པ་མེད་པ་ཡིན་ཏེ་ལྡོག་པ་ཅན་དུ་ཐལ། མཐུན་ཕྱོགས་ཁོ་ན་ལ་ཡོད་པའི་ཕྱིར། 

ཅི་ལྟར་མཐུན་པའི་ཕྱོགས་ཉིད་ཁོ་ན་ལ་ཡོད་པ་ཡིན་ཏེ་མ་ཡིན་པར་ཐལ། མི་མཐུན་པའི་ཕྱོགས་

ལས་ལྡོག་པ་མེད་པའི་ཕྱིར། གཉིས་པ་ནི། གལ་ཏེ་མཐུན་ཕྱོགས་ཁོ་ན་ལ་ཡོད་ཅེས་ངེས་པར་གཟུང་

བ་འདིའི་འབྲས་བུ་ཅི་ཡིན་ཏེ་འབྲས་བུ་མེད་པར་ཐལ། ངེས་གཟུང་དེས་མི་མཐུན་པའི་ཕྱོགས་ལ་

ཡོད་པ་ཉིད་རྣམ་པར་བཅད་པ་མ་ཡིན་པ་གང་ཞིག་རྣམ་གཅད་གཞན་ཡང་མེད་པའི་ཕྱིར། རྣམ་པར་

གཅོད་དོ་ཞེ་ན་ཡང་ཅི་ལྟར་མི་མཐུན་པའི་ཕྱོགས་ལས་མི་ལྡོག་སྟེ་ལྡོག་པར་ཐལ། རྗེས་འགྲོའ་ིངེས་

གཟུང་གིས་མི་མཐུན་ཕྱོགས་ལ་ཡོད་པ་རྣམ་པར་བཅད་པའི་ཕྱིར། ཁྱབ་པར་ཐལ། མི་མཐུན་པའི་

ཕྱོགས་ལས་ལྡོག་པ་ནི་དེ་ལ་ཡོད་པ་རྣམ་པར་བཅད་པ་ལས་གཞན་མ་ཡིན་པའི་ཕྱིར་རོ།།

གཉིས་པ་ལ་གཉིས། དངོས་དང༌། སྔར་གྱི་རྩོད་པ་ལྟར་སྣང་དེ་ཉིད་སླར་ཡང་འོངས་པ་ཡིན་

པས་ལན་ཡང་དེ་ཉིད་བརྗོད་རིགས་པའོ། །དང་པོ་ནི། གཞལ་བྱ་ཆོས་ཅན། ཁྱོད་རྟག་པ་ལ་རྗེས་སུ་

འགྲོ་བ་ཡང་མ་ཡིན་ལ། ལྡོག་པ་ཡང་མ་ཡིན་ནོ་ཞེས་བྱ་བ་འདི་ནི་འགལ་བ་ཡིན་ཏེ། རྟག་པ་ལ་རྗེས་

སུ་འགྲོ་བ་བཀག་པ་གང་ཞིག་རྟག་པ་ལ་མེད་དོ་ཞེས་རྗེས་སུ་འགྲོ་བ་བཀག་པ་གང་ཡིན་པ་དེ་ཉིད་

རྟག་པ་ལས་ལྡོག་པ་ཡིན་པའི་ཕྱིར་རོ། །གཉིས་པ་ནི། རྟག་པ་དངོས་མེད་ཡིན་པས་གཞལ་བྱ་དེ་ལས་

ལྡོག་པ་མི་སྲིད་ཅེས་སྨྲ་བ་དེ་ནི་འགོག་པར་ཇི་ལྟར་དངོས་པོར་མེད་པ་ལས་གཞལ་བྱ་རྗེས་སུ་འགྲོ་

བ་དགག་སྟེ་དགག་མི་རིགས་པར་ཐལ། དངོས་མེད་དགག་སྒྲུབ་གང་གི་ཡང་གཞིར་མི་རུང་བའི་

ཕྱིར། ཞེས་འདིར་ཡང་ལན་དེ་ཉིད་བརྗོད་པར་བྱ་བ་ཡིན་ཏེ། དངོས་མེད་དགག་སྒྲུབ་གང་གི་ཡང་

གཞིར་མི་རུང་བས་དངོས་པོར་མེད་པ་ལས་རྟགས་ལྡོག་པ་མི་རུང་བའི་ཕྱིར་ཞེས་བྱ་བའི་རྩོད་པ་དེ་

ཉིད་ཡང་འོངས་པ་ཡིན་པའི་ཕྱིར།

གསུམ་པ་ལ་གཉིས། དངོས་དང༌། དེའི་ལན་དགག་པའོ། །དང་པོ་ནི། དངོས་མེད་དགག་

སྒྲུབ་གང་གི་ཡང་གཞིར་མི་རུང་བའི་ཕྱིར། རྟག་པ་དངོས་མེད་ལ་དགག་པ་མི་རུང་བས་གཞལ་བྱ་

ལྡོག་པ་ཡང་མི་འཐད་དོ་ཞེ་ན། དངོས་མེད་ལ་དགག་པ་རྗེས་སུ་མི་འགྲོ་བ་མ་ཡིན་པར་ཐལ། དངོས་

པོའ་ིརང་བཞིན་འཕེན་པའི་དགག་པ་དངོས་པོ་མེད་པ་ལ་རྗེས་སུ་འགྲོ་བ་མི་སྲིད་དུ་ཆུག་ཀྱང་མ་

ཡིན་པར་དགག་པ་གཅིག་པུ་ནི་དགག་པའི་ཡུལ་མཚན་གཞི་མ་ཡིན་ནོ། །འོ་ན་ཅི་ཞེ་ན། མེད་པར་

དགག་པ་ཡང་ཡིན་ལ་མེད་དགག་དེ་ནི་དངོས་པོར་མེད་པ་ལ་རྗེས་སུ་འགྲོ་བ་མི་འགལ་བའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། དངོས་མེད་ལ་བདུན་པ་གནས་

གཞི་དང་ལྔ་པ་འབྱུང་ཁུངས་ཀྱི་ལྡོག་སྒྲ་ལ་སོགས་པའི་དོན་ཅན་དགག་པའི་ཡུལ་སྟོན་པའི་སྒྲའི་

རྣམ་པར་དབྱེ་བ་རྣམས་འཇུག་པ་དང་མི་ལྡན་པའི་ཕྱིར་ཏེ། དངོས་མེད་སྒྲའི་བརྗོད་བྱར་མི་རུང་

བའི་ཕྱིར། མེད་དགག་དེ་ཡང་དངོས་མེད་ལ་རྗེས་སུ་འགྲོ་བ་མི་སྲིད་དོ་ཞེ་ན། གཉིས་པ་ནི། སྒྲའི་

བརྗོད་བྱ་ཡིན་ན་རང་མཚན་ཡིན་པར་མ་ཁྱབ་པར་ཐལ། ཁྱབ་པར་འདོད་པ་འདི་ལ། དེ་ཕྱིར་དངོས་

དངོས་མེད་རྟེན་ཅན།1།ཞེས་སོགས་ཀྱི་སྐབས་སུ་ལན་བཏབ་ཟིན་པའི་ཕྱིར། གཉིས་པ་ནི། རྗེས་སུ་

འགྲོ་བ་གཅིག་པུ་ཅན་ཞེས་བྱ་བའི་གཏན་ཚིགས་ཡང་དག་ནི་འགའ་ཡང་མེད་པར་ཐལ། ཁྱབ་པ་

གཉིས་ཕན་ཚུན་མི་འཁྲུལ་བ་དེའི་ཕྱིར།

གཉིས་པ་ལ་གསུམ། གཞལ་བྱ་དངོས་མེད་ལ་རྗེས་སུ་འགྲོ་བ་འཐད་པ་དང༌། དངོས་མེད་

ཚད་མའི་གཞལ་བྱར་འཐད་པ་དང༌། དངོས་མེད་ཤེས་བྱ་ལ་མི་སྲིད་པ་དགག་པའོ། །དང་པོ་ལ་

གསུམ། གཞལ་བྱ་རྟག་མི་རྟག་གཉིས་ཀའི་ཆོས་སུ་འཐད་པ་དང༌། རྩོད་པ་སྤང་བ་དང༌། ཆོས་དང་

ཆོས་ཅན་གང་ལ་བཞག་པའོ། །དང་པོ་ནི། གཞལ་བྱ་ཉིད་ནི་ཆོས་ཅན། སྒྲ་མི་རྟག་པར་སྒྲུབ་པའི་མི་

མཐུན་པའི་ཕྱོགས་ལ་རྗེས་སུ་འགྲོ་བ་དང་མི་ལྡན་པ་ཡང་མ་ཡིན་ཏེ། རྟག་མི་རྟག་གཉིས་ཀ་ལ་རྗེས་

སུ་འགྲོ་བའི་ཐུན་མོང་བའི་ཆོས་ཡིན་པའི་ཕྱིར། དངོས་མེད་ལ་རྗེས་སུ་འགྲོ་བ་ཡིན་ཏེ། ཁྱོད་ཀྱི་ནང་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༩༤ ཕྲེང་། ༢༡

ཚན་དུ་གྱུར་པའི་དངོས་པོ་དང་དངོས་པོ་མེད་པ་དང༌། གཉིས་ཀ་ལ་བརྟེན་པའི་ཆོས་སྒྲ་དོན་རྣམ་པ་

གསུམ་ཡོད་དོ། །ཞེས་བཤད་ཟིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཆོས་ནི་རྟེན་ལ་བརྟེན་པའི་དོན་ཡིན་

ལ་དངོས་མེད་རྟེན་ཡིན་ན་དངོས་པོར་ཐལ་བས་དངོས་པོར་མེད་པ་ལ་ནི་ཆོས་ཅན་འགའ་ཡང་མེད་

དོ་ཞེ་ན། གཉིས་པ་ལ་གསུམ། ཆོས་དང་བྲལ་བ་དེའི་ཆོས་སུ་ཁས་བླངས་པ་དང༌། དངོས་པོ་ཁོ་ནའི་

ཆོས་མི་འཐད་པ་དང༌། དངོས་མེད་ལ་ཐ་སྙད་ཆད་པར་ཐལ་བའ།ོ །དང་པོ་ནི། དེ་སྐད་སྨྲ་བ་དེས་ཆོས་

དང་བྲལ་བ་དེ་ཉིད་དངོས་མེད་དེའི་ཆོས་སུ་ཁས་བླངས་པ་མ་ཡིན་ནམ་སྟེ་ཡིན་པར་ཐལ། དངོས་

མེད་ཅེས་བརྗོད་པའི་རྟོག་ཡུལ་གྱི་དོན་དེ་ཆོས་ཅན་དང༌། ཆོས་དང་བྲལ་བ་དེའི་ཁྱད་ཆོས་སུ་ཁས་

བླངས་པའི་ཕྱིར། གཉིས་པ་ནི། དངོས་པོའ་ིརང་བཞིན་ཉིད་ཁོ་ན་ནི་ཆོས་མ་ཡིན་ཏེ། དངོས་པོར་མེད་

དུ་ཟིན་ཀྱང་ཐ་སྙད་ཀྱི་རྣམ་པ་འགའ་ཞིག་གིས་གནོད་མེད་ཀྱི་ཆོས་དང་ཆོས་ཅན་དེའི་ཐ་སྙད་དུ་བྱེད་

པ་ཡིན་པའི་ཕྱིར། གསུམ་པ་ནི། དངོས་མེད་དེ་ལ་ཐ་སྙད་གང་ཡང་བྱར་མེད་པ་ཉིད་དུ་འགྱུར་བར་

ཐལ། ཆོས་དང་ཆོས་ཅན་གང་གི་ཡང་ཐ་སྙད་རུང་བ་དེ་ལྟ་མ་ཡིན་པའི་ཕྱིར།

གསུམ་པ་ལ་གཉིས། ཆོས་དང་ཆོས་ཅན་དོན་དམ་པར་མ་གྲུབ་པ་དང༌། རྟོག་པས་བཏགས་

པའི་ཆོས་དང་ཆོས་ཅན་དངོས་མེད་ལ་ཡང་དགག་མི་ནུས་པའ།ོ །དང་པོ་ནི། དོན་དམ་པར་ནི་དངོས་

པོར་ཡོད་པ་ལ་ཡང་ཆོས་དང་ཆོས་ཅན་གྱི་དངོས་པོ་འགའ་ཡང་ཡོད་པ་མ་ཡིན་ཏེ། ཆོས་ཆོས་ཅན་

གྱི་འབྲེལ་བ་འདི་དག་ནི་རྟོག་པའི་བློས་བཀོད་པ་འབའ་ཞིག་ཏུ་ཟད་དོ་ཞེས་རྣམ་འགྲེལ་དུ་བཤད་

ཟིན་པའི་ཕྱིར། སྒྲ་དང་མི་རྟག་པ་དོན་དམ་པར་གྲུབ་ན་ཆོས་དང་ཆོས་ཅན་དུ་སྟོན་པ་མ་ཡིན་གྱི། 

ཆོས་དང་ཆོས་ཅན་གྱི་རང་ལྡོག་དང་ཐ་དད་པའི་ཆ་དང༌། འབྲེལ་བའི་རང་ལྡོག་རྣམས་རྟོག་བཏགས་

སུ་སྟོན་པ་ཡིན་ནོ། །རྣམ་འགྲེལ་དུ་རིག་བྱེད་འགོག་པའི་སྐབས་ལས་ཤེས་པར་བྱའོ། །གཉིས་པ་ནི། 

ཆོས་དང་ཆོས་ཅན་གྱི་འབྲེལ་བ་བློས་བྱས་པ་ནི་ཆོས་ཅན། དངོས་པོར་མེད་པ་ལ་ཡང་རིགས་པ་

གང་གིས་བཟློག་སྟེ་བཟློག་མི་ནུས་པར་ཐལ། དངོས་མེད་ལ་ཡང་འཐད་པའི་ཕྱིར། 

གཉིས་པ་ལ་གསུམ། ཡོད་མེད་དུ་ངེས་པའི་ཐ་སྙད་ཚད་མ་ལ་བལྟོས་པ་དང༌། དངོས་

མེད་འཇལ་བའི་ཚད་མ་ལ་ཚད་མའི་མཚན་ཉིད་ཞུགས་པ་དང༌། དེས་ན་དངོས་མེད་གཞལ་བྱར་

འཐད་པའོ། །དང་པོ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ནི། ཚད་མ་ནི་

གཞལ་བྱའི་འབྲས་བུ་ཡིན་ལ། དངོས་མེད་ནི་འགའ་ཡང་རྒྱུ་མ་ཡིན་པས་དངོས་མེད་འཇལ་བའི་

ཚད་མ་མེད་པའི་ཕྱིར་གཞལ་བྱ་མ་ཡིན་ནོ་ཞེ་ན། གཡུ་རྡོག་གི་ཁ་དོག་སྔོན་པོར་ཡོད་པ་དེའི་བརྡ་

ཅན་རྣམས་ཀྱིས་གཡུ་རྡོག་གི་ཁ་དོག་སྔོན་པོར་རྣམ་པར་གནས་པ་ཆོས་ཅན། སྔོན་པོར་མཐའ་

གཅིག་ཏུ་ངེས་པར་འཛིན་པར་མི་འགྱུར་བར་ཐལ། སྔོན་པོར་སྒྲུབ་པར་བྱེད་པ་སྔོ་མ་ཡིན་རྣམ་

པར་བཅད་པ་མ་ངེས་པའི་ཕྱིར། དེ་བཞིན་དུ་དེ་མ་ཡིན་པའི་བརྡ་ཅན་རྣམས་ཀྱིས་རྣམ་པར་གནས་

ཤིང་བཞག་པ་སྔོན་པོ་མེད་པ་ཆོས་ཅན་མཐའ་གཅིག་ཏུ་ངེས་པར་འཛིན་པར་མི་འགྱུར་བར་ཐལ། 

སྒྲུབ་པར་བྱེད་པ་ཚད་མས་མ་ངེས་པའི་ཕྱིར། དེ་བཞིན་དུ་སྔོན་པོ་དང་སྔོ་མ་ཡིན་གཉིས་ཀ་དང་སྔོ་

སེར་གཉིས་ཀ་མ་ཡིན་པའི་རྣམ་པར་གནས་པ་རྣམས་ལ་ཡང་སྦྱར་རོ། །དོན་བསྡུས་ན་དངོས་མེད་

ཚད་མས་མ་གཞལ་ན་སྔོན་པོ་ཡོད་མེད་སོགས་མཐའ་གཅིག་ཏུ་མི་ངེས་པ་ཡིན་ནོ། །གཉིས་པ་ནི། 

དངོས་མེད་དེ་ཅི་ལྟར་ཡང་རུང་སྟེ་གཞལ་བྱ་ཡིན་པར་བརྗོད་པར་བྱ་བ་ཡིན་ཏེ། དངོས་པོར་མེད་

པ་ཚད་མས་ངེས་པར་བྱེད་པ་དེས་གྲུབ་པའི་ཕྱིར། དེར་ཐལ། དངོས་པོར་ཡོད་མེད་སོགས་མཐའ་

གཅིག་ཏུ་ངེས་པ་དེའི་ཕྱིར།

གཉིས་པ་ནི། དངོས་པོའ་ིཡུལ་ཅན་ཉིད་ནི་ཚད་མའི་མཚན་ཉིད་མ་ཡིན་ཏེ། ཚད་མའི་

མཚན་ཉིད་ནི་གསར་དུ་མི་སླུ་བའི་ཤེས་པ་ཡིན་པའི་ཕྱིར་རོ། །དེ་ལྟར་ཡང་འཐད་ལྡན་དུ། གལ་ཏེ་

དངོས་པོའ་ིཡུལ་ཅན་ཉིད་ཚད་མར་སྔར་བརྗོད་པ་མ་ཡིན་ནམ། དེ་ཅི་ལྟར་མེད་པ་གཞལ་བྱ་ཡིན་

ཞེ་ན། བཤད་པ། གང་གི་ཕྱིར་དངོས་པོའ་ིཡུལ་ཅན་ཉིད་ནི་ཚད་མ་མ་ཡིན་ནོ། །ཅི་ལྟར་ཞེ་ན། 

ཚད་མའི་མཚན་ཉིད་ནི་ངེས་པའི་དོན་ཐོབ་པར་བྱེད་པའི་རང་བཞིན་ཡིན་པའི་ཕྱིར་རོ། །དོན་དམ་

པར་མེད་ཀྱང་རུང་སྟེ་ཐོབ་པར་བྱ་བ་ངེས་པའི་ཡུལ་ཡིན་གྱི། དངོས་པོ་ཉིད་ནི་མ་ཡིན་ནོ་ཞེ་བཤད་

དོ། །རྩ་འགྲེལ་འདི་དག་གིས་ནི་ཚད་མའི་གཞལ་བྱ་ལ་དངོས་པོས་ཁྱབ་པར་འདོད་པ་ལེགས་པར་

བཀག་པ་ཡིན་ཏེ། ཚད་མའི་འཇུག་ཡུལ་ནི་ཚད་མའི་བྱེད་པ་འཇུག་པའི་ཡུལ་དང་དོན་གཅིག་པ་

ཡིན་པས་དངོས་མེད་ཀྱང་ཚད་མའི་འཇུག་ཡུལ་ཡིན་པའི་ཕྱིར། ཚད་མའི་འཇུག་ཡུལ་ལ་དངོས་

པོས་ཁྱབ་པ་ཡང་བཀག་པར་ཤེས་པར་བྱའོ། །རང་མཚན་ཁོ་ན་གཞལ་བྱར་འདོད་པ་དེ་དག་གིས་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 341

ནི་འདི་དག་གི་དོན་ལ་ངལ་བ་མང་པོ་མ་བྱས་པར་ཟད་དོ། །དངོས་པོར་མེད་པ་ལ་ཚད་མའི་མི་སླུ་

བ་ལས་སུ་བྱ་བ་དེའི་ངོ་བོར་འཇོག་པ་རིགས་པ་ཡིན་ཏེ། མི་སླུ་བ་དེ་ནི་གལ་ཏེ་རང་གིས་བཅད་

པའི་ཡུལ་ལ་ཚད་མ་གང་གིས་ཀྱང་གནོད་པ་མེད་པའི་ཕྱིར། དངོས་པོར་མེད་པ་གཞལ་བྱ་ཡིན་

ཏེ། དངོས་མེད་རྟོགས་པའི་ཚད་མ་འདི་ལ་ཚད་མའི་མཚན་ཉིད་ཡོད་པའི་ཕྱིར། དེར་ཐལ། དེ་ལྟར་

བཞག་པ་ལ་གནོད་པ་མེད་པ་དེ་བས་ནའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། མུ་སྟེགས་གསལ་བྱེད་པ་ན་རེ། 

གལ་ཏེ་ཤེས་བྱ་ཐམས་ཅད་ཀྱང་དངོས་པོར་ཡོད་དེ། ཡུལ་དུས་དེ་ན་མེད་ཀྱང་ཡུལ་དུས་གཞན་ན་

རྣམ་པ་འགའ་ཞིག་ལྟར་ཡོད་ལ་རི་བོང་གི་རྭ་ཡང་རྭ་དང་མགོ་བོ་སོ་སོ་ན་ཡོད་པའི་ཕྱིར། རི་བོང་གི་

རྭ་ལ་སོགས་པ་འགའ་ཡང་དངོས་པོ་མེད་པ་མ་ཡིན་ནོ། །དེས་ན་སངས་རྒྱས་པ་ཁྱེད་ཅག་ནི་ཆོས་

ཅན། དངོས་པོར་མེད་དེ། མ་དམིགས་པའི་ཕྱིར། རི་བོང་གི་རྭ་བཞིན་ནོ། །ཞེས་ཟེར་བ་ནི་བཞད་གད་

ཀྱི་གནས་ཡིན་ནོ་ཞེ་ན།

གཉིས་པ་ལ་གཉིས། མདོར་བསྟན་པ་དང༌། རྒྱས་པར་བཤད་པའོ། །དང་པོ་ནི། དངོས་

མེད་ཚད་མའི་གཞལ་བྱར་ཐལ། རི་བོང་གི་རྭ་ལ་སོགས་པ་དེ་དག་ནི་ཅི་ལྟར་རི་བོང་གི་མགོ་བོ་

དང་འབྲེལ་བར་མེད་པའི་རྣམ་པ་དེ་དངོས་པོ་མེད་པ་ཡིན་པའི་ཕྱིར། གཉིས་པ་ལ་གསུམ། རྭ་ཙམ་

དགག་བྱ་མ་ཡིན་པ་དང༌། འབྲེལ་བ་ཅན་རྭ་དང་རྭ་ཅན་ཐ་དད་དུ་གྲུབ་པས་རི་བོང་གི་རྭ་མེད་པར་

གྲུབ་པ་དང༌། འབྲེལ་བ་ཅན་གྱི་རྭའི་རྫས་བཀག་པས་རི་བོང་གི་རྭ་མེད་པར་གྲུབ་པའོ། །དང་པོ་

ལ་གཉིས། གསལ་བྱེད་པ་རང་ཉིད་ལ་བཞད་གད་བྱེད་པ་ཡིན་པ་དང༌། རི་བོང་དང་འབྲེལ་བའི་རྭ་

བཀག་པ་ཡིན་པའོ། །དང་པོ་ནི། གསལ་བྱེད་པ་དེ་ནི་ཆོས་ཅན། བདག་ཉིད་ལ་བཞད་གད་བྱེད་

པ་ཡིན་པར་ཐལ། རི་བོང་དང་རྭ་དག་གཞི་སོ་སོ་ན་ཡོད་པའི་ཕྱིར་རི་བོང་གི་རྭ་མེད་པར་སྨྲ་བ་

ལ་བཞད་གད་བྱེད་པ་གང་ཞིག་ཁྱོད་རང་ལས་གཞན་པའི་སངས་རྒྱས་པ་ལ་སོགས་གཞན་བཞད་

གད་ཀྱི་གནས་སུ་མི་རུང་ཁྱོད་རང་གི་དམ་བཅའ་དེ་ཉིད་བཞད་གད་ཀྱི་གནས་ཡིན་པའི་ཕྱིར། 

སངས་རྒྱས་པས་རི་བོང་གི་རྭ་མེད་དོ་ཞེས་སྨྲས་པ་ལ་རི་བོང་དང་རྭ་ཡང་ཡོད་དོ་ཞེས་བྱ་བའི་ལན་

གྱི་སྐབས་ཅི་ཞིག་ཡོད་དེ་མེད་པར་ཐལ། རི་བོང་གི་ཡན་ལག་ཏུ་གྱུར་པའི་རྭ་མེད་དོ་ཞེས་བརྗོད་པ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།342

ཡིན་གྱི་རི་བོང་དང་རྭ་མེད་པར་ཁས་མ་བླངས་པའི་ཕྱིར། གཉིས་པ་ནི། འོག་ནས་འཆད་པའི་རྒྱུ་

མཚན་གང་གིས་རྩོད་པ་དེས། སངས་རྒྱས་པ་ལ་གནོད་པར་འགྱུར་བ་མ་ཡིན་པར་ཐལ། སངས་

རྒྱས་དེ་རྭ་ཙམ་ལ་མེད་དོ་ཞེས་བསྙོན་པ་ནི་མ་ཡིན་གྱི། འོ་ན་ཅི་ཞེ་ན་རི་བོང་དང་འབྲེལ་བ་ཅན་གྱི་

རྭ་མེད་དོ་ཞེས་འདོད་པ་ཡིན་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་དེ་ལྟར་ན་རི་བོང་དང་

རྭའི་འབྲེལ་བ་མེད་ཅེས་བརྗོད་པར་བྱའི་རི་བོང་གི་རྭ་ནི་མེད་དོ་ཞེས་བརྗོད་པར་བྱ་བ་མ་ཡིན་ནོ་

ཞེ་ན། གཉིས་པ་ལ་གཉིས། དྲི་བ་དང༌། དྲིས་པའི་ལན་དགག་པའོ། །དང་པོ་ནི། རི་བོང་གི་རྭ་མེད་

ཅེས་པས་དེ་གཉིས་ཀྱི་འབྲེལ་ཙམ་ཁེགས་ཀྱི། རི་བོང་གི་རྭའི་ངོ་བོ་མི་ཁེགས་ན་གཞན་གྱི་རྭ་ཡང་

རི་བོང་གི་རྭ་ཉིད་དུ་ཁས་ལེན་ན་འཐད་པས་དྲི་བ་ནི། ཅི་རྭ་ཅན་རྣམས་ཀྱི་རྭ་ལ་འབྲེལ་བ་ཙམ་ལ་

ཁྱད་པར་ཡོད་ཀྱི་རྭའི་རྫས་ཀྱི་རང་བཞིན་ལ་ཁྱད་པར་མེད་པར་འགྱུར་བ་མ་ཡིན་ནམ་དྲིས་པས། 

བ་ལང་དང་མ་ཧེ་ལ་སོགས་པ་རྣམས་ཀྱི་ལུས་རྩོམ་བྱེད་ཀྱི་རྭ་ཡང་རང་བཞིན་ཐ་དད་དེ་དེས་

བརྩམས་པའི་འབྲས་བུ་ལུས་སོ་སོར་གྲུབ་པའི་ཕྱིར། ཁྱབ་པ་ཡོད་དེ། འབྲས་བུ་སོ་སོ་ལ་རྒྱུའི་རང་

བཞིན་ཐ་དད་པའི་ཕྱིར་རོ། །ཞེ་ན།

གཉིས་པ་ལ་གསུམ། ཇི་སྐད་བཤད་པའི་ཀླན་ཀ་མི་འཐད་པ་དང༌། རྭ་ཅན་རྣམས་ཀྱི་རྭ་

ལས་གཞན་དུ་མེད་པས་རི་བོང་གི་རྭ་མེད་པར་འགྲུབ་པ་དང༌། འབྲེལ་བ་ཅན་ཡོད་ལ་འབྲེལ་བ་

མེད་པ་འདོད་པ་ཙམ་གྱིས་བཞག་པའོ། །དང་པོ་ནི། རི་བོང་གི་རྭ་མེད་ཅེས་བརྗོད་པར་བྱ་བ་མ་

ཡིན་ལ། རི་བོང་དང་རྭའི་འབྲེལ་བ་མེད་ཅེས་བརྗོད་པར་བྱའོ། །ཞེས་བྱ་བའི་ཀླན་ཀ་འདི་ག་ལ་

ཡོད་དེ་མེད་པར་ཐལ། རྭ་ཅན་རྣམས་ཀྱི་རྭ་རྫས་ཐ་དད་དུ་གྲུབ་ལ་རི་བོང་གི་རྭ་རྫས་སུ་མེད་པ་

དེའི་ཕྱིར། གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་རྭ་ཅན་རྣམས་ཀྱི་རྭའི་

རང་བཞིན་ཐ་དད་པ་དེ་བཞིན་དུ་རི་བོང་གི་རྭ་རྭ་ཅན་རྣམས་ཀྱི་རྭ་ལས་རང་བཞིན་ཐ་དད་དུ་གྲུབ་

པ་ནི་མེད་དོ་ཞེ་ན། གཉིས་པ་ནི། སངས་རྒྱས་པ་ཁོ་བོ་ཡང་རྭ་ཅན་རྣམས་ཀྱི་རྭ་ལས་རི་བོང་གི་

རྭ་རང་བཞིན་ཐ་དད་དུ་གྲུབ་པ་མེད་པ་དེ་ཉིད་དུ་སྨྲ་སྟེ། དེ་ལྟར་ཞེ་བས་འདོད་པའི་ཕྱིར། ཡང་ན་

དགག་པར་བྱ་བའི་རི་བོང་དང་རྭའི་འབྲེལ་བ་གང་ཡིན་པ་དེ་ཉིད་ཀྱང་དངོས་པོ་མེད་པ་ཡིན་པར་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 343

ཐལ། འབྲེལ་བ་ཅན་རི་བོང་གི་རྭ་མེད་པའི་ཕྱིར། གསུམ་པ་ནི། འབྲེལ་བ་ཅན་རི་བོང་གི་རྭ་ཡོད་

ལ་རི་བོང་དང་རྭའི་འབྲེལ་བ་ནི་མེད་དོ་ཞེས་བྱ་བའི་ཚིག་གི་ཚུལ་ཡང་གསལ་བྱེད་པས་བཏགས་

པ་ཡིན་པར་ཐལ། གསལ་བྱེད་པའི་འདོད་པ་ཙམ་གྱིས་བཞག་པའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། ཁས་བླངས་པའི་རི་བོང་དང་

འབྲེལ་བ་ཅན་གྱི་རྭའི་རྫས་ཀྱང་མེད་དོ་ཞེ་ན། གཉིས་པ་ནི། རི་བོང་གི་རྭའི་རྫས་མེད་པ་སངས་རྒྱས་

པ་ལ་མི་འདོད་པ་བསྒྲུབས་པའི་སྐྱོན་མེད་པར་ཐལ། སངས་རྒྱས་པས་འདོད་པ་བསྒྲུབས་པའི་ཕྱིར། 

གསལ་བྱེད་པ་ཆོས་ཅན། གལ་ཏེ་རི་བོང་གི་རྭའི་རྫས་མེད་པ་འདི་ཉིད་དང་པོར་བརྗོད་རིགས་པར་

ཐལ། དེ་ལྟ་ན་སུན་འབྱིན་དུ་མས་ཉོན་མོངས་པར་མི་འགྱུར་བར་བྱ་བ་ཞིག་ཡིན་པའི་ཕྱིར།

གསུམ་པ་དངོས་པོ་སྟོབས་ཤུ གས་ཀྱི་སྐབས་སུ་འགལ་བ་མི་འཁྲུལ་བའི་གཏན་ཚིགས་

ཀྱི་དཔེ་མ་སྨོས་པའི་རྒྱུ་མཚན་ལ་གསུམ། སྤྱིར་བསྟན་པ་དང༌། ལུང་གི་ཡུལ་ལ་སྲིད་པ་རྒྱས་པར་

བཤད་པ་དང༌། དོན་བསྡུ་བའོ། །དང་པོ་ལ་གསུམ། དངོས་སྟོབས་ཀྱི་ཡུལ་ལ་མི་སྲིད་པ་དང༌། ལུང་

ལ་རྟེན་པའི་སྐབས་སུ་སྲིད་པའི་རྒྱུ་མཚན་དང༌། དངོས་སྟོབས་ཀྱི་སྐབས་སུ་མི་སྲིད་པ་བསྡུས་ཏེ་

བསྟན་པའོ། །དང་པོ་ནི། འགལ་བ་མི་འཁྲུལ་བ་ཅན་ཡང་ཐེ་ཚོམ་གྱི་རྒྱུར་ཚད་མ་མདོར་བཤད་ན་

དེ་འདིར་མ་བཤད་པ་ཅི་ཡིན་ཞེ་ན། དངོས་སྟོབས་ཀྱི་སྐབས་འདིར་མ་བཤད་པའི་རྒྱུ་མཚན་ཡོད་

དེ། དངོས་སྟོབས་རྗེས་སུ་དཔག་པའི་ཡུལ་ལ་མི་སྲིད་པས་མ་བཤད་པའི་ཕྱིར་རོ། །མི་སྲིད་པར་

ཐལ། ལེའུ་གཉིས་པར་ཇི་སྐད་བཤད་པའི་ཚུལ་གསུམ་པའི་མཚན་ཉིད་ཅན་རང་བཞིན་དང་འབྲས་

བུ་དག་གམ་མི་དམིགས་པ་ལ་ནི་འགལ་བ་མི་འཁྲུལ་བ་ཅན་མི་སྲིད་ལ། གཏན་ཚིགས་བཞི་པ་

གཞན་ནི་མེད་པའི་ཕྱིར།

གཉིས་པ་ནི། དངོས་པོ་མ་མཐོང་བའི་སྟོབས་ཀྱིས་ཞུགས་པ་ཚུལ་གསུམ་ལུང་ལ་བརྟེན་

པའི་རྗེས་སུ་དཔག་པ་ལ་བརྟེན་ཏེ་འགལ་བ་མི་འཁྲུལ་བའི་གཏན་ཚིགས་ལྟར་སྣང་སྲིད་དེ། དེ་ལ་

སྲིད་པར་འོག་ནས་འཆད་ཅིང་དངོས་སྟོབས་ལ་མི་སྲིད་པ་དེའི་ཕྱིར། ལུང་དེའི་དོན་ལ་དཔྱོད་པ་ན་

འགལ་བ་མི་འཁྲུལ་པ་ཅན་སྒྲུབ་པའི་གཏན་ཚིགས་ལྟར་སྣང་གི་སྐྱོན་དུ་བཤད་པའི་རྒྱུ་མཚན་ཡོད་དེ། 

བསྟན་བཅོས་བྱེད་པ་རྣམས་ནི་དངོས་པོའ་ིགནས་ཚོད་ལ་འཁྲུལ་བས་དོན་རྣམས་ལ་ཁྱབ་བྱའི་རང་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།344

བཞིན་འགལ་བ་གཞི་མཐུན་དུ་བསྡུས་ནས་བསྟན་བཅོས་སུ་ལོག་པར་སྟོན་པ་མཐོང་བས་སྐབས་

དེར་སྲིད་པའི་ཕྱིར་རོ། །གསུམ་པ་ནི། དངོས་པོ་ཇི་ལྟ་བ་བཞིན་འདུག་པ་དངོས་སྟོབས་ཤུ གས་ཀྱི་

སྐབས་ལ་མི་སྲིད་པར་ཐལ། དངོས་སྟོབས་ཀྱི་བདག་དང་འབྲས་བུ་དང་མི་དམིགས་པའི་གཏན་

ཚིགས་རྣམས་ལ་ནི་མི་སྲིད་པའི་ཕྱིར།

གཉིས་པ་ལ་ཕྱི་རོལ་པའི་སྟོན་པ་དྲང་སྲོང་གཟེགས་གཟན་གྱིས་རང་གི་བསྟན་བཅོས་

ལས་བ་ལང་གི་སྤྱི་རྫས་གཞན་ཆ་ཤས་ཐམས་ཅད་ཀྱིས་སྟོང་པ་ཅིག་ཕྱོགས་བཅུ་མཐའ་ཡས་པའི་

རང་གི་གསལ་བ་རྣམས་ལ་དུས་ཅིག་ཅར་དུ་གསལ་བ་རེ་རེ་ནས་འཕྲོད་འདུ་རྫོགས་པར་འབྲེལ་

བ་ཡང་བཤད་ཀྱང་སྤྱི་དེ་ཡོད་ན་དམིགས་རུང་དང་གསལ་བ་མེད་པའི་བར་དུ་མ་མཐོང་བར་ཡང་

བཤད་པས་བ་ལང་གི་སྤྱི་གཅིག་པུའི་སྟེང་དུ་ཁྱབ་བྱ་འགལ་བ་གཉིས་བཤད་པ་རྒྱུ་མཚན་དུ་བྱས་

ནས་གཟེགས་གཟན་ཤི་བའི་འོག་ཏུ་ཟངས་བུའི་བུ་པེ་ལུག་དང་གླང་བུའི་བུ་པེ་ཐ་ར་གཉིས་བྱུང་བ་

ལས་སྔ་མས་བཤད་པ་སྔ་མ་མཐོང་བ་རྒྱུ་མཚན་དུ་བྱས་ནས་གསལ་བ་མེད་པའི་བར་ན་བ་ལང་

གི་སྤྱི་ཡོད་པར་སྒྲུབ་ལ་ཕྱི་མས་བསྟན་བཅོས་ལས་ཕྱི་མ་བཤད་པ་མཐོང་ནས་གསལ་བའི་བར་ན་

མེད་པར་སྒྲུབ་པའི་རྒྱབ་རྟེན་ལུང་ཙམ་ལ་བརྟེན་ཅིང་བསྟན་བཅོས་ལ་འགལ་བ་ཡོད་པ་མ་རྟོགས་

པ་ཡིན་པས་དེ་དགག་པ་ནི། པེ་ལུ་གའི་ལུགས་བཀོད་ནས་དགག་པ་དང། པེ་ཐ་རའི་ལུགས་

བཀོད་ནས་དགག་པའོ།།

དང་པོ་ལ་གཉིས། ལུགས་དགོད་པ་དང༌། དེ་དག་དགག་པའོ། །དང་པོ་ནི། འདི་ལ་སྦྱོར་བ་

དཔེར་བརྗོད་པ་ནི་བ་ལང་གི་སྤྱི་ནི་ཆོས་ཅན། གསལ་བ་མེད་པའི་བར་ཐམས་ཅད་ན་ཡོད་པ་ཡིན་

ཏེ། ཕྱོགས་བཅུའི་ཡུལ་ཐམས་ཅད་ན་གནས་པ་རང་དང་འབྲེལ་བ་ཅན་བ་ལང་གི་གསལ་བ་དག་

དང་དུས་ཅིག་ཅར་འཕྲོད་འདུ་རྫོགས་པར་མངོན་པར་འབྲེལ་བའི་ཕྱིར། དཔེར་ན་ནམ་མཁའ་བཞིན་

ནོ་ཞེས་བྱ་བ་ནིའོ། །ཁྱབ་པ་སྒྲུབ་པ་ནི་གསལ་བ་དེ་དང་འབྲེལ་བ་ཅན་གྱི་རང་བཞིན་ཆ་ཤས་མེད་པ་

གསལ་བ་ཐམས་ཅད་ཡོད་ཙམ་དང་རང་ཆས་སུ་འཕྲོད་འདུ་རྫོགས་པར་རྗེས་སུ་འབྲེལ་བ་ཡིན་ན། 

གསལ་བ་དེའི་ཡུལ་ན་འདུག་པའི་རང་བཞིན་ཡིན་པས་ཁྱབ་པ་ཉིད་དོ། །ལྡོག་ཁྱབ་ནི་གང་ཞིག་གང་

ན་མེད་པ་དེ་ནི་དེའི་ཡུལ་དུ་བདག་ཉིད་ཐམས་ཅད་ཀྱིས་ཁྱབ་པར་བྱེད་པ་མ་ཡིན་ནོ།།



ལེའུ་གསུམ་པ་གཞན་དོན་རྗེས་དཔག་རྣམ་ངེས། 345

གཉིས་པ་ནི། ལན་གྱི་སྐབས་འདིར་དྲི་བ་བྱས་ནས་སུན་འབྱིན་བརྗོད་པ་པོ་པེ་ཐ་ར་ཡིན་

ལ་དེས་སུན་འབྱིན་བརྗོད་པ་རྣམས་ཡང་དག་ཏུ་འགྱུར་བར་རང་ལུགས་ལ་ཡང་ཁས་ལེན་པ་ཡིན་

ནོ། །པེ་ཐ་ར་ན་རེ། གལ་ཏེ་གཟུགས་དྲི་རོ་རེག་བྱ་ལ་སོགས་པ་ཡོན་ཏན་བཞི་པོ་བུམ་པ་གནས་པའི་

ཡུལ་ནམ་མཁའ་ལ་མེད་ཀྱང་ནམ་མཁའ་དེའི་ཡུལ་ན་ཡོད་པ་ཅན་གྱི་བུམ་པ་ལ་སོགས་པ་ལ་ཁྱབ་

པར་བྱེད་པ་མ་ཡིན་ནམ་ཞེ་ན། ལུགས་དེ་ལ་ལན་བཏབ་ནས་རང་ལུགས་སྒྲུབ་པ་ནི་གོ་ས་ཐ་དད་

དང་ཐ་མི་དད་ཀྱི་འབྲེལ་བ་ལྡན་པ་དང་འདུ་བ་དག་ལས་གང་ན་གནས་པའི་ཡུལ་དང་དེ་ན་གནས་

པའི་ཡུལ་ཅན་གྱི་དངོས་པོ་གང་ཡིན་པ་བསྟན་བཅོས་ལ་བརྟེན་པའི་བརྡ་འདི་ནི་རེ་ཤིག་བཞག་སྟེ་

བུམ་པ་དང་སྣམ་བུ་ལྟར་རྣམ་པར་ཆད་པ་དང་དུང་དང་དེའི་དཀར་པོ་ལྟར་རྣམ་པར་མ་ཆད་པར་སྣང་

བའི་རྣམ་པར་ཤེས་པ་སྐྱེད་པར་རུང་བའི་མཚན་ཉིད་འཇིག་རྟེན་པའི་གྲགས་པའི་ཡུལ་ལ་བརྟེན་

ནས་བརྗོད་དོ། །ཐ་ར་ན་རེ། བསྟན་བཅོས་ཀྱི་དོན་ལ་རྩོད་པའི་སྐབས་སུ་དེ་དོར་ནས་འཇིག་རྟེན་གྱི་

གྲགས་པས་ཅི་བྱ་ཞེ་ན། ལུ་ག་ན་རེ། སྔར་བཤད་པ་དེ་བསྟན་བཅོས་ཀྱི་ཡང་རྣམ་པར་བཞག་པ་ཡིན་

ནོ། །དེ་ཡང་སྐྱེས་བུ་དང་དབྱུག་པ་ལྟ་བུ་གོ་ས་སོ་སོ་བར་གྲུབ་པའི་འབྲེལ་བ་དག་ལ་ནི་ལྡན་པའི་

འབྲེལ་བ་དག་གོ་ཞེས་བྱ་བ་དང༌། བུམ་པའི་དབྱིབས་དང་ཁ་དོག་ལྟ་བུ་གོ་ས་སོ་སོ་བ་མ་ཡིན་པར་

གྲུབ་པ་དག་ལ་ནི་འདུ་བའི་འབྲེལ་བ་དག་གོ་ཞེས་བྱ་བ་རང་གི་བསྟན་བཅོས་ལས་བཤད་པའི་ཕྱིར། 

ལུ་གས་ཁྱབ་པ་གྲུབ་པའི་དོན་བསྡུ་བ་ནི། ཁྱབ་པ་འཇིག་རྟེན་གྱི་གྲགས་པ་དང་བསྟན་བཅོས་གཉིས་

ཀས་གྲུབ་པ་དེའི་ཕྱིར། གསལ་བ་རང་ཡོད་པ་ཙམ་དང་རང་ཆས་སུ་འབྲེལ་བ་ཅན་བ་ལང་གི་སྤྱི་དེ་

གསལ་བ་དེའི་ཡུལ་ན་གནས་པར་བསྒྲུབ་པར་བྱ་བ་ལ་གསལ་བ་དེ་དང་དུས་ཅིག་ཅར་དུ་འཕྲོད་འདུ་

རྫོགས་པར་འབྲེལ་བ་ཉིད་འདི་ནི་གཏན་ཚིགས་ཡིན་ནོ།།

པེ་ཐ་ར་མི་འདོད་པའི་དོན་མ་བསྒྲུབས་པའི་ཉེས་པ་སྤང་བ་ནི། ཟུར་ན་གནས་པ་ཁ་ཅིག་

ན་རེ། གལ་ཏེ་རང་གི་རྟེན་གསལ་བ་ཁོ་ན་ལ་ཁྱབ་པར་སྨྲ་བ་ཐ་རས་ཀྱང་གསལ་བ་དེའི་ཡུལ་ན་སྤྱི་

གནས་པར་འདོད་པ་ཉིད་མ་ཡིན་ནམ་དེའི་ཕྱིར། ལུ་གས་ཐ་ར་ལ་མི་འདོད་པ་བསྒྲུབས་པ་ཅི་ཡོད་ཅེ་

ན། དེའི་བློ་ངོར་མི་འདོད་པ་བསྒྲུབས་པའི་སྐྱོན་ཡོད་པ་རང་ལུགས་དང་ལུ་ག་གཉིས་ཀ་མཐུན་པར་

སྟོན་པ་ནི། ཕྱོགས་བཅུ་མཐའ་ཡས་པའི་ཡུལ་ཐ་དད་པ་ན་གནས་པའི་གསལ་བ་དག་དང་དུས་ཅིག་

ཅར་འཕྲོད་འདུ་རྫོགས་པར་འབྲེལ་བ་ཡིན་ན་ནི་གསལ་བ་དེའི་བར་ཐམས་ཅད་དུ་ཁྱབ་པ་མ་ཡིན་

པར་མི་འགྲུབ་པར་ཐལ། དེ་ཡིན་ན། ངེས་པར་གསལ་བའི་བར་ན་ཡོད་དགོས་པ་དེའི་ཕྱིར། དེར་

ཐལ། ཤར་ཕྱོགས་ཀྱི་ཡུལ་གཞན་དུ་སྔ་ན་མེད་པའི་བ་ལང་གི་གསལ་བ་གསར་དུ་སྐྱེས་པ་ན་སྤྱི་ཆ་

གཅིག་སྔར་ཡོད་ཀྱི་གསལ་བ་ལ་གནས། ཆ་གཅིག་གསར་བྱུང་གི་གསལ་བ་ལ་གནས་པ་མ་ཡིན་

ཏེ། སྤྱི་ཆ་མེད་དུ་ཁས་བླངས་པའི་ཕྱིར། ནུབ་ཕྱོགས་ཀྱི་བ་ལང་གི་གསལ་བ་གཅིག་དང་འབྲེལ་བ་

ཅན་གྱི་སྤྱི་གསར་བྱུང་གི་གསལ་བ་དེ་དང་འབྲེལ་བར་མི་རུང་བ་ཡིན་ཏེ། སྤྱི་འགྲོ་འོང་གི་བྱ་བ་མེད་

པར་ཁས་བླངས་པའི་ཕྱིར། ཤར་ཕྱོགས་ཀྱི་གསལ་བ་མ་སྐྱེས་པའི་སྔོན་དེ་ན་སྤྱི་མེད་པ་ཡིན་ཏེ། སྤྱི་

མེད་པའི་བར་ན་གསལ་བ་མེད་པར་ཁས་བླངས་པའི་ཕྱིར། དེས་ན་ནུབ་ཕྱོགས་ཀྱི་གསལ་བ་གཅིག་

དང་འབྲེལ་བ་ཅན་སྤྱི་ཆ་མེད་གཅིག་ནི་ཡུལ་གཞན་བར་སྟོང་དུ་མ་སོང་བར་ནུབ་ཕྱོགས་ཀྱི་གསལ་

བ་དེའི་ཡུལ་ཅན་མ་ཡིན་པ་ཤར་ཕྱོགས་སུ་སྔ་ན་མེད་པ་དག་དང་འཕྲོད་འདུ་རྫོགས་པར་མངོན་པར་

འབྲེལ་བ་ནི་གསལ་བ་གཉིས་པོ་དེའི་བར་ན་ཁྱབ་པ་མེད་ན་མེད་པ་ཡིན་ཏེ། དཔེར་ན་ཉི་མ་དང་ནམ་

མཁའ་ལ་སོགས་པ་བུམ་པ་ལ་སོགས་པ་དག་གི་བར་སྟོང་པ་ན་མེད་ན་སྔར་ཡོད་ཀྱི་བུམ་པ་དང་

གསར་སྐྱེས་ཀྱི་བུམ་པ་རྣམས་ལ་དུས་གཅིག་ཏུ་ཁྱབ་པ་མི་རུང་བ་བཞིན་ནོ། །བྱ་བ་མེད་པ་ཞེས་

པ་ནས་མི་འགྲུབ་བོ་ཞེས་པའི་བར་གྱི་དོན་བསྡུས་ན། བ་ལང་གི་སྤྱི་ཆོས་ཅན། སྔར་ཡོད་ཀྱི་བ་ལང་

གི་གསལ་བ་དང་གསར་བྱུང་གི་བ་ལང་གི་གསལ་བ་དེ་གཉིས་གང་ན་གནས་པའི་ཡུལ་དང༌། དེ་

1གནས་ཀྱི་བར་ན་ཡང་ཡོད་པར་ཐལ། དེ་གཉིས་ལ་དུས་གཅིག་ཏུ་འཕྲོད་འདུ་རྫོགས་པར་འབྲེལ་

བའི་སྤྱི་གང་ཞིག་འགྲོ་འོང་གི་བྱ་བས་སྟོང་པའི་ཕྱིར། དེས་ན་ཞེས་པ་མན་ཆད་ལ་ཁྱབ་པ་ཡོད་པར་

ཐལ། ཕྱོགས་བཅུ་མཐའ་ཡས་པའི་བུམ་པ་དུ་མ་ལ་ཉི་མའི་འོད་དང་ནམ་མཁས་དུས་ཅིག་ཅར་དུ་

ཁྱབ་ན། དེའི་བར་ན་ཡང་ཡོད་དགོས་པ་བཞིན་དུ་ཡིན་པའི་ཕྱིར། ཞེས་པའོ།།

གཉིས་པ་པེ་ཐ་རའི་ལུགས་བཀོད་ནས་དེ་དགག་པ་ལ་སྦྱོར་བ་དཔེར་བརྗོད་པ་ནི། སྦྱོར་

བ་གཉིས་པ་ཡང་བ་ལང་གི་སྤྱི་ནི་ཆོས་ཅན། གསལ་བ་དང་དེའི་བར་ཐམས་ཅད་དུ་སོང་བ་མ་

ཡིན་ཏེ། གསལ་བའི་བར་ན་ཡོད་ན་དམིགས་པའི་མཚན་ཉིད་དུ་གྱུར་པ་ལས་གསལ་བའི་བར་

1  ཞོལ། ཤོག ༢༤༨ བ ༥ གཙང་། ཤོག ༢༤༨ ན ༢ དེ་གཉིས་ཀྱི་བར་ན་

དག་ཏུ་མ་དམིགས་པའི་ཕྱིར་རོ། །སྤྱི་ཡོད་ན་དམིགས་རུང་དུ་བསྒྲུབ་པ་ནི། སྤྱི་ཡོད་ན་དམིགས་

པའི་མཚན་ཉིད་དུ་གྱུར་པ་ཡིན་ཏེ། བ་ལང་གི་གསལ་བ་འཛིན་པའི་མིག་ཤེས་ཀྱི་དམིགས་རྐྱེན་དུ་

མངོན་པར་གསལ་བ་སྟེ་ཞེས་པའོ། །པེ་ལུ་ག་དང་མཐུན་པར་རང་ལུགས་ཀྱིས་ཀྱང་དགག་པ་ལ། 

ཐལ་བ་རྣལ་མ་དང་ཐལ་བ་ལོག་པའོ། །དང་པོ་ནི། དཀར་ཟལ་ལ་བརྟེན་པའི་སྤྱི་གསལ་ཡང་གཞན་

ལ་བརྟེན་པ་མི་གསལ་ལོ་ཞེ་ན། གཅིག་ལ་གསལ་བས་ཐམས་ཅད་ལ་གསལ་བར་ཐལ། བ་ལང་གི་

སྤྱི་ཆ་ཐ་དད་པ་མེད་པའི་གཅིག་ཡིན་པའི་ཕྱིར། འདོད་ན། ཡུལ་དུས་གང་ན་ཡང་མི་གསལ་བའི་

རང་བཞིན་དང་བྲལ་བར་ཐལ། རྟེན་གསལ་བ་གཅིག་ལ་གསལ་བས་ཐམས་ཅད་གསལ་བའི་ཕྱིར། 

བར་མ་ཆོད་པ་གསལ་ཡང་ཆོད་པ་མི་གསལ་ལོ་ཞེ་ན། དེ་ལྟ་མི་འཐད་པར་ཐལ། བར་མ་ཆོད་པ་

དང་བར་ཆོད་པའི་བ་ལང་གི་སྤྱི་གཅིག་ཡིན་པའི་ཕྱིར། ཐག་ཉེ་བ་ན་གནས་པ་གསལ་ཡང་རིང་

བ་ན་གནས་པ་མི་གསལ་ལོ་ཞེ་ན། དེ་ཡང་མི་འཐད་པར་ཐལ། ཐག་རིང་པོར་གནས་པ་མ་ཡིན་

པ་དང་ཐག་རིང་པོར་གནས་པའི་བ་ལང་གི་སྤྱི་གཅིག་ཡིན་པའི་ཕྱིར། དེ་བཞིན་བལྟར་རུང་བའི་

བ་ལང་གི་སྤྱི་གསལ་ལ་བལྟར་མི་རུང་བའི་བ་ལང་གི་སྤྱི་མི་གསལ་བ་མི་འཐད་པར་ཐལ། བལྟར་

རུང་བའི་བདག་ཉིད་དང་བལྟར་མི་རུང་བའི་བ་ལང་གི་གསལ་བ་དེའི་སྤྱི་གཅིག་ཡིན་པའི་ཕྱིར། བ་

ལང་གི་སྤྱི་རང་གི་རྟེན་བ་ལང་གི་གསལ་བ་དང་མིག་གི་དབང་པོ་སྦྱོར་བའི་འབྲེལ་བ་གྲུབ་པའི་སྤྱི་

གསལ་བ་དང་མ་འབྲེལ་བའི་སྤྱི་མི་གསལ་བའི་ཁྱད་པར་མེད་པར་ཐལ། དེ་གཉིས་གཅིག་ཡིན་

པའི་ཕྱིར། བ་ལང་གི་སྤྱི་རྟེན་གསལ་བ་དང་འདུ་བའི་འབྲེལ་བ་མེད་པའི་རང་བཞིན་དང་བྲལ་བའི་

སྤྱི་གསལ་ལ། འདུ་འབྲེལ་མེད་པའི་སྤྱི་མི་གསལ་བའི་ཁྱད་པར་ཡང་མི་འཐད་པར་ཐལ། དེ་གཉིས་

ཐ་དད་པ་མེད་པ་ཉིད་ཀྱི་ཕྱིར་རོ།།

གཉིས་པ་ནི། ཡུལ་མཚུངས་པའི་རྟེན་གསལ་བ་དབང་པོ་དང་སྦྱོར་བའི་འབྲེལ་བ་གྲུབ་

པ་ལ་བལྟོས་ནས་སྤྱི་བློ་ཡུལ་དུ་གསལ་དགོས་པ་ཡིན་ན་ནི་བ་ལང་གི་སྤྱི་ཆོས་ཅན། ཆ་ཐ་དད་པ་

མེད་པར་འགལ་བར་ཐལ། རྟེན་གསལ་བ་དང་དབང་པོ་ཡུལ་མཚུངས་པ་དང་མཚུངས་པ་མ་ཡིན་

པའི་རང་བཞིན་གཉིས་ཀ་ལ་རྗེས་སུ་འགྲོ་བའི་ཕྱིར། དེ་བཞིན་དུ་གཞན་ལ་ཡང་ཆ་ཐ་དད་མེད་པར་

འགལ་བའི་ཉེས་པ་ཡང་བརྗོད་པར་བྱ་བར་ཐལ། བལྟར་རུང་བ་དང་བལྟར་མི་རུང་བའི་བདག་ཉིད་

ཀྱི་གསལ་བ་གཉིས་ཀ་ལ་རྗེས་སུ་འགྲོ་བའི་ཕྱིར། ལ་སོགས་པའི་སྒྲས་ཆ་ཐ་དད་མེད་པ་འགལ་

བར་ཐལ། བར་མ་ཆོད་པ་དང་བར་ཆོད་པའི་གསལ་བ་གཉིས་པ་ལ་རྗེས་སུ་འགྲོ་བའི་ཕྱིར། དེ་

བཞིན་དུ་གཞན་རྣམས་ལ་ཡང་སྦྱར་བར་བྱའོ།།

གསུམ་པ་དོན་བསྡུ་བ་ལ་གསུམ། བསྒྲུབ་བྱ་ལ་ཐེ་ཚོམ་སྐྱེད་པ་དང༌། འགལ་བ་མི་འཁྲུལ་བ་

སྲིད་པ་དང་མི་སྲིད་པའི་ཡུལ་ངོས་གཟུང་བ་དང༌། མདོ་མཛད་པས་བྱས་པ་འགལ་བ་མི་འཁྲུལ་བའི་

དཔེར་སྨོས་པའི་དགོས་པའོ། །དང་པོ་ནི། གཟེགས་གཟན་གྱི་སློབ་མས་བཀོད་པའི་མི་དམིགས་པ་

འདི་དང་རང་བཞིན་ནི་ཆོས་ཅན། བསྒྲུབ་བྱ་ལ་ཐེ་ཚོམ་སྐྱེད་པར་བྱེད་དེ། བ་ལང་གི་སྤྱི་གཅིག་པོ་

ལ་གསལ་བའི་བར་ན་ཡོད་པ་དང་མེད་པའི་ཕན་ཚུན་དངོས་སུ་འགལ་བའི་དོན་ཚུལ་གསུམ་ལུང་ལ་

བརྟེན་ནས་བསྒྲུབ་པའི་ཕྱིར། དེར་ཐལ། དེ་ལྟར་སྒྲུབ་པའི་ཚུལ་གསུམ་ལུང་ཙམ་ལ་བརྟེན་པའི་བརྒྱུད་

འགལ་རྟགས་སུ་བཀོད་ནས་དངོས་འགལ་སྒྲུབ་པའི་གཏན་ཚིགས་གཉིས་བྱུང་བ་དེ་བས་ནའི་ཕྱིར།

གཉིས་པ་ལ་གསུམ། ལུང་གི་ཡུལ་ལ་སྲིད་པའི་རྒྱུ་མཚན་དང༌། དངོས་སྟོབས་ཀྱི་ཡུལ་

ལ་མི་སྲིད་པའི་རྒྱུ་མཚན་དང༌། ཁས་བླངས་ལ་བལྟོས་པའི་དོན་བསྡུ་བའོ། །དང་པོ་ནི། ཚུལ་

གསུམ་ལུང་ལ་བརྟེན་པ་ལ་འགལ་བ་མི་འཁྲུལ་བ་ཅན་སྲིད་པ་ཡིན་ཏེ། གཟེགས་གཟན་ལ་སོགས་

པའི་བསྟན་བཅོས་བྱེད་པས་ནི་རྟགས་སུ་བཀོད་པའི་དོན་གཉིས་པོ་དེ་དག་བ་ལང་གི་སྤྱི་ལ་གཞི་

མཐུན་དུ་འདུ་བ་མི་འགལ་བར་མཐོང་ནས་གཉིས་ཀ་བ་ལང་གི་སྤྱིའི་ཆོས་སུ་བཤད་པའི་ཕྱིར། དེ་

གཉིས་མི་འགལ་བར་མཐོང་བར་ཐལ། མཐའ་ཡས་པའི་བ་ལང་གི་གསལ་བ་རྣམས་ལ་དུས་གཅིག་

ཏུ་འཕྲོད་འདུ་རྫོགས་པར་འབྲེལ་བ་དང༌། གསལ་བ་མེད་པའི་བར་ན་ཡོད་ན་དམིགས་སུ་རུང་བ་

ལས་མ་དམིགས་པ་གཉིས་པོ་དག་གི་ཁྱབ་བྱེད་དངོས་སུ་འགལ་བའི་ཆོས་གསལ་བའི་བར་ན་

ཡོད་པ་དེ་མེད་ན་ཁྱབ་བྱ་སྔ་མ་མི་འབྱུང་བ་དང་གསལ་བའི་བར་ན་མེད་པ་དེ་མེད་ན་ཁྱབ་བྱ་ཕྱི་

མ་མི་འབྱུང་བའི་འབྲེལ་བ་མ་མཐོང་བས་བ་ལང་གི་སྤྱི་ལ་ཁྱབ་བྱ་འགལ་བ་གཉིས་པོ་གཞི་མཐུན་

དུ་བསྡུས་ནས་བཤད་པའི་ཕྱིར།

གཉིས་པ་ནི། དངོས་སྟོབས་རྗེས་དཔག་དེ་ལ་འགལ་བ་མི་འཁྲུལ་བ་ཅན་མི་སྲིད་དེ། 

འགལ་བ་དེ་དག་གཞི་གཅིག་ལ་འདུས་པ་དངོས་སྟོབས་ལ་ཡོད་པ་མ་ཡིན་པ་དེས་ནའི་ཕྱིར། དེར་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 349

ཐལ། ཚུལ་གསུམ་དངོས་པོ་དང་རྗེས་སུ་འབྲེལ་བའི་རྗེས་སུ་དཔག་པ་ལ་ནི་ཅི་ལྟར་དངོས་སུ་

འགལ་བ་དག་གཅིག་ལ་འདུ་བ་མི་སྲིད་པ་དེ་བཞིན་དུ་དེས་ཁྱབ་པའི་བརྒྱུད་པའི་འགལ་བ་དག་

ཀྱང་གཞི་མཐུན་དུ་མི་འདུ་བ་ཡིན་པའི་ཕྱིར། གསུམ་པ་ནི། འགལ་བ་མི་འཁྲུལ་བའི་གཏན་ཚིགས་

འདི་ནི་ཆོས་ཅན། ཚུལ་གསུམ་ཁས་བླངས་པའི་སྟོབས་ཀྱིས་འཇུག་པ་ཡིན་ཏེ། ཚུལ་གསུམ་ལུང་

ཙམ་ལ་བརྟེན་པ་དེ་བས་ནའི་ཕྱིར།

གསུམ་པ་ལ་གསུམ། དཔེ་སྨོས་པའི་དགོས་པ་དང༌། དཔེ་དངོས་དང༌། དེ་གཉིས་སྟོབས་

མི་མཚུངས་པའོ། །དང་པོ་ནི། མདོ་མཛད་པའི་སློབ་དཔོན་གྱིས་ནི་འགལ་བ་མི་འཁྲུལ་བའི་གཏན་

ཚིགས་ཀྱི་དཔེར་བརྗོད་པ་བྱས་པ་དང་མཉན་བྱ་འདི་གསུངས་པའི་རྒྱུ་མཚན་ཡོད་དེ། གསལ་བའི་

དཔེ་མ་ཡིན་པར་ཕྱོགས་ཙམ་མཚོན་པའི་དཔེར་བསྟན་པའི་ཕྱིར། གཉིས་པ་ནི། སྒྲ་མི་རྟག་སྟེ། བྱས་

པའི་ཕྱིར་རོ། །ཞེས་པ་དང་སྒྲ་རྟག་སྟེ་མཉན་བྱའི་ཕྱིར་རོ། །ཞེས་བྱའོ།།

གཉིས་པ་ལ་གསུམ། རྟགས་ཕྱི་མ་སྟོབས་ཆུང་བ་དང༌། སྔ་མ་སྟོབས་དང་ལྡན་པ་དང༌། དེའི་

རྒྱུ་མཚན་ནོ། །དང་པོ་ནི། ཚུལ་གསུམ་སྒྲུབ་བྱེད་བྱེ་བྲག་པའི་བསྟན་བཅོས་ལ་བརྟེན་ནས་མཉན་བྱ་

སྒྲ་རྟག་པར་སྒྲུབ་པའི་རྟགས་ཡང་དག་ཏུ་ཁས་ལེན་པ་འདི་ལ་ནི་ཆོས་ཅན། རྒྱབ་རྟེན་ཚད་མ་ཅན་

མ་ཡིན་པའི་དམ་བཅའ་ལྟར་སྣང་གསུམ་ཁས་བླང་བར་བྱ་བ་དགོས་པ་ཡིན་ཏེ། རྩོད་གཞི་དཔེར་

མི་རུང་བས་སྒྲའི་སྤྱི་ཉིད་རང་གི་གསལ་བ་ལས་རྫས་ཐ་དད་པ་དང་རྟགས་དཔེ་ལ་རྗེས་འགྲོ་བྱེད་

དགོས་པས་སྒྲའི་སྤྱི་དོན་གཞན་ཉན་པའི་དབང་པོས་རྟོགས་པར་བྱ་བ་དང་སྒྲ་རྟག་པ་སྟེ་གསུམ་ཁས་

ལེན་དགོས་པའི་ཕྱིར། དེར་ཐལ། དམ་བཅའ་ལྟར་སྣང་གསུམ་ཁས་ལེན་པ་དེ་ལ་མཉན་བྱས་སྒྲ་རྟག་

པར་སྒྲུབ་པའི་ཚད་མ་འདི་འཇུག་པ་ཡིན་པའི་ཕྱིར།

གཉིས་པ་ནི། མཉན་བྱས་སྒྲ་རྟག་པར་བསྒྲུབས་པ་འདི་ནི་ཆོས་ཅན། ཚུལ་གསུམ་དངོས་

པོའ་ིསྟོབས་ཀྱིས་འོངས་པའི་བྱས་པ་སྒྲ་མི་རྟག་པར་སྒྲུབ་པ་ཉིད་ཀྱི་གེགས་བྱེད་པ་མ་ཡིན་ཏེ། ཁྱོད་

རྟགས་ཡང་དག་ཏུ་ཁས་བླངས་ན་དམ་བཅའ་ལྟར་སྣང་གསུམ་ཁས་ལེན་དགོས་པ་དེས་ནའི་ཕྱིར། 

གསུམ་པ་ནི། བྱས་པ་ཉིད་ཀྱི་སྐབས་སུ་ནི་ཆོས་ཅན། ཚུལ་གསུམ་སྒྲུབ་བྱེད་ཀྱི་ལུང་ཉེ་བར་དགོད་

པ་མ་ཡིན་ཏེ། རྒྱབ་རྟེན་ལུང་ལ་བརྟེན་པ་མེད་པའི་ཕྱིར་རོ། །གང་མཉན་བྱ་ཡིན་པ་དེ་ནི་རྟག་པ་



ཚད་མ་རྣམ་ངེས་ཀྱི་ཊཱིཀ་ཆེན་སྨད་ཆ།350

ཡིན་ནོ་ཞེས་བསྒྲུབ་བྱའི་ཆོས་དང་འབྲེལ་བ་མི་འཁྲུལ་བ་ཡང་ལུང་ལ་བརྟེན་ནས་ཀྱང་མ་གྲུབ་པར་

ཐལ། ལུང་ལ་བལྟོས་པ་དང་མི་ལྟོས་པ་གང་དུ་ཡང་ཁྱབ་པ་མ་གྲུབ་པའི་ཕྱིར། འདིས་བྱས་པ་ལ་

གེགས་བྱེད་མི་ནུས་པས་མདོ་མཛད་པའི་དཔེ་དེ་ཕྱོགས་མཚོན་གྱི་དཔེ་ཡིན་ནོ།།

གསུམ་པ་དཔེ་སྒྲུབ་བྱེད་ཀྱི་ཡན་ལག་ལོགས་པ་ཡིན་པ་དགག་པ་ལ་གཉིས། གཏན་ཚིགས་

ཀྱི་མཚན་ཉིད་ཀྱི་ནང་དུ་འདུས་པས་སྒྲུབ་བྱེད་ཀྱི་ཡན་ལག་ལོགས་པ་མ་ཡིན་པ་དང༌། དཔེ་རང་རྒྱུད་

དུ་ལྐོག་གྱུར་སྒྲུབ་བྱེད་ཡིན་པ་དགག་པའོ། །དང་པོ་ལ་གཉིས། རྩ་བ་དང༌། འགྲེལ་པའོ། །དང་པོ་ནི། 

དཔེ་ནི་གཏན་ཚིགས་ཡང་དག་ལས་ལོགས་ཤིག་ཏུ་ལྐོག་གྱུར་སྒྲུབ་བྱེད་ཡང་དག་ཏུ་བརྗོད་པར་བྱ་

བ་མིན་པར་ཐལ། ལྐོག་གྱུར་སྒྲུབ་བྱེད་ཀྱི་གཏན་ཚིགས་ཡང་དག་གི་མཚན་ཉིད་ཚུལ་གསུམ་ཁོ་ན་

ཡིན་པའི་ཕྱིར། དཔེ་དེ་ཁྱབ་པ་དྲན་པར་བྱེད་པས་སྒྲུབ་བྱེད་ཀྱི་ཡན་ལག་ཡིན་ནམ། རང་རྒྱུད་དུ་

ལྐོག་གྱུར་སྒྲུབ་བྱེད་ཀྱི་ཡན་ལག་ཡིན། དང་པོ་ལྟར་ན། ཁྱབ་པའི་ནང་དུ་འདུས་པ་འགྲེལ་པས་འཆད་

ལ། གཉིས་པ་ལྟར་ན། དགོས་ནུས་མེད་པར་འགོ་ནས་འཆད་དོ། །གཞུང་འདི་དག་བརྩམ་དགོས་པའི་

ཕྱི་རྒོལ་གྱི་བསམ་པ་ནི། ལྐོག་གྱུར་གོ་བར་བྱེད་པ་ལ་ཚད་མ་གསུམ་ཡོད་དེ། ལུང་ལ་བརྟེན་པའི་

ཚད་མ་དང༌། ལུང་ལ་མི་བརྟེན་པར་ཚུལ་གསུམ་གྱི་རྟགས་ལ་བརྟེན་པའི་ཚད་མ་དང་དཔེ་ཉེར་འཇལ་

གྱི་ཚད་མ་གསུམ་ལས་འདི་ནི་ཕྱོགས་ཆོས་དང་ཁྱབ་པ་དྲན་པ་མེད་ཀྱང་དཔེ་དང་ཆོས་མཚུངས་པ་

ཅན་དུ་ཉེ་བར་འཇལ་བས་དཔེ་ཙམ་སྒྲུབ་བྱེད་1ལེགས་པར་འདོད་པའོ།།

གཉིས་པ་ལ་གསུམ། དཔེ་ཡང་དག་གིས་རྗེས་སུ་འགྲོ་ལྡོག་གི་ཁྱབ་པ་སྟོན་པའི་ཚུལ་དང༌། 

དཔེ་སྐྱོན་ཅན་གྱིས་ཁྱབ་པ་སྐྱོན་མེད་བསྟན་མི་ནུས་པ་དང༌། དཔེ་ཡང་དག་གི་མཚན་ཉིད་ཀྱིས་དེའི་

ལྡོག་ཕྱོགས་བསལ་བའོ། །དང་པོ་ལ་གསུམ། མདོར་བསྟན་པ་དང༌། རྗེས་སུ་འགྲོ་ལྡོག་སྤྱིར་སྟོན་

པའི་ཚུལ་དང༌། བྱེ་བྲག་ཏུ་སྟོན་པའི་ཚུལ་ལོ། །དང་པོ་ནི། དཔེ་ཞེས་བྱ་བ་སྒྲུབ་པའི་ཡན་ལག་ཚུལ་

གསུམ་དུ་མ་གཏོགས་པ་གཞན་ནི་ཡོད་པ་མ་ཡིན་ཏེ། ཡང་དག་པའི་གཏན་ཚིགས་ཀྱི་མཚན་ཉིད་

ཚུལ་གསུམ་བཤད་པ་དེ་ཙམ་གྱིས་རྟགས་ཆོས་གཉིས་ལྡན་གྱི་དཔེ་ཡང་དག་གི་དོན་དང་ལྐོག་གྱུར་

གྱི་དོན་རྟོགས་པའི་ཕྱིར། དཔེ་ཡང་དག་དེའི་མཚན་ཉིད་རྟགས་ཡང་དག་གི་མཚན་ཉིད་ལས་ལོགས་

1  ཞོལ། ཤོག ༢༥༡ བ ༢ གཙང་། ཤོག ༢༥༡ ན ༡ སྒྲུབ་བྱེད་ལོགས་པར་

ཤིག་ཏུ་མ་བཤད་དེ་དེའི་མཚན་ཉིད་བཤད་པ་དེ་ཙམ་གྱིས་དོན་གོ་བ་དེས་ནའི་ཕྱིར་རོ།།

གཉིས་པ་ནི། གནོད་པ་ཅན་གྱི་ཚད་མ་དཔེ་ལ་བརྟེན་པར་བཤད་པས་དཔེའི་མཚན་ཉིད་

ལོགས་ཤིག་ཏུ་བཤད་པར་བྱའོ་ཞེ་ན། གཏན་ཚིགས་ཡང་དག་གི་མཚན་ཉིད་ལས་ལོགས་སུ་དཔེ་

ཡང་དག་གི་མཚན་ཉིད་བཤད་པར་བྱ་བ་མ་ཡིན་པར་ཐལ། གཏན་ཚིགས་ཡང་དག་ནི་མཐུན་པའི་

ཕྱོགས་ཁོ་ན་ལ་ཡོད་པ་དང་མི་མཐུན་པའི་ཕྱོགས་ཐམས་ཅད་ལས་ལྡོག་པའི་ཚུལ་དུ་བྱེ་བྲག་མེད་

པར་དཔེ་ཡང་དག་ལ་བཤད་པར་བྱ་བ་ཡིན་ལ་དེ་ལས་ཟུར་དུ་གཏན་ཚིགས་ཡང་དག་གི་ཁྱབ་པ་

བསྟན་པར་བྱ་བ་མ་ཡིན་པའི་ཕྱིར།

གསུམ་པ་ནི། ཡང་བྱེ་བྲག་ཏུ་ནི་འབྲས་བུ་དང་རང་བཞིན་གྱི་རྟགས་ཡང་དག་གི་དཔེ་དག་

ཁྱབ་པ་ལས་ལོགས་སུ་བསྟན་པར་བྱ་བ་མ་ཡིན་པར་ཐལ། སྐྱེ་བ་དེ་བྱུང་གི་འབྲེལ་བ་དང་བདག་

གཅིག་པའི་དེ་ཙམ་གྱིས་རྗེས་སུ་འབྲེལ་བར་དཔེ་ཡང་དག་གིས་བཤད་པར་བྱ་བ་ཙམ་དུ་ཟད་པའི་

ཕྱིར། སྦྱོར་བ་དཔེར་བརྗོད་པ་ནི། དེ་ཡང་རྒོལ་བས་ཕྱི་རྒོལ་ལ་འབྲེལ་བ་སྟོན་པར་བྱེད་པས་ཁྱབ་

པ་གཉིས་དཔེ་ལ་སྟོན་པ་ནི་གང་ན་དུ་བ་ཡོད་པ་དེ་ན་མེ་ཡོད་ལ་དཔེར་ན་ཚང་མང་བཞིན་དང༌། 

མེ་མེད་ན་ནི་གང་ན་ཡང་དུ་བ་ཡོད་པ་མ་ཡིན་ཏེ། དཔེར་ན་གཞན་པ་ཆུ་ཀླུང་དག་བཞིན་ནོ། །རང་

བཞིན་རྟགས་ཀྱི་ཁྱབ་པ་སྟོན་པ་ན་གང་བྱས་པ་དེ་མི་རྟག་པ་ཉིད་ཡིན་ལ། དཔེར་ན་བུམ་པ་དང༌། 

མི་རྟག་པ་ཉིད་མེད་ན་ནི་བྱས་པ་མི་སྲིད་དེ་དཔེར་ན་ནམ་མཁའ་བཞིན་ནོ་ཞེས་བསྟན་པར་བྱ་བ་

ཡིན་ནོ། །དེའི་དོན་བསྡུས་ན་རྗེས་སུ་འགྲོ་ལྡོག་གི་ཁྱབ་པ་དཔེས་བསྟན་པར་བྱ་བ་ཡིན་པར་ཐལ། 

སྒྲུབ་ངག་ཡང་དག་གིས་ཚུལ་དེ་ལྟར་བསྟན་པར་བྱ་བ་ཡིན་པའི་ཕྱིར།

གཉིས་པ་ནི། གཏན་ཚིགས་ཡང་དག་མཐུན་པའི་ཕྱོགས་ཁོ་ན་ལ་ཡོད་པ་དང་མི་མཐུན་

པའི་ཕྱོགས་དག་ལ་མེད་པར་སྤྱིར་ཇི་སྐད་བཤད་པའི་རྣམ་པ་དག་གམ་བྱེ་བྲག་ཏུ་གཏན་ཚིགས་

བསྒྲུབ་བྱའི་ཆོས་དེའི་འབྲས་བུ་ཉིད་དུ་ངེས་པ་དང་རང་གི་ངོ་བོའ་ིཁྱབ་པ་གཞི་ལ་ཚད་མས་ངེས་

པའི་ཚུལ་གྱིས་བསྟན་པར་མི་ནུས་པར་ཐལ། རྗེས་སུ་འགྲོ་ལྡོག་གི་ཁྱབ་པ་དཔེ་ཡང་དག་གིས་

བསྟན་པར་བྱ་བ་དེ་ལྟ་མ་ཡིན་པའི་ཕྱིར། རྗེས་སུ་འགྲོ་ལྡོག་གི་ཁྱབ་པའི་དོན་འདི་བསྟན་ན་ཡང་

དཔེ་གཉིས་པོ་བསྟན་པ་ཉིད་དུ་འགྱུར་བ་ཉིད་དེ་དཔེ་གཉིས་པོའ་ིམཚན་ཉིད་དེའི་ཚུལ་ནི་རྗེས་སུ་

འགྲོ་ལྡོག་གི་ཁྱབ་པ་སྟོན་པ་དེ་ཙམ་དུ་ཟད་པའི་ཕྱིར་རོ།།

གསུམ་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུ་བའོ། །དང་

པོ་ནི། དཔེ་ཡང་དག་གི་མཚན་ཉིད་འདིས་ནི་ཆོས་ཅན། དཔེ་ཡང་དག་གི་མཚན་གཞིའི་སྟེང་དུ་

དཔེའི་ཉེས་པ་རྣམས་ཀྱང་བསལ་བ་ཡིན་ཏེ། དེ་ལ་གནོད་བྱེད་ཡང་དག་ཡིན་པའི་ཕྱིར་རོ།།

གཉིས་པ་དཔེ་ལྟར་སྣང་ལ་གཉིས། མཐུན་དཔེ་ལྟར་སྣང་དང༌། མི་མཐུན་དཔེ་ལྟར་སྣང་

ངོ༌། །དང་པོ་ལ་གསུམ། དོན་སྐྱོན་ཞུགས་པ་དང༌། བློ་སྐྱོན་ཞུགས་པ་དང༌། སྒྲ་སྐྱོན་ཞུགས་པའ།ོ །དང་

པོ་ནི། དཔེར་ན་སྒྲ་རྟག་སྟེ་ལུས་ཅན་མ་ཡིན་པའི་ཕྱིར། དཔེར་ན་སེམས་པའི་ལས་བཞིན་དང་བུམ་

པ་བཞིན་ནོ་ཞེས་བྱ་བ་ནི་རིམ་པ་བཞིན་དུ་བསྒྲུབ་པར་བྱ་བའི་ཆོས་དང༌། ལ་སོགས་པས་གཏན་

ཚིགས་དང་རྟགས་ཆོས་གཉིས་ཀས་སྟོང་པ་ཡིན་པ་གང་ཞིག་མཐུན་དཔེར་བཀོད་པའི་ཕྱིར། དོན་

སྐྱོན་ཞུགས་པའི་མཐུན་དཔེ་ལྟར་སྣང་དུ་ཐལ་ཞེས་ཚན་པ་གསུམ་དུ་སྦྱར་རོ། །དེ་ཡང་བྱེ་བྲག་པས་

སེམས་པའི་ལས་མི་རྟག་ཅིང་ལུས་ཅན་མ་ཡིན་པ་དང༌། རྡུལ་ཕྲན་རྟག་ཅིང་རེག་བྱ་ཅན་དུ་འདོད་པ་

དང༌། བུམ་པ་གཉིས་ཀར་དུ་མི་འདོད་པས་དེའི་བློ་ལ་བལྟོས་པ་ཡིན་ནོ།།

གཉིས་པ་ནི། ངག་སྨྲ་བའི་སྐྱེས་བུ་ཕ་རོལ་པོ་ཆོས་ཅན། འདོད་ཆགས་ལ་སོགས་པ་དང་

ལྡན་པ་ཡིན་ཏེ། སྨྲ་བའི་ཕྱིར། ལམ་པོ་ཆེའི་མི་བཞིན་ནོ་ཞེས་བྱ་བ་དང༌། ལ་སོགས་པ་རྩོད་གཞི་

དང་དཔེ་དེ་ལ་འཆི་བའི་ཆོས་ཅན་ཡིན་ཏེ། ཆགས་ལྡན་ཡིན་པའི་ཕྱིར། ཞེས་པ་དང༌། ཀུན་མཁྱེན་

མ་ཡིན་ཏེ། ཆགས་ལྡན་ཡིན་པའི་ཕྱིར་ཞེས་བཀོད་པ་ནི་རིམ་པ་བཞིན་དུ་ཆོས་དང་གཏན་ཚིགས་

དང་གཉིས་ཀ་ཐེ་ཚོམ་ཟ་བ་ཡིན་ནོ།།

གསུམ་པ་ནི། རྗེས་སུ་འགྲོ་བ་མེད་པ་ནི་དཔེར་ན་གང་སྨྲ་བ་དེ་ནི་འདོད་ཆགས་དང་

ལྡན་པ་ཡིན་ཏེ། རྟགས་ཆོས་གཉིས་ཀ་དང་ལྡན་པར་འདོད་པའི་མི་བཞིན་ནོ་ཞེས་བྱ་བ་དང་རྗེས་

སུ་འགྲོ་བ་ཡོད་ཀྱང་རབ་ཏུ་མ་བསྟན་པ་ནི། དཔེར་ན་སྒྲ་ནི་མི་རྟག་སྟེ། བྱས་པའི་ཕྱིར། བུམ་པ་

བཞིན་ནོ་ཞེས་བྱ་བ་ལྟ་བུའོ། །དེ་བཞིན་དུ་རྗེས་སུ་འགྲོ་བ་བསྟན་ཡང་ཕྱིན་ཅི་ལོག་ཏུ་བསྟན་པ་ནི། 

དཔེར་ན་གང་མི་རྟག་པ་དེ་ནི་བྱས་པ་ཡིན་ཏེ། བུམ་པ་བཞིན་ནོ་ཞེས་བྱ་བ་ལྟ་བུ་སྟེ་ཆོས་མཐུན་

པས་བསྟན་པའི་དཔེ་ལྟར་སྣང་ཡིན་ནོ། །དེ་དག་ལ་དཔེ་གསུམ་པོ་དེ་ཆོས་ཅན། མཐུན་དཔེ་ལྟར་

སྣང་ཡིན་ཏེ། མཐུན་དཔེར་བཀོད་པ་གང་ཞིག་རིམ་པ་བཞིན་དུ་རྗེས་འགྲོ་མ་ཚང་བ་བསྟན་པ་དང༌། 

རྗེས་འགྲོ་མ་བསྟན་པ་དང༌། རྗེས་འགྲོ་ཕྱིན་ཅི་ལོག་ཏུ་བསྟན་པའི་ཕྱིར།

གཉིས་པ་ལ་གསུམ། དོན་སྐྱོན་ཞུགས་པ་དང༌། བློ་སྐྱོན་ཞུགས་པ་དང༌། སྒྲ་སྐྱོན་ཞུགས་

པའི་དཔེ་ལྟར་སྣང་ངོ༌། །དང་པོ་ནི། ཆོས་མི་མཐུན་དཔེས་ཀྱང་དཔེ་ལྟར་སྣང་དུ་འགྱུར་བ་ཡོད་དེ། 

སྒྲ་ཆོས་ཅན། རྟག་སྟེ། ལུས་ཅན་མ་ཡིན་པའི་ཕྱིར། དཔེར་ན་རྡུལ་ཕྲ་རབ་བཞིན་དང་ལས་བཞིན་

དང་ནམ་མཁའ་བཞིན་ནོ་ཞེས་བྱ་བ་ནི་རིམ་པ་བཞིན་དུ་བསྒྲུབ་པར་བྱ་བའི་ཆོས་ལས་ལྡོག་པ་མེད་

པ་དང༌། ལ་སོགས་པ་རྟགས་ལས་ལྡོག་པ་མེད་པ་དང་རྟགས་ཆོས་གཉིས་ཀ་ལས་ལྡོག་པ་མེད་

པའོ། །དེ་དག་གི་དོན་བསྡུས་ན། དཔེ་གསུམ་པོ་དེ་ཆོས་ཅན། མི་མཐུན་དཔེ་ལྟར་སྣང་ཡིན་ཏེ། མི་

མཐུན་དཔེར་བཀོད་པ་གང་ཞིག་རིམ་པ་བཞིན་དུ་བསྒྲུབ་བྱའི་ཆོས་དང་རྟགས་དང་གཉིས་ཀ་ལས་

ལྡོག་པ་མེད་པའི་ཕྱིར་རོ།།

གཉིས་པ་ནི། དེ་བཞིན་དུ་ལྡོག་པ་ལ་ཐེ་ཚོམ་ཟ་བའི་མི་མཐུན་དཔེ་ལྟར་སྣང་ནི། དྲང་སྲོང་

སེར་སྐྱ་ཆོས་ཅན། ཉེས་པ་ཟད་པ་མ་ཡིན་ཏེ། སྐར་མ་ཤེས་པའི་བསྟན་བཅོས་མ་བརྩམས་པའི་

ཕྱིར། དཔེར་ན་གཅེར་བུ་བའི་སྟོན་པ་ཁྱུ་མཆོག་བཞིན་ཞེས་པ་བསྒྲུབ་བྱའི་ཆོས་ལྡོག་པར་ཐེ་ཚོམ་

ཟ་བ་དང༌། དེ་ཆོས་ཅན། གསུམ་རིག་པའི་བྲམ་ཟེས་ཚིག་ཚད་མར་གཟུང་བར་མི་འོས་ཏེ། ཆགས་

ལྡན་ཡིན་པའི་ཕྱིར། དཔེར་ན་གཅེར་བུ་པའི་སྟོན་པ་གོའུ་ཏ་མ་བཞིན་ཞེས་པ་རྟགས་ལྡོག་པར་ཐེ་

ཚོམ་ཟ་བ་དང༌། དེ་ཆོས་ཅན། ཆགས་ལྡན་ཡིན་ཏེ། ཡོངས་འཛིན་དང་ཀུན་འཛིན་གཉིས་དང་ལྡན་

པའི་ཕྱིར། དཔེར་ན། གཅེར་བུ་པའི་སྟོན་པ་ལྡོང་རིས་བཞིན་ཞེས་པ་གཉིས་ཀ་ལྡོག་པར་ཐེ་ཚོམ་ཟ་

བའོ། །དཔེ་གསུམ་པོ་ཆོས་ཅན། མི་མཐུན་དཔེ་ལྟར་སྣང་ཡིན་ཏེ། མི་མཐུན་དཔེར་བཀོད་པ་གང་

ཞིག་ཆོས་ལྡོག་པར་ཐེ་ཚོམ་ཟ་བ་ཞེས་རིམ་པ་བཞིན་དུ་སྦྱར་རོ།།

གསུམ་པ་ནི། ལྡོག་པ་ཡོད་ཀྱང་རབ་ཏུ་མ་བསྟན་པ། དཔེར་ན་སྒྲ་མི་རྟག་སྟེ། བྱས་པའི་

ཕྱིར། ནམ་མཁའ་བཞིན་ཞེས་པ་དང་ལ་སོགས་པ་ལྡོག་པ་མ་ཚང་བ་བརྗོད་པ་ཆགས་ལྡན་ལོག་ན་

སྨྲ་བ་ལྡོག་སྟེ། དཔེར་ན་རྡོའ་ིདུམ་བུ་བཞིན་ནོ། །ཞེས་པ་དང༌། ལྡོག་པ་ཕྱིན་ཅི་ལོག་ཏུ་བརྗོད་པ་

གང་མ་བྱས་པ་དེ་ནི་རྟག་པར་ངེས་ཏེ། ནམ་མཁའ་བཞིན་ནོ་ཞེས་པ་ཡང་བརྗོད་པར་བྱའོ། །དཔེ་

གསུམ་པོ་ཆོས་ཅན། མི་མཐུན་དཔེ་ལྟར་སྣང་ཡིན་ཏེ། མི་མཐུན་དཔེར་བཀོད་པ་གང་ཞིག་རིམ་པ་

བཞིན་དུ་ལྡོག་པ་ཡོད་ཀྱང་མ་བསྟན་པ་དང་ལྡོག་པ་མ་ཚང་བ་བརྗོད་པ་དང༌། ལྡོག་པ་ཕྱིན་ཅི་ལོག་

ཏུ་བརྗོད་པའི་ཕྱིར་རོ།།

གསུམ་པ་ནི། དཔེ་ལྟར་སྣང་བཅོ་བརྒྱད་པོ་འདི་དག་གིས་ནི་ཆོས་ཅན། གཏན་ཚིགས་

ཡང་དག་གི་ཁྱབ་པ་རྣལ་མར་བསྟན་པར་མི་ནུས་ཏེ། ཡང་དག་པའི་གཏན་ཚིགས་ཀྱི་སྤྱིའི་མཚན་

ཉིད་དམ་བྱེ་བྲག་གི་མཚན་ཉིད་ཀྱི་ཁྱབ་པ་རྣལ་མར་བསྟན་པར་མི་ནུས་པའི་ཕྱིར། དཔེ་ཡང་དག་

གི་མཚན་གཞིའི་སྟེང་དུ་དོན་གྱིས་གོ་བས་དཔེ་ལྟར་སྣང་འདི་དག་བསལ་བར་རིག་པར་བྱ་སྟེ། འདི་

དག་གིས་གཏན་ཚིགས་སྤྱི་དང་བྱེ་བྲག་གི་ཁྱབ་པ་སྐྱོན་མེད་རྣལ་མར་བསྟན་པར་མི་ནུས་པ་དེའི་

ཕྱིར། གཉིས་པ་ལ་གཉིས། ཁས་བླངས་བརྗོད་པ་དང༌། དེ་དགག་པའོ། །དང་པོ་ནི། གལ་ཏེ་གཏན་

ཚིགས་ཀྱི་ཁྱབ་པའི་ཚུལ་ལ་མ་རེག་པར་རང་རྒྱུད་ཉིད་དུ་དཔེ་ཉེར་འཇལ་ལྐོག་གྱུར་སྒྲུབ་པར་བྱེད་

པའི་ཡན་ལག་ཡང་དག་ཡིན་ན་ནི་དེའི་ཚེ་དགོས་པ་མེད་པ་དང༌། ནུས་པ་མེད་པར་སྟོན་པ་ནི།

གཉིས་པ་ལ་གཉིས། རྩ་བ་དང༌། འགྲེལ་པའ།ོ །དང་པོ་ནི། ཉེ་བར་འཇལ་བའི་དཔེ་ཆོས་ཅན། 

ལྐོག་གྱུར་སྒྲུབ་བྱེད་ཡང་དག་ཏུ་དོན་མེད་པར་འགྱུར་བར་ཐལ། གཏན་ཚིགས་ཡང་དག་དེའི་ཚུལ་ལ་

མ་རེག་ནའང་སྟེ་དེ་ལ་མ་རེག་པའི་གོ་བྱེད་གང་ཞིག་བསྒྲུབ་བྱའི་ཆོས་དང་མ་འབྲེལ་བའི་ཕྱིར།

གཉིས་པ་ལ་གསུམ། ཁྱབ་པ་དྲན་བྱེད་མ་ཡིན་ན་ལྐོག་གྱུར་གོ་བ་ལ་དགོས་པ་མེད་པ་

དང༌། ཕྱོགས་གཅིག་འདྲ་བས་ལྐོག་གྱུར་གོ་ན་ཧ་ཅང་ཐལ་བ་དང༌། ཁྱབ་པ་དྲན་བྱེད་ཡིན་པས་

རང་རྒྱུད་པས་སྒྲུབ་བྱེད་དུ་མི་འཐད་པའོ། །དང་པོ་ནི། གལ་ཏེ་དཔེས་ཆོས་ཅན། བསྒྲུབ་བྱ་ལྐོག་

གྱུར་བསྒྲུབ་པ་ལ་ཉེ་བར་མཁོ་བ་ཅི་ཞིག་ཡོད་དེ་མེད་པར་ཐལ། དཔེར་བཀོད་པ་གང་ཞིག་གཏན་

ཚིགས་ཀྱི་མི་འཁྲུལ་བ་ཉིད་ཁྱབ་པ་གཉིས་ཀ་སྟོན་པ་མ་ཡིན་པའི་ཕྱིར་དང༌། བསྒྲུབ་བྱའི་ཆོས་དང་

འབྲེལ་བ་མེད་པའི་ཕྱིར་རོ།།

གཉིས་པ་ནི། ཚུལ་གསུམ་ལ་མི་བལྟོས་པའི་དཔེ་ཉེ་བར་འཇལ་བ་ལས་ལྐོག་གྱུར་རྣལ་

མར་སྒྲུབ་བྱེད་དུ་འགྱུར་བ་མ་ཡིན་པར་ཐལ། རྒྱུ་མཚན་གང་གིས་ན་བུམ་པ་ལ་སོགས་པའི་དོན་

འགའ་ཞིག་དང་རྣམ་པ་འགས་འདྲ་བ་ཙམ་གྱིས་ནི་ལྐོག་གྱུར་གྱི་བདག་ཉིད་གཞན་དུ་འཁྲུལ་མེད་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 355

དུ་ངེས་ནུས་པ་མ་ཡིན་པའི་ཕྱིར། རྟགས་མ་གྲུབ་ན། ཐམས་ཅད་ཐམས་ཅད་ཀྱི་གོ་བྱེད་ཀྱི་བདག་

ཉིད་དུ་འགྱུར་བར་ཐལ། ཆ་འགས་འདྲ་བ་དེས་ན་གཞན་དེའི་གོ་བྱེད་ཀྱི་བདག་ཉིད་ཡིན་པའི་ཕྱིར། 

འདོད་པ་དེ་ལྟར་ནི་མི་རིགས་པར་ཐལ། འདོད་པ་ལ་མངོན་སུམ་རྗེས་དཔག་དུ་མས་གནོད་པའི་

ཕྱིར། སྔ་མ་ལ་ཁྱབ་པ་ཡོད་པར་ཐལ། ཆ་འགའ་ཞིག་དང་རྣམ་པ་འགས་མི་མཚུངས་པའི་དོན་ནི་

མེད་པའི་ཕྱིར། གསུམ་པ་ནི། རང་རྒྱུད་དུ་སྒྲུབ་བྱེད་ཡིན་ན་ཉེས་པ་དེར་འགྱུར་བ་དེའི་ཕྱིར། རྟགས་

ཡང་དག་འདིའི་ཁྱབ་པ་དཔེས་བསྟན་པར་བྱ་བ་ཡིན་པར་ཐལ། ཕྱོགས་ཆོས་དང་དཔེ་ཡང་དག་དེ་

བསྒྲུབ་བྱའི་ཆོས་དེས་ཁྱབ་པའི་རྟགས་ཆོས་གཉིས་དང་ལྡན་པ་ཉིད་ལས་རྩོད་གཞི་དེ་བསྒྲུབ་བྱའི་

ཆོས་ཀྱི་དངོས་པོ་དེ་དང་ལྡན་པར་གོ་བར་འགྱུར་བའི་ཕྱིར། དཔེ་ཡང་དག་འདི་ཆོས་ཅན། ལྐོག་

གྱུར་གོ་བྱེད་རང་རྒྱུད་པ་མ་ཡིན་ཏེ། ཁྱབ་པ་དྲན་བྱེད་ཀྱི་ཡན་ལག་ཡིན་པ་དེས་ནའི་ཕྱིར། འབྲེལ་

བ་མི་སྟོན་པའི་དཔེ་ཆོས་ཅན། ལྐོག་གྱུར་གོ་བྱེད་དུ་དོན་མེད་པར་ཐལ། དཔེ་གང་ཞིག་དགག་

བྱའི་ཆོས་དང་བསྒྲུབ་བྱའི་ཆོས་དེ་དང་མ་འབྲེལ་བའི་ཕྱིར། ལྐོག་གྱུར་གོ་བ་ལ་ཚུལ་གསུམ་ལ་མ་

བལྟོས་པའི་དཔེ་ཉེར་འཇལ་དོན་མེད་པར་ཐལ། ཚུལ་གསུམ་པ་ཅན་གྱི་གཏན་ཚིགས་དེ་ཉིད་ཀྱིས་

ལྐོག་གྱུར་གྱི་དོན་ཡོངས་སུ་རྫོགས་པར་གྲུབ་པའི་ཕྱིར་རོ།།

གཉིས་པ་མཐའ་གཅིག་ཏུ་འཛིན་པའི་ལོག་རྟོག་ཟིལ་གྱིས་གནོན་པའི་ཡན་ལག་སུན་

འབྱིན་བཤད་པ་ལ་གཉིས། སུན་འབྱིན་ཡང་དག་དང༌། སུན་འབྱིན་ལྟར་སྣང་ངོ༌། །དང་པོ་ལ་

གཉིས། རྩ་བ་དང༌། འགྲེལ་པའོ། །དང་པོ་ནི། རྒོལ་བས་སྒྲུབ་བྱེད་ཡང་དག་འགོད་པར་ཁས་བླངས་

ནས་དོན་སྐྱོན་སོགས་ཞུགས་པ་དང་ཁྱབ་པ་སོགས་བརྗོད་པ་མ་ཚང་བ་དང༌། ལྷག་པ་བརྗོད་པ་

ལ་ཕྱི་རྒོལ་གྱིས་ཁྱབ་པ་མ་ཚང་བ་སོགས་ཀྱི་ཉེས་པ་སྐབས་དང་འཚམ་པར་བརྗོད་པའི་ངག་ཆོས་

ཅན། སུན་འབྱིན་ཡང་དག་ཡིན་ཏེ། རྒོལ་བའི་མངོན་པར་འདོད་པ་འགྲུབ་པ་ལ་གེགས་བྱེད་པའི་

ཕྱི་རྒོལ་གྱི་ངག་ཡིན་པའི་ཕྱིར། གཉིས་པ་ལ་གཉིས། དངོས་དང་། རྩོད་པ་སྤང་བའོ། །དང་པོ་ནི། 

རྒོལ་བའི་ངོར་ཕྱི་རྒོལ་གྱིས་ཕྱོགས་ཆོས་མ་ཚང་བ་ཉིད་ལ་སོགས་པ་སྒྲུབ་པར་བྱེད་པའི་ཉེས་པ་

དོན་སྐྱོན་ཞུགས་པ་སོགས་སྔར་བཤད་པ་གང་ཡིན་པ་དེ་དག་ཇི་ལྟར་འོས་པར་བརྗོད་པ་ནི་ཆོས་

ཅན། སུན་འབྱིན་པ་ཡང་དག་པ་ཡིན་ཏེ། དེས་ཕ་རོལ་པོ་རྒོལ་བའི་མངོན་པར་འདོད་པའི་དོན་གྲུབ་

པའི་གེགས་བྱེད་པའི་ཕྱིར་རོ།།

གཉིས་པ་ལ་གསུམ། སུན་འབྱིན་གྱི་ངག་དགོས་པ་མེད་པའི་རྩོད་སྤང་དང༌། ནུས་པ་མེད་

པའི་རྩོད་སྤང་དང༌། སུན་འབྱིན་བརྗོད་པའི་དུས་ངོས་གཟུང་བའོ། །དང་པོ་ལ་གཉིས། རྩོད་པ་དང༌། 

ལན་ནོ། །དང་པོ་ནི། གལ་ཏེ་རྒོལ་བས་སྒྲུབ་བྱེད་ལྟར་སྣང་བཀོད་པ་ལ་ཕྱི་རྒོལ་གྱིས་སྐྱོན་མ་བརྗོད་

ཀྱང་གཏན་ཚིགས་ལྟར་སྣང་གི་དོན་ཉིད་ལ་བསྒྲུབ་བྱ་སྒྲུབ་པའི་ནུས་པ་མེད་པས་རྒོལ་བའི་འདོད་

དོན་འགྲུབ་པར་མི་འགྱུར་བ་མ་ཡིན་ནམ་སྟེ་ཡིན་པས་རྒོལ་བའི་འདོད་དོན་འགྲུབ་པའི་གེགས་བྱེད་

པ་ལ་ཕྱི་རྒོལ་གྱི་སུན་འབྱིན་མི་དགོས་སོ། །ཞེ་ན། གཉིས་པ་ནི། དོན་གྱི་གནས་ཚོད་དེ་ནི་དེ་ལྟར་

ཡིན་མོད་ཀྱི་འོན་ཀྱང་གཏན་ཚིགས་ཡང་དག་དང་ལྟར་སྣང་གི་དོན་རྣམས་ཀྱི་བསྒྲུབ་བྱ་གྲུབ་པ་

དང་མ་གྲུབ་པ་བསྒྲུབ་པའི་ངག་དང་སུན་འབྱིན་པ་དག་གིས་གསར་དུ་བྱེད་པ་ནི་མ་ཡིན་ཏེ། བྱས་

པ་ལ་སོགས་པའི་རྟགས་ཡང་དག་དེ་དག་ནི་ཐམས་ཅད་དུ་སྒྲ་མི་རྟག་པ་སོགས་སྒྲུབ་ནུས་པ་དེའི་

རང་བཞིན་ཉིད་ཡིན་པའི་ཕྱིར་དང༌། གཏན་ཚིགས་ལྟར་སྣང་རྣམས་ནི་བསྒྲུབ་བྱ་སྒྲུབ་མི་ནུས་པ་

དེའི་རང་བཞིན་ཡིན་པའི་ཕྱིར་རོ། །འོ་ན་སྒྲུབ་ངག་དང་སུན་འབྱིན་བརྗོད་པ་ལ་དགོས་པ་ཅི་ཞེ་ན། 

ཕྱི་རྒོལ་གྱི་ངོར་སྒྲུབ་ངག་ཡང་དག་བརྗོད་པ་ལ་དགོས་པ་ཡོད་དེ། ཕྱི་རྒོལ་གྱི་ངོར་རྒོལ་བའི་སྐྱེས་

བུའི་བསྒྲུབ་བྱ་སྒྲུབ་པའི་ནུས་པ་ཡོད་པ་གྲུབ་པ་སྟེ་གསལ་བར་བྱེད་པ་ཡིན་པའི་ཕྱིར། སུན་འབྱིན་

ཡང་དག་བརྗོད་པ་ལ་དགོས་པ་ཡོད་དེ། རྒོལ་བའི་སྐྱེས་བུའི་བློ་ངོར་བསྒྲུབ་བྱ་སྒྲུབ་པའི་ནུས་པ་

མེད་པ་གྲུབ་པ་སྟེ་གསལ་བར་བྱེད་པ་ཡིན་པའི་ཕྱིར། དེར་ཐལ། རྒོལ་བས་སྒྲུབ་བྱེད་བཀོད་པ་ལ་

བསྒྲུབ་བྱ་སྒྲུབ་པའི་ནུས་པ་ཡོད་པ་དང་ནུས་པ་མེད་པ་གང་ཟག་གཉིས་ཀྱི་བློ་ངོར་གྲུབ་པ་དེ་ནི་

སྒྲུབ་ངག་དང་སུན་འབྱིན་གྱི་ཚིག་མེད་པར་མི་འགྲུབ་པའི་ཕྱིར། རྒོལ་བས་ཕྱི་རྒོལ་ལ་རྗེས་དཔག་

སྐྱེད་པ་དང༌། ཕྱི་རྒོལ་གྱིས་རྒོལ་བའི་རློམ་པ་ཞི་བར་བྱེད་པ་དེའི་བྱེད་པ་པོར་བརྗོད་པའི་རྒྱུ་མཚན་

ཡོད་དེ། རྒོལ་བས་སྒྲུབ་བྱེད་བཀོད་པ་ལ་བསྒྲུབ་བྱ་སྒྲུབ་པའི་ནུས་པ་ཡོད་པ་དང་མེད་པ་དེ་ལྟ་བུ་

ཉིད་དུ་གྱུར་པ་སྟེ་གང་ཟག་གཉིས་ཀྱི་ཚད་མའི་ངོར་རྣམ་པར་འཇོག་པ་ནི་ཚིག་དེ་གཉིས་ཀྱི་བྱེད་པ་

ལ་བལྟོས་པས་དེ་ལྟར་བརྗོད་པའི་ཕྱིར།

གཉིས་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་རྒོལ་བས་ཕྱི་རྒོལ་གྱི་ངོར་



ལེའུ་གསུམ་པ་གཞན་དོན་རྗེས་དཔག་རྣམ་ངེས། 357

སྒྲ་བྱས་པར་ཐེ་ཚོམ་ཟ་བཞིན་དུ་སྒྲུབ་ངག་བཀོད་པ་ན་ཕྱི་རྒོལ་གྱིས་ཕྱོགས་ཆོས་མ་ཚང་ངོ་ཞེས་

ཉེས་པ་བརྗོད་པ་ན་ཡང་རྒོལ་བས་ཚུལ་གསུམ་མ་ཚང་བ་མེད་པ་ལ་སོགས་པའི་ཚིག་གིས་ཀྱང་

ལན་བཏབ་པ་ན་ཕྱི་རྒོལ་གྱི་ཚིག་དེ་ནི་སུན་འབྱིན་པར་མི་འགྱུར་བར་ཐལ། རྒོལ་བའི་མངོན་པར་

འདོད་པའི་གེགས་མ་ཡིན་པར་ཕྱི་རྒོལ་གྱི་བློ་ངོར་རྗེས་དཔག་སྐྱེས་པའི་ཕྱིར་རོ་ཞེ་ན། གཉིས་པ་

ནི། ཕྱིས་རྒོལ་བས་སྒྲུབ་བྱེད་ཡང་དག་བཀོད་ནས་ཕྱི་རྒོལ་གྱི་ངོར་རྗེས་དཔག་སྐྱེས་པས་སྔར་ཕྱི་

རྒོལ་གྱིས་ཕྱོགས་ཆོས་མ་ཚང་བར་བརྗོད་པའི་ངག་སུན་འབྱིན་ཡང་དག་ཏུ་མི་འགྱུར་བ་མ་ཡིན་

ཏེ། ཕྱིས་ཀྱི་རྒོལ་བའི་སྒྲུབ་ངག་དེ་ནི་སྔ་མ་སུན་ཕྱུང་རྗེས་སུ་སྒྲུབ་པར་བྱེད་པ་ཡང་དག་གཞན་

བཀོད་པ་ཡིན་པའི་ཕྱིར་རོ།།གསུམ་པ་ནི། འོ་ན་རྒོལ་བས་གང་བྱས་མི་རྟག །དཔེར་ན་བུམ་པ་

བཞིན་ཞེས་སྨྲ་འཕྲོ་ལ་ཕྱི་རྒོལ་གྱིས་ཕྱོགས་ཆོས་མ་ཚང་ངོ༌། །ཞེས་བརྗོད་པ་སུན་འབྱིན་ཡང་དག་

ཏུ་ཐལ། ཕྱོགས་ཆོས་མ་ཚང་བ་ལ་མ་ཚང་བར་བརྗོད་པའི་ཕྱིར་ཞེ་ན། གལ་ཏེ་དེ་འདྲའི་ཕྱི་རྒོལ་

གྱི་ངག་ཆོས་ཅན། སུན་འབྱིན་ཡང་དག་མ་ཡིན་པར་ཐལ། སུན་འབྱིན་པའི་སྐབས་མ་ཡིན་པ་ལ་

སུན་འབྱིན་བརྗོད་པའི་ཕྱིར། དེ་སུན་འབྱིན་པའི་སྐབས་མ་ཡིན་པར་ཐལ། རྒོལ་བའི་ངག་མ་རྫོགས་

པ་ཉིད་ཀྱིས་ཕྱོགས་སྔ་མ་སྨྲ་བ་ལྷག་མ་ལ་བལྟོས་པ་དང་བཅས་པ་ཡིན་པའི་ཕྱིར། འོན་ཀྱང་སུན་

འབྱིན་སྐབས་སུ་བབ་པའི་དུས་མེད་པ་མ་ཡིན་ཏེ། རྒོལ་བའི་སྒྲུབ་བྱེད་འགོད་པའི་ངག་རྫོགས་པར་

ཁས་ལེན་པ་ན་དེ་ལ་ཕྱི་རྒོལ་གྱིས་སྐྱོན་བརྗོད་པར་བྱེད་པ་དེ་སུན་འབྱིན་པར་བྱེད་པའི་དུས་ཡིན་

པའི་ཕྱིར། འོན་ཀྱང་སུན་འབྱིན་སྐབས་སུ་བབ་པའི་དུས་མེད་པ་མ་ཡིན་ཏེ། རྒོལ་བའི་སྒྲུབ་བྱེད་

འགོད་པའི་ངག་རྫོགས་པར་ཁས་ལེན་པ་ན་དེ་ལ་ཕྱི་རྒོལ་གྱིས་སྐྱོན་བརྗོད་པར་བྱེད་པ་དེ་སུན་

འབྱིན་པར་བྱེད་པའི་དུས་ཡིན་པའི་ཕྱིར།

གཉིས་པ་ལ་གཉིས། སུན་འབྱིན་ལྟར་སྣང་སྤྱིའི་མཚན་ཉིད་དང༌། གསལ་བའི་དབྱེ་བ་

རྒྱས་པར་མི་སྤྲོ་བའི་རྒྱུ་མཚན་ནོ། །དང་པོ་ལ་གཉིས། རྩ་བ་དང༌། འགྲེལ་པའོ། །དང་པོ་ནི། སྐྱོན་

དུ་མི་འགྱུར་བའམ་སྤྱིར་སྐྱོན་དུ་འགྱུར་ཡང་སྐབས་སུ་བབ་པའི་སྐྱོན་དུ་མི་འགྱུར་བ་ཕྱི་རྒོལ་གྱིས་

རྒོལ་བ་ལ་སྐྱོན་དུ་བརྗོད་པའི་ངག་ཆོས་ཅན། དེར་སྣང་བ་སྟེ་སུན་འབྱིན་ལྟར་སྣང་ཡིན་ཏེ། སྐྱོན་

མིན་སྐྱོན་དུ་བརྗོད་པའི་སྒོ་ནས་རྒོལ་བའི་འདོད་པ་འགྲུབ་པའི་གེགས་མི་བྱེད་པའི་ཕྱི་རྒོལ་གྱི་ལྟག་

ཆོད་ཀྱི་ཚིག་ཡིན་པའི་ཕྱིར། གཉིས་པ་ནི། སུན་འབྱིན་པ་ལྟར་སྣང་བ་ནི་ལྟག་ཆོད་དོ། །ཞེས་པ་ལ་

ཡང་དེ་ལྟར་རོ། །ལྟག་ཆོད་ནི་འདྲ་བའི་དོན་དེ་སུན་འབྱིན་ཡང་དག་དང་འདྲ་བའི་ཚིག་གོ།

གཉིས་པ་ལ་གཉིས། རྩ་བ་དང༌། འགྲེལ་པའོ། །དང་པོ་ནི། སུན་འབྱིན་ལྟར་སྣང་གི་གསལ་

བའི་དབྱེ་བ་དེ་དག་མ་ལུས་པ་སྐབས་འདིར་ནི་སྤྲོ་བར་བྱ་བ་མིན་ཏེ། ལོག་པའི་ལན་ལ་མཐའ་མེད་

པས་མི་སྤྲོ་བའི་ཕྱིར། གཉིས་པ་ལ་གསུམ། རྒྱས་པར་མི་སྤྲོ་བའི་རྒྱུ་མཚན་དང༌། རྩོད་པ་སྤང་བ་

དང༌། དེའི་ལན་དགག་པའོ། །དང་པོ་ནི། ལན་ལོག་པ་སུན་འབྱིན་ལྟར་སྣང་ནི་སྔར་བཤད་པའི་

ལྟག་ཆོད་ཡིན་ལ། དེའི་གསལ་བའི་དབྱེ་བ་མ་ལུས་པ་འདིར་མི་སྤྲོ་བའི་རྒྱུ་མཚན་ཡོད་དེ། དེ་དག་

ནི་མཐའ་མེད་པས་མི་སྤྲོ་བའི་ཕྱིར། མཐའ་མེད་པར་ཐལ། ལྟག་ཆོད་ཀྱི་རྒྱུ་ཚུལ་བཞིན་མ་ཡིན་པའི་

རྣམ་པར་རྟོག་པ་རྣམས་ཀྱི་གསལ་བའི་དབྱེ་བ་འདི་ཙམ་དུ་ཟད་དོ་ཞེས་མུར་ཐུག་པའི་ཚུལ་གྱིས་

གནས་པ་མེད་པའི་ཕྱིར་རོ།།

གཉིས་པ་ནི། འབྲས་མཚུངས་ཀྱི་ལྟག་ཆོད་དང་རྒྱུས་འབྲས་བུ་སྐྱེད་ན་ཕྲད་ནས་སམ་མ་

ཕྲད་པས་སྐྱེད། དང་པོ་ལྟར་ན་དུས་མཉམ་དུ་འགྱུར་ལ། གཉིས་པ་ལྟར་ན་མ་ཕྲད་པ་ཐམས་ཅད་ཀྱིས་

ཐམས་ཅད་བསྐྱེད་པར་འགྱུར་རོ། །ཞེས་ཕྲད་པ་མཚུངས་པའི་ལྟག་ཆོད་གཉིས་སུ་འདུ་བ་མ་ཡིན་

ནམ་ཞེ་ན། དེ་གཉིས་སུ་མ་འདུས་པའི་སུན་འབྱིན་ལྟར་སྣང་ལ་དམ་བཅའི་སྐྱོན་མིན་པ་སྐྱོན་དུ་བརྗོད་

པའི་དཔེ་དང༌། རྟགས་ཀྱི་སྐྱོན་མིན་པ་སྐྱོན་དུ་བརྗོད་པའི་དཔེ་དང༌། དེ་སུན་འབྱིན་ལྟར་སྣང་མིན་ན་

སུན་འབྱིན་ཡང་དག་ཏུ་ནམ་1ཡང་མི་རུང་བའོ། །དང་པོ་ནི། དཔེར་ན་རིགས་པ་ཅན་པ་ན་རེ། སངས་

རྒྱས་པས་བདག་མེད་དོ་ཞེས་བྱ་བ་དམ་བཅས་པ་ནི་དམ་བཅས་པ་དང་རང་གི་ཚིག་འགལ་བ་ཞེས་

བྱ་བ་དམ་བཅའ་བའི་སྐྱོན་ཡིན་ཏེ། བདག་གི་དོན་ལ་མེད་དོ་ཞེས་སྐུར་བ་འདེབས་ན་བདག་ཅེས་

པའི་སྒྲ་སྦྱོར་བ་མི་སྲིད་པའི་ཕྱིར། བདག་ཅེས་སྒྲ་སྦྱོར་བས་ནི་བདག་གི་དོན་ཡོད་ཉེ་བར་འཇོག་པ་

ཡིན་ལ་མེད་དོ་ཞེས་སྐུར་བ་ཡང་ཡིན་པའི་ཕྱིར། དམ་བཅས་པའི་ཚིག་དག་འགལ་བས་དམ་བཅའ་

བའི་སྐྱོན་ཡིན་ནོ་ཞེས་བརྗོད་པ་དང༌། གཉིས་པ་ནི། དཔེར་ན་རྩོལ་བ་ལས་བྱུང་བའི་སྒྲ་ནི་མི་རྟག་སྟེ། 

རྩོལ་བ་ལས་བྱུང་བའི་ཕྱིར་ཞེས་བྱ་བ་ནི་དམ་བཅས་པའི་དོན་གྱི་ཕྱོགས་གཅིག་རྟགས་སུ་བཀོད་པ་

1  ཞོལ། ཤོག ༢༥༦ བ ༦ གཙང་། ཤོག ༢༥༦ བ ༦ ནས་ཡང་མི་རུང་བའོ།

ཡིན་ཏེ། རྟགས་ཆོས་ཅན་གྱི་ཁྱད་པར་ཉིད་དུ་ཉེ་བར་བཀོད་པའི་ཕྱིར་རོ། །ཞེས་ཟེར་བ་ལྟ་བུའོ།།

གསུམ་པ་ལ་གཉིས། དེ་དག་སྔར་བཤད་པའི་ལྟག་ཆོད་དུ་མི་འདུ་བ་དང༌། སུན་འབྱིན་

ཡང་དག་མ་ཡིན་པའོ། །དང་པོ་ནི། དམ་བཅའ་སྐྱོན་མེད་སྐྱོན་དུ་བརྗོད་པ་དང༌། རྟགས་སྐྱོན་མེད་

སྐྱོན་དུ་བརྗོད་པ་དེ་ལྟ་བུ་ལ་སོགས་པ་རྣམས་ནི་ཆོས་ཅན། ཇི་སྐད་བརྗོད་པའི་མཚན་ཉིད་ཀྱི་ལྟག་

ཆོད་ཀྱི་ནང་དུ་འདུ་བ་མ་ཡིན་པར་ཐལ། དེ་དག་ལས་གཞན་པའི་ལྟག་ཆོད་ཡིན་པའི་ཕྱིར། གཉིས་

པ་ནི། འོ་ན་སུན་འབྱིན་ཡང་དག་ཡིན་ནོ་ཞེ་ན། སྐྱོན་བརྗོད་དེ་དག་སུན་འབྱིན་པ་ཡང་དག་ཀྱང་

མ་ཡིན་ཏེ། སངས་རྒྱས་པས་བདག་གི་སྒྲའི་དོན་ལ་མི་བསྙོན་པར་བདག་གི་རང་གི་མཚན་ཉིད་

འགོག་པའི་ཕྱིར་དང༌། ཕྱི་མ་ཡང་བསྒྲུབ་བྱའི་ཆོས་ཅན་ལས་ཕྱི་རོལ་ཏུ་གྱུར་པའི་ཕྱོགས་ཆོས་ཡིན་

པའི་ཕྱིར་རོ་ཞེས་བཤད་ཟིན་པའི་ཕྱིར།

གསུམ་པ་ལ་གཉིས། རྩོད་པ་དང༌། ལན་ནོ། །དང་པོ་ནི། གལ་ཏེ་གཉིས་པོ་དེ་དག་ཀྱང་

ཆ་འགས་ལྟག་ཆོད་དེ་དག་ཉིད་ཀྱི་ནང་དུ་འདུའོ་ཞེ་ན། གཉིས་པ་ལ་གསུམ། ཧ་ཅང་ཐལ་བ་དང༌། 

སྤྱིའི་མཚན་ཉིད་རྟོགས་པའི་ཚུལ་དང༌། གསལ་བའི་དབྱེ་བ་མ་ལུས་པ་མ་བསྟན་པའི་རྒྱུ་མཚན་

ནོ། །དང་པོ་ནི། སུན་འབྱིན་ལྟར་སྣང་འདི་དག་ཀྱང་ཆོས་ཅན། ཕན་ཚུན་གཅིག་གི་ནང་དུ་གཅིག་

འདུས་པ་དེ་ལྟར་ཐལ་བར་འགྱུར་བར་ཐལ། སྐྱོན་མིན་སྐྱོན་དུ་བརྗོད་པ་ཙམ་དུ་འདྲ་བའི་ཕྱིར། 

རྟགས་དང་ཁྱབ་པ་ཁས་བླངས།

གཉིས་པ་ལ་གསུམ། ཁྱད་པར་གྱི་མཚན་ཉིད་མ་སྨོས་པའི་རྒྱུ་མཚན་དང༌། སྤྱིའི་མཚན་

ཉིད་བཤད་ཟིན་པ་དང༌། དེ་སྒྲུབ་ངག་ཡང་དག་དང་སུན་འབྱིན་ཡང་དག་གི་མཚན་ཉིད་བཤད་པ་

ལས་ཤེས་པའོ། །དང་པོ་ནི། ཆ་འགའ་ཞིག་འདྲ་བས་ནང་དུ་འདུས་ན་ཧ་ཅང་ཐལ་བ་དེའི་ཕྱིར་སུན་

འབྱིན་ལྟར་སྣང་སྤྱིའི་མཚན་ཉིད་བརྗོད་རིགས་ཀྱང་ཁྱད་པར་གྱི་མཚན་ཉིད་མི་བརྗོད་པའི་རྒྱུ་མཚན་

ཡོད་དེ། སྤྱིའི་མཚན་ཉིད་གཅིག་ཉིད་དུ་ཅུང་ཟད་བརྗོད་པར་བྱ་བ་ཡིན་ཡང་ཁྱད་པར་གྱི་མཚན་ཉིད་

བརྗོད་པ་ཡིན་ན། དེའི་ནང་དུ་གསལ་བའི་དབྱེ་བ་མཐའ་ཡས་པ་རྣམས་མི་འདུ་བའི་སྟེ་འདུས་པའི་

མཚན་ཉིད་ཤེས་པར་དཀའ་བའི་ཕྱིར་རོ། །གཉིས་པ་ནི། སུན་འབྱིན་ལྟར་སྣང་སྤྱིའི་མཚན་ཉིད་དེ་ནི་

བརྗོད་ཟིན་པ་ཉིད་དེ་སུན་འབྱིན་པ་ལྟར་སྣང་བ་ནི་ལྟག་ཆོད་དོ་ཞེས་བཤད་ཟིན་པའི་ཕྱིར།

གསུམ་པ་ནི། སུན་འབྱིན་ལྟར་སྣང་སྤྱིའི་མཚན་ཉིད་དེ་ནི་མི་རྟོགས་པའི་སྐྱོན་མེད་དེ། སྒྲུབ་

པ་ཡང་དག་དང་སུན་འབྱིན་ཡང་དག་པའི་མཚན་ཉིད་ཤེས་པ་ཉིད་ལས་རྟོགས་པར་འགྱུར་བའི་ཕྱིར། 

དེར་ཐལ། སུན་འབྱིན་འཇུག་པའི་ཡུལ་མ་ཡིན་པ་ལ་སུན་འབྱིན་ཡང་དག་མི་འཇུག་པའི་ཕྱིར་དང་

དེ་ལ་སུན་འབྱིན་བརྗོད་ཀྱང་བསྒྲུབ་བྱ་རྟོགས་པའི་གེགས་མ་ཡིན་པའི་ཕྱིར། སུན་འབྱིན་གྱི་ཡུལ་མ་

ཡིན་པ་ལ་སུན་འབྱིན་བརྗོད་པའི་ངག་དེ་ཆོས་ཅན། སུན་འབྱིན་ཡང་དག་མིན་པའི་ལན་ལྟར་སྣང་བ་

བདེ་བླག་ཏུ་ཤེས་ཏེ། སུན་འབྱིན་དུ་བརྗོད་པ་གང་ཞིག་རྒོལ་བའི་མངོན་པར་འདོད་པའི་དོན་འགྲུབ་

པའི་གེགས་ཀྱི་མཚན་ཉིད་དང་མི་ལྡན་པའི་ཕྱིར། 

གསུམ་པ་ནི། སུན་འབྱིན་ལྟར་སྣང་གི་རབ་ཏུ་དབྱེ་བ་མཐའ་ཡས་པའི་མཚན་ཉིད་དང་

མཚན་གཞིའི་དབྱེ་བ་ནི་མ་བསྟན་ཏེ། བསྟན་པར་མི་ནུས་པའི་ཕྱིར།

གཉིས་པ་ལེའུའི་མཚན་ནི། ཐེག་པ་གསུམ་གྱི་ལམ་དུ་བགྲོད་པའི་ལམ་རྒྱལ་བའི་དགོངས་

པ་རབ་ཏུ་གསལ་བར་བྱེད་པ་ལས་གཞན་གྱི་དོན་གྱི་རྗེས་སུ་དཔག་པ་སྟེ། ལེའུ་གསུམ་པའི་འགྲེལ་

པའོ། །གསུམ་པ་བརྩམས་པ་མཐར་ཕྱིན་པའི་ཡན་ལག་ནི། གལ་ཏེ་ཚད་མ་ཀུན་ལས་བཏུས་པ་

འཆད་པར་འདོད་ན། དེའི་འགྲེལ་པར་ཚུལ་གསུམ་པ་ལོགས་སུ་སྨོས་པ་ངེས་པའི་དོན་ཅན་ཡིན་

པ་བཀག་ནས་སྦྱོར་བའི་དབྱེ་བ་བསྟན་པའི་དོན་ཅན་དུ་འཆད་ཅེ་ན། ཀུན་ལས་བཏུས་ཀྱི་འགྲེལ་

པ་ཁ་ཅིག་བཀག་པ་དང༌། ཚད་མ་ཀུན་ལས་བཏུས་ཀྱི་མདོའ་ིདགོངས་པ་ཇི་ལྟ་བ་བཞིན་དུ་འཆད་

པ་མི་འགལ་ཏེ། སློབ་དཔོན་དབང་ཕྱུག་སྡེ་ལ་སོགས་པས་བྱས་པའི་འགྲེལ་པ་སྐྱོན་ཅན་གྱི་ལུང་

ཡང་ཤེས་བྱེད་དུ་བྱེད་པ་དོར་ནས། མདོ་མཛད་པའི་དགོངས་པ་རིགས་པ་ཡང་དག་ལ་བརྟེན་

ནས་ཆོས་ཀྱི་གྲགས་པ་ངེས་1བཤད་པའི་ཕྱིར། མདོ་མཛད་པའི་དགོངས་པ་རིགས་པ་ཡང་དག་ལ་

བརྟེན་ནས་བཤད་དེ། དོན་ཡོད་པའི་ལུགས་ཐར་པ་དང་ཐམས་ཅད་མཁྱེན་པའི་ལམ་འབྲས་བུ་དང་

བཅས་པ་དངོས་སྟོབས་ཀྱི་རིགས་པས་གཟིགས་པའི་སློབ་དཔོན་དེས་མཛད་པའི་མདོའ་ིདོན་འདི་

ཁོ་ནར་རིགས་སོ་ཞེས་སྐྱོན་མེད་ཀྱི་རིགས་པ་ལ་བརྟེན་ནས་བཤད་པའི་ཕྱིར། འོ་ན་བསམ་པ་འདི་

1  ཞོལ། ཤོག ༢༥༨ ན ༥ ངས་བཤད་

ཁྱོད་ཉིད་ཀྱི་ཡིན་གྱི། སློབ་དཔོན་གྱི་མ་ཡིན་ཏེ། སློབ་མ་བརྒྱུད་པ་1ཆད་པ་མ་ཆད་མེད་པའི་ཕྱིར་

རོ་ཞེ་ན། ཁོ་བོས་བཤད་པ་མདོ་མཛད་པའི་དགོངས་པ་དང་འགལ་བའི་སྐྱོན་མེད་དེ། རྣམ་པར་

དག་པའི་ཐུགས་ཚད་མས་གྲུབ་པའི་རྟོགས་པ་འབའ་ཞིག་མངའ་བ་མདོ་མཛད་པ་དེའི་དགོངས་

པའང་ངེས་པར་ནི་ཁོ་བོས་བཤད་པ་འདི་ཉིད་ཁོ་ན་ཡིན་པའི་ཕྱིར། འདི་དག་གིས་ནི་མདོ་མཛད་

པའི་རང་འགྲེལ་ལ་སློབ་དཔོན་གཞན་གྱིས་ལྷད་བཅུག་པར་བསྟན་ཏོ། །ཅི་ལྟར་འགྲེལ་པ་བྱེད་པ་

གཞན་གྱིས་མ་རྟོགས་ཤེ་ན། མདོ་མཛད་པའི་དགོངས་པ་དེ་མི་གསལ་བའི་བློ་ཅན་གྱི་སྐྱེ་བོས་

རྟོགས་པ་མ་ཡིན་ཏེ། ཤེས་རབ་གསལ་བ་ཁོ་ནས་སློབ་དཔོན་གྱི་དགོངས་པ་ཇི་ལྟ་བ་བཞིན་དུ་ 

རྟོགས་པའི་ཕྱིར་རོ།།

བཞི་པ་མཇུག་གི་དོན་ལ་གཉིས། མཛད་པ་པོ་གང་གིས་མཛད་པ་དང༌། སྒྱུར་བྱེད་གང་

གིས་བསྒྱུར་བའོ། །དང་པོ་ནི། སློབ་དཔོན་བདག་ཉིད་ཆེན་པོ་ཆོས་ཀྱི་གྲགས་པས་ཚད་མ་མདོའ་ི

དོན་རྫོགས་པར་འཆད་པའི་སྡེ་བདུན་མཛད་པ་ལས་རིགས་པའི་གནད་ཅུང་ཟད་བསྡུས་པ་ཚད་མ་

རྣམ་པར་ངེས་པ་རྫོགས་སོ།། །།

གཉིས་པ་ནི། རྒྱ་གར་ཁ་ཆེའི་མཁན་པོ་པཎྜི་ཏ་གཞན་ལ་ཕན་པ་བཟང་པོ་ལ་སོགས་པ་དང༌། 

དམ་པའི་ཆོས་འཛིན་པའི་སྨོན་ལམ་ལེགས་པར་གྲུབ་པ་བོད་ཀྱི་ཤིང་རྟ་ཆེན་པོ་ལོ་ཙྪ་བ་ཤཱཀྱའི་

དགེ་སློང་བློ་ལྡན་ཤེས་རབ་ཀྱིས་ཁ་ཆེའི་གྲོང་ཁྱེར་དཔེ་མེད་དུ་རྒྱ་གར་གྱི་སྐད་ལས་བོད་ཀྱི་སྐད་དུ་

བསྒྱུར་ཏེ་འཆད་ཉན་གྱིས་ལེགས་པར་གཏན་ལ་ཕབ་པའོ།། །།

གསུང་རབ་དགོངས་པ་འགྲེལ་བའི་ཐབས་ཀྱི་མཆོག །མདོ་དང་རྣམ་འགྲེལ་མཛད་པའི་

རིགས་པའི་ལམ། །གཞུང་ལུགས་གདམས་པར་འཆར་བའི་མན་ངག་གིས། །རྒྱལ་རྔ་བདུན་པས་

བཀྲལ་བའི་ལུགས་བཞིན་བཤད། །སེར་སྐྱ་གཟེགས་ཟན་སོགས་ཀྱིས་བསྟན་པའི་ལམ། །འབྲས་

མེད་སྦུན་པ་འཕྱར་བ་བཞིན་མཐོང་ནས། །བསྟན་པའི་དེ་ཉིད་ཁོང་དུ་ཆུད་འདོད་ན། །གྲགས་

པའི་གཞུང་བཟང་འདི་ལ་འཇུག་པར་རིགས། །མཁས་མཆོག་ཀུན་གྱིས་རྟོགས་པར་བྱ་བའི་

གཞི། །འཕགས་པའི་བདེན་བཞི་དངོས་སྟོབས་རིགས་པ་ཡིས། །ཚུལ་བཞིན་རྟོགས་ནས་རྣམ་

1  ཞོལ། ཤོག ༢༥༨ བ ༡ བརྒྱུད་པ་བར་མ་ཆད་པ་མེད་པའི་

གྲོལ་ཐོབ་འདོད་ན། །གྲགས་པའི་གཞུང་བཟང་འདི་ལ་འཇུག་པར་རིགས། །གང་ཞིག་རྟོགས་ན་

ཉེས་ཚོགས་དྲུངས་འབྱིན་ཞིང༌། །ཡོན་ཏན་རྒྱ་མཚོའི་ཕ་རོལ་ཕྱིན་བྱེད་པ། །བདག་མེད་ལྟ་བའི་

དེ་ཉིད་རྟོགས་འདོད་ན། །གྲགས་པའི་གཞུང་བཟང་འདི་ཉིད་བསྟེན་པར་རིགས། །གཞུང་ལུགས་

གདམས་པར་འཆར་བའི་མན་ངག་མེད། །ལུང་དོན་རིགས་པས་དཔྱོད་པའི་མཐུ་མེད་པར། །གཞན་

ལ་སྟོན་དང་རྣམ་བཤད་རྩོམ་བྱེད་པའི། །སྨྲ་བ་དེ་དག་མུན་པའི་རྡོ་འཕེན་ཡིན། །དལ་འབྱོར་ཤིན་

ཏུ་རྙེད་པར་དཀའ། །བཤེས་གཉེན་བཟང་པོ་ཕྲད་པར་དཀའ། །རིགས་ལམ་ཕྲ་མོ་རྟོགས་དཀའ་

ན། །གཞུང་འདི་འདོར་བར་ག་ལ་རིགས། །སྔགས་དང་ཕ་རོལ་ཕྱིན་པའི་ལམ་གྱི་སྲོལ། །དྲི་མེད་

རིགས་པའི་མིག་གིས་ལེགས་བལྟས་ནས། །ཚུལ་བཞིན་སྒྲུབ་ལ་དགའ་བ་བསྐྱེད་མཛད་པ། །བླ་

མ་དེ་ལ་བདག་ནི་ཕྱག་འཚལ་ལོ། །རྒྱལ་བའི་གསུང་རབ་ཀུན་གྱི་དྲང་ངེས་དོན། །ཐུབ་པའི་བསྟན་

པ་ཚད་མར་བསྒྲུབ་པ་ཡི། །རིགས་པའི་ལམ་གྱིས་ཁོང་དུ་ཆུད་མཛད་པ། །རྣམ་འགྲེལ་མཛད་པ་དེ་

ལ་བདག་ཕྱག་འཚལ། །རྙེད་དང་བཀུར་སྟིའི་བསམ་པས་འདི་མ་བརྩམས། །ཕྱི་མའི་དུས་ན་ཀུན་

གྱི་མིག་གཅིག་ཏུ། །རྒྱལ་སྲས་འཇམ་པའི་དབྱངས་ཀྱིས་ལུང་བསྟན་པ། །ཕྱོགས་གླང་གྲགས་པའི་

ལུགས་འདི་གནས་ཕྱིར་བྱས། །བདག་ཀྱང་དེང་ནས་ཚེ་རབས་ཐམས་ཅད་དུ། །དྲི་མེད་རིགས་

པའི་མིག་དང་མི་འབྲལ་ཞིང༌། །ཐུབ་པའི་བསྟན་པ་ཕྱོགས་བཅུར་རྒྱས་བྱེད་པས། །རྒྱལ་བ་རྣམས་

ཀྱི་དམ་ཆོས་འཛིན་གྱུར་ཅིག །བླ་མ་ལྷག་པའི་ལྷ་ལ་གསོལ་བཏབ་ནས། །ཚུལ་བཞིན་སེམས་པའི་

རིགས་པས་འདི་བྱས་མོད། །མ་བཤད་ལོག་པར་བཤད་པའི་ནོངས་པ་གང༌། །ཡེ་ཤེས་སྤྱན་ལྡན་

རྣམས་ཀྱིས་བཟོད་པར་མཛོད། །དེ་ལྟར་བརྩམས་པའི་དགེ་བ་ཅི་ཡོད་དེས། །སྲིད་པའི་བཙོན་རར་

བསྡམས་པའི་འགྲོ་བ་རྣམས། །ཡང་དག་རིགས་པའི་སྣང་བས་ལེགས་བརྒྱན་ནས། །ཀུན་མཁྱེན་

རྒྱལ་བའི་གྲོང་ཁྱེར་འཇུག་པར་ཤོག།

རྒྱལ་བའི་གསུང་རབ་མཐའ་དག་དང་ཁྱད་པར་དུ་མངོན་པའི་སྡེ་སྣོད་ཀྱི་དགོངས་པ་གཙོ་

བོར་འགྲེལ་པ་ལྷག་པ་ཤེས་རབ་ཀྱི་བསླབ་པ་དངོས་སྟོབས་ཀྱི་རིགས་པས་གཏན་ལ་འབེབས་

པ་ནང་རིག་པའི་བསྟན་བཅོས་ཚད་མ་རྣམ་པར་ངེས་པའི་རྣམ་བཤད་ཐེག་པ་གསུམ་གྱི་ལམ་

དུ་བགྲོད་པ་རྒྱལ་བའི་དགོངས་པ་རབ་ཏུ་གསལ་བར་བྱེད་པ་ཞེས་བྱ་བ་འདི་ནི། རྒྱལ་བའི་རིང་

ལུགས་པ་ཆེན་པོ་རྗེ་བཙུན་དམ་པ་རེད་མདའ་པ་ཀུ་མ་ར་མ་ཏིའི་ཞལ་སྔ་ནས་ལས་ཐོས་ཤིང༌། ཐོག་

མར་མཁས་གྲུབ་ཆེན་པོ་ཀུན་དགའ་དཔལ་བའི་ཞལ་སྔ་ནས་ལས་གཞུང་འདི་ཡོངས་སུ་རྫོགས་

པའི་གདམས་ངག་མནོས་པ་དང༌། སྡེ་སྣོད་གསུམ་དང་རྒྱུད་སྡེ་བཞི་དགོངས་འགྲེལ་དང་བཅས་པ་

མ་ལུས་པའི་ལམ་གྱི་གནད་ཡོངས་སུ་རྫོགས་པར་ཐུགས་སུ་ཆུད་ནས། ཐུགས་བརྩེ་བ་ཆེན་པོས་

ཐུབ་པའི་བསྟན་པ་རྒྱས་པ་འབའ་ཞིག་གི་ཆེད་དུ་གཞན་ལ་འདོམས་པར་མཛད་པ་ཐུགས་རྗེ་དང་

སྨོན་ལམ་གྱི་དབང་གིས་ཐ་མལ་པའི་སྐུའི་བཀོད་པ་བཟུང་ནས་གདུལ་བྱ་འོས་སུ་གྱུར་པ་རྣམས་

རྒྱལ་བ་རྣམས་ཀྱི་དམ་པའི་ཆོས་འཛིན་པ་ལ་འགོད་པར་མཛད་པ། ས་གསུམ་ན་འགྲན་པའི་ཟླ་

དང་བྲལ་བ༸རྗེ་རིན་པོ་ཆེ་ཐམས་ཅད་མཁྱེན་པ་བློ་བཟང་གྲགས་པའི་དཔལ་བཟང་པོའ་ིཞལ་སྔ་

ནས་ཀྱི་ཞབས་ཀྱི་རྡུལ་རྙོག་པ་མེད་པ་དུས་ཡུན་རིང་པོའ་ིབར་དུ་བསྟེན་ཅིང་གསུང་རབ་དགོངས་

འགྲེལ་དང་བཅས་པ་གདམས་ངག་ཏུ་འཆར་བའི་བཀའ་དྲིན་ལེགས་པར་མནོས་ནས། སྔགས་

མཚན་ཉིད་ཀྱི་གཞུང་གདམས་ངག་དང་བཅས་པ་ལ་རིང་དུ་འདྲིས་པར་བྱས་པ་རིགས་པ་སྨྲ་བ་

དར་མ་རིན་ཆེན་གྱིས། འོད་གསལ་ལྷའི་རིགས་ཀྱི་གདུང་རྒྱུད་དུ་འཁྲུངས་ཤིང་ལྷག་པ་ཚུལ་ཁྲིམས་

ཀྱི་བསླབ་པ་ལ་གཅེས་སྤྲས་སུ་བྱེད་པ་གཞུང་འདི་དང་དགོངས་འགྲེལ་གྱི་བསྟན་བཅོས་གཞན་

ལ་ཡང་ལེགས་པར་སྦྱངས་པ་འབྲོང་རྩེ་བ་སྡོམ་བརྩོན་རིན་ཆེན་རྒྱ་མཚོའི་བློ་གྲོས་ཞེས་བྱ་བས་

འབུལ་བ་མེ་ཏོག་དང་བཅས་ཏེ་ཤིན་ཏུ་རྒྱས་པ་གཅིག་གྱིས་ཞེས་བསྐུལ་བ་དང༌། གཞན་ཡང་སྡོམ་

བརྩོན་སྡེ་སྣོད་འཛིན་པ་དུ་མས་བསྐུལ་ནས། ༸རྗེ་རིན་པོ་ཆེ་དེ་ཉིད་ཀྱི་གྲུབ་པའི་གནས་འབྲོག་རི་

བོ་ཆེ་དགེ་ལྡན་རྣམ་པར་རྒྱལ་བའི་གླིང་དུ་དབུ་བཙུགས་ཏེ། ཀོའུ་ཡེ་ཤེས་འབྱུང་གནས་ལ་སོགས་

པ་དམ་པ་མང་པོ་བྱོན་པའི་གནས་དམུ་ལ་ཤམ་འབར་གྱི་མགུལ་དགེ་འཕེལ་དུ། རིགས་བརྒྱུད་ཆོ་

འབྲང་ཕུན་སུམ་ཚོགས་པ་དང་ལྡན་པ་ཐུབ་པའི་བསྟན་ལ་མི་ཕྱེད་པའི་དད་པ་ཅན། གཉེར་ཆེན་

དཔོན་པོ་ཀུན་རྡོར་བས་སྦྱིན་བདག་མཛད་དེ་ཡོངས་སུ་རྫོགས་པར་སྦྱར་བའོ།། །།ཡི་གེ་པ་ནི་

མདོ་སྔགས་ཀྱི་གཞུང་ལ་སྦྱངས་པ་སྡེ་སྣོད་འཛིན་པ་བྱང་ཆུབ་དཔལ་ལྡན་ནོ། །འདིས་ཀྱང་ཐུབ་

པའི་བསྟན་པ་རིན་པོ་ཆེ་སྒོ་ཐམས་ཅད་ནས་ཕྱོགས་ཐམས་ཅད་དུ་དར་ཞིང་རྒྱས་ལ་ཡུན་རིང་དུ་ 

གནས་པར་གྱུར་ཅིག །སརྦ་མངྒ་ལཾ།། །།





༄༅། །ཚད་མ་རིགས་ཐིགས་ཀྱི་འགྲེལ་པ་ལེགས་བཤད་ 

སྙིང་པོའ་ིགཏེར་བཞུགས་སོ།།

༄༅། །རྗེ་བཙུན་བླ་མ་དམ་པ་རྣམས་ལ་གུས་པས་ཕྱག་འཚལ་ལོ། །གང་གི་གསུང་

མཆོག་ཉི་མའི་འོད་ཟེར་གྱིས། །བདག་བློའ་ིགཏི་མུག་མུན་པ་སེལ་མཛད་ཅིང༌། །ཐར་པར་འཇུག་

པའི་ལམ་བཟང་གསལ་མཛད་པ། །བླ་མ་ལྷར་བཅས་ཞབས་ལ་སྤྱི་བོས་འདུད། །རིགས་ཅན་ཐར་

པར་འཇུག་པའི་སྒོ་གཅིག་པུ། །རིགས་དང་མི་རིགས་ཚུལ་བཞིན་ཕྱེད་པ་ནི། །རིགས་ལམ་དྲི་མེད་

ཤེས་ལ་རག་ལས་པས། །རིགས་པའི་ཐིགས་པ་ལེགས་པར་བཤད་ཀྱིས་ཉོན།།

དེ་ལ་དལ་བའི་རྟེན་བཟང་པོ་ཐོབ་པའི་དུས་འདིར། རྟོགས་པ་སྔོན་དུ་གཏོང་བ་དག་ནི་

འཇིག་རྟེན་པའི་རྒན་པོ་རྣམས་ཀྱི་ལུགས་ཀྱི་རྗེས་སུ་མི་འཇུག་པར། ཕྱི་མ་ཕན་ཆད་ཀྱི་གཏན་གྱི་

བདེ་བ་བསྒྲུབ་པ་ལ་གུས་པར་བྱེད་ལ། དེའི་ཐབས་ཀྱང་ཤིང་རྟ་ཆེན་པོ་རྣམས་ཀྱི་རྗེས་སུ་འབྲངས་

ནས་ལམ་ཕྱིན་ཅི་མ་ལོག་པ། ཡང་དག་པའི་ཤེས་པས་ལེགས་པར་གཏན་ལ་ཕབ་ནས་ཚུལ་བཞིན་

དུ་ཉམས་སུ་ལེན་པ་ལ་འབད་པར་བྱ་བ་ཡིན་ལ། ཡང་དག་པའི་ཤེས་པ་དེ་ནི། རྗེ་བཙུན་འཇམ་

པའི་དབྱངས་ཀྱིས་དངོས་སུ་རྗེས་སུ་བཟུང་ཞིང༌། ཐུབ་པའི་བསྟན་པ་ཆེས་ཆེར་རྒྱས་པར་མཛད་

པ་བདག་ཉིད་ཆེན་པོ་སློབ་དཔོན་ཕྱོགས་ཀྱི་གླང་པོས། དོན་ཚན་དྲུག་ཏུ་བསྡུས་ནས་སྟོན་པ་ཚད་

མ་ཀུན་ལས་བཏུས་པར་གསལ་བར་མཛད་དེ། དེ་ལ་མངོན་སུམ་དང༌། རང་དོན་རྗེས་དཔག་དང༌། 

གཞན་དོན་དང༌། དཔེ་དང་དཔེ་ལྟར་སྣང་བརྟག་པ་དང༌། གཞན་སེལ་བརྟག་པ་དང༌། ལྟག་ཆོད་

བརྟག་པ་དང༌། དྲུག་གིས་གཏན་ལ་འབེབས་པར་མཛད་དོ།།

དེ་ཡང་བདག་ཅག་གི་སྟོན་པ་ཐུབ་པ་སངས་རྒྱས་བཅོམ་ལྡན་འདས་རྣམ་གྲོལ་དོན་

གཉེར་ལ་ཚད་མའི་སྐྱེས་བུར་དངོས་སྟོབས་ཀྱི་རིགས་པས་བསྒྲུབས་པས་གསུང་རབ་མཐའ་དག་

གི་དགོངས་པ་རྫོགས་པར་རྟོགས་པར་གཟིགས་ནས། ཐོག་མར་ཐུབ་པ་ཚད་མར་གྱུར་པའི་སྒོ་

ནས་བསྟོད་པ་མཛད་དོ། །དེའི་བརྗོད་བྱ་རྣམས་ཀྱང་རིགས་པའི་སྒོར། མངོན་སུམ་དང་ནི་རྗེས་སུ་



ཚད་མ་རིགས་ཐིགས་ཀྱི་འགྲེལ་པ།366

དཔག །ལྟར་སྣང་བཅས་པ་བདག་རིག་བྱེད། །སྒྲུབ་པ་དང་ནི་སུན་འབྱིན་ངག །ལྟར་སྣང་བཅས་པ་

གཞན་རྟོགས་བྱེད།1།ཅེས་གསུངས་པ་ལྟར། དེ་དག་ཀྱང་བརྒྱད་དུ་དབྱེ་སྟེ། མངོན་སུམ་དང་མངོན་

སུམ་ལྟར་སྣང་དང༌། རྗེས་དཔག་དང་རྗེས་དཔག་ལྟར་སྣང་དང༌། སྒྲུབ་ངག་དང་སྒྲུབ་ངག་ལྟར་སྣང་

དང༌། སུན་འབྱིན་དང་སུན་འབྱིན་ལྟར་སྣང་ངོ༌། །དེ་དག་གི་དོན་ས་བཅུའི་དབང་ཕྱུག་རྒྱལ་སྲས་

ཀུན་ཏུ་བཟང་པོ་ཉིད་དུ་གྲགས་པ་སློབ་དཔོན་ཆོས་ཀྱི་གྲགས་པས། རབ་ཏུ་བྱེད་པ་སྡེ་བདུན་གྱི་སྒོ་

ནས་གསལ་བར་མཛད་དོ།།

དེ་རྣམས་ལས་ལུས་ལྟ་བུའི་བསྟན་བཅོས་གསུམ་ལས། རྣམ་འགྲེལ་དང༌། རྣམ་ངེས་དང༌། 

རིགས་ཐིགས་རྣམས་སོ། །དང་པོ་ནི། རང་ཉིད་ཀྱིས་ཤེས་བྱའི་གནས་མཐའ་དག་ངེས་ནས་གཞན་

རྗེས་སུ་འཛིན་པའི་ཐབས། རྟོག་གེའི་ཚིག་དོན་བརྒྱད། ཚད་མ་ཀུན་ལས་བཏུས་པའི་གཞུང་གི་ཆ་

དང་སྦྱར་ནས། རྒྱས་པར་གཏན་ལ་འབེབས་ཤིང། དེ་ལས་ཀྱང་མངོན་སུམ་ལེའུའི་དོན་རྣལ་འབྱོར་

མངོན་སུམ་ཐམས་ཅད་མཁྱེན་པ་བསྒྲུབ་པ་དཀའ་བའི་གནས་དང༌། གཙོ་བོའ་ིདོན་དུ་གཟིགས་པ་

དང༌། སློབ་དཔོན་ཕྱོགས་ཀྱི་གླང་པོས་ཐུབ་པ་ཚད་མར་སྒྲུབ་པའི་སྒོ་ནས། གསུང་རབ་ཀྱི་དགོངས་

པ་འགྲེལ་བའི་ཚུལ་ལ་ངོ་མཚར་སྐྱེད་པའི་ཆེད་དུ་བསྟན་པ་དང༌། སྟོན་པ་ཚད་མར་དངོས་སྟོབས་

ཀྱི་རིགས་པས་རྒྱས་པར་གཏན་ལ་འབེབས་པའི་ལེའུ་ཟུར་པ་མཛད་དོ། །དེ་ཡང་ཐམས་ཅད་

མཁྱེན་པ་སྐྱེད་བྱེད་ཀྱི་རྒྱུ་མེད་པ་དང༌། ལམ་འདི་འདྲ་བ་གོམས་པས་ཐམས་ཅད་མཁྱེན་པར་གྱུར་

པའི་ཤེས་བྱེད་ཀྱི་རྒྱུའམ་སྒྲུབ་བྱེད་ཡང་དག་མེད་དོ་ཞེས་ལོག་པར་རྟོག་པ་གཉིས་ལས་དང་པོ་

བསལ་ནས། སྟོན་པ་ལམ་གང་ནས་གཤེགས་པ་རྟོགས་པའི་ཆེད་དུ། ཀུན་ལས་བཏུས་ཀྱི་མཆོད་

བརྗོད་ཀྱི་ཚིགས་བཅད་ཕྱེད་སྔ་མ་ལ་ཇི་ལྟར་འབྱུང་བའི་རིམ་པ་དང་མཐུན་པའི་བཤད་པ་མཛད། 

ལོག་པར་རྟོག་པ་གཉིས་པ་བསལ་ནས་སྟོན་པ་ལམ་དེ་ནས་འབྲས་བུ་དེར་བྱོན་པའི་སྒྲུབ་བྱེད་ཡང་

དག་རྟོགས་པའི་ཆེད་དུ་ཚིགས་བཅད་དེ་ལ་ལུགས་ལས་ལྡོག་པའི་བཤད་པ་མཛད་དོ། །ཚད་མ་

རྣམ་ངེས་ལས་ནི། སློབ་དཔོན་ཕྱོགས་ཀྱི་གླང་པོ་ལ་རྟོག་གེ་མི་ཤེས་སོ་ཞེས་རྒོལ་བ་དག་གི་སྡུག་

བསྔལ་གྱི་རྒྱུ་བཟློག་པའི་དོན་དུ་སྙིང་རྗེ་ཆེན་པོས་ཀུན་ནས་བསླངས་ནས། དེ་དག་གི་ལོག་པར་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༣༡ ཕྲེང་། ༥

རྟོག་པ་བསལ་བའི་ཆེད་དང་ཚད་མ་དང་གཞལ་བྱའི་དེ་ཁོ་ན་ཉིད། ཚད་མ་ཀུན་ལས་བཏུས་ཀྱི་

གཞུང་གི་ཆ་དང་སྦྱར་ཞིང༌། སྔ་མ་ལས་ཀྱང་ཅུང་ཟད་བསྡུས་པ་ཙམ་གྱི་རིགས་པའི་དེ་ཁོ་ན་ཉིད་

རྟོགས་པར་འདོད་པ་དག་རྗེས་སུ་བཟུང་བའི་དོན་དུ་མཛད་དོ། །ཆ་ཀུན་ནས་ཡོངས་སུ་རྗོགས་

པ་སྔ་མ་ལས་མི་རྒྱས་མོད། རྟོག་གེའི་ཚིག་དོན་བརྒྱད་ཚང་བར་སྟོན་ཞིང༌། གཞན་དོན་ནི་སྔ་མ་

ལས་ཀྱང་ཆེས་ཆེར་རྒྱས་སོ། །རིགས་ཐིགས་ནི། སྤྲོས་པ་རྒྱས་པའི་རྗེས་སུ་འཇུག་མི་ནུས་པ་

དང༌། ཚིག་ཉུང་ངུས་དོན་རྒྱ་ཆེན་པོ་ཁོང་དུ་ཆུད་ནུས་པའི་གང་ཟག་གཉིས་ཀྱི་དབང་དུ་བྱས་ནས་

རྟོག་གེའི་ལུས་བསྡུས་ནས་བསྟན་པ་ཡིན་ནོ།།

ལུས་དེ་དག་གི་ཆ་ཤས་གསལ་བར་བྱེད་པ་ནི། བཞི་སྟེ། གཏན་ཚིགས་ཐིགས་པ་དང༌། 

འབྲེལ་བ་བརྟག་པ་དང༌། རྒྱུད་གཞན་སྒྲུབ་པ་དང༌། རྩོད་པའི་རིགས་པའོ། །དེ་ལ་དང་པོ་གཉིས་

ནི། རང་དོན་རྗེས་དཔག་གི་ཡན་ལག་སྟེ། དང་པོ་ནི། ལྐོག་གྱུར་རྟོགས་པ་གཏན་ཚིགས་ལ་རག་

ལས་ཤིང༌། དེ་ཡང་མཐའ་ཆོད་པར་རྟོགས་པ། རྟགས་ཀྱི་ཚུལ་གཏན་ལ་ཕེབས་པ་ལ་རག་ལས་

པས། ཚུལ་དྲུག་ལ་སོགས་པ་ཡོད་པ་དང༌། གཅིག་ཏུ་ཟད་པའི་ལོག་པར་རྟོག་པ་བསལ་ནས། 

ཚུལ་གསུམ་དུ་ངེས་པར་སྒྲུབ་པའི་ཆེད་དུ། ཕྱོགས་ཆོས་དེ་ཆས་ཁྱབ་པ་ཡི།1།ཞེས་པའི་གཞུང་

སྤྲོས་ནས་འཆད་པ་ཡིན་ནོ། །ཚུལ་གསུམ་གྱི་རྩ་བ་ཡང་འབྲེལ་བ་ལ་རག་ལས་ཤིང༌། གཞན་དག་

ལྡན་འདུ་ལ་སོགས་པའི་འབྲེལ་བ་རྫས་གྲུབ་འདོད་པ་དག་གི་ལོག་པར་རྟོགས་པ་བསལ་ནས། 

འབྲེལ་བའི་ངོ་བོ་དང༌། གྲངས་ལ་སོགས་པ་ངེས་པའི་ཆེད་དང༌། ཐར་པ་ཐོབ་པར་བྱེད་པའི་ཐབས་

ནི། བདག་མེད་རྟོགས་པའི་ཤེས་རབ་ཡིན་ཅིང༌། འཁོར་བའི་རྩ་བ་ནི་བདག་འཛིན་ཡིན་ལ། དེའི་

ཞེན་ཡུལ་གང་ཟག་གི་བདག །འབྲེལ་བ་རྫས་གྲུབ་བཀག་པས་ཁེགས་པར་དགོངས་ནས་འབྲེལ་

བ་བརྟག་པ་མཛད་དེ། མེད་ན་མི་འབྱུང་ངེས་ཕྱིར་རོ།2།ཞེས་པའི་གཞུང་རྒྱས་པར་འཆད་པ་ཡིན་

ནོ། །གཞན་དོན་གྱི་ཡན་ལག་ནི་ཕྱི་མ་གཉིས་ཏེ། ཕྱི་རོལ་དོན་གྱིས་དབེན་པའི་རྣམ་རིག་ཙམ་ཡིན་

ན། གཞན་དོན་བྱེད་པའི་ཡུལ་གཞན་གྱི་རྒྱུད་ཚད་མས་མ་གྲུབ་པས། དེའི་དོན་བྱེད་པ་མི་འཐད་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༦༩ ཕྲེང་། ༩

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༦༩ ཕྲེང་། ༡༠

པར་རྒོལ་བ་ལ། ལུས་ངག་གི་བྱ་བ་ལས་དེའི་ཀུན་སློང་དཔག་ནས། དེ་རང་གི་རྒྱུད་དང་འབྲེལ་བ་

བཀག་པས་གཞན་རྒྱུད་སྒྲུབ་པའི་ཆེད་དུ། རྒྱུད་གཞན་སྒྲུབ་པ་མཛད་དེ། རྣམ་རིག་ཙམ་དུ་མངོན་

སུམ་གྱི་སྐབས་སུ་གཏན་ལ་ཕབ་པས། དོགས་པ་སྐྱེ་བའི་གཞི་ནི། མངོན་སུམ་ལེའུ་ཡིན་ལ། ལོག་

པར་རྟོག་པའི་ངོ་བོ་སེལ་བ་ནི་གཞན་དོན་གྱི་ཡན་ལག་གོ །རྩོད་པའི་རིགས་པ་ནི། གཞན་གྱི་དོན་

སྒྲུབ་པའི་ཚེ་ཟང་ཟིང་གི་སྦྱིན་པ་སོགས་ཀྱིས་རེ་ཤིག་པའི་བདེ་བ་ལ་སྦྱོར་ཡང་གཏན་དུ་བ་མིན་ལ། 

གཏན་གྱི་བདེ་བ་བསྒྲུབ་པ་ནི། གཞི་དང༌། ལམ་དང་འབྲས་བུ་རྣམས་ལ་མཐའ་གཅིག་ཏུ་འཛིན་

པའི་ལོག་རྟོག་དང༌། མཐའ་གཉིས་སུ་དོགས་པའི་ཐེ་ཚོམ་ཚད་མའི་མཐའ་ཅན་གྱི་སུན་འབྱིན་དང༌། 

སྒྲུབ་ངག་གིས་བསལ་ནས་ཡང་དག་པའི་ལམ་ལ་སྦྱར་བ་ཁོ་ནས་འགྲུབ་པའི་རྩོད་པའི་ཚུལ་ཤེས་

པའི་ཡན་ལག་ཏུ་མཛད་དོ།།

དེས་ན་ཚད་མ་སྡེ་བདུན་པོས་ནི། ཐེག་པ་ཆེན་པོའ་ིརིགས་ཅན་ཡང་དག་པར་རྫོགས་

པའི་སངས་རྒྱས་སུ་བགྲོད་པའི་ལམ་དང༌། སངས་རྒྱས་ནས་རིགས་ཅན་གསུམ་གྱི་དོན་བྱེད་

པའི་ལམ་རྣམས་སྟོན་པ་ཡིན་ལ། དེ་ཡང་། དགེ་སློང་དག་གམ་མཁས་རྣམས་ཀྱིས། །བསྲེགས་

བཅད་བརྡར་བའི་གསེར་བཞིན་དུ། །ལེགས་པར་བརྟགས་ལ་ང་ཡི་བཀའ། །བླང་བར་བྱ་ཡི་གུས་

ཕྱིར་མིན།1།ཞེས་གསུངས་པ་ལྟར། གཞལ་བྱའི་གནས་དང་པོ་གཉིས་དངོས་པོ་སྟོབས་ཤུ གས་ཀྱི་

རིགས་པས་དཔྱད་པ་དག་པར་བྱེད་པ་དང༌། ཤིན་ཏུ་ལྐོག་གྱུར་སྟོན་པའི་སྐབས་ལ་ཡང༌། སྔ་ཕྱི་

འགལ་བ་དང༌། དངོས་ཤུ གས་འགལ་བ་ཡོད་མེད་དངོས་སྟོབས་ཀྱི་རིགས་པས་དཔྱོད་པར་བྱེད་

ལ། ཤིན་ཏུ་ལྐོག་གྱུར་གྱི་དོན་ཉིད་དཔྱད་པ་གསུམ་གྱིས་དག་པའི་ལུང་གི་རྟགས་ལ་བརྟེན་ནས་

དཔོག་པའི་ཚུལ་གཏན་ལ་འབེབས་པ་ཡིན་ལ། དེ་རྣམས་ཀྱི་དང་པོ་རྣམ་འགྲེལ་ཕྱི་མ་རྩོད་རིགས་

ཡིན་ནོ། །རྟོག་པའི་དྲ་བ་རྣམས་བསལ་ཅིང་།2།ཞེས་པ་སྤྱིའི་མཆོད་བརྗོད་ཡིན་གྱི། རྒྱན་གྱི་འགྲེལ་

བཤད་བྱེད་པ་དག །ལེའུའི་གོ་རིམས་ལྡོག་ནས་ཚད་མ་གྲུབ་པའི་འེའུ་དང་པོར་བྱེད་པ་ནི། རེ་ཤིག་

བཞག་གོ །དོན་བསྡུས་ན་བསྟན་བཅོས་སྡེ་བདུན་པོ་འདི། བདག་མེད་གཉིས་རིགས་པས་རྩལ་དུ་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༦༢༧ ཕྲེང་། ༢

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༦༩ ཕྲེང་། ༣

བཏོན་ནས་འཆད་པ་ནང་རིག་གི་བསྟན་བཅོས་ཀྱི་ནང་ནས་ཀྱང་མངོན་པའི་བསྟན་བཅོས་ཡིན་

པས་ནང་རིག་པའི་གསེབ་ནས་འདོན་པ་དང༌། ཐར་པ་དང་ཐམས་ཅད་མཁྱེན་པ་བསྒྲུབ་པའི་སྒྲུབ་

པ་སྙིང་པོར་བྱེད་པའི་གདམས་ངག་གི་གཙོ་བོ་མི་སྟོན་པར། ཕྱིའི་གོ་རྒྱ་གཅོད་པ་ཙམ་མོ་ཞེས་

པ་རང་ཡང་ཕུང་བར་བྱེད་ལ་གཞན་ཡང་ཕུང་བར་བྱེད་པའི་ཐབས་ལ་འབད་པར་མི་བྱའོ། །ངེས་

པར་ལེགས་པ་ལུང་གི་སྒྲུབ་བྱེད་ལ་མི་བརྟེན་པར་རིགས་པས་ཐོག་མར་བསྒྲུབས་ནས། དེའི་

རྗེས་སུ་ལུང་ལ་བརྟེན་ནས་མངོན་མཐོ་སྒྲུབ་པའི་རིམ་པ་ནི། ཀླུ་སྒྲུབ་ཡབ་སྲས་དང༌། ཕྱོགས་གླང་

ཆོས་གྲགས་སོགས་བཞེད་པ་མཐུན་ཏེ། རྣལ་འབྱོར་སྤྱོད་པ་བཞི་བརྒྱ་པ་ལས་ཀྱང་། སངས་རྒྱས་

ཀྱི་གསུང་ལྐོག་གྱུར་ལ། །གང་ཞིག་ཐེ་ཚོམ་སྐྱེ་འགྱུར་བ། །དེ་ཡིས་སྟོང་པ་ཉིད་བསྟེན་ཏེ། །འདི་

ཉིད་ཁོ་ནར་ཡིད་ཆེས་བྱ།1།ཞེས་གསུངས་པ་དང༌། རྣམ་འགྲེལ་ལས། བླང་དང་དོར་བྱའི་དེ་ཉིད་

ནི། །ཐབས་བཅས་རབ་ཏུ་ངེས་པ་ཡིས། །གཙོ་བོའ་ིདོན་ལ་མི་སླུའི་ཕྱིར། །གཞན་ལ་རྗེས་སུ་དཔག་

པ་ཉིད།2།ཅེས་གསུངས་པ་རྣམས་དོན་མཚུངས་པའོ།།

དེ་ལ་འདིར་རིགས་པའི་ཐིགས་པ་བཤད་པ་ལ་བཞི་སྟེ། མཚན་གྱི་དོན། འགྱུར་གྱི་

ཕྱག །གཞུང་གི་དོན། མཇུག་གི་དོན་ནོ།3།དང་པོ་ནི། རྒྱ་གར་གྱི་སྐད་དུ། ནྱ་ཡཾ་དང་། བིནྡུ་དང་། ནཱ་

མ་དང༌། པྲ་ཀ་ར་ཎ་རྣམས་རིམ་པ་བཞིན་དུ། བོད་ཀྱི་སྐད་དུ། རིགས་པ་དང༌། ཐིགས་པ་དང༌། ཞེས་

བྱ་བ་དང༌། རབ་ཏུ་བྱེད་པ་ཞེས་བྱའོ། །གཉིས་པ་ནི། འཕགས་པ་འཇམ་དཔལ་གཞོན་ནུར་གྱུར་པ་

ལ་ཕྱག་འཚལ་ལོ། །ཞེས་པ་སྟེ། བསྒྱུར་བའི་བར་ཆད་ཞི་བ་དང༌། ལྷག་པ་ཤེས་རབ་ཀྱི་བསླབ་པ་

བརྗོད་བྱའི་གཙོ་བོར་སྟོན་པ་མངོན་པའི་སྡེ་སྣོད་ཀྱི་དགོངས་འགྲེལ་དུ་ཤེས་པའི་ཆེད་དུ་ལོ་ཙྪ་བས་

བཀོད་པའོ། །བལྟ་བ་དང་འཆད་པ་སོགས་ཀྱི་ཚེ་ཡང་སྐྱབས་འགྲོའ་ིདོན་ལེགས་པར་དྲན་པར་བྱས་

ན། སྐབས་ཀྱི་བར་ཆད་ཞི་བ་སོགས་དགོས་པ་ཤིན་ཏུ་མང་ངོ་།།

གཉིས་པ་ལ་གཉིས། བསྟན་བཅོས་བརྩམས་པ་དང༌། བལྟ་བ་དང༌། ཉན་པ་སོགས་ལ་

1  བསྟན་འགྱུར། དཔེ་བསྡུར་མ། དེབ། ༥༧ ཤོག ༨༠༩ ཕྲེང་། ༨

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༨༩ ཕྲེང་། ༢

3  ཞོལ། ཤོག ༤ བ ༣ གཙང་། ཤོག ༤ བ ༥ དོན་ཏོ།། ཞོལ་གཙང་གཉིས་སུ་དོན་ཏོ་ཞེས་པ་མང་དུ་བྱུང་བས་ཚང་མ་ 

མཆན་དུ་བཀོད་མེད།

འཇུག་པའི་ཡན་ལག་དགོས་འབྲེལ་རྣམ་པར་བཞག་པ་དང༌། དགོས་པ་དེ་ལྡན་གྱི་བསྟན་བཅོས་

བཤད་པའོ། །དང་པོ་ལ་གཉིས། སྤྱིའི་དོན་དང༌། ཡན་ལག་གི་དོན་ནོ། །དང་པོ་ལ། དགོས་འབྲེལ་

གྱི་ངག་བཀོད་པའི་དགོས་པ་དང༌། ཚད་མ་སྤྱིའི་རྣམ་གཞག་གོ །དང་པོ་ནི། དགོས་པའི་དོན་དང༌། 

བསྡུས་པའི་དོན་དང༌། ཚིག་དོན་རྣམས་ཕྱི་མ་ཕྱི་མ་མ་རྟོགས་པར། སྔ་མ་སྔ་མ་མི་རྟོགས་པས། 

རབ་ཏུ་བྱེད་པ་ཉན་པའི་སྔོན་དུ། བརྗོད་བྱ་དང༌། དགོས་པ་སོགས་ཡོད་པར་བསྟན་དུ་ཟིན་ཀྱང༌། དེ་

དག་རྟོགས་པའི་ཚད་མ་མེད་པས། རྟོག་པ་དང་ལྡན་པ་དག །ཚིག་ཙམ་ལ་བརྟེན་ནས་མི་འཇུག་པ་

མ་ཡིན་ནམ། བརྩམ་པའི་ཚེ་དེ་བསྟན་པས་ཅི་བྱ་ཞེ་ན། སྐྱོན་མེད་དེ། རབ་ཏུ་བྱེད་པའི་ལུས་ནི་རྣམ་

པ་གཉིས་ཏེ། སྒྲའི་ལུས་དང་དོན་གྱི་ལུས་སོ། །རྗོད་བྱེད་སྒྲའི་དངོས་ཀྱི་དགོས་པ་ནི། དོན་བརྗོད་པ་

ཙམ་ཡིན་པས། དེ་ཙམ་གྱིས་རྟོག་ལྡན་འཇུག་པ་དང་ལྡོག་པའི་ཡན་ལག་གང་དུ་ཡང་མི་འགྱུར་ལ། 

བརྗོད་བྱའི་དོན་གྱི་ལུས་ལ་བྱ་རོག་གི་སོ་རྟོག་པ་ལྟར་དགོས་པ་ཅུང་ཟད་ཀྱང་མེད་ན། 

རྟོག་ལྡན་དེ་སྟོན་པའི་བྱ་བ་བརྩམ་པར་མི་རིགས་པས། བསྟན་བཅོས་བརྩམ་པའི་ཐོག་མར་བརྗོད་

བྱ་དང་དགོས་པ་བསྟན་པར་བྱ་བ་ཡིན་ལ། དེ་ཡང་དགོས་འབྲེལ་གྱི་ངག་མ་བསྟན་ན། རབ་ཏུ་

བྱེད་པ་འདིའི་བརྗོད་བྱ་ནི། དགོས་པ་ཕལ་ཆེར་མེད་སྙམ་པ་དང༌། དགོས་པ་ཡོད་ཀྱང༌། འཇོག་

པོའ་ིགཙུག་རྒྱན་ལེན་པའི་མན་ངག་བཞིན་དུ། དགོས་པ་བསྒྲུབ་མི་ནུས་པ་དང༌། མ་བག་མར་ལེན་

པའི་མན་ངག་བཞིན་དུ། དོན་དུ་གཉེར་བྱ་མ་ཡིན་པ་དང༌། དགོས་པ་བསྒྲུབ་པའི་ཐབས་རབ་ཏུ་

བྱེད་པ་འདི་བས་སླ་བ་གཞན་ཡོད་པའམ། རབ་ཏུ་བྱེད་པ་འདི་ཐབས་མ་ཡིན་པ་སྲིད་སྙམ་ན་རྟོག་

ལྡན་འཇུག་པར་མི་འགྱུར་ལ། འཆད་པ་པོ་རྣམས་ནི་བརྩེ་བས་ཀུན་ནས་བསླངས་ནས། དངོས་པོ་

ལ་མི་གནས་པ་གང་གི་བསམ་པ་དང་མཐུན་པའི་དོན་སྟོན་པ་སྲིད་ཀྱི་བསྟན་བཅོས་རྩོམ་པ་རྣམས་

ནི་དེ་ལྟ་བུ་མི་སྲིད་དེ། བལྟ་བ་དང་ཉན་པ་སོགས་གཅིག་ནས་གཅིག་ཏུ་བརྒྱུད་པ་དག་ལ་སྒྲ་ཇི་

བཞིན་པ་མ་ཡིན་པའི་དོན་བསྟན་དགོས་པ་སྲིད་མཐའ་ཙམ་དུ་ཟད་ལ། རྟོག་ལྡན་བརྗོད་བྱ་སོགས་

ལོག་པར་སྟོན་པའི་བསྟན་བཅོས་བརྩམ་པ་ཡང་མ་མཐོང་བས། དགོས་འབྲེལ་གྱི་ངག་མཐོང་བ་

ན། སྔར་བཤད་པའི་དོན་མི་འགྱུར་གྱི་ཐེ་ཚོམ་དང་འགལ་བ་དོན་འགྱུར་གྱི་ཐེ་ཚོམ་བཞི་དྲངས་

ནས། རྟོག་ལྡན་འཇུག་པར་འགྱུར་བས། བརྗོད་བྱ་དང་དགོས་པ་སོགས་ཚད་མས་མ་རྟོགས་

ཀྱང་ཉན་པ་སོགས་ལ་འཇུག་པའི་ཡན་ལག་ཏུ་ངེས་པར་འགྱུར་བས་སྔར་བཤད་པའི་ཀླན་ཀའི་ 

སྐབས་མེད་པ་ཁོ་ནའོ།།

གཉིས་པ་ནི། ཕན་པ་མཐའ་དག་སྒྲུབ་པ་དང༌། མི་ཕན་པ་མཐའ་དག་སྤོང་བ་སྐྱེས་བུའི་

འདོད་དོན་བསྒྲུབ་པ་ལ་ངེས་པར་ཡང་དག་པའི་ཤེས་པ་སྔོན་དུ་འགྲོ་དགོས་པ་ཡིན་གྱི། དེ་སྔོན་དུ་

མ་སོང་བར་ཤེས་པ་གཞན་གྱི་རྗེས་སུ་འབྲང་ན་བསླུ་བར་བྱེད་པས་མངོན་མཐོ་དང་ངེས་ལེགས་

དོན་དུ་གཉེར་བའི་མཁས་པ་རྣམས་ཀྱིས་དེ་དག་རྒྱུ་འབྲས་ཚད་མས་ལེགས་པར་རྟོགས་ནས་ཚུལ་

བཞིན་དུ་ཉམས་སུ་བླང་བར་བྱའོ།།

འཇིག་རྟེན་ན་བརྟན་པའི་དོན་དང་ཕྲད་པར་བྱེད་པ་ལ་མི་སླུ་བར་བྱེད་པ་ཞེས་བརྗོད་ལ། དེ་

བཞིན་དུ་ཤེས་པ་ཡང་བརྟན་པའི་དོན་དང་ཕྲད་པར་བྱེད་ན་མི་སླུ་བར་རིགས་ལ་ཕྲད་པར་བྱེད་པ་

ཡང་དོན་ལ་སྐྱེས་བུ་འཇུག་པར་བྱེད་པ་ཡིན་གྱི། ཤེས་པས་དོན་སྐྱེད་པར་བྱེད་པའི་དོན་ནི་མ་ཡིན་

ནོ། །འཇུག་པར་བྱེད་པའི་དོན་ཡང་འཇུག་ཡུལ་སྟོན་པར་བྱེད་པ་ཡིན་གྱི། ཤེས་པས་སྐྱེས་བུའི་ལག་

ནས་བཟུང་ནས། དོན་གྱི་དྲུང་དུ་ཁྲིད་པར་བྱེད་པ་ལ་མ་ཡིན་ལ། དེ་ཡང་དོན་གསར་དུ་རྟོགས་པ་ཚད་

མའི་འབྲས་བུ་ཡིན་པས། དེ་ཙམ་གྱིས་ཚད་མའི་བྱ་བ་ཡོངས་སུ་རྫོགས་པ་ཡིན་གྱི། སྐྱེས་བུ་དོན་གྱི་

དྲུང་དུ་འགྲོ་བར་བྱེད་ན་ཡང་དེ་བསླུ་བར་བྱེད་པ་མི་སྲིད་དོ། །སྐྱེས་བུས་ལག་ཏུ་བཟུང་བར་མི་ནུས་

པ། གློག་ལ་སོགས་པ་ལྟ་བུ་ཡང་གསར་དུ་རྟོགས་པ་ཉིད་འཇུག་ཡུལ་བསྟན་པ་ཡིན་གྱི། དོན་དང་

སྐྱེས་བུ་ངེས་པར་ཕྲད་པ་དགོས་པའི་དོན་མ་ཡིན་ནོ། །རྣམ་འགྲེལ་གྱི། རང་གི་མཚན་ཉིད་དཔྱད་

ཕྱིར་རོ།1།ཞེས་པའི་སྐབས་ཀྱི་ལྷ་དབང་བློའ་ིའགྲེལ་པའི་དོན་མ་རྟོགས་པའི་ཊཱིཀ་བྱེད་པ་ཁ་ཅིག་ཚད་

མའི་འཇུག་ཡུལ་ལ་རང་མཚན་གྱིས་ཁྱབ་པར་བསམས་ནས་དངོས་མེད་རྟོགས་པའི་རྗེས་དཔག་གི་

གཟུང་རྣམ་དེ་ཉིད་དེའི་འཇུག་ཡུལ་དུ་འདོད་པ་སོགས་ཕྱིན་ཅི་ལོག་ཏུ་སྨྲ་བར་བྱེད་དོ།།

དེའི་འགྲེལ་པར་ཐམས་ཅད་དུ་དངོས་པོ་ལ་རེག་པ་ཡིན་ནོ་ཞེས་པའི་དོན་ནི། མཐར་

རང་མཚན་ལ་མ་བརྟེན་པའི་ཚད་མ་མི་སྲིད་པར་སྟོན་པ་ཡིན་ནོ། །དེ་ཡང་འདུས་མ་བྱས་ཀྱི་ནམ་

མཁའ་དངོས་མེད་དུ་རྟོགས་པའི་རྗེས་དཔག་ཆོས་ཅན་འཇལ་བའི་ཚད་མ་ལ་བརྟེན་ལ། ཆོས་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༠༠ ཕྲེང་། ༡༩

ཅན་འཇལ་བའི་ཚད་མ་ནི། ཐོགས་བཅས་ཀྱི་གཟུགས་གཞན་འཇུག་པའི་གོ་ས་རྙེད་པའི་རྟགས་

ལས་བར་གྱི་སྣང་བ་མངོན་པར་སྐབས་ཡོད་ཀྱི་གཟུགས་ལ་ཐོགས་བཅས་ཀྱི་གཟུགས་བཀག་པ་

ཡོད་པར་བསྒྲུབ་པའི་རྗེས་དཔག་ཡིན་ལ། དེ་ཡང་མཐར་མངོན་པར་སྐབས་ཡོད་ཀྱི་གཟུགས་རང་

མཚན་པ་ལ་བརྟེན་པ་ཡིན་པས་དེས་མཚོན་ནས་གཞན་ལ་ཡང་ཤེས་པར་བྱའོ། །གཞལ་བྱ་དངོས་

པོའམ་དངོས་མེད་གང་ཡིན་ཡང་རུང་ཚད་མས་རྟོགས་པའི་དོན་གང་ཡིནཔ་དེ་ཉིད་ལ་འཇུག་ཡུལ་

ཞེས་བྱའོ། །ཚད་མ་ལས་གཞན་གྱིས་ནི། དོན་རང་དབང་དུ་རྟོགས་ནས་ཕྲད་པར་བྱེད་ནུས་པ་མ་

ཡིན་ནོ། །བཅད་ཤེས་ནི་སྔ་མས་རྟོགས་ཟིན་པའི་རྗེས་སུ་འཇུག་པར་བྱེད་པ་ཡིན་ལ། ཐེ་ཚོམ་ནི། 

དངོས་པོ་དང་དངོས་པོ་མེད་པ་གང་ཡང་མཐའ་གཅིག་ཏུ་མ་ངེས་པ་ཡིན་ལ། དོན་ངེས་པ་མེད་པ་

དང༌། ཕྲད་པ་མི་སྲིད་ཅིང༌། ལོག་ཤེས་ནི། ཇི་ལྟར་བཟུང་བ་ལྟར། དོན་དང་འབྲེལ་བ་མེད་པས། 

དེས་བསྟན་པའི་དོན་དང་ཕྲད་མི་ནུས་སོ།།

ཡིད་དཔྱོད་ཀྱིས་ཀྱང་རྒྱུ་མཚན་ཡང་དག་ལ་བརྟེན་ནས་མཐའ་གཅིག་ཏུ་ངེས་པ་མེད་

པས། ཡོད་ངེས་ཀྱི་རྒྱུ་མཚན་མེད་པས་དོན་དང་ཕྲད་པར་མི་ནུས་པས། འབྲས་བུ་དོན་གཉེར་

གྱིས་དང་པོར་བསླུ་བ་མེད་པའི་ཤེས་པ་དོན་ཐོབ་པའི་ཐབས་སུ་བཙལ་བར་བྱ་བ་ཡིན་ལ། བསྟན་

བཅོས་སུ་ཡང༌། དེ་ཉིད་དཔྱད་པར་བྱ་བ་ཡིན་གྱི་ཡུལ་དང་དུས་དང་རྣམ་པ་འགལ་བའི་ཤེས་པ་ནི་

ཚད་མར་གཟུང་བར་བྱ་བ་མ་ཡིན་ཏེ། ཡུལ་འགལ་བ་སྒོའ་ིབུ་གའི་གསེབ་ཀྱི་ཡུལ་ན། ནོར་བུའི་

འོད་གནས་པ་ལ་ནོར་བུའོ་སྙམ་དུ་འཛིན་པའི་ཤེས་པ་ཚད་མ་མིན་ཏེ། དེ་ན་ནོར་བུ་མེད་པའི་ཕྱིར་

དང༌། ཁང་བའི་ཕུག་ན་ནོར་བུ་གནས་པ་ལ་ཚད་མ་མ་ཡིན་ཏེ། དེ་དངོས་ཤུ གས་གང་ལ་ཡང་མ་

རྟོགས་པའི་ཕྱིར་རོ། །དུས་འགལ་བ་ནམ་ཕྱེད་ཡིན་པ་ལ། ཉིད་ཕྱེད་ཀྱི་དངོས་པོར་འཛིན་པའི་རྨི་

ལམ་གྱི་ཤེས་པ་ལྟ་བུ་ཡང་ཚད་མ་མ་ཡིན་ནོ། །རྣམ་པ་འགལ་བ་དུང་དཀར་པོ་ལ་སེར་བོར་འཛིན་

པ་ལྟ་བུའོ། །ཁ་ཅིག་ཚད་མ་ཀུན་ལས་བཏུས་ཀྱི་འགྲེལ་བཤད་ཀྱི་ལུགས་སུ་བསམས་ནས། དུང་

གི་དབྱིབས་ལ་ཚད་མར་འདོད་པ་ནི་མི་འཐད་དེ། དུང་གི་དབྱིབས་ལ་ཁ་དོག་དཀར་པོ་དང་བདག་

གཅིག་པ་ཡིན་གྱི་སེར་པོ་དང་འབྲེལ་བ་མེད་པའི་ཕྱིར་དང༌། སེར་པོའ་ིརྣམ་པ་ཙམ་ཞིག་སྣང་བས་

དུང་གི་དབྱིབས་དངོས་ཤུ གས་གང་ལ་ཡང་རྟོགས་པ་མེད་པའི་ཕྱིར་རོ། །དེས་ན་ཚད་མ་ནི། ཡུལ་

དུས་རྣམ་པ་འགལ་བ་ལ་མི་སླུ་བར་འགྱུར་མི་སྲིད་པར་ཤེས་པར་བྱའོ། །ཚད་མ་རྣམ་འགྲེལ་དང༌། 

རྣམ་ངེས་སུ་ཚད་མ་སྤྱིའི་མཚན་ཉིད་སྟོན་པའི་གཞུང་དགོས་འབྲེལ་གྱི་ངག་ལས་ལོགས་ན་ཡོད་པ་

ལྟར་འདིར་མེད་ཅིང༌། ངག་འདིས་ཀྱང་ཚད་མའི་མཚན་ཉིད་དོན་གྱིས་བསྟན་པ་ལ་དགོངས་ནས། 

སློབ་དཔོན་ཆོས་མཆོག་གིས་ཚད་མ་སྤྱིའི་རྣམ་གཞག་སྐབས་འདིར་མཛད་པ་ལྟར་བཤད་དོ།།

གཉིས་པ་ཡན་ལག་གི་དོན་ནི། ཡང་དག་པའི་ཤེས་པ་ཚིག་དོན་བརྒྱད་ཀྱི་སྒོ་ནས་བཤད་

པ་ལ་དགོས་པ་ཡོད་དེ། དེ་ནི་སྐྱེས་བུའི་གནས་སྐབས་དང་མཐར་ཐུག་གི་དོན་ཐམས་ཅད་འགྲུབ་

པའི་ཐབས་སུ་ངེས་པར་སྔོན་དུ་འགྲོ་བ་ཅན་ཡིན་པས་ན་དེ་བསྟན་ནས་རྟོགས་པའི་ཆེད་ཡིན་པའི་

ཕྱིར་རོ། །དོན་ནི་རྣམ་ངེས་ལྟར་དེ་བསྟན་པའི་དོན་དུ་འདི་བརྩམ་མོ། །ཞེས་པར་འགྱུར་བས་འབྲས་

བུ་རྟོགས་པ་ལ་རྒྱུ་བསྟན་པའི་མིང་གིས་བཏགས་ནས་བསྟན་པ་ཡིན་ལ། འདོགས་པའི་རྒྱུ་མཚན་

དང་དངོས་ལ་གནོད་བྱེད་གོ་བར་ཟད་ལ། བཏགས་པའི་དགོས་པ་ནི་བསམ་པའི་ཤེས་རབ་ལ་ཐོས་

པའི་ཤེས་རབ་སྔོན་དུ་འགྲོ་དགོས་པར་ཤེས་པའི་ཆེད་ཡིན་ནོ། །དེས་ན་ཡང་དག་པའི་ཤེས་པ་

ཞེས་པ་དང༌། དེ་ཞེས་པས་བརྗོད་བྱ་བསྟན་ལ། བསྟན་ཏོ་ཞེས་པས་དགོས་པ་དང་བརྩམ་པར་དམ་

བཅའ་བསྟན་ལ། སྐྱེས་བུའི་ཞེས་སོགས་ཀྱིས་ཉིང་དགོས་དང་གསུམ་པོ་ཐབས་དང་ཐབས་བྱུང་

དུ་བསྟན་པས་འབྲེལ་བ་འཕངས་སོ། །ངག་དོན་ནི་བསྟན་བཅོས་རིགས་པའི་ཐིགས་པ་ཆོས་ཅན། 

བརྗོད་བྱ་མེད་པ་མ་ཡིན་ཏེ། ཡང་དག་པའི་ཤེས་པ་འཁོར་བཅས་ཁྱོད་ཀྱིས་བརྗོད་བྱར་སྟོན་པའི་

ཕྱིར། དགོས་པ་ཡོད་དེ། ཁྱོད་ལ་བརྟེན་ནས་དེ་བདེ་བླག་ཏུ་རྟོགས་པའི་ཕྱིར། ཉིང་དགོས་ཡོད་དེ། 

ཁྱོད་ཀྱི་དོན་བདེ་བླག་ཏུ་རྟོགས་པ་ལ་བརྟེན་ནས་སྐྱེས་བུའི་གནས་སྐབས་དང་མཐར་ཐུག་གི་དོན་

འགྲུབ་པའི་ཕྱིར། འབྲེལ་བ་ཡོད་དེ། ཁྱོད་དང་ཁྱོད་ཀྱི་དགོས་པ་དང༌། ཉིང་དགོས་རྣམས་ཐབས་

དང་ཐབས་བྱུང་དུ་གནས་པའི་ཕྱིར།

གཉིས་པ་དགོས་པ་དེ་ལྡན་གྱི་བསྟན་བཅོས་བཤད་པ་ལ་གཉིས། རང་གིས་གཞལ་བྱ་ངེས་

པའི་ཐབས་དང༌། ངེས་ནས་གདུལ་བྱ་གཞན་རྗེས་སུ་འཛིན་པའི་ཐབས་བཤད་པའོ། །དང་པོ་ལ་

གཉིས། ལོག་རྟོག་བཞི་བསལ་བའི་སྒོ་ནས་མངོན་སུམ་ལེའུ་བཤད་པ་དང༌། ལྐོག་གྱུར་རྟོགས་པའི་

ཐབས་རང་དོན་ལེའུ་བཤད་པའོ། །དང་པོ་ལ་གཉིས། ལེའུའི་གཞུང་བཤད་པ་དང༌། ལེའུའི་མཚན་

བསྟན་པའོ། །དང་པོ་ལ་བཞི། ཚད་མའི་གྲངས་ལ་ལོག་པར་རྟོག་པ་བསལ་བ་དང༌། མངོན་སུམ་གྱི་

མཚན་ཉིད་ལ་ལོག་པར་རྟོག་པ་བསལ་བ་དང༌། ཚད་མ་གཉིས་ཀྱི་ཡུལ་ལ་ལོག་པར་རྟོག་པ་བསལ་

བ་དང༌། མངོན་སུམ་ཚད་མའི་འབྲས་བུ་ལ་ལོག་པར་རྟོག་པ་བསལ་བའོ། །དང་པོ་ལ། སྤྱིའི་དོན་

དང༌། ཡན་ལག་གི་དོན་ནོ། །དང་པོ་ལ། དབྱེ་གཞི་ལ་དོགས་པ་བཅད་པ་དང༌། དབྱེ་བ་བསྟན་པའི་

དགོས་པའོ། །དང་པོ་ནི། སློབ་དཔོན་ཆོས་མཆོག་གིས། ཡང་དག་པའི་ཤེས་པ་ནི་གཉིས་ཏེ། འདོད་

དོན་ཐོབ་པའི་རང་བཞིན་དོན་བྱེད་སྣང་ཅན་དང༌། སྒྲུབ་བྱེད་དུ་སྣང་བའམ་འཇུག་པར་བྱེད་པའི་ཤེས་

པའོ། །དང་པོ་ནི། དཔྱད་པ་བྱ་བ་མ་ཡིན་ཏེ། བསྟན་བཅོས་དཔྱོད་པ་ནི་བླང་དོར་བྱ་བའི་ཐབས་ཤེས་

པའི་ཆེད་དུ་ཡིན་ལ། དེ་ནི་དོན་ཐོབ་པའི་དུས་ཅན་ཡིན་པའི་ཕྱིར་རོ།།

གཉིས་པ་ནི། གནས་སྐབས་དང་མཐར་ཐུག་གི་དོན་ཐོབ་པའི་ཐབས་དམ་པ་ཡིན་པས་

དེ་ཉིད་བསྟན་བཅོས་སུ་བཤད་པར་བྱ་བ་ཡིན་ནོ། །ཞེས་གསུངས་པ་ལ། སྔ་རབས་པ་ཁ་ཅིག་

གིས་དགག་པ་མཛད་པ་ནི། དེའི་བཞེད་པ་མ་ལོངས་བཞིན་དུ་དགག་པ་མཛད་པ་ཡིན་པས་ཆེས་

མི་རིགས་པར་ཚད་མ་རྣམ་པར་ངེས་པའི་རྣམ་བཤད་ཆེན་མོར་བཤད་ཟིན་པས་དེར་ཤེས་པར་

བྱའོ། །དེའི་དོན་མདོར་བསྡུས་ན། དང་པོར་འཇུག་པར་བྱེད་པའི་ཤེས་པ་དེ་ཉིད་ཚད་མ་གཉིས་ཀྱི་

དབྱེ་གཞིར་ཤེས་པའི་ཆེད་དུ་དང་པོར་མི་སླུ་བ་དང༌། གསར་དུ་མི་སླུ་བ་ཞེས་དང་པོའ་ིདོན་ལ་དོགས་

པ་བཅད་པ་ཡིན་ནོ། །མངོན་སུམ་དང་རྗེས་དཔག་སྐད་ཅིག་དང་པོ་ཚད་མ་ཡིན་གྱི། རིགས་རྒྱུན་སྐད་

ཅིག་གཉིས་པ་ནས་གཞལ་བྱ་ལ་ངེས་པ་འདྲེན་ཡང༌། བཅད་ཤེས་ཡིན་གྱི་ཚད་མ་མ་ཡིན་ཏེ། འཐད་

ལྡན་དུ་དེ་ཉིད་ཀྱི་ཕྱིར་དབང་1པོའ་ིམངོན་སུམ་དང་རྗེས་སུ་དཔག་པའི་སྐད་ཅིག་མ་ཉིད་ཀྱིས་དོན་

བྱེད་པར་ནུས་པའི་དངོས་པོའ་ིརྒྱུན་ངེས་པས་འཇུག་པའི་ཡུལ་དུ་བྱེད་པར་ནུས་པའི་ཕྱིར། དེའི་

རྒྱུན་དུ་གྱུར་པ་གྲུབ་པ་དང་བདེ་བ་ཐ་མི་དད་པ་ཕྱི་མ་རྣམས་ཚད་མ་ཡིན་པ་སྤངས་པ་ཡིན་ནོ། །ཞེས་

བཤད་པས་གཞལ་བྱ་ལ་ངེས་ཤེས་ཐོག་མར་འདྲེན་པའི་སྐད་ཅིག་མ་ཚད་མ་ཡིན་གྱི། གཞལ་བྱ་ལ་

ངེས་པ་འདྲེན་ནུས་རྒྱུན་ཕྱི་མ་རྣམས་རྟོགས་ཟིན་གྱི་དོན་རྟོགས་པར་བྱེད་པའི་བཅད་ཤེས་སོ།།

ཚད་མ་སྡེ་བདུན་དང༌། དེའི་འགྲེལ་བྱེད་རྒྱ་གར་གྱི་མཁས་པ་སུས་ཀྱང་བཅད་ཤེས་ལ་

1  ཞོལ། ཤོག ༨ ན ༥ གཙང་། ཤོག ༨ བ ༡ དང་པོའ་ིམངོན་སུམ་

རྟོག་པས་ཁྱབ་པར་བཤད་པ་མེད་དོ། །ཚད་མ་དེ་ལ་ཡང༌། རང་ལས་ངེས་དང་གཞན་ལས་ངེས་

གཉིས་ཡོད་ལ། དེ་ཡང་རྣམ་ངེས་ལས། མངོན་སུམ་ཡང་ནི་དོན་མེད་ན། །མི་འབྱུང་བ་ལས་ཚད་

མ་ཉིད། །འབྲེལ་བ་ཡི་ནི་རང་བཞིན་དེ། །རྒྱུ་ཡིན་པས་ན་གཉིས་ཀ་མཚུངས།1།ཞེས་བཤད་པས་

རང་གི་གཞལ་བྱའི་དོན་མེད་ན། རང་ཉིད་མི་འབྱུང་བ་རང་སྟོབས་ཀྱིས་ངེས་པར་བྱེད་ན་རང་ངེས་

དང་། གཞན་སྟོབས་ཀྱིས་ངེས་པར་བྱེད་པ་གཞན་ངེས་ཏེ། དཔེར་ན་རྒྱང་རིང་པོའ་ིམེར་སྣང་གི་ཁ་

དོག་དམར་འབར་བ་འཇལ་བའི་དབང་པོའ་ིམངོན་སུམ་ཚད་མ་དེ་སྣང་བ་ལ་ཐེ་ཚོམ་མ་སྐྱེས་པའི་སྔ་

རོལ་ཏུ་ངེས་པ་འདྲེན་པས་ཁྱབ་ལ། མེར་སྣང་བ་དེ་སྣང་བ་ལྟར་གྱི་དོན་མེ་མེད་ན་རང་ཉིད་མི་འབྱུང་

བ་ལ་ཐེ་ཚོམ་མ་དྲངས་པའི་སྔ་རོལ་ཏུ་ངེས་པ་དྲངས་ན་རང་ངེས་དང༌། ཐེ་ཚོམ་འདྲེན་ན་གཞན་ངེས་

སོ། །རྗེས་དཔག་ཚད་མ་ནི། དཔེར་ན་སྒྲ་བྱས་པ་ཡིན་པ་དང༌། བྱས་ན་མི་རྟག་པའི་ཁྱབ་པ་ངེས་

ཟིན་མ་བརྗེད་པས་སྒྲ་མི་རྟག་པ་མེད་ན། དེ་རྟོགས་ཀྱི་ཚད་མ་རང་ཉིད་མི་འབྱུང་བ་རང་སྟོབས་ཀྱིས་

ངེས་པ་བསྐྱེད་པས་རང་ངེས་ཁོ་ནའོ། །མཚན་ཉིད་ནི་གསར་དུ་མི་སླུ་བའི་ཤེས་པ་གང་ཞིག །རང་གི་

གཞལ་བྱའི་དོན་སྣང་བ་ལྟར་དུ་གྲུབ་པ་མེད་ན། རང་ཉིད་མི་འབྱུང་བ་ལ་ཐེ་ཚོམ་འདྲེན་པ་གཞན་ངེས་

དང༌། མི་འདྲེན་པ་རང་ངེས་ཞེས་བྱའོ།།

གཉིས་པ་ནི། གྲངས་ངེས་བཤད་པའི་སྒོ་ནས་གསལ་བའི་དབྱེ་བ་བསྟན་པ་ནི་ཚད་མ་

སྤྱིའི་མཚན་ཉིད་དང༌། བྱེ་བྲག་གི་མཚན་ཉིད་རྣམ་པར་དག་པ་རྟོགས་པའི་ཡན་ལག་ཏུ་ཡིན་ཏེ། 

མི་སླུ་བ་འཇུག་པའི་གཞི་འདི་ཙམ་དུ་ཟད་ཀྱི་གཞན་མེད་པར་ངེས་པས་སྤྱིའི་མཚན་ཉིད་མཐའ་

ཆོད་ལ་འདིར་འོག་ཏུ་གཟུང་ཡུལ་བཤད་པ་དང༌། རྣམ་འགྲེལ་ལས། གཞལ་བྱ་གཉིས་ཕྱིར་ཚད་

མ་གཉིས།2།ཞེས་གྲངས་ངེས་པའི་རྒྱུ་མཚན་བཤད་པ་ལྟ་བུ་གསར་དུ་མི་སླུ་བའི་ཤེས་པ་གང་

ཞིག །རང་མཚན་གཟུང་ཡུལ་དུ་བྱེད་པའི་ཁྱབ་3པར་དུ་བྱས་པ་དང༌། སྤྱི་མཚན་གཟུང་ཡུལ་དུ་

བྱེད་པའི་ཁྱད་པར་དུ་བྱས་པ་དང༌། ཞེས་བྱེ་བྲག་གཉིས་ཀྱི་མཚན་ཉིད་ཀྱང་རྣམ་པར་དག་པར་ 

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༦༡༨ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༢༦ ཕྲེང་། ༧

3  ཞོལ། ཤོག ༩ ན ༢ གཙང་། ཤོག ༩ ན ༤ ཁྱད་པར་དུ་བྱས་པ་དང་། སྤྱི་མཚན་

རྟོགས་པར་འགྱུར་རོ།།

གཉིས་པ་ནི། ཡང་དག་པའི་ཤེས་པ་ནི་ཆོས་ཅན། རྣམ་པ་གཉིས་སུ་ངེས་ཏེ། མངོན་སུམ་

ཚད་མ་དང་རྗེས་སུ་དཔག་པའི་ཚད་མ་གཉིས་སུ་ངེས་པའི་ཕྱིར་རོ། །འོ་ཞེས་པ་ནི་རྫོགས་པའི་

ཚིག་སྟེ། འདི་གཉིས་ཁོ་ནར་ཟད་དོ་ཞེས་པའོ། །རྣམ་པ་གཉིས་ཏེ། ཞེས་པ་ངེས་པའི་དོན་ཡིན་པ་

དེའི་ཚེའོ་ཞེས་པ་དེ་ལྟར་གྱི་དོན་ཏེ། སྒྲ་དང་ཉེར་འཇལ་སོགས་ཚད་མ་མ་ཡིན་1ཞེས་པའོ། །དབང་

པོ་སོ་སོ་ལ་བརྟེན་པས་མངོན་སུམ་ཞེས་པ་ནི་སྒྲ་བཤད་པ་ཡིན་གྱི། སྒྲ་འཇུག་པའི་རྒྱུ་མཚན་ནི་

མ་ཡིན་ནོ། །དོན་རང་མཚན་མངོན་སུམ་དུ་བྱེད་པས་མངོན་སུམ་ཞེས་པ་མངོན་སུམ་བཞི་ག་ལ་

མངོན་སུམ་གྱི་ཐ་སྙད་འཇུག་པའི་རྒྱུ་མཚན་ནོ། །རྟགས་བཟུང་ཞིང་འབྲེལ་བ་དྲན་པའི་རྗེས་ལ་

དཔོག་པས་རྗེས་སུ་དཔག་པ་ཞེས་བྱའོ། །དང་ཞེས་བྱ་བ་ནི། ཚད་མ་གཉིས་སྟོབས་མཚུངས་པར་

ཡང་དག་ཤེས་པས་བསྡུས་པའི་དོན་ཡིན་ནོ།།

གཉིས་པ་ལ་གཉིས། མངོན་སུམ་གྱི་མཚན་ཉིད་དང༌། མཚན་གཞིའི་དབྱེ་བ་བཤད་

པའ།ོ །དང་པོ་ལ་གཉིས། དངོས་དང༌། རིགས་མི་མཐུན་ངོས་བཟུང་ནས་མཚན་ཉིད་བཤད་པའ།ོ །དང་

པོ་ལ་མཐའ་དཔྱད་པ་དང༌། ཡན་ལག་གི་དོན་ནོ། །དང་པོ་ནི། མངོན་སུམ་ཞེས་པའི་ཚིག་གིས་

མཚོན་བྱ་ཡང་བསྟན་མོད་ཀྱི། གཙོ་བོ་ནི་མཚོན་པར་བྱེད་པའི་གཞི་གྲུབ་ཟིན་རྗེས་སུ་བརྗོད་པའི་

སྒྲས་བསྟན་པ་ཡིན་ལ། མཚན་ཉིད་ནི་མ་གྲུབ་པ་སྒྲུབ་པའི་སྒྲས་བསྟན་པས་མཚན་གཞི་འམ་མཚོན་

བྱ་རྗེས་བརྗོད་2ཀྱི་སྒྲ་དང༌། མཚན་ཉིད་སྒྲུབ་པའི་སྒྲ་ཞེས་བྱའོ། །དེའི་དོན་ཡང་གཟུགས་མཐོང་དབང་

ཤེས་ལྟ་བུ་དོན་མངོན་སུམ་དུ་བྱེད་པས་མངོན་སུམ་ཞེས་པའི་མཚན་གཞི་དཔྱོད་པ་པས་ཀྱང་གྲུབ་

ཟིན་པ་རྗེས་སུ་བརྗོད་ནས་མཚན་ཉིད་རྟོག་བྲལ་མ་འཁྲུལ་བ་སྒྲུབ་པར་བྱེད་པ་ཡིན་ནོ། །ཡང་ཁ་

ཅིག་དབང་ཤེས་འཁྲུལ་པ་མངོན་སུམ་དུ་འདོད་པ་དགག་པའི་ཆེད་དུ་མངོན་སུམ་ལ་མ་འཁྲུལ་བས་

ཁྱབ་པ་གྲུབ་པ་སྒྲུབ་པར་བྱེད་པ་ཡིན་ནོ། །མ་མཁྲུལ་བ་མ་སྨོས་ན་ཁ་ཅིག་ཚད་མ་ཀུན་ལས་བཏུས་

1  ཞོལ། ཤོག ༩ ན ༥ གཙང་། ཤོག ༩ བ ༡ མ་ཡིན་ཅེས་པའོ།། ཞོལ་གཙང་གཉིས་སུ་ཞེས་ལ་ཅེས་བྲིས་པ་མང་བས་རེ་རེ་ནས་

མཆན་བཀོད་མེད།

2  ཞོལ། ཤོག ༩ བ ༣ རྗེས་གཅོད་ཀྱི་སྒྲ་དང་།

ཀྱི་མངོན་སུམ་གྱི་མཚན་ཉིད་སྟོན་པའི་སྤྱིར་བཏང་གི་ཚིག །མཚན་ཉིད་ཡོངས་རྫོགས་སྟོན་པར་

བསམས་ནས། རྟོག་མེད་ཀྱི་ཤེས་པ་ཡིན་པའི་ཕྱིར་མངོན་སུམ་ཡིན་ལ་དེ་ལ་ཞུགས་པས་ལྗོན་ཤིང་

ཙམ་དང་ཕྲད་ནུས་པས་མི་སླུ་བ་ཡིན་པའི་ཕྱིར། ཚད་མར་དོགས་པ་བསལ་བའི་ཕྱིར་མ་འཁྲུལ་བ་

སྨོས་སོ། །སྡོད་པ་དང་གྲུབ་བདེ་རྫས་གཅིག་པའི་ལྗོན་ཤིང་མ་བཟུང་ལ། ལྗོན་ཞིང་འགྲོ་བར་སྣང་ཡང་

དེ་སྡོད་པ་དང་འབྲེལ་བ་ཅུང་ཟད་ཀྱང་མེད་ལ། ཕྱིས་ལྗོན་ཤིང་དང་ཕྲད་པ་ནི། ལྗོན་ཤིང་རང་མཚན་

འཛིན་པའི་ཕྱིས་ཀྱི་མངོན་སུམ་གཞན་གྱི་བྱེད་ལས་ཡིན་ནོ། །ཡང་འགྲེལ་བྱེད་ཁ་ཅིག །མ་འཁྲུལ་

བའི་དོན་མི་སླུ་བ་ལ་བྱེད་པ་ཡང་བཞེད་པ་མ་ཡིན་ཏེ། སྔར་ཡང་དག་པའི་ཤེས་པ་ཡིན་པའི་ཕྱིར། མི་

སླུ་བ་གྲུབ་ཟིན་པ་ལ་ཡང་མི་སླུ་བར་བསྒྲུབ་པ་ལ་དགོས་པ་མེད་པས་མ་འཁྲུལ་བའི་དོན་ནི་དེ་མ་ཡིན་

པ་ལ་དེར་སྣང་དང་བྲལ་བའི་སྒོ་ནས། རང་མཚན་གཟུང་ཡུལ་དུ་བྱེད་པ་ལ་བྱ་སྟེ། དེ་མ་ཡིན་ལ་དེར་

སྣང་བ་འཁྲུལ་བའི་དོན་དུ། སློབ་དཔོན་གྱིས་སྐབས་དུ་མར་གསུངས་པའི་ཕྱིར་རོ།།

རིགས་མི་མཐུན་སེལ་བའི་དབང་དུ་བྱས་ན། གཉིས་ཀ་ཡང་དག་ཤེས་པར་གྲུབ་ཟིན་པ་

ལ་མངོན་སུམ་གྱི་རིགས་མི་མཐུན་རྗེས་དཔག་གཅིག་པུ་ལས་མེད་པས་རྟོག་བྲལ་སྨོས་པས་ཀྱང་

སེལ་ནུས་ལ། འ་ོན་མ་འཁྲུལ་བ་སྨོས་པ་ཅི་ཞེ་ན། སྔར་བཤད་པ་ལྟར་ལོག་རྟོག་སེལ་བའི་ཆེད་ཡིན་

ནོ། །དེ་བཞིན་དུ་མ་འཁྲུལ་བ་གཅིག་པུས་ཀྱང་རིགས་མི་མཐུན་སེལ་ནུས་ལ། འ་ོན་རྟོག་བྲལ་སྨོས་

པ་ཅི་ཞེ་ན། དབང་ཤེས་རྟོག་པར་འདོད་པའི་ལོག་རྟོག་བསལ་བའི་ཆེད་དུ་ཡིན་ནོ། །དེ་ལ་དགོངས་

ནས་སློབ་དཔོན་ཆོས་མཆོག་གིས་གཉིས་ཀ་སྨོས་པ་ལོག་རྟོག་བསལ་བའི་ཕྱིར་ཡིན་ནོ། །ཞེས་

གསུངས་པ་ལ། དགེ་བའི་བཤེས་གཉེན་ཆ་པའི་སློབ་མ་ཁ་ཅིག་ན་རེ། གཉིས་ཀ་སྨོས་པ་ལོག་རྟོག་

བསལ་བའི་ཆེད་ཡིན་ན། རིགས་མི་མཐུན་སེལ་བའི་མཚན་ཉིད་གང་ཡིན་ཞེས་ཟེར་བ་ནི། ཕྱོགས་

གླང་ཡབ་སྲས་ཀྱི་རིགས་པའི་གསང་ལེགས་པར་ཐུགས་སུ་ཆུད་པའི་སློབ་དཔོན་བདག་ཉིད་ཆེན་

པོའ་ིབཞེད་པ་ཅུང་ཟད་ཙམ་ཡང་མ་གོ་བཞིན་དུ་ཉེས་པ་བརྗོད་པ་ནི་ཧ་ཅང་ཡང་གཟུ་ལུམས་ཆེས་

པ་མཁས་པས་བརྟགས་ན་ངོ་ཚ་བའི་གནས་སུ་སྣང་ངོ༌།།

མཚན་ཉིད་འདི་དོན་སེམས་གང་གི་དབང་དུ་བྱས་པ་ཡིན་ཞེ་ན། ཁ་ཅིག་ཐ་སྙད་པའི་

མངོན་སུམ་ལ་དབང་པོའ་ིམངོན་སུམ་དང་ཡིད་ཀྱི་མངོན་སུམ་གཉིས་སུ་དབྱེ་བ་མདོ་སྡེ་པ་ཁོ་

ནའི་ལུགས་སུ་བྱེད་པ་ནི། ལེགས་པར་བཤད་པ་མ་ཡིན་ཏེ། དོན་སེམས་ཕྱི་རོལ་གྱི་དོན་ཡོད་

མེད་རྩོད་པའི་ཚེ་ཡང་གཟུགས་ལ་སོགས་པ་འཇལ་བའི་དབང་པོའ་ིམངོན་སུམ་ཚད་མ་གཉིས་

ཀས་ཀྱང་རྩོད་པ་མེད་པར་ཁས་ལེན་པ་ཡིན་ནོ། །གཞན་དུ་ན་གཟུགས་སྒྲ་སོགས་མཐུན་སྣང་དུ་

མ་གྲུབ་པས། དེ་ཕྱི་རོལ་གྱི་དོན་ཡིན་མིན་རྩོད་པའི་གཞི་མེད་པར་འགྱུར་བའི་ཕྱིར་རོ། །རང་སྡེ་

སེམས་ཙམ་པ་དང༌། གཞན་སྡེ་རྩོད་པ་ན་ཡང༌། ཁྱེད་ལྟར་ན་དབུ་མ་ཐལ་འགྱུར་བ་དང༌། རང་རྒྱུད་

པ་རྩོད་པ་ལྟར་ཁས་ལེན་དགོས་པས་སེམས་ཙམ་པས་ཀྱང་མངོན་སུམ་བཞིའི་དབྱེ་བ་ཞལ་གྱིས་

བཞེས་པ་ཡིན་ནོ། །ཡང་ཁ་ཅིག་ན་རེ་འདིར་བཤད་པའི་རྟོག་བྲལ་ནི་འདྲེས་རུང་འཛིན་པའི་རྟོག་

བྲལ་ཡིན་ལ། མ་འཁྲུལ་བའི་དོན་ནི། འཁྲུལ་བའི་རྒྱུ་བཞི་པོ་གང་གིས་ཀྱང་འཁྲུལ་བར་མ་སྐྱེད་པ་

ཡིན་ཅིང༌། སེམས་ཙམ་པས་ཀྱང༌། སྔོ་འཛིན་དཔེ་ལྟ་བུ་འདིའི་རྟོག་བྲལ་དང༌། འཁྲུལ་རྒྱུ་བཞིས་

མ་སྐྱེད་པར་འདོད་པས་མངོན་སུམ་གྱི་མཚན་ཉིད་འདི་ནི། མདོ་སྡེ་པ་དང༌། སེམས་ཙམ་པ་གཉིས་

ཀའི་ཐུན་མོང་བ་ཡིན་ནོ་ཞེས་ཟེར་བ་ཡང་ལེགས་པར་བཤད་པ་མ་ཡིན་ཏེ། འདིར་བཤད་པའི་མ་

འཁྲུལ་བའི་དོན་སྔར་བཤད་པ་ལྟར་དང༌། སྔོ་འཛིན་དབང་ཤེས་འཁྲུལ་རྒྱུ་བཞིས་མ་སྐྱེད་པར་དོན་

སེམས་གཉིས་ཀས་འདོད་པར་བདེན་མོད་ཀྱི། སེམས་ཙམ་པ་འཁྲུལ་རྒྱུ་བཞི་པོ་དེས་མ་སྐྱེད་པའི་

ཤེས་པ་ལ་མ་འཁྲུལ་བའི་ཁྱབ་པ་ཁས་མི་ལེན་པའི་ཕྱིར་རོ།།

རྣམ་འགྲེལ་ལས། མ་རིག་གིས་བསླད་བདག་ཉིད་ལ། །ཇི་ལྟའི་རང་རྐྱེན་ལ་བལྟོས་

ནས། །རྣམ་རིག་དེ་བཞིན་མིན་རྣམ་པ། །སྐྱེ་འགྱུར་རབ་རིབ་ལ་སོགས་བཞིན།1།ཞེས་བཤད་པ་

ལྟར། བྱིས་པའི་དབང་མངོན་གཟུང་འཛིན་རྫས་ཐ་དད་དུ་ཞེན་པའི་ཉོན་མོངས་པ་ཅན་མ་ཡིན་པའི་

མ་རིག་པས་བསླད་པས་འཁྲུལ་བ་ཡིན་ཡང༌། མངོན་སུམ་མ་ཡིན་པར་མི་བཞེད་པའི་ཕྱིར་རོ། །དེ་

འཁྲུལ་བར་རྟོགས་པ་ཆོས་ཀྱི་བདག་མེད་རྟོགས་པ་ལ་རག་ལས་ཀྱང༌། ཀུན་ཏུ་ཐ་སྙད་པའི་ཚད་

མའི་རང་བཞིན་གཏན་ལ་འབེབས་པའི་སྐབས་སུ། དེ་མངོན་སུམ་ཚད་མར་ངེས་པར་ཁས་ལེན་

དགོས་པའི་ཕྱིར་རོ། །སེམས་ཙམ་པས་ཐ་སྙད་དུ་ཕྱི་རོལ་གྱི་དོན་ཁས་ལེན་ནོ་ཞེས་པ་ཡང་ཐ་སྙད་

པའི་ཚད་མའི་གཞལ་བྱ་དོན་དམ་པའི་ཚད་མས་སུན་འབྱིན་པ་བདེན་པ་གཉིས་ཚ་གྲང་ལྟར་ཁས་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༤༥ ཕྲེང་། ༡༢

ལེན་དགོས་པའི་རིགས་པའི་རྣམ་གཞག་ཞིབ་ཏུ་ཁོང་དུ་མ་ཆུད་པའི་མུ་ཅོར་སྨྲ་བ་འབའ་ཞིག་ཏུ་

ཤེས་པར་བྱའོ། །དེས་ན་རང་གི་ལུགས་ནི། རྗེ་ཐམས་ཅད་མཁྱེན་པ་དང༌། ཆོས་མཆོག་ཆེན་པོའ་ི

བཞེད་པ་ལྟར་མདོ་སྡེ་པ་ཁོ་ནའི་ལུགས་སུ་ཤེས་པར་བྱའོ། །སློབ་དཔོན་ཆོས་མཆོག་གིས་འཐད་

ལྡན་དུ་མངོན་སུམ་གྱི་མཚན་ཉིད་ཀྱི་སྐབས་སུ་ཞིབ་ཏུ་བཤད་པ་དང༌། གོང་དུ་འདི་ཐམས་ཅད་རྣམ་

པར་ཤེས་པར་སྨྲ་བ་ལ་སྦྱར་བར་བྱ་བ་མ་ཡིན་ཏེ། དོན་ཀྱི་མཐུ་ཡིས་ནི་ཞེས་པ་རྣམ་པར་ཤེས་པར་

སྨྲ་བའི་ཚུལ་ལས་འདས་པའི་ཕྱིར་རོ། །ཞེས་སོགས་གསུངས་པ་ལྟར་རོ། །འོ་ན་སེམས་ཙམ་པའི་

མངོན་སུམ་གྱི་མཚན་ཉིད་སྐབས་གང་དུ་ཡང་མ་བསྟན་པར་འགྱུར་རོ་ཞེ་ན། སྐྱོན་མེད་དེ། ཚད་མ་

རྣམ་ངེས་སུ་གནས་གྱུར་མཐར་མ་ཕྱིན་པའི་བར་དུ་ངེས་པར་མི་སླུ་བར་ཁས་ལེན་དགོས་པའི་བག་

ཆགས་བརྟན་པ་ལས་བྱུང་བའི་འདྲེས་རུང་འཛིན་པའི་རྟོག་པ་དང་བྲལ་བའི་ཤེས་པ་མངོན་སུམ་དུ་

བཤད་པ་ལྟར་ཁས་ལེན་དགོས་པའི་ཕྱིར་རོ།།

གཉིས་པ་ནི། ཡང་དག་པའི་ཤེས་པ་ལ་གཉིས་ཡོད་པ་དེ་ལ་ཞེས་པ་དུས་ཀྱི་བདུན་པ་

དང་གནས་གཞིའི་བདུན་པ་སོགས་དུ་མ་ཡོད་པ་ལ་གཞིའི་བདུན་པ་སྟེ། དམིགས་ཀྱི་དགར་ཏེ་

སྟོན་པའོ། །དོན་མངོན་སུམ་དུ་བྱེད་པས་ན། མངོན་སུམ་སྟེ་གཟུགས་འཛིན་དབང་པོའ་ིཤེས་པ་

ནི་མཚན་གཞི་མངོན་སུམ་དུ་མཚོན། རྟོག་པ་དང་བྲལ་ཞིང་མ་འཁྲུལ་བའོ། །མངོན་སུམ་གྱི་སྒྲས་

མཚན་གཞི་རྗེས་བརྗོད་དང༌། མཚོན་བྱའི་རང་ལྡོག་གཉིས་ཀ་བསྟན་པས་སྔ་རབས་པ་ཁ་ཅིག་

གིས་ཆོས་མཆོག་ཆེན་པོ་ལ་མཚན་ཉིད་མ་གྲུབ་པའི་སྔར་མཚོན་བྱ་གྲུབ་པ་མི་འཐད་པའི་གནོད་

པ་བརྗོད་པ་ནི། དེའི་བཞེད་པ་ཅུང་ཟད་ཀྱང་མ་གོ་བ་ཡིན་ནོ།།

གཉིས་པ་ལ་གཉིས། རྟོག་བྲལ་བཤད་པ་དང༌། མ་འཁྲུལ་བ་བཤད་པའོ། །དང་པོ་ནི། བུམ་

པའི་དོན་སྤྱི་འཛིན་པའི་ཤེས་པ་མཚན་གཞི་རྟོག་པ་ནི་མཚོན་བྱའོ། །བཤད་མ་ཐག་པའི་མཚན་

གཞི་ཤེས་པ་ལ་བརྗོད་པ་སྒྲ་སྤྱི་དང་དོན་སྤྱི་འདྲེས་རུང་བ་སྣང་བ་མཚན་ཉིད་དེ། དོན་བསྡུས་ན་

བརྗོད་བྱ་རྗོད་བྱེད་འདྲེས་རུང་འཛིན་པའི་ཤེས་པའོ། །མངོན་སུམ་ལ་མཚན་ཉིད་དེ་མ་ཞུགས་པས་

རྟོག་པ་དེ་དང་བྲལ་བའོ། །རྟོག་པ་དང་བྲལ་ཞིང་མ་འཁྲུལ་བའི་ཤེས་པ་དེ་མངོན་སུམ་མོ་ཞེས་འོག་

མ་དང་ཡང་སྦྱར་རོ། །དེ་ལ་ཤེས་པ་ཁ་ཅིག་ནི་བརྗོད་བྱ་རྗོད་བྱེད་འདྲེས་པ་འཛིན་པ་ཡིན་ཏེ། ལྟོ་

ལྡིར་བའི་དོན་སྤྱི་དང༌། བུམ་པ་ཞེས་པའི་སྒྲ་སྤྱི་གཉིས་བརྡ་ལ་བྱང་བའི་ཤེས་པ་གཅིག་གི་གཟུང་

ཡུལ་དུ་འགྱུར་བའོ། །བརྡ་ལ་མ་བྱང་བའི་རྟོག་པ་ལ། དེ་གཉིས་གང་རུང་དུ་སྣང་བ་ནི་བརྗོད་བྱ་

རྗོད་བྱེད་འདྲེས་རུང་སྣང་བས་རུང་བ་ཞེས་སྨོས་ལ། འདྲེས་པ་འཛིན་པ་ཡང་འདྲེས་རུང་འཛིན་

པ་ཡིན་པས་རུང་བ་སྨོས་པས་གཉིས་ཀ་བསྡུས་པ་ཡིན་ནོ། །བརྗོད་པ་དང་འདྲེས་པ་མི་འཛིན་ན། 

རུང་བ་འཛིན་པར་གང་ལས་ཤེས་ཤེ་ན། སྣང་ཡུལ་ངེས་པ་མེད་པ་ཡིན་པའི་ཕྱིར་རོ། །གཟུགས་

འཛིན་མིག་ཤེས་ལྟ་བུ་གཟུང་དོན་གྱི་མཐུས་བསྐྱེད་པ་ཡིན་ན་སྣང་བ་ངེས་པ་ཡིན་ཡང༌། རྟོག་པ་

ལ་སྣང་བ་ངེས་པའི་རྒྱུ་མེད་པ་ཡིན་ནོ། །རྟོག་པ་གཟུང་དོན་ལ་མི་ལྟོས་པ་ཡང་བྱིས་པ་ཆུང་ངུ་ཇི་

སྲིད་དུ་ནུ་མ་མཐོང་བ་ན། དེ་ཉིད་འདི་ཡིན་ནོ་ཞེས་སྔོན་མཐོང་བ་ཉིད་དུ་མི་འཛིན་པ་དེ་སྲིད་དུ་ངུ་

བ་བཏང་ནས་ནུ་མ་ཁར་འཇུག་པར་མི་བྱེད་པ་བཞིན་ནོ། །སྔ་ཕྱི་གཅིག་ཏུ་འཛིན་པ་ཡིན་ན། གཟུང་

དོན་ཉེ་བ་ལ་བལྟོས་པ་འགལ་ཏེ། དོན་སྔ་མ་ཕྱི་མའི་དུས་ན་མེད་པའི་ཕྱིར་རོ། །གལ་ཏེ་སྒྲ་རང་

མཚན་ཁ་ཅིག་ནི། དོན་རྗོད་བྱེད་དུ་འགྱུར་བ་ལ། ཁ་ཅིག་བརྗོད་པར་བྱ་བའི་དོན་དུ་འགྱུར་ཞིང༌། རྣ་

བའི་རྣམ་པར་ཤེས་པས་རྗོད་བྱེད་རང་མཚན་གཟུང་ཡུལ་དུ་བྱེད་པས་བརྗོད་པ་དང་འདྲེས་རུང་བ་

འཛིན་པར་འགྱུར་ལ། དེ་ལྟ་ན་རྟོག་པར་འགྱུར་རོ་ཞེ་ན། སྐྱོན་མེད་དེ། རང་མཚན་ལ་བརྗོད་པར་བྱ་

བ་དང༌། རྗོད་པར་བྱེད་པའི་དངོས་པོ་ཡོད་ཀྱང༌། བརྡའི་དུས་ན་མཐོང་བ་ཉིད་དུ། རྣ་བའི་ཤེས་པས་

མི་འཛིན་པས་1རྟོག་པར་མི་འགྱུར་ལ། རྣལ་འབྱོར་པའི་ཤེས་པ་ཁ་ཅིག །སྒྲ་དང་དོན་མཐའ་དག་

སྣང་ཡང་བརྡའི་དུས་ཀྱི་མཐོང་བ་དེའི་ཚེ་མི་འཛིན་པས་རྟོག་པ་མེད་པ་ཡིན་ནོ། །རང་མཚན་ཡིན་

ན་བརྗོད་བྱ་དང་རྗོད་བྱེད་དུ་འགལ་བར་འཛིན་པ་ནི། བཞི་བརྒྱ་པར། ཇི་ལྟར་རྒྱུན་ལ་བལྟ་ཉེས་

ན། །རྟག་པ་ཡོད་ཅེས་བྱ་བར་འགྱུར།2།ཞེས་གསུངས་པ་ལྟར། གཞན་སྡེའི་འདོད་པ་ལ་རང་གི་སྡེ་

པའི་ལུགས་སུ་སྨྲ་བ། བྱིས་པ་འབའ་ཞིག་གི་ལུགས་སུ་ཤེས་པར་བྱའོ།།

གཉིས་པ་ནི། མིག་ལ་རབ་རིབ་ཀྱིས་གནོད་པ་འཁྲུལ་རྒྱུ་དབང་པོ་ལ་ཡོད་པ་དང༌། 

མགལ་མེ་མྱུར་དུ་བསྐོར་བ་ཡུལ་ལ་ཡོད་པ་དང༌། དལ་བུས་བསྐོར་ན་འཁོར་ལོར་འཁྲུལ་བ་མི་སྐྱེ་

1  ཞོལ། ཤོག ༡༢ བ ༡ མི་འཛིན་པ་ལ་རྟོག་པར་

2  བསྟན་འགྱུར། དཔེ་བསྡུར་མ། དེབ། ༥༧ ཤོག ༨༡༥ ཕྲེང་། ༡༣

བས་མྱུར་དུ་ཞེས་སྨོས་སོ། །གྲུར་ཞུགས་པ་ནི་གྲུས་འགྲོ་བ་སྟེ། ཕྱི་རོལ་གྱི་རྟེན་ལ་ཡོད་པ་དང་

འཁྲུགས་པ་ནི། རླུང་མཁྲིས་བད་ཀན་སོགས་འཁྲུགས་ནས། ཀ་བ་འབར་བར་འཁྲུལ་བ་སྐྱེ་བ་ལྟ་བུ་

སྟེ། ནང་གི་རྟེན་ལ་ཡོད་པའོ། །བཞི་གས་དབང་པོ་གཞན་དུ་བསྒྱུར་བ་ལ་ཁྱད་པར་མེད་པའོ། །ཁ་

ཅིག་རྨི་ལམ་གསལ་སྣང་གི་ཤེས་པ་འཁྲུལ་རྒྱུ་བཞི་པར་འཆད་པ་ནི། རྣམ་གཞག་མ་ཆགས་པའི་

གཏམ་མོ། །སོགས་པས་རིམ་བཞིན་དུ། ལིང་ཏོག་དང༌། མགལ་མེ་ཡན་མན་དུ་མྱུར་དུ་བསྒྱུར་བ་

དང༌། གླང་པོའ་ིབཞོན་པ་དང༌། མནར་མི་བཟོད་པར་མནན་པ་སོགས་སོ། །རྟོག་པ་དང་བྲལ་ཞིང༌། 

འཁྲུལ་རྒྱུ་བཞི་པོ་གང་གིས་ཀྱང་འཁྲུལ་བར་མི་སྐྱེད་པའི་ཤེས་པ་ནི་མངོན་སུམ་མོ། །གཟུགས་

འཛིན་དབང་ཤེས་ཆོས་ཅན། མངོན་སུམ་ཡིན་ཏེ། རྟོག་པ་དང་བྲལ་ཞིང་མ་འཁྲུལ་བའི་ཤེས་པ་

ཡིན་པའི་ཕྱིར། ཡང་མ་འཁྲུལ་བ་ཡིན་ཏེ། འཁྲུལ་བའི་རྒྱུ་བཞི་པོ་གང་གིས་ཀྱང་མ་སྐྱེད་པའི་དབང་

པོའ་ིཤེས་པ་ཡིན་པའི་ཕྱིར་རོ། །སྐབས་འདིར་གཟུང་འཛིན་རྫས་ཐ་དད་དུ་ཞེན་པ་འཁྲུལ་རྒྱུར་བྱེད་

པ་ནི་འབྲེལ་བ་ཅུང་ཟད་ཀྱང་མེད་དོ།།

གཉིས་པ་ལ་གཉིས། མདོར་བསྟན་པ་དང༌། སོ་སོར་བཤད་པའོ། །དང་པོ་ནི། མངོན་སུམ་

དེ་ནི་ཆོས་ཅན། རྣམ་པ་བཞི་སྟེ། དབང་ཡིད་ཀྱི་མངོན་སུམ་དང༌། རང་རིག་མངོན་སུམ་དང་རྣལ་

འབྱོར་མངོན་སུམ་རྣམས་སུ་ཡོད་པའི་ཕྱིར། བཞིར་དབྱེ་བ་ནི། རྟེན་བཅས་ཀྱི་དབང་པོ་ཁོ་ན་བལྟ་

བ་པོར་འདོད་པ་དང༌། མདོ་ལས་ཡིད་ཀྱི་མངོན་སུམ་གསུངས་པ་ལ་ཉེས་པ་བརྗོད་པ་དང༌། བྱེ་བྲག་

སྨྲ་བ་སོགས་རང་རིག་ཁས་མི་ལེན་པ་དང༌། དཔྱོད་པ་པ་སོགས་རྣལ་འབྱོར་པའི་ཤེས་པ་ཁས་མི་

ལེན་པ་དག་གི་ལོག་པར་རྟོག་པ་བསལ་བའི་ཕྱིར། དགོས་པ་ལ་བལྟོས་པའི་གྲངས་ངེས་སོ། །གཞན་

སེམས་ཤེས་པའི་མངོན་ཤེས་ཀྱང་མངོན་སུམ་ཡིན་མོད་ཀྱི་བཞི་པོ་འདི་གང་གི་ཡང་ནང་དུ་དབྱེ་བར་

མ་བཀོད་ལ། དེའི་རྒྱུ་མཚན་འདི་སོ་སོ་སྐྱེ་བོ་ལ་ཡང་ཡོད་པས་འཆད་པར་འགྱུར་བའི་རྣལ་འབྱོར་

མངོན་སུམ་གྱི་ནང་དུ་བསྡུ་བར་མི་རིགས་ལ། གྲུབ་མཐའ་ཕན་ཚུན་རྩོད་པའི་གནོད་བྱེད་ཀྱི་རྩ་བ་

དབང་པོའ་ིམངོན་སུམ་ལ་བརྟེན་དགོས་ལ་དེ་ཡང་རང་རིག་མངོན་སུམ་གྱིས་གྲུབ་པའི་ཚུལ་བསྟན་

ནས་གནོད་པ་བསྟན་དགོས་པས། དེ་གཉིས་ཀྱི་ནང་དུ་བསྡུ་བར་མི་རིགས་པའོ། །དེ་ལ་དགོངས་

ནས་རྣམ་འགྲེལ་དུ། རྣལ་འབྱོར་རྟོགས་པ་བསམ་མི་ཁྱབ།1།ཅེས་བཤད་དོ། །གལ་ཏེ་སྡུད་ན་ཡིད་

ཀྱི་མངོན་སུམ་ལ་མི་འདྲ་བ་གཉིས་སུ་ཕྱེ་2ནས། ཡིད་ཀྱི་མངོན་སུམ་དུ་སྡུད་པར་རིགས་སམ། 

ཤིན་ཏུ་ཕྲ་བའི་བློ་གྲོས་ཅན་གྱིས་དཔྱད་པར་བྱའོ། །འདིར་དངོས་སུ་བསྟན་པའི་ཡིད་མངོན་དུ་བྱེད་

དམ་མི་བྱེད་སྙམ་པའི་དོགས་པའི་གནས་མེད་དོ།།

གཉིས་པ་ལ་བཞི། དབང་པོའ་ིམངོན་སུམ་དང༌། ཡིད་ཀྱི་མངོན་སུམ་དང༌། རང་རིག་

མངོན་སུམ་དང༌། རྣལ་འབྱོར་མངོན་སུམ་བཤད་པའོ། །དང་པོ་ནི། དབང་པོ་གཟུགས་ཅན་རང་

གི་བདག་རྐྱེན་དུ་ཡོད་པ་ལས་སྐྱེས་པས་ན་དབང་པོའ་ིཤེས་པ་རྟོག་པ་དང་བྲལ་ཞིང་མ་འཁྲུལ་བ་

གཟུགས་འཛིན་དབང་པོའ་ིཤེས་པ་ལྟ་བུ་ནི། དབང་པོའ་ིམངོན་སུམ་དང༌། མཚན་ཉིད་ནི་གོ་བར་

ཟད་དོ། །དམིགས་རྐྱེན་དང་བདག་རྐྱེན་དང༌། དེ་མ་ཐག་རྐྱེན་གསུམ་གས་ལག་རྗེས་གསུམ་ག་

སྐྱེད་མོད་ཀྱི་རང་རང་གི་ཐུན་མོང་མ་ཡིན་པའི་ལག་རྗེས་ནི། རིམ་པ་བཞིན་དུ་ཡུལ་གྱི་རྣམ་པའི་ཆ་

དང༌། ཡུལ་འཛིན་ནུས་ཀྱི་ཆ་དང༌། མྱོང་བའི་ཆ་རྣམས་སོ། །རྫས་ཐུན་མོང་བར་ནི་བཤད་ཟིན་ལ། 

རིགས་ཐུན་མོང་མ་ཡིན་པའི་རྒྱུའོ། །དབང་ཤེས་བརྗོད་བྱ་རྗོད་བྱེད་འདྲེས་པ་འཛིན་པ་དང༌། འདིའོ་

སྙམ་པའི་རྟོག་བྲལ་དུ་མངོན་སུམ་གྱིས་ཀྱང་གྲུབ་མོད་ཀྱི། འདྲེས་རུང་འཛིན་པའི་རྟོག་བྲལ་དུ་

རྟགས་ཀྱིས་སྒྲུབ་དགོས་པའི་ཚུལ་སོགས་ནི་རྣམ་འགྲེལ་དང༌། རྣམ་ངེས་ཀྱི་རྣམ་བཤད་དུ་བཤད་

ཟིན་པས་དེར་ཤེས་པར་བྱའོ།།

གཉིས་པ་ནི། ཀུན་ལས་བཏུས་ལས་རྣ་མ་ཕུག་པའི་ལོག་རྟོག་དགག་པའི་ཆེད་དུ་ཡིད་

ཀྱང་དོན་དང༌།3 ཞེས་གསུངས་པའི་དོན་ནི་ཡིད་ཀྱི་མངོན་སུམ་ཞེས་པའི་ཚད་མ་གཞན་ཡོད་པ་

མི་འཐད་དེ། དབང་མངོན་གྱིས་བཟུང་ཟིན་འཛིན་ན་ཚད་མར་མི་རུང་ལ། མ་བཟུང་བ་འཛིན་ན་

འོན་ལོང་སོགས་ཀྱིས་སྒྲ་ཐོས་པ་དང༌། གཟུགས་འཛིན་པ་སོགས་སུ་འགྱུར་རོ་ཞེས་པ་ལ་སྐྱོན་

མེད་དོ། །དབང་མངོན་གྱི་གཟུང་དོན་སྐད་ཅིག་མའམ། རྟག་པ་ལས་མི་འདའ་ལ། དང་པོ་ལྟར་ན། 

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༧༣ ཕྲེང་། ༨

2  ཞོལ། ཤོག ༡༣ བ ༡ གཙང་། ཤོག ༡༣ བ ༡ གཉིས་སུ་དབྱེ་ནས།

3  བསྟན་འགྱུར། དཔེ་བསྡུར་མ། དེབ། ༩༧ ཤོག ༣༢ ཕྲེང་། ༡

ཡིད་མངོན་གྱི་དངོས་རྒྱུའི་དུས་ན་འདས་ཟིན་པས་བཟུང་ཟིན་འཛིན་པའི་སྐྱོན་མེད་ལ། གཉིས་པ་

ལྟར་ན་མངོན་སུམ་དང་ཚད་མ་གང་དུ་ཡང་མི་རུང་ཡང་དེ་ལྟར་མི་འདོད་དེ། དབང་མངོན་གྱིས་

མ་བཟུང་བའི་དོན་འཛིན་ཡང་ཐལ་བ་གཉིས་པའི་སྐྱོན་མེད་པ་ནི། དེ་མ་ཐག་རྐྱེན་ངོས་བཟུང་བས་

ཤེས་པར་བྱེད་དེ། དབང་པོའ་ིམངོན་སུམ་རང་གི་གཟུང་ཡུལ་གྱི་དེ་མ་ཐག་པ་བར་མ་ཆད་པར་

དེས་དངོས་ཀྱི་ཉེར་ལེན་བྱས་པའི་རང་དང་རྒྱུད་གཅིག་ཏུ་གཏོགས་པའི་དབང་པོའ་ིམངོན་སུམ་

གྱི་གཟུང་ཡུལ་གྱི་སྐད་ཅིག་གཉིས་པས་དམིགས་རྐྱེན་བྱས་དེ་ལྷན་ཅིག་བྱེད་པའི་རྐྱེན་དུ་ཡོད་པ་

ཅན་གྱི་དབང་པོའ་ིཤེས་པས་མཚུངས་པ་དེ་མ་ཐག་པའི་རྐྱེན་གྱིས་བསྐྱེད་པ་དང༌། ཡིད་ཀྱི་དབང་

པོ་བདག་རྐྱེན་དུ་ཡོད་པ་ལས་སྐྱེས་པའི་ཡིད་ཀྱི་རྣམ་པར་ཤེས་པ་ཆོས་ཅན། མངོན་སུམ་ཡིན་ཏེ། 

རྟོག་བྲལ་མ་འཁྲུལ་བའི་ཤེས་པ་ཡིན་པའི་ཕྱིར། ཡིད་ཀྱི་མངོན་སུམ་ཡིན་ཏེ། རང་གི་ཉེར་ལེན་

དབང་པོའ་ིམངོན་སུམ་དང་ཡིད་དབང་གི་བདག་རྐྱེན་ལས་སྐྱེས་པའི་དོན་རིག་གི་མ་འཁྲུལ་བའི་

ཤེས་པ་ཡིན་པའི་ཕྱིར་རོ།།

དེ་འདྲ་བའི་དབང་ཤེས་ཀྱིས་གནོད་པའི་ཤེས་པ་ཁ་ཅིག་གི་དམིགས་རྐྱེན་བྱེད་པ་སྲིད་པས་

དེ་བསལ་བའི་ཕྱིར། མཚུངས་པ་དེ་མ་ཐག་པའི་རྐྱེན་ཞེས་སྨོས་ཏེ། གཉིས་ཀ་ཤེས་པ་ཡིན་པས་

མཚུངས་པ་ཡང་ཡིན་ལ། བར་མ་ཆོད་པས་དེ་མ་ཐག་པ་ཞེས་བྱའོ། །མིག་བྱེད་པ་དང་ལྡན་བཞིན་

པའི་ཚེ་གཟུགས་གསལ་བར་མཐོང་བའི་ཤེས་པ་མིག་ཤེས་ཡིན་གྱི། གཞན་དུ་ན་ཤེས་པ་གང་ཡང་

མིག་ལ་བརྟེན་པ་མ་ཡིན་པར་འགྱུར་རོ། །གཟུགས་འཛིན་ཡིད་ཀྱི་མངོན་སུམ་སོ་སོ་སྐྱེ་བོའ་ིརྒྱུད་

ལ་ཡང་ཡོད་ཅིང༌། ཚད་མའི་མཚན་ཉིད་རྟེན་ཙམ་དུ་མཚོན་པ་ཡིན་པས་ཚད་མར་ཡང་མཚོན་ནུས་

པའི་ཕྱིར་རོ། །སོ་སོ་སྐྱེ་བོའ་ིརྒྱུད་ཁོ་ནས་ཁྱད་པར་དུ་བྱས་པའི་ཚད་མ་དུས་མཐའི་སྐད་ཅིག་མ་

གཅིག་ལས་མེད་ཀྱང་ཡིད་ཀྱི་མངོན་སུམ་ཚད་མར་བཞག་པ་ལ་འགལ་བ་མེད་དོ། །བདག་པོའ་ིརྐྱེན་

ནི་དབང་པོའ་ིམངོན་སུམ་སྐད་ཅིག་ཐ་མའི་སྟེང་ན་ཡོད་པའི་ཡིད་ཀྱི་ཤེས་པས་གཟུགས་རང་མཚན་

འཛིན་ནུས་སུ་སྐྱེད་པའི་ཆ་དེ་ཡིན་གྱི་འདས་མ་ཐག་པ་བདག་རྐྱེན་དུ་བྱེད་པའི་ལུགས་གཞན་སྣང་

བ་ནི། བདག་ཉིད་ཆེན་པོའ་ིབཞེད་པ་མ་གོ་བ་ཡིན་ནོ། །ཡིད་ཀྱི་མངོན་སུམ་དེ་ཡང་བདག་ཅག་

རྣམས་ཀྱིས་དཔྱད་པ་གསུམ་གྱིས་དག་པའི་ལུང་ལ་བརྟེན་ནས་རྟོགས་པར་བྱ་བ་ཡིན་གྱི། ཚད་མ་

གཞན་གྱིས་རྟོགས་པར་མི་ནུས་སོ། །མངོན་སུམ་ཕྱི་མ་གསུམ་གྱི་རྣམ་གཞག་ཡང་རྒྱས་པར་རྣམ་

འགྲེལ་རྣམ་ངེས་གཉིས་ཀྱི་རྣམ་བཤད་དུ་བཤད་ཟིན་པས་འདིར་1མ་སྤྲོས་སོ།།

གསུམ་པ་ནི། སེམས་དང་སེམས་ལས་བྱུང་བ་ཐམས་ཅད་ཀྱི་འཛིན་པའི་རྣམ་པ་ཆོས་ཅན། 

རང་རིག་པའི་མངོན་སུམ་ཡིན་ཏེ། རང་གི་གཟུང་ཡུལ་རང་མཚན་ལ་བལྟོས་ཏེ། གཉིས་སྣང་དང་

བྲལ་བའི་ཤེས་པ་ཡིན་པའི་ཕྱིར། ཀུན་ལས་བཏུས་ལས། རྟོག་པའང་རང་རིག་ཉིད་དུ་འདོད། །དོན་

ལ་མ་ཡིན་དེར་རྟོགས་ཕྱིར།2།ཞེས་པའི་དོན་རྣམ་འགྲེལ་དུ། ཤེས་གང་གང་ལ་སྒྲ་དོན་འཛིན།3།ཞེས་

སོགས་ཀྱིས་བཤད་པ་ཡང་འཛིན་པའི་རྣམ་པ་དེ་ཤེས་པ་ཀུན་ལ་རང་རིག་མངོན་སུམ་དང༌། གཟུང་

བའི་རྣམ་པ་སོགས་ཤེས་པ་ཀུན་དེ་ལ་མངོན་སུམ་དུ་སྣང་བར་སྟོན་པ་ཡིན་གྱི། ཤེས་པ་ཡིན་ན། རང་

གི་ངོ་བོ་ལ་རང་རིག་མངོན་སུམ་ཡིན་པས་ཁྱབ་པར་འདོད་པ་ནི། གཞུང་དེ་དག་གི་ཚིག་དོན་མ་གོ་

ཞིང་རིགས་པའི་རྣམ་གཞག་ཞིབ་ཏུ་མ་ཆགས་པ་ཡིན་ནོ། །ཚད་མ་ཀུན་ལས་བཏུས་ལས། ཆགས་

ལ་སོགས། །རང་རིག་རྣམ་པར་མི་རྟོག་པ།4།ཞེས་པའི་དོན་ཡང་དེ་བཞིན་དུ་ཤེས་པར་བྱའོ།།

བཞི་པ་ནི། ཀུན་ལས་བཏུས་ལས། རྣལ་འབྱོར་རྣམས་ཀྱི་བླ་མས་བསྟན། །མ་འདྲེས་པ་

ཡི་དོན་ཙམ་མཐོང་།5།ཞེས་པ་ནི། བདེན་པ་བཞིའི་རྣམ་པ་བཅུ་དྲུག་དངོས་སྟོབས་ཀྱི་རིགས་པས་

གཏན་ལ་ཕེབས་པའི་དོན་སྒོམ་པ་ལས་བྱུང་བའི་ཤེས་རབ་ཀྱིས། གོམས་པར་བྱས་པས་སྒྲ་སྤྱི་དང་

མ་འདྲེས་པར་གསལ་བར་མངོན་སུམ་དུ་རྟོགས་པའི་ཡེ་ཤེས་རྣལ་འབྱོར་མངོན་སུམ་དུ་བསྟན་པ་

ནི་ཡང་དག་པའི་དོན་འཕགས་པའི་བདེན་པ་བཞིའི་རྣམ་པ་བཅུ་དྲུག་སྒོམ་པའི་རབ་ཀྱི་མཐའ་ན་

གསལ་སྣང་ཅུང་ཟད་མ་རྫོགས་པ་སྟེ། དེ་ལས་བྱུང་བའི་གསལ་སྣང་རྫོགས་པའི་རྣལ་འབྱོར་པའི་

ཤེས་པ་ཆོས་ཅན། རྣལ་འབྱོར་མངོན་སུམ་ཡིན་ཏེ། ལྷག་མཐོང་དང་ཟུང་དུ་འབྲེལ་བའི་ཞི་གནས་

ཀྱི་བདག་རྐྱེན་ལ་བརྟེན་ནས་ཡང་དག་པའི་དོན་ལ་རྟོག་བྲལ་མ་འཁྲུལ་བའི་ཤེས་པ་ཡིན་པའི་ཕྱིར་

1  ཞོལ། ཤོག ༡༤ བ ༥ འདིས་མ་སྤྲོས་སོ།

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༣༢ ཕྲེང་། ༣

3  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༥༡ ཕྲེང་། ༡༨

4  བསྟན་འགྱུར། དཔེ་བསྡུར་མ། དེབ། ༩༧ ཤོག ༣༢ ཕྲེང་། ༡

5  བསྟན་འགྱུར། དཔེ་བསྡུར་མ། དེབ། ༩༧ ཤོག ༣༢ ཕྲེང་། ༢

རོ། །སློབ་དཔོན་ཆོས་མཆོག་གི་གསུང་ནས། ལྷང་ཚེར་གྱིས་བར་དུ་ཆོད་པ་བཞིན་དུ། བསྒོམ་བྱའི་

དོན་མཐོང་བ་དེ་ནི་རབ་ཀྱི་མཐའི་གནས་སྐབས་ཡིན་ལ། ལག་མཐིལ་དུ་ཤེལ་གོང་བཞག་པ་བཞིན་

དུ་མཐོང་བ་ནི་མངོན་སུམ་ཡིན་ནོ་ཞེས་གསུང་ངོ༌།1།འོ་ཞེས་པའི་སྒྲ་ནི་རྫོགས་པའི་ཚིག་སྟེ། མངོན་

སུམ་དེ་ཙམ་དུ་ཟད་དོ་ཞེས་པའོ། །བདེན་པ་བཞི་ནི་རིམ་པ་བཞིན་དུ། ཉེར་ལེན་གྱི་ཕུང་པོ་ལྔ་དང༌། 

དེ་སྐྱེད་པའི་རྒྱུ་ལས་ཉོན་དང༌། གཉེན་པོའ་ིསྟོབས་ཀྱིས་སྡུག་ཀུན་གྱི་ས་བོན་སྤངས་པའི་བྲལ་བ་

དང༌། བདག་མེད་མངོན་སུམ་དུ་རྟོགས་པའི་ཤེས་རབ་བོ། །འཐད་ལྡན་གྱི་འགྱུར་གྱི་ཚིག་ཟིན་ལ་

བསམས་ནས་འགོག་བདེན་སེམས་སུ་འདོད་པ་ནི། དེའི་དོན་མིན་ཏེ། སེམས་ཀྱི་སྟེང་གི་ངེས་

པར་ལེགས་པའི་རང་བཞིན་དུ་གྱུར་པའི་བྲལ་བ་འདུས་མ་བྱས་ལ་བཞེད་པ་ཡིན་ནོ། །མདོ་སྡེ་པའི་

ལུགས་ཀྱི་གང་ཟག་གི་བདག་མེད་རྟོགས་པའི་རྣལ་འབྱོར་མངོན་སུམ་གྱི་གཟུང་ངོར་རྡུལ་ཕྲ་རབ་

བམ་སེམས་སྐད་ཅིག་མའི་རྣམ་པ་སྣང་བ་ཡིན་གྱི། མེད་པར་དགག་པ་གང་ཟག་གི་བདག་མེད་ནི་

ཤུགས་ལ་རྟོགས་པར་འདོད་དོ། །སྦྱོར་ལམ་ཆོས་མཆོག་ཐ་མའི་གནས་སྐབས་ཀྱི་བདེན་པ་བཞི་

ལ་དམིགས་པའི་ཞི་གནས་དེ་སྡུག་བསྔལ་ཆོས་བཟོད་ཀྱི་ངོ་བོར་གྱུར་པའི་བདེན་བཞི་རྟོགས་པའི་

ཤེས་རབ་དེའི་བདག་རྐྱེན་ཡིན་ལ་ལྷག་མཐོང་དེ་ཉེ་བར་ལེན་པའི་རྒྱུ་ཡིན་ནོ། །ཚད་མ་གྲུབ་པར་

འཕགས་པའི་བདེན་པ་བཞི། དངོས་པོ་སྟོབས་2ཤུགས་ཀྱི་རིགས་པས་སྒྲུབ་པའི་ཚུལ་རྒྱས་པར་

གཏན་ལ་ཕབ་པའི་དོན་མ་རྟོགས་པར་ཤིན་ཏུ་ལྐོག་གྱུར་དུ་འདོད་པ་ནི། བདག་ཉིད་ཆེན་པོ་ཡབ་

སྲས་ཀྱི་གཞུང་ལ་ཐོས་བསམ་བྱེད་པ་ཤིན་ཏུ་ཉོན་མོངས་པའི་གནས་སུ་མཐོང་ངོ༌།།

གསུམ་པ་ཚད་མ་གཉིས་ཀྱི་ཡུལ་ལ་ལོག་པར་རྟོག་པ་བསལ་བ་ལ་གསུམ། མངོན་

སུམ་གྱི་གཟུང་ཡུལ་ངོས་བཟུང་བ་དང༌། དེ་བཤད་པ་དང༌། ཞར་བྱུང་རྗེས་དཔག་གི་གཟུང་ཡུལ་

བཤད་པའོ། །དང་པོ་ནི། མངོན་སུམ་རྣམ་པ་བཞི་པོ་དེའི་གཟུང་ཡུལ་ནི་ཆོས་ཅན། རང་གི་མཚན་

ཉིད་ཡིན་ཏེ། རྟོག་པས་བཏགས་པ་མ་ཡིན་པར་དངོས་པོ་རང་གི་སྡོད་ལུགས་ཀྱི་ངོས་ནས་གྲུབ་

པའི་དོན་ཡིན་པའི་ཕྱིར་རོ། །ཁྱབ་སྟེ། སྔོན་པོ་ལ་སོགས་པའི་དོན་གང་ཐག་ཉེ་བ་ན་གནས་པའི་

1  བསྟན་འགྱུར། དཔེ་བསྡུར་མ། དེབ། ༡༠༥ ཤོག ༡༢༢ ཕྲེང་། ༡༣

2  ཞོལ། ཤོག ༡༥ བ ༥ གཙང་། ཤོག ༡༥ བ ༥ སྟོབས་ཞུགས་ཀྱི་



ཚད་མ་རིགས་ཐིགས་ཀྱི་འགྲེལ་པ།386

ཚེ་གསལ་བར་སྣང་བ་དང་མི་ཉེ་བ་དག་ལས་ཤེས་པ་ལ་ཅུང་ཟད་མི་གསལ་བར་སྣང་བའི་སྣང་

བ་ཐ་དད་པའི་དངོས་པོ་དེ་ནི་རང་གི་མཚན་ཉིད་དངོས་ཏེ། རང་མཚན་ཡིན་པས་ཁྱབ་པའི་ཕྱིར་

རོ། །ཚད་མ་རྣམས་ཀྱི་ཡུལ་ནི་རྣམ་པ་གཉིས་ཏེ། གཟུང་ཡུལ་དང་ཞེན་ཡུལ་ལོ། །མངོན་སུམ་གྱི་

གཟུང་ཡུལ་ནི། སྔར་བཤད་པ་ལྟར་རང་གི་མཚན་ཉིད་ཀྱིས་གྲུབ་པ་ཡིན་ལ། དེ་ཡང་གཟུང་ངོར་

ཆ་དང་ཆ་ཅན་གཉིས་སུ་མི་སྣང་ཞིང༌། ཆ་ཅན་གྱི་ལྡོག་པ་ཡང་མི་སྣང་བར་ཡུལ་དང་དུས་ཀྱི་ཆས་

དབེན་པ་ལྟར་སྣང་བ་ཡིན་གྱི། མངོན་སུམ་གྱི་གཟུང་ཡུལ་ཡིན་ན། ཆ་མེད་ཡིན་པས་ཁྱབ་པར་ནི་

མི་བསམ་མོ། །རྗེས་དཔག་གི་གཟུང་ཡུལ་ནི་འདུག་ཚུགས་ཐུབ་པ་ལྟར་སྣང་ཡང༌། དོན་ནི་རྟོག་

པས་སྒྲོ་བཏགས་པ་ལྟར་དོན་བྱེད་པས་སྟོང་པའོ། །ཞེན་པའི་ཡུལ་ནི། ཚད་མས་རྟོགས་པའི་དོན་

ཏེ། རྗེས་དཔག་གིས་རྟོགས་པའི་དོན་ལྐོག་གྱུར་རང་མཚན་དང༌། མངོན་སུམ་གྱིས་རྟོགས་པའི་

དོན་རང་མཚན་གཉིས་ཀ་ཞེན་པའི་ཡུལ་ཡིན་ནོ། །སློབ་དཔོན་ཆོས་མཆོག་གིས་མངོན་སུམ་གྱི་

སྟོབས་ཀྱིས་དྲངས་པའི་ངེས་ཤེས་ཀྱིས་ཞེན་པར་བྱས་པ་ལ་བཏགས་ནས། མངོན་སུམ་ཚད་མ་ལ་

ཡང་ཞེན་ཡུལ་ཡོད་པའི་ཐ་1སྙད་མཛད་དོ། །ཚད་མ་གཉིས་ཀས་རང་མཚན་གཞལ་ཡང་རྟོགས་

ཚུལ་གྱི་དབང་གིས་གཞལ་བྱ་གཉིས་སུ་གཞག་པར་བྱ་བ་ཡིན་གྱི། སྤྱི་མཚན་རང་རྒྱུད་པ་རྗེས་

དཔག་གི་གཞལ་བྱར་སྟོན་པ་ནི་མ་ཡིན་ནོ།།

གཉིས་པ་ནི། ཐག་ཉེ་རིང་གི་དབང་གིས་དབང་ཤེས་ལ་སྣང་ཚུལ་ཐ་དད་དུ་འགྱུར་བའི་

རང་མཚན་དེ་ཉིད་ཆོས་ཅན། དོན་དམ་པར་ཡོད་པ་སྟེ། དོན་བྱེད་ནུས་པ་ཡིན་པའི་ཕྱིར། ཁྱབ་སྟེ། 

དངོས་པོའ་ིམཚན་ཉིད་དོན་བྱེད་ནུས་པ་ཁོ་ན་ཡིན་པའི་ཕྱིར་རོ། །རང་མཚན་དང་དོན་དམ་པར་

ཡོད་པ་དང༌། དངོས་པོ་རྣམས་ཕན་ཚུན་ཁྱབ་པར་གསུངས་ཀྱི། དངོས་པོ་ལ་རང་མཚན་གྱིས་མ་

ཁྱབ་པ་དང༌། དངོས་པོ་ཙམ་དོན་བྱེད་ནུས་སྟོང་དུ་འདོད་པ་སོགས་ནི། ལོག་པར་རྟོག་པ་འབའ་ཞིག་

ཡིན་ཏེ། སྡེ་བདུན་མདོ་དང་བཅས་པ་གང་ནས་ཀྱང་མ་གསུངས་སོ། །རང་མཚན་སྒྲའི་བརྗོད་བྱར་མི་

རུང་བ་དང༌། དགག་སྒྲུབ་ཀྱི་གཞིར་མི་རུང་བར་འདོད་པ་སོགས་ཀྱང་རིགས་པ་མི་ཤེས་པའི་རྣམ་

འགྱུར་དུ་གསལ་ཏེ། འདི་ལྟར་དངོས་པོའ་ིདགག་སྒྲུབ་རྒྱུས་འབྲས་བུ་སྔར་མེད་གསར་དུ་བསྐྱེད་པ་

1  ཞོལ། ཤོག ༡༦ བ ༡ ཐ་དད་མཛད་དོ།

ལ་རྒྱུས་བསྒྲུབས་པ་དང༌། སྐྱེས་ཟིན་1ཞིག་པ་ལ་འགགས་པར་ཐ་སྙད་བྱས་པའི་དགག་སྒྲུབ་གང་གི་

ཡང་གཞིར་མི་རུང་བའི་དོན་དུ་འདོད་ན་ནི། རང་མཚན་ཡིན་ན་སྐྱེས་པ་དང་འགགས་པ་མི་སྲིད་དོ་

ཞེས་ཁས་ལེན་དགོས་པས་རང་མཚན་ཡིན་ན། དོན་བྱེད་ནུས་སྟོང་དང༌། སྤྱི་མཚན་ཡིན་ན། དོན་

བྱེད་ནུས་པས་ཁྱབ་བོ་ཞེས་ཕྱིན་ཅི་ལོག་འབའ་ཞིག་སྨྲ་དགོས་པར་འགྱུར་རོ། །གལ་ཏེ་ཡང་ཁྱོད་

གཉེན་པོ་སྔར་མེད་གསར་དུ་བསྒྲུབས་པ་དང༌། སྤང་བྱའི་ས་བོན་ཕྱིན་ཆད་སྐྱེར་མི་རུང་བར་བྱས་

པའི་དགག་སྒྲུབ་ཀྱི་གཞི་ཡིན་ན། རང་མཚན་ཡིན་པ་འགལ་ལོ་ཞེས་སྨྲ་བ་ཡིན་ན་ནི་ཚད་མས་སྒྲོ་

འདོགས་བསལ་བ་ཡེ་2མི་སྲིད་དོ། །ཞེས་ཁས་ལེན་དགོས་པས་ཚད་མའི་རྣམ་གཞག་མཐའ་དག་

ལ་སྐུར་བ་འདེབས་དགོས་པར་འགྱུར་རོ།།

ཡང་སྡེ་བདུན་ནས་དགག་སྒྲུབ་ཀྱི་རྣམ་གཞག་གཙོ་ཆེ་བར་གཏན་ལ་ཕབ་པ་ནི། ཡོད་པ་

ལ་ཡོད་པར་ཚད་མས་གསར་དུ་རྟོགས་པ་ལ་ཚད་མས་སྒྲུབ་པ་དང༌། མེད་པ་ལ་མེད་པར་རྟོགས་

པ་ལ་དགག་བྱ་བཀག་པའི་ཐ་སྙད་གསུངས་ལ། རང་མཚན་ཡིན་ན། དེ་ལྟ་བུའི་དགག་པ་དང་སྒྲུབ་

པ་གང་གི་ཡང་གཞིར་མི་རུང་བར་ཁས་ལེན་པ་ཡིན་ན། རང་མཚན་ཡིན་ན་ཚད་མས་རྟོགས་པ་མི་

སྲིད་པས་ཚད་མའི་གཞལ་བྱ་ལ་སྤྱི་མཚན་གྱི་ཁྱབ་པ་ཁས་ལེན་དགོས་ཤིང་འབད་པ་ཐམས་ཅད་

འབྲས་བུ་མེད་པར་འགྱུར་རོ། །རང་མཚན་ཡིན་ན། མོ་གཤམ་གྱི་བུ་ཡིན་པས་ཁྱབ་བོ། །ཞེས་སྨྲ་

བ་ན་མ་ངེས་པ་ཅུང་ཟད་ཀྱང་མེད་པར་འགྱུར་ཏེ། ཁྱོད་ལ་རང་མཚན་དུ་བསྒྲུབ་ནུས་པའི་གཞི་ཅུང་

ཟད་ཀྱང་མི་འདུག་པའི་ཕྱིར། ཡང་རང་མཚན་དགག་སྒྲུབ་ཀྱི་གཞིར་མི་རུང་ཞེས་སྨྲས་པས་དགག་

སྒྲུབ་ཀྱི་གཞིར་རུང་བ་བཀག་པའི་གཞི་དེ་ནི་སྤྱི་མཚན་ཡིན་ནོ། །ཞེས་སྨྲ་བ་ཡིན་ན་སྤྱི་མཚན་དང་

རང་མཚན་གང་ཡང་དགག་པ་དང༌། སྒྲུབ་པའི་གཞི་གང་དུ་ཡང་མི་རུང་ངོ་ཞེས་སྨྲ་བ་དེ་ལས་ངོ་

མཚར་ཆེ་བ་ཅི་ཞིག་ཡོད། དགག་སྒྲུབ་ཀྱི་གཞིར་རུང་བ་བཀག་པའི་དགག་གཞི་ཡིན་ན། སྤྱི་མཚན་

ཡིན་པས་ཁྱབ་པ་ཁས་ལེན་ན། རང་མཚན་དགག་སྒྲུབ་ཀྱི་གཞིར་མི་རུང་བ་ཞེས་སྨྲས་པས་དོན་ཅི་

ཞིག་བརྗོད་པ་ཡིན། རང་མཚན་དགག་སྒྲུབ་གང་གི་ཡང་གཞིར་མི་རུང་བར་ཁས་བླངས་པའི་ཕྱིར་

1  ཞོལ། ཤོག ༡༦ བ ༥ སྐྱེས་ཟིན་པ་ཞིག་པ་ གཙང་། ཤོག ༡༦ བ ༤ སྐྱེས་ཟིན་བཞིག་པ་

2  ཞོལ། ཤོག ༡༧ ན ༡ གཙང་། ཤོག ༡༦ བ ༦ ཡང་མི་སྲིད་དོ།།

རོ། །རྣམ་འགྲེལ་ངེས་སུ། ཕ་རོལ་པོས་བདག་དངོས་མེད་ཡིན་པས། སྲོག་ལྡོག་པའི་གཞིར་མི་རུང་

བའི་ཕྱིར་མཐུན་ཕྱོགས་བདག་ལས་ལྡོག་པ་མེད་ཅེས་ཁས་བླངས་པ་འགལ་བ་སྟོན་པ་ན་སྲོག་དེ་

བདག་ལས་ལྡོག་པ་མེད་དོ་ཞེས་བདག་དེ་སྲོག་ལྡོག་པ་བཀག་པའི་གཞིར་ཡང་མི་རུང་བར་ཐལ་

བ་འཕངས་པ་ཁྱོད་ལྟར་ན་སུན་འབྱིན་ལྟར་སྣང་དུ་ཁས་ལེན་དགོས་པར་ཐལ་ལོ། །རང་མཚན་སྒྲའི་

བརྗོད་བྱ་དང་རྟོག་པའི་ཡུལ་མ་ཡིན་ན་སློབ་དཔོན་ཡེ་ཤེས་སྙིང་པོས་བདེན་གཉིས་ཀྱི་རང་འགྲེལ་

དུ། སེམས་ཙམ་པས་གཞན་དབང་བདེན་གྲུབ་ཁས་བླངས་པ་ལ་གལ་ཏེ་ཁྱོད་རང་མཚན་སྒྲའི་བརྗོད་

བྱ་མ་ཡིན་པས་བསྟན་མི་ནུས་པ་ཡིན་ནོ། །ཞེས་འདོད་ན་ཁས་བླངས་འགལ་བར་སྟོན་བཞེད་ནས། 

དེ་ལྟ་མིན་ན་སྒྲ་རྣམས་ཀྱིས། །རང་གི་མཚན་ཉིད་མཐར་ཕྱིན་ཉིད།1།ཅེས་གསུངས་པ་ཡང་ཁྱོད་ལྟར་

ན། སློབ་དཔོན་ཡེ་ཤེས་སྙིང་པོས་ཕྱོགས་སྔ་མ་གོ་བར་ཁས་ལེན་དགོས་སོ། །ཇི་སྐད་བཤད་པ་དེ་ནི། 

གང་ཕྱིར་དངོས་ཀུན་རང་བཞིན་གྱིས།2།ཞེས་སོགས་ཀྱི་རྣམ་འགྲེལ་གྱི་རང་འགྲེལ་དུ། སྒྲ་དེ་དག་

ཐ་དད་པ་ཐམས་ཅད་མི་འཕེན་ཡང་ཐ་དད་པ་གཅིག་བརྗོད་པས་རང་གི་མཚན་ཉིད་དཔྱིས་ཕྱིན་པ་

ཁོ་ནར་འགྱུར་ཏེ།3 ཞེས་སོགས་དང་འགལ་བ་སྟོན་པ་ཡིན་ནོ།།

རང་མཚན་རྟོག་པའི་ཡུལ་དུ་མི་རུང་ན་སོ་སོ་སྐྱེ་བོ་ལ་རྡུལ་ཕྲ་རབ་དང་དུས་ཀྱི་ཐུང་བའི་

མཐར་ཐུག་པ་རྟོགས་པའི་ཚད་མ་མེད་པར་འགྱུར་རོ། །ལོག་རྟོག་གི་ཐ་ཆད་འདི་ནི་དངོས་པོའ་ི

དགག་སྒྲུབ་དང་ཚད་མའི་དགག་སྒྲུབ་ཀྱི་ཁྱད་པར་མ་ཕྱེད་ཅིང༌། བསྟན་བཅོས་ལ་ངལ་བ་མ་བྱས་

པར། གཞི་ཡིན་ལུགས་ཀྱི་སྟོང་པ་ཉིད་དང༌། བློས་བྱས་ཀྱི་སྟོང་པ་ཞེས་པའི་ཕྱིན་ཅི་ལོག་གི་དབྱེ་

བའི་ཐ་སྙད་བྱས་ནས་གནས་ལུགས་ཀྱི་དོན་ལ་ཚད་མའི་དགག་སྒྲུབ་འདོར་བའི་ལུགས་ངན་པ་དེ་

ཉིད་འདིར་འོངས་པ་ཡིན་ནོ། །བསྟན་པ་ནུབ་པའི་རྐྱེན་དུ་ཡང་འདི་ཆེ་སྟེ། གྲོལ་བ་དོན་གཉེར་ཐར་

པར་འཇུག་པའི་འཇུག་ངོགས་དམ་པ་བདག་ཉིད་ཆེན་པོ་ཕྱོགས་གླང་ཡབ་སྲས་ཀྱི་ཁྲིད་ཡིག་འདི་

དག་ལ་ཞེ་བརྩིས་མེད་པར་འདོར་བར་འགྱུར་བའི་ཕྱིར་རོ། །རྒྱས་པར་དགག་པར་བྱ་བ་ཡིན་ན་ཡང་

1  བསྟན་འགྱུར། དཔེ་བསྡུར་མ། དེབ། ༦༢ ཤོག ༧༦༩ ཕྲེང་། ༦

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༤༧༣ ཕྲེང་། ༨

3  བསྟན་འགྱུར། དཔེ་བསྡུར་མ། དེབ། ༩༧ ཤོག ༩༣༢ ཕྲེང་། ༥

ཚིག་མངས་སུ་དོགས་ནས་དེ་ཙམ་ལས་མ་སྤྲོས་སོ། །རྒོལ་ངན་སྐལ་ཆད་ལོག་པའི་བཤེས་དང་

ཕྲད། །བསྟན་པ་ཉམས་བྱེད་བདུད་ཀྱི་གཞན་དབང་གྱུར། །རྟག་ཆད་མཐར་ལྟའི་ལྟ་ངན་གདོན་གྱིས་

ཟིན། །བློ་ངན་རྣམས་ཀྱིས་བསྟན་པ་འདི་དཀྲུགས་སོ།།

གསུམ་པ་ལ་གཉིས། ཚིག་དོན་དང༌། རྗེས་དཔག་གི་ཡུལ་འདིར་བཤད་པའི་དགོས་པའོ།། 

དང་པོ་ནི། དོན་བྱེད་ནུས་པ་དེ་ལས་གཞན་སྒྲ་མི་རྟག་པའི་དོན་སྤྱི་དེ་ནི་ཆོས་ཅན། སྤྱིའི་མཚན་ཉིད་

དེ་རྗོད་བྱེད་སྒྲའི་བདག་རྐྱེན་ཙམ་ལ་བརྟེན་ནས་བློ་ལ་མཚན་ཉིད་རྫོགས་པར་1འཆར་ནུས་པའི་

ཆོས་ཡིན་པའི་ཕྱིར། ཡང་ན་རྟོག་པས་བཏགས་ཙམ་གྱི་ཆོས་ཡིན་པའི་ཕྱིར་ཞེས་སྦྱར་རོ། །དོན་སྤྱི་

དེ་ནི་ཆོས་ཅན་རྗེས་སུ་དཔག་པའི་གཟུང་བའི་ཡུལ་ཡིན་ཏེ་སྣང་བ་ལྟར་དོན་བྱེད་མི་ནུས་ཀྱང༌། སྒྲ་

མི་རྟག་རྟོགས་ཀྱི་རྗེས་དཔག་ཚད་མས་དངོས་སུ་གཟུང་བའི་སྒོ་ནས་དེ་ལས་ཐ་དད་པ་སྒྲ་མི་རྟག་

པ་གསར་དུ་རྟོགས་པར་བྱེད་པའི་ཕྱིར་རོ། །རྟོག་པ་རང་གི་སྣང་བ་དོན་མེད་པ་ལ་དོན་དུ་ཞེན་ནས་

འཇུག་པར་བཤད་པའི་དོན་ཡང་གཟུང་ཡུལ་དེ་ཉིད་རང་མཚན་ནོ་སྙམ་དུ་ཞེན་པའི་དོན་མ་ཡིན་

ཏེ། ཞེན་ཡུལ་ལ་འཁྲུལ་བས་བསླུ་བར་འགྱུར་བའི་ཕྱིར་རོ། །དཔེར་ན། མེ་ལོང་གི་ནང་དུ་བཞིན་

གྱི་གཟུགས་བརྙན་ཤར་བ་ན་གཟུགས་བརྙན་དེ་ཉིད་བྱད་བཞིན་ནོ་སྙམ་དུ་མི་ཞེན་པར། གཟུགས་

བརྙན་མཐོང་བ་ལ་བརྟེན་ནས་རང་གི་བཞིན་ཞེན་ཡུལ་དུ་བྱས་ཏེ་སྐྱོན་ཡོད་མེད་རྟོག་པ་བཞིན་དུ། སྒྲ་

མི་རྟག་པའི་གཟུགས་བརྙན་སྣང་བ་ལ་བརྟེན་ནས་སྒྲ་མི་རྟག་པར་ངེས་ཤིང་ཞེན་པར་བྱེད་པ་ཡིན་ནོ།།

གཉིས་པ་ནི། རྗེས་དཔག་གི་ཡུལ་འོག་ཏུ་བཤད་པར་བྱ་བ་ཡིན་ཡང༌། འདིར་བཤད་པ་

ནི་རང་མཚན་བཤད་པའི་གཞུང་འདི་ཡང་བཟླས་པར་བྱ་དགོས་པས་ཚིག་ཚེགས་ཆུང་བའི་དོན་དུ་

འདིར་བཀོད་པ་ཡིན་ནོ། །རྗེས་དཔག་གི་ཞེན་ཡུལ་གྱི་ངོས་ནས་དངོས་སུ་མ་བཤད་པ་ནི། ཚད་མ་

གཉིས་ཀྱི་ཞེན་ཡུལ་རང་མཚན་དང་སྤྱི་མཚན་སོ་སོར་ངེས་པ་མེད་ཅིང་གཟུང་ཡུལ་སོ་སོར་ངེས་

པས་དེ་ལ་བརྟེན་ནས་རྟོགས་ནུས་པའོ།།

བཞི་པ་མངོན་སུམ་ཚད་མའི་འབྲས་བུ་ལ་ལོག་པར་རྟོག་པ་བསལ་བ་ལ་གཉིས། བསྡུས་

1  ཞོལ། ཤོག ༡༨ ན ༥ འཆད་ནུས་པའི་

པའི་དོན་དང༌། ཚིག་གི་དོན་ནོ། །དང་པོ་ལ་གསུམ། ཚད་1འབྲས་བཤད་པའི་དགོས་པ་དང༌། ཚད་

མ་དང་འབྲས་བུ་ཡི་ཐ་སྙད་ཀྱི་དོན་བཤད་པ་དང༌། ཚད་མ་དང་འབྲས་བུ་གཏན་ལ་དབབ་པའོ། 

།དང་པོ་ནི། ཚད་མའི་མཚན་ཉིད་གསར་དུ་མི་སླུ་བའི་ཤེས་པ་སྒྲུབ་པའི་སྔ་རོལ་ཏུ་དེ་གང་ལ་འཇུག་

པའི་གཞི་མཚན་གཞི་བསྒྲུབ་དགོས་ལ། དེ་ཡང་འཇིག་རྟེན་ན་དོན་ལེགས་པར་གོ་བ་དོན་གྱི་རྣམ་

པ་ལེགས་པར་ཤར་བས་འཇོག་པར་གྲགས་པ་བཞིན་དུ་རིགས་པའི་བསྟན་བཅོས་སུ་ཡང༌། དོན་

རྟོགས་པ་དང་མ་རྟོགས་པའི་ཁྱད་པར་རྣམ་པ་ཤར་བ་དང་མ་ཤར་བས་འཇོག་པ་ཡིན་ནོ། །དེས་ན་

གནོད་པ་མེད་པའི་མངོན་གྱུར་གྱི་རྣམ་པ་གསར་དུ་ཤར་བ་དང༌། ལྐོག་གྱུར་གྱི་རྣམ་པ་ཤར་བའི་བློ་

གཉིས་ཀྱི་སྒོ་ནས་ཚད་མ་གཉིས་ཀྱི་མཚན་གཞི་གོ་བར་བྱེད་པ་ཡིན་ལ། དེ་གཉིས་ཀྱིས་གཞལ་བྱ་

གཉིས་རྟོགས་པའི་ཚད་མ་འཇོག་པ་ཡང་ཚད་མའི་མཚན་གཞི་བསྒྲུབ་པའི་དགོས་པ་ཅན་དུ་ཤེས་

པར་བྱའོ། །དེ་ཡང་ཚད་མ་ཀུན་ལས་བཏུས་ལས། ཡུལ་ཤེས་དེ་ཡི་ཤེས་པ་ཡི། །བྱེ་བྲག་ལས་ནི་

ཚུལ་གཉིས་ཉིད།2།ཅེས་དང༌། དུས་ཕྱིས་དྲན་པ་ལས་ཀྱང་ཡིན།3།ཞེས་པའི་དོན་རྣམ་འགྲེལ་ལེའུ་

གསུམ་པའི་མཇུག་ཏུ་སློབ་དཔོན་གྱིས་བཤད་ཚུལ་མི་འདྲ་བ་དུ་མས་བཤད་པ་ལས་ཤེས་པར་

བྱའོ། །སྔོན་པོ་གོ་བ་ནས་བཟུང་སྟེ་གནས་ལུགས་ཀྱི་དོན་གོ་བའི་བར་གྱིས་ཚིགས་འདི་ཤེས་པ་

ལ་རག་ལས་ཡོད་པས་མཁས་པ་རྣམས་ཀྱིས་ལེགས་པར་དཔྱད་པར་བྱའོ།།

ཚད་མའི་འབྲས་བུ་ལ་ཆོད་པའི་འབྲས་བུ་དང༌། མ་ཆོད་པའི་འབྲས་བུ་གཉིས་ཡོད་ལ། དང་

པོ་ནི། གཞལ་བྱ་རྟོགས་ནས་ཞུགས་པས་ཐར་པ་དང་ཐམས་ཅད་མཁྱེན་པའི་བར་དུ་ཐོབ་ནུས་པའི་

དོན་ཡིན་ལ། ཕྱི་མ་ནི་གཞལ་བྱ་རྟོགས་པའི་ཚད་མ་ཉིད་ཡིན་ལ། དེ་ཡང་རྣམ་པ་གསར་དུ་ཤར་བའི་

སྒོ་ནས་འཇོག་བྱེད་གཞན་གྱིས་བར་མ་ཆོད་པར་བཞག་ནུས་དགོས་པ་ཡིན་ནོ།།

གཉིས་པ་ནི། མཚོན་བྱ་ཚད་མའི་རང་ལྡོག་དང༌། མཚན་ཉིད་མི་བསླུ་བ་ལ་ཚད་མར་ཐ་

སྙད་བྱས་པ་འདིར་སྟོན་པ་མ་ཡིན་ཏེ། མཚན་གཞི་མ་གྲུབ་པའི་སྔ་རོལ་ཏུ་མཚན་ཉིད་དང་མཚོན་

1  ཞོལ། ཤོག ༡༨ བ ༥ ཆོད་འབྲས་བཤད་པའི་

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༤ ཕྲེང་། ༡༢

3  བསྟན་འགྱུར། དཔེ་བསྡུར་མ། དེབ། ༩༧ ཤོག ༤ ཕྲེང་། ༡༣

བྱ་ངེས་མི་ནུས་པའི་ཕྱིར་རོ། །དེས་ན་ཚད་མའི་མཚན་གཞི་ལ་ཚད་མའི་ཐ་སྙད་བྱས་པ་ཡིན་ལ། 

འབྲས་བུ་ཞེས་པ་ནི་ཚད་མ་རྒྱུད་ལ་སྐྱེས་པའི་དགོས་པ་ཡིན་ནོ། །དེ་ཡང་དངོས་ཀྱི་དགོས་པ་

དང༌། བརྒྱུད་པའི་དགོས་པ་གཉིས་སུ་ཤེས་པར་བྱའོ།།

གསུམ་པ་ནི། སྤྱིར་ཕྱི་དང་ནང་གི་གྲུབ་མཐའ་སྨྲ་བ་རྣམས་གཞལ་བྱ་རྟོགས་པ་ཚད་མའི་

འབྲས་བུར་ཁས་ལེན་པ་ལ་ཁྱད་པར་མེད་ལ་དེ་འཇོག་པའི་ཚད་མ་ལ་མི་མཐུན་ཏེ། རང་སྡེ་ཁ་ཅིག་

དང་། གཞན་སྡེ་འབྲས་བུ་ལས་རྫས་གཞན་གྱི་ཚད་མས་འཇོག་པར་འདོད་དེ། བྱེ་བྲག་སྨྲ་བ་རྟེན་

བཅས་ཀྱི་དབང་པོ་ཚད་མར་འདོད་པ་དང༌། གྲངས་ཅན་རྣ་བ་ལ་སོགས་པའི་དབང་1པོའ་ིའཇུག་པ་

ལ་འདོད་པ་དང༌། བྱེ་བྲག་པ་བ་ལང་ཉིད་ཅེས་པ་ལྟ་བུའི་སྤྱི་འཛིན་པའི་བློ་ལ་འདོད་པ་དང༌། རིགས་

པ་ཅན་པ་དབང་དོན་ཕྲད་པ་ལ་འདོད་པ་དང༌། དཔྱོད་པ་པ་དང་པོར་དོན་ལ་བལྟ་བ་ལ་འདོད་པ་

སོགས་དེ་དག་གིས་ཀྱང་ཡུལ་གྱི་རྣམ་པ་ཁས་མི་ལེན་ན་ཚད་མ་དང་འབྲས་བུ་གང་ཡང་མི་འགྲུབ། 

རྣམ་པ་ཁས་ལེན་ན་འཇོག་བྱེད་གཞན་མི་རིགས་ཏེ། གཞན་རྣམས་ཀྱིས་གཞལ་བྱ་རྟོགས་པར་

འཇོག་ན་བར་དུ་ཚད་མ་དུ་མ་བརྒྱུད་དགོས་པས་བར་མ་ཆད་པར་འཇོག་མི་ནུས་པའི་ཕྱིར་རོ། །སྒྲ་

ལེགས་པར་ཐོས་པ་ཡིན་ཏེ། རྣ་བ་ཡོད་པའི་ཕྱིར། ཞེས་པ་ལྟ་བུར་འགྱུར་བས་སོ།།

འདིར་ནི་མདོ་སྡེ་པ་དང་སེམས་ཙམ་པ་གཉིས་ཀྱི་ལུགས་བཞག་པར་བྱ་བ་ཡིན་ལ། དེ་

ཡང༌སྔོན་པོ་གཞལ་བྱ། རང་ཡུལ་གྱི་རྣམ་པ་ཤར་བའི་སྒོ་ནས་སྔོན་པོ་ལ་གསར་དུ་མི་སླུ་བའི་ཤེས་

པ་ཚད་མ། སྔོན་པོ་རྟོགས་པའི་ཚད་མ་འབྲས་བུར་བཞག་པ་དང༌། གཟུང་རྣམ་གཞལ་བྱ། འཛིན་

རྣམ་ཚད་མ། རང་རིག་འབྲས་བུར་བྱས་པའི་རྣམ་གཞག་ནི་གཉིས་ཀས་ཐུན་མོང་དུ་འདོད་པ་

ཡིན་ལ། སྔོན་པོ་ཕྱི་རོལ་གྱི་དོན་དུ་འདོད་པ་མདོ་སྡེ་པའི་ཁྱད་པར་དང༌། ཤེས་པ་རང་གི་བདག་

ཉིད་དུ་འདོད་པ་སེམས་ཙམ་པའི་ཁྱད་པར་ཏེ། ཕྱི་མ་འདི་ལ་བརྟེན་ནས་ཚད་འབྲས་གཉིས་པ་དང་

གསུམ་པའི་རྣམ་གཞག་བྱུང་བར་ཤེས་པར་བྱའོ། །ཕྱི་རོལ་གྱི་དོན་ཡོད་པ་བཀག་པའི་ལག་རྗེས་

ལ་རྣམ་གཞག་གཉིས་པ་དང༌། ཕྱི་རོལ་གཞལ་བྱར་བྱེད་ན་ཡང༌། རང་རིག་འབྲས་བུར་རིགས་སོ་

ཞེས་མདོ་སྡེ་པ་ལ་ཁས་བླངས་ནང་འགལ་བསྟན་པའི་སྒོ་ནས་རྣམ་གཞག་གསུམ་པ་འབྱུང་བ་ཡིན་

1  ཞོལ། ཤོག ༡༩ བ ༣ སོགས་པའི་འཇུག་པ་ལ་

ནོ། །ཁ་ཅིག་གསུམ་པའི་སྐབས་སུ་ཕྱི་རོལ་གཞལ་བྱར་བྱེད་པ་རང་ལུགས། ཡང་མདོ་སྡེ་པའི་

ལུགས་ལ་འཆད་པ་ལྷ་ཤཱཀ་དང༌། ཆོས་མཆོག་གི་བཞེད་པར་འདོད་པ་ནི་དོན་མ་རྟོགས་པའི་རྣམ་

འགྱུར་དུ་གསལ་ཏེ། དེ་ནི་གཞལ་བྱ་ཉིད་དུ་འདོད། །ཅེས་པའི་སྐབས་སུ་སློབ་དཔོན་ལྷ་དབང་བློས་

མི་འདོད་མོད་ཀྱི་གཞན་དགག་པར་བཞེད་ནས་བསྟན་པ་ཡིན་ནོ་ཞེས་དང༌། དོན་རིག་ཏུ་བཏགས་

པ་ཡིན་ནོ་ཞེས་སྐབས་དུ་མར་འབྱུང་བས་སོ། །ཕྱི་རོལ་དོན་གྱི་ཚུལ་ལ་འབྲས་བུའི་རྟོགས་པ་

གཉིས་པ་ཡིན་ནོ། །ཞེས་སོགས་ཀྱི་ཚིག་ལ་འཁྲུལ་བར་མི་བྱ་སྟེ། སྔོན་པོ་གཞལ་བྱར་བྱས་པ་

ལྟ་བུ་ལ་ཐ་སྙད་ཟོར་ཡང་བར་བྱ་བའི་ཆེད་དུ་བཏགས་ནས་རྣམ་པར་བཞག་པ་ཡིན་ཏེ། གཞན་

དུ་ན་རྣམ་ངེས་ལས། དེ་ཕྱིར་སྣང་དོན་དེ་བློ་དག །ཕྱི་དོན་ཡོད་ཀྱང་ཐ་དད་མིན།1།ཞེས་ལྷན་ཅིག་

དམིགས་ངེས་དང༌། གསལ་ཞིང་རིག་པའི་རྟགས་ཀྱི་དོན་བསྡུའི་སྐབས་སུ་བྱུང་བ་ལྟར། ཕྱི་རོལ་

གྱི་དོན་ཡོད་ཀྱང་སྔོན་པོ་སྔོར་སྣང་ཤེས་པ་དང་རྗས་ཐ་དད་མ་ཡིན་ནོ་ཞེས་ཀྱང་སྨྲོས་ཤིག །གྲུབ་

མཐའ་བཞི་པོ་གང་གི་ཡང་ལུགས་མ་ཡིན་པ་དང༌། སེམས་ཙམ་རྣམ་བདེན་པའི་ལུགས་སུ་སྨྲ་བ་

ནི། མུན་ཁུང་དུ་རྡོ་བ་འཕེན་པར་ཟད་དོ།།

གཉིས་པ་ཚིག་དོན་ནི། སྔོན་པོ་རྟོགས་པའི་མངོན་སུམ་གྱི་ཤེས་པ་མཚན་གཞི་དེ་ཉིད་ཀྱི་

དོན་རྟོགས་པའི་ཚད་མའི་ཆ་ཚད་མའི་འབྲས་བུ་སྟེ། སྔོན་པོའ་ིརྣམ་པ་ཤར་བའི་དབང་གིས་དོན་

སྔོན་པོ་དངོས་སུ་རྟོགས་པའི་ཚད་མ་འཇོག་པའི་ངོ་བོ་ཁོ་ན་ཡིན་པའི་ཕྱིར་རོ། །སྔོན་པོའ་ིདོན་དང་

འདྲ་བ་ཉིད་སྔོན་པོ་གསར་དུ་རྟོགས་པའི་བློ་དེའི་འཇོག་བྱེད་ཚད་མ་སྟེ། དེའི་དབང་གིས་སྔོན་པོའ་ི

དོན་དངོས་སུ་རྟོགས་པ་འགྲུབ་པའི་ཕྱིར་རོ། །སྔོན་འཛིན་དབང་པོའ་ིམངོན་སུམ་ལྟ་བུ་ལ་གཟུང་

དོན་གྱི་གྲུབ་བདེ་རྫས་གཅིག་གི་ཆོས་ཀུན་གྱི་རྣམ་པ་ཤར་ཡང་གཟུང་ཡུལ་གང་གི་རྣམ་པ་ཤར་

བའི་གཟུང་རྣམ་མྱོང་བའི་འཛིན་རྣམ་གྱི་མྱོང་བྱ་གང་ལ་ངེས་པ་དྲངས་པའི་གཟུང་རྣམ་དེའི་དབང་

གིས་གཟུང་ཡུལ་གང་གི་རྣམ་པ་ཤར་བའི་དོན་དེ་རྟོགས་པར་འཇོག་སྟེ། དཔེར་ན་སྔོ་འཛིན་མྱོང་

བའི་རང་རིག་གིས་སྔོན་པོའ་ིརྣམ་པ་རྟོགས་པའི་ཚེ་སྔོ་འཛིན་དབང་ཤེས་ཀྱིས་སྔོན་པོ་རྟོགས་པར་

འཇོག་པ་ཡིན་པས། སྔ་རབས་པ་ཁ་ཅིག་གིས་ཆོས་མཆོག་ཆེན་པོས་དབང་དོན་ཕྲད་པ་ཚད་མ་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༦༤༧ ཕྲེང་། ༡༠

ཡིན་པ་བཀག་པ་ལ། རྣམ་པ་ཤར་བ་ལ་ཡང་མགོ་མཚུངས་བྱེད་པ་ནི། ཆོས་མཆོག་གི་བཞེད་པ་

ཅུང་ཟད་ཙམ་ཡང་མ་གོ་བ་ཡིན་ནོ། །གཉིས་པ་ལེའུའི་མཚན་བསྟན་པ་ནི། ལེགས་པར་བཤད་པ་

རིན་པོ་ཆེའི་གཏེར་ཞེས་བྱ་བ་རིགས་པའི་ཐིགས་པ་ཞེས་བྱ་བའི་རབ་ཏུ་བྱེད་པ་ལས་མངོན་སུམ་

གྱི་ལེའུ་སྟེ་ལེའུ་དང་པོའ་ིའགྲེལ་པ་རྫོགས་པའོ།། །།

གཉིས་པ་ལྐོག་གྱུར་རྟོགས་པའི་ཐབས་རང་དོན་ལེའུ་བཤད་པ་ལ་གཉིས། ལེའུའི་གཞུང་

བཤད་པ་དང༌། ལེའུའི་མཚན་བསྟན་པའོ། །དང་པོ་ལ་གཉིས། རྗེས་དཔག་གི་དབྱེ་བ་དང༌། རང་

དོན་རྗེས་དཔག་བྱེ་བྲག་ཏུ་བཤད་པའོ། །དང་པོ་ནི། རྗེས་སུ་དཔག་པ་ཞེས་པའི་མིང་གིས་བསྟན་

པའི་དོན་དེ་ནི་ཆོས་ཅན། རྣམ་པ་གཉིས་ཏེ། རང་གི་དོན་གྱི་རྗེས་སུ་དཔག་པ་དང་གཞན་གྱི་དོན་གྱི་

རྗེས་སུ་དཔག་པ་གཉིས་སུ་ཡོད་པའི་ཕྱིར་རོ། །རྗེས་དཔག་གི་མཚན་ཉིད་བཤད་པར་རིགས་པ་ལ་

དབྱེ་བ་གློ་བུར་དུ་ཅིའི་ཕྱིར་བསྟན་ཅེ་ན། བཤད་པ་གཞན་དོན་རྗེས་དཔག་ནི་སྒྲའི་བདག་ཉིད་ཡིན་

ལ། རང་དོན་རྗེས་དཔག་ཤེས་པ་ཡིན་པས་དེ་གཉིས་ཀ་མཚན་གཞིར་བྱས་ནས་རྗེས་དཔག་ཏུ་

མཚོན་པའི་མཚན་ཉིད་ཐུན་མོང་བ་མེད་པས་མ་བསྟན་ལ། དབྱེ་བ་བཤད་པ་ནི་གཉིས་པོ་སོ་སོའ་ི

མཚན་ཉིད་བསྟན་པའི་ཆེད་ཁོ་ནར་ཡིན་ལ། དབྱེ་བ་མ་བསྟན་པར་ཡང་དབྱེ་བ་གཉིས་ཀྱི་མཚན་

ཉིད་རྟོགས་མི་ནུས་པ་ཡིན་ནོ།།

གཞན་དོན་ལེའུ་ལས་རང་དོན་ལེའུ་ལོགས་སུ་བརྩམ་པར་བྱ་བ་མ་ཡིན་ཏེ། རང་དོན་

ལེའུར་ནི་ཚུལ་གསུམ་ཙམ་གཅིག་བསྟན་པར་བྱ་བ་ཡིན་ལ། དེ་ནི་གཞན་དོན་དུ་ཡང་སྟོན་པའི་

ཕྱིར་རོ་ཞེ་ན། སྐྱོན་མེད་དེ། གཞན་དོན་ལེའུའི་བརྗོད་བྱའི་གཙོ་བོ་ཚུལ་གསུམ་སྟོན་པའི་ངག་ཡིན་

ལ། རང་དོན་ལེའུ་ནི་ཚུལ་གསུམ་པའི་རྟགས་ཡིན་པས། དེ་བློ་ཡུལ་དུ་སོང་བའི་དངོས་ཀྱི་འབྲས་

བུ་ནི་བསྒྲུབ་བྱ་རྟོགས་པ་ཡིན་ལ། གཞན་དོན་རྗེས་དཔག་བློ་ཡུལ་དུ་སོང་བའི་དངོས་ཀྱི་འབྲས་བུ་

ནི། ཚུལ་གསུམ་ལ་དྲན་པ་བསྐྱེད་པ་ཡིན་པས་ལེའུ་གཉིས་ཀྱི་དངོས་ཀྱི་དགོས་པ་དང་བྱ་བ་ཐ་དད་

ཡིན་པའི་ཕྱིར་རོ། །གཞན་ཡང་མཁས་པས་ཚུལ་གསུམ་རྟོགས་པ་ན། རྟགས་ཀྱི་བརྗོད་ཚུལ་ཤེས་

ཀྱང་མི་མཁས་པས་གཞན་ལ་སྟོན་པ་ན་ངག་ལྷག་ཆད་ཅན་དུ་སྨྲ་བ་མཐོང་བས་དེ་དག་དགག་པའི་

ཆེད་དུ་གཞན་དོན་ལོགས་སུ་སྨོས་ལ། རང་དོན་དང་གཞན་དོན་གྱི་མིང་དོན་ནི་གོ་བར་ཟད་དོ།།

གཉིས་པ་ལ་གསུམ། རྗེས་དཔག་ཚད་མའི་མཚན་ཉིད་དང༌། ཚད་འབྲས་མངོན་སུམ་དང་

འདྲ་བར་བསྟན་པ་དང༌། རྟེན་གཏན་ཚིགས་བཤད་པའ།ོ །དང་པོ་ནི། རྗེས་དཔག་གི་མིང་གིས་བསྟན་

པའི་དོན་གཉིས་ཡོད་པ་དེ་ལ་སྒྲ་མི་རྟག་རྟོགས་ཀྱི་རྗེས་དཔག་མཚན་གཞི། རང་གི་དོན་གྱི་རྗེས་

དཔག་ཚད་མ་ནི་མཚོན་བྱའོ། །རྗེས་སུ་དཔག་པར་བྱ་བ་བསྒྲུབ་བྱ་ལ་དམིགས་པ་ཚུལ་གསུམ་པའི་

རྟགས་ལས་གསར་དུ་མི་སླུ་བའི་ཤེས་པ་གང་ཡིན་པ་དེ་ནི་མཚན་ཉིད་དོ། །རིགས་མི་མཐུན་སེལ་

བའི་མཚན་ཉིད་ནི་སྔར་བཤད་ཟིན་ཏོ། །ཡུལ་དང་རྟེན་གཉིས་ཀྱི་སྒོ་ནས་མངོན་སུམ་དང་གཞན་དོན་

རྗེས་དཔག་ལས་ཁྱད་པར་དུ་བྱས་པའོ།།

གཉིས་པ་ནི། རང་དོན་གྱི་སྐབས་འདིར་ཡང་ཆོས་ཅན། ཚད་མའི་འབྲས་བུ་རྣམ་པར་

བཞག་པ་ནི་མངོན་སུམ་དང་འདྲ་བར་ཤེས་པར་བྱ་སྟེ། གཞལ་བྱའི་ཁྱད་པར་ཙམ་མ་གཏོགས་

ཚད་མ་དང་འབྲས་བུ་སྔ་མ་དང་མཚུངས་པར་རྟོགས་པར་བྱ་བའི་ཕྱིར། སྒྲ་མི་རྟག་པ་གཞལ་

བྱ། དེའི་རྣམ་པ་ཤར་ནས་དེ་ལ་གསར་དུ་མི་སླུ་བའི་ཤེས་པ་ཚད་མ། དེ་དངོས་སུ་རྟོགས་པའི་ 

ཚད་མ་འབྲས་བུའོ།།

གསུམ་པ་ལ་གསུམ། ཚུལ་གསུམ་གྱི་མཚན་ཉིད་དང༌། ཚུལ་གསུམ་གྱི་བལྟོས་གཞི་

ངོས་བཟུང་བ་དང༌། ཚུལ་གསུམ་དང་ལྡན་པའི་གཏན་ཚིགས་ཀྱི་དབྱེ་བ་བཤད་པའོ། །དང་པོ་

ནི། མཚན་ཉིད་བསྟན་པའི་ཞར་ལ་ཚུལ་གསུམ་པའི་རྟགས་སྐབས་སུ་བབ་པས་ཚུལ་གསུམ་པའི་

རྟགས་ལས་ཞེས་བཤད་པའི་ཚུལ་གསུམ་པ་ཉིད་ཀྱི་རྟགས་ནི་འཆད་པར་འགྱུར་བ་འདི་ཡིན་ནོ་

ཞེས་པའོ། །ཚད་མ་ཀུན་ལས་བཏུས་ལས། རྗེས་དཔག་བྱ་དང་དེ་མཚུངས་ལ། །ཡོད་དང་མེད་ལ་

མེད་པར་ནི། །ངེས་པ།1 ཞེས་པའི་དོན་འཆད་པ་ན། ཐ་མར་སྨོས་པའི་ངེས་པ་ཉིད་ནི། ཚུལ་གསུམ་

ག་ལ་བལྟ་བར་བྱའོ། །ཞེས་བཤད་པ་ལྟར་འདིར་ཡང་ཐ་མའི་ངེས་པ་གོང་མ་གཉིས་ལའང་སྦྱར་

བར་བྱའོ། །དེའི་རྒྱུ་མཚན་ས་བོན་ལ་བརྟེན་ནས་མྱུ་གུ་བཞིན་དུ་རུང་བ་ཙམ་གྱི་སྒོ་ནས་ལྐོག་གྱུར་

རྟོགས་པ་མ་ཡིན་ཏེ། ཚད་མས་མ་རྟོགས་པའི་དུ་བ་ལས་མེ་མི་རྟོགས་པའི་ཕྱིར་རོ། །མུན་ཁུང་

གི་བུམ་པ་སྒྲོན་མེ་ལ་བརྟེན་ནས་ཤེས་པ་བཞིན་དུ་རྟགས་ཀྱི་ངོ་བོ་ངེས་པ་ཙམ་གྱིས་རྟོགས་པ་མ་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༣༦ ཕྲེང་། ༡༠

ཡིན་ཏེ། ཆོས་དང་འབྲེལ་བ་མ་ངེས་པར་མི་རྟོགས་པའི་ཕྱིར་རོ། །རྟགས་ཡང་དག་གི་མཚན་ཉིད་

དུ་ཚུལ་གསུམ་ཚད་མའི་སྟོབས་ཀྱིས་ངེས་པ་ཞེས་སྨྲ་བ། རྣམ་གཞག་མ་ཆགས་པ་ཡིན་པས་ཚུལ་

གསུམ་ཡིན་པའམ་ཚང་བ་ཞེས་བྱའོ།།

ཕྱོགས་ཆོས་ཀྱི་མཚན་ཉིད་ནི་རྗེས་སུ་དཔག་པར་བྱ་བ་ཤེས་འདོད་ཆོས་ཅན་ལ་འགོད་

ཚུལ་དང་མཐུན་པར་ཡོད་པ་ཉིད་དུ་ངེས་པ་དང༌། ཚིག་གི་ཟུར་ལ་རྟགས་ཤེས་འདོད་ཆོས་ཅན་ལ་

ཡོད་པ་དང༌། ཡོད་པ་ཁོ་ན་དང༌། དེ་ལྟར་ངེས་པ་བཞི་ལས་དང་པོ་མིག་ཤེས་ཀྱི་གཟུང་བྱས་སྒྲ་མི་

རྟག་པར་སྒྲུབ་པ་ལྟ་བུ་ཆོས་ཅན་ལ་མེད་པ་ལ་ཕྱོགས་ཆོས་གྲུབ་པ་སེལ་ལ། གཉིས་པས་ལྗོན་ཤིང་

ཆོས་ཅན། སྲོག་ལྡན་ཡིན་ཏེ། མཚན་མོ་ལོ་མ་འཁུམས་ནས་ཉལ་བའི་ཕྱིར། ཞེས་པ་ལྟ་བུ་རྩོད་

གཞི་ལ་ཁྱབ་བྱེད་དུ་མེད་པ་སེལ་བ་ལ་ཕྱི་མ་གཉིས་ཀྱིས་ཐེ་ཚོམ་ཟ་བའི་མ་གྲུབ་པ་ཐམས་ཅད་སེལ་

ལོ། །མ་གྲུབ་པའི་གཏན་ཚིགས་ལྟར་སྣང་གི་དབྱེ་བ་དེ་ལ་བརྟེན་ནས་ཤེས་པར་བྱའོ།།

རྗེས་ཁྱབ་ཀྱི་མཚན་ཉིད་ནི། བསྒྲུབ་བྱའི་ཆོས་དང་འབྲེལ་སྟོབས་ཀྱིས་མཐུན་པའི་ཕྱོགས་

ཉིད་ལ་ཡོད་པར་ངེས་པ་དང༌། འདིར་ཡང་རྟགས་མཐུན་ཕྱོགས་ལ་ཡོད་པ་དང༌། དེ་ཁོ་ན་ལ་ཡོད་

པ་དང༌། དེ་ལྟར་ངེས་པ་བཞི་ལས། དང་པོས་བྱས་པ་སྒྲ་མི་རྟག་པར་སྒྲུབ་པའི་འགལ་རྟགས་ཡིན་པ་

སེལ་ལ། གཉིས་པས་ཐུན་མོང་གིས་མ་ངེས་པ་ཡིན་པ་སེལ་ཏེ། དེ་ནི་གཉིས་ཀ་ལ་ཡོད་པའོ། །ཕྱི་མ་

གཉིས་ཀྱིས་མཐུན་ཕྱོགས་ལ་མེད་པར་དོགས་པ་དང༌། མི་མཐུན་ཕྱོགས་ལ་ཡང་ཡོད་པར་དོགས་

པ་སེལ་ལོ། །རྟགས་ཁོ་ན་མཐུན་ཕྱོགས་ལ་ཡོད་ཅེས་མི་བྱ་སྟེ། མཐུན་ཕྱོགས་ལ་ཆ་གཉིས་པའི་

གཏན་ཚིགས་ལ་རྗེས་ཁྱབ་མ་གྲུབ་པར་འགྱུར་བའི་ཕྱིར་རོ། །རྟགས་མཐུན་ཕྱོགས་ལ་ཡོད་པ་ཁོ་ན་

ཞེས་མི་བྱ་སྟེ། ཉེས་པ་དེ་ཉིད་དུ་འགྱུར་བས་གཞན་ལྡན་རྣམ་གཅོད་ཀྱི་ཚུལ་དུ་སྦྱར་བར་བྱའོ།།

ལྡོག་ཁྱབ་ཀྱི་མཚན་ཉིད་ནི་བསྒྲུབ་བྱའི་ཆོས་དང༌འབྲེལ་སྟོབས་ཀྱིས་མི་མཐུན་པའི་

ཕྱོགས་ལ་མེད་པ་ཉིད་དུ་ངེས་པའོ། །དེ་ལ་ཡང་མི་མཐུན་ཕྱོགས་ལ་མེད་པ་དང༌། མེད་པ་ཁོ་ན་

དང༌། དེ་ལྟར་ངེས་པ་བཞི་ལས། དང་པོས་བྱས་པ་སྒྲ་མི་རྟག་པར་སྒྲུབ་པའི་འགལ་རྟགས་ཡིན་

པ་སེལ་ལ། གཉིས་པས་མི་རྟག་པས་རྩོལ་བྱུང་སྒྲུབ་པ་ལྟ་བུ་མི་མཐུན་ཕྱོགས་ལ་ཆ་གཉིས་པའི་

ཐུན་མོང་མ་ཡིན་པའི་མ་ངེས་པ་ཡིན་པ་སེལ་ལ། མི་མཐུན་ཕྱོགས་ཁོ་ན་ལ་མེད་ཅེས་སྨོས་ན། 

མཐུན་ཕྱོགས་ཀྱི་ཕྱོགས་གཅིག་ལ་མེད་པ་ལ་ལྡོག་ཁྱབ་མ་གྲུབ་པར་འགྱུར་བས། ཁྱབ་བྱེད་དུ་

ལྡོག་པའི་ལྡོག་ཚུལ་སྦྱར་བ་ཡིན་ལ། ཕྱི་མ་གཉིས་ཀྱིས་ལྡོག་པ་ལ་ཐེ་ཚོམ་ཟ་བ་ཡིན་པ་སེལ་

ལོ། །རྟགས་ཁོ་ན་མི་མཐུན་ཕྱོགས་ལ་མེད་ཅེས་ཀྱང་སྦྱར་བར་མི་བྱའོ། །མཐུན་ཕྱོགས་ཁོ་ན་ལ་

ཡོད་པར་ངེས་ན་མི་མཐུན་ཕྱོགས་ལས་སྡོག་པ་གྲུབ་ཟིན་པའི་ཕྱིར། ཀུན་ལས་བཏུས་ལས། རྗེས་

འགྲོ་ལས་ལོགས་སུ་ལྡོག་པ་སྨོས་པའི་དགོས་པ་ཅི་ཞེ་ན། སློབ་དཔོན་དབང་ཕྱུག་སྡེ་ན་རེ། དེ་

ལྟར་གྲུབ་ཟིན་ཡང་ལྡོག་ཡུལ་མི་མཐུན་ཕྱོགས་ངོས་བཟུངས་ནས་སྔ་མ་དེ་ཉིད་ངེས་པར་བྱ་བའི་

དོན་དུ་ཡིན་ནོ་ཞེས་ཟེར་རོ། །སྡེ་བདུན་མཛད་པས། དེ་བཀག་ནས་རྗེས་སུ་འགྲོ་ལྡོག་གི་ཁྱབ་པ་

གཅིག་དངོས་སུ་བསྟན་པས་ཅིག་ཤོས་ཤུ གས་ལ་འཕེན་པའི་སྦྱོར་བ་གཉིས་ཀྱི་དབྱེ་བ་བསྟན་པའི་

དོན་ཅན་དུ་མཛད་དོ།།

གཉིས་པ་ནི། དང་པོ་ཕྱོགས་ཆོས་ཀྱི་ལྟོས་གཞི་ནི། རྗེས་སུ་དཔག་པར་བྱ་བ་ནི་ཆོས་

ཅན། རྟགས་ཀྱི་ཚུལ་འཆད་པའི་སྐབས་འདིར་ཤེས་པར་འདོད་པའི་མི་རྟག་པ་ལྟ་བུའི་ཆོས་ཀྱི་བྱེ་

བྲག་དང་ལྡན་པའི་ཆོས་ཅན་ལ་མིང་དུ་སྦྱར་བར་བྱ་བ་ཡིན་ཏེ། དེ་ལ་ཁྱོད་ཀྱི་མིང་གིས་འདོགས་

པའི་རྒྱུ་མཚན་དང༌། བཏགས་པའི་དགོས་པ་ཁྱད་པར་ཅན་དང༌། དངོས་ལ་གནོད་བྱེད་རྣམས་ཡོད་

པའི་ཕྱིར། ཡང་རྩོད་གཞི་སྒྲ་ལྟ་བུ་ཆོས་ཅན། བྱས་པས་སྒྲ་མི་རྟག་པར་སྒྲུབ་པའི་ཤེས་འདོད་ཆོས་

ཅན་ཡིན་ཏེ། དེ་སྒྲུབ་ཀྱི་ཕྱི་རྒོལ་ཤེས་འདོད་དང་ལྡན་པའི་ངོར་རྒོལ་བ་ཡང་དག་གིས་བསྒྲུབ་བྱའི་

ཆོས་ཀྱི་དཔག་གཞིར་གཟུང་བའི་ཕྱིར། རྩོད་གཞི་ལ། ཕྱོགས་ཀྱི་མིང་གིས་བཏགས་ནས་བསྟན་

པའི་དགོས་པ་སོགས་རྣམ་འགྲེལ་རྣམ་ངེས་གཉིས་ཀྱི་བཞེད་པ་བཞིན་ལོགས་ན་རྒྱས་པར་གཏན་

ལ་ཕབ་ཡོད་པས་དེར་བལྟ་བར་བྱའོ།།

གཉིས་པ་རྗེས་ཁྱབ་ཀྱི་ལྟོས་གཞི་མཐུན་པའི་ཕྱོགས་ཀྱི་མཚན་ཉིད་ནི་བསྒྲུབ་ཚུལ་དང་

མཐུན་པའི་བསྒྲུབ་པར་བྱ་བའི་ཆོས་ཀྱི་སྤྱི་དང་དོན་མཐུན་པའོ། །བོད་ཀྱི་མཁས་པ་ཁ་ཅིག་གིས་

བསྒྲུབ་བྱའི་ཆོས་ལྡན་མཐུན་ཕྱོགས་ཀྱི་མཚན་ཉིད་དུ་མཛད་ནས། མི་རྟག་པ་རང་ཉིད་རང་དང་ལྡན་

པ་མི་འཐད་པས་བསྒྲུབ་བྱའི་ཆོས་ཀྱི་རང་ལྡོག་མི་མཐུན་ཕྱོགས་སུ་མཛད་པ་ཡང་རིགས་པས་གྲུབ་

པར་མི་སེམས་སོ། །ཡང་ཁ་ཅིག་རྩོད་གཞི་དང་མཚུངས་པ་མཚན་ཉིད་དུ་བྱས་ནས། རྩོད་གཞི་



རང་དོན་རྗེས་དཔག་གི་ལེའུའི་བཤད་པ། 397

མཐུན་ཕྱོགས་སུ་མི་བྱེད་པ་ཡང་རྣམ་པར་ངེས་པའི་གཞུང་གི་དོན་ལེགས་པར་མ་རྟོགས་ཤིང༌། 

མཁས་པ་ཆེན་པོ་ཡིན་ཀྱང་སྐབས་འདིར་སྒྲ་བཤད་པ་དང་འཇུག་པའི་ཁྱད་པར་མ་ཕྱེད་པར་ཟད་

དོ། །ཡང་མེ་ཡོད་དུ་ངེས་ན་མཐུན་ཕྱོགས་དང༌། མེ་མེད་དུ་ངེས་ན་མི་མཐུན་ཕྱོགས་དང༌། གང་

དུ་ཡང་མ་ངེས་པའི་གཞི་ཕུང་སུམ་ཡིན་པས་མཐུན་ཕྱོགས་དང་མི་མཐུན་ཕྱོགས་དངོས་འགལ་

མ་ཡིན་པར་འདོད་པ་ཡང་རིགས་པར་མི་སེམས་ཏེ། དེ་ལྟ་ན་མེ་ཡོད་མེད་ཀྱང་དངོས་འགལ་མ་

ཡིན་པར་ཀུན་ནས་མཚུངས་ཏེ། དེ་གཉིས་གང་དུ་ཡང་མ་ངེས་པར་དུ་བ་དང་ལྡན་པའི་ལ་ཚད་

མས་ངེས་པ་དུ་མ་ཡོད་པའི་ཕྱིར་རོ། །དེས་ཕན་ཚུན་སྤངས་འགལ་གྱི་དངོས་འགལ་ཉམས་པར་ག་

ལ་འགྱུར། ཚད་མ་རྣམ་ངེས་ལས། ཕན་ཚུན་སྤངས་ཏེ་གནས་པའི་མཚན་ཉིད་ཡིན་པས། ཕུང་པོ་

གསུམ་པ་ལྡོག་པར་བྱེད་དོ།1།ཞེས་གསུངས་པ་ཡང་སེམས་པར་རིགས་སོ།།

གསུམ་པ་ལྡོག་ཁྱབ་སྒྲུབ་བྱེད་ཀྱི་ཡན་ལག་འབྲེལ་བའི་དོན་ལྡོག་གི་ལྟོས་གཞི་མི་མཐུན་

པའི་ཕྱོགས་ཀྱི་མཚན་ཉིད་ནི་སྒྲུབ་ཚུལ་དང་མཐུན་པའི་བསྒྲུབ་བྱའི་ཆོས་ཀྱི་སྤྱིས་དོན་མི་མཐུན་པ་

ཞེས་པ། མཐུན་པའི་ཕྱོགས་མ་ཡིན་ཏེ་དེ་ལ་དབྱེ་བ་དུ་བས་མེ་སྒྲུབ་པ་ལ་མཚོན་ན། མཐུན་པའི་

ཕྱོགས་དེ་ལས་གཞན་པ་མི་མཐུན་ཕྱོགས་གྲང་དྲོ་གང་ཡང་མ་ཡིན་པའི་རེག་བྱ་བཏང་སྙོམས་

པ་ལྟ་བུ་དང༌། དེ་དང་འགལ་བ་མི་མཐུན་ཕྱོགས་གྲང་རེག་དང༌། བསྒྲུབ་བྱའི་ཆོས་དེ་མེད་པ་མི་

མཐུན་ཕྱོགས་མེས་སྟོང་པའོ། །མེད་པ་མི་མཐུན་ཕྱོགས་ནི། དངོས་སུ་མཐུན་ཕྱོགས་ཀྱིས་སྟོང་

པར་རྟོགས་ལ། གཞན་གཉིས་ཤུ གས་ཀྱི་དེས་སྟོང་པར་རྟོགས་ཤིང༌། གསུམ་ག་ཡང་མི་མཐུན་

པའི་ཕྱོགས་ཡིན་ནོ།།

གསུམ་པ་ལ་གསུམ། ཚུལ་གསུམ་དང་ལྡན་པའི་རྟགས་ཀྱི་དབྱེ་བ་དང༌། དབྱེ་བ་དཔེར་

བརྗོད་པ་དང༌། མཚན་གཞི་ལ་མཚན་ཉིད་ངེས་བྱེད་ཀྱི་ཚད་མ་བཤད་པའི་སྒོ་ནས་གྲངས་ངེས་སྒྲུབ་

པའོ། །དང་པོ་ནི། ཚུལ་གསུམ་པ་ཡང་ཆོས་ཅན། རྟགས་གསུམ་ཁོ་ན་དང་ལྡན་པ་སྟེ། མི་དམིགས་

པ་དང་རང་བཞིན་དང༌། འབྲས་བུའི་གཏན་ཚིགས་གསུམ་ཁོ་ན་ལ་ངེས་པའི་ཕྱིར་རོ། །ཡང་གི་སྒྲས་

ཚུལ་གསུམ་པའི་རྟགས་དྲིས་པའི་ལན་སྡུད་པའོ།།

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༧༦༦ ཕྲེང་། ༨

གཉིས་པ་ལ་གསུམ་གྱི་དང་པོ་མ་དམིགས་པའི་གཏན་ཚིགས་ཀྱི་དཔེ་ལ་གཉིས། སྦྱོར་བ་

དཔེར་བརྗོད་པ་དང༌། གཏན་ཚིགས་ཀྱི་ཁྱད་པར་བཤད་པའོ། །དང་པོ་ནི། དེ་ལ་མི་དམིགས་པའི་

གཏན་ཚིགས་ནི་དཔེར་ན་ཕྱོགས་ཀྱི་བྱེ་བྲག་སྣང་རུང་བུམ་པ་མ་དམིགས་པའི་གཞི་འགའ་ཞིག་ན་

ཆོས་ཅན། བུམ་པ་མེད་དེ། བུམ་པ་ཡོད་ན་དམིགས་པའི་རིག་བྱར་གྱུར་པ་ལས་མ་དམིགས་པའི་

ཕྱིར་རོ་ཞེས་བྱ་བ་ལྟ་བུའོ། །ལྟོ་ལྡིར་བས་དག་པའི་ས་ཕྱོགས་ཆོས་ཅན། བུམ་པ་མེད་དེ། ལྟོ་ལྡིར་

བ་དམིགས་རུང་མ་དམིགས་པའི་ཕྱིར་ཞེས་ཀྱང་རུང་མོད་ཀྱི། བུམ་པས་དག་པའི་གཞི་ཆོས་ཅན། 

བུམ་པ་མེད་དེ། ཞེས་མི་བྱའོ། །སྣང་རུང་བུམ་པ་མ་དམིགས་པའི་གཞི་ཆོས་ཅན། བུམ་པ་མེད་

དེ། བུམ་པ་སྣང་རུང་མ་དམིགས་པའི་ཕྱིར་རོ། །ཞེས་པ་ནི་ཡང་དག་ཏུ་འགྱུར་ཡང་ཤིན་ཏུ་རྟོགས་

པར་དཀའ་བའི་གནས་ཡོད་པས་འོག་ཏུ་བཤད་པར་བྱའོ། །དམིགས་པའི་རིག་བྱར་གྱུར་པ་ཞེས་

སམ། དམིགས་པའི་མཚན་ཉིད་ཀྱིར་གྱུར་པ་ཞེས་པ་ལ། དམིགས་པ་ནི་བུམ་འཛིན་མངོན་སུམ་

ཡིན་ལ། དེའི་མཚན་ཉིད་ནི་རྐྱེན་གསུམ་ཚོགས་པ་སྟེ། དེས་དམིགས་པ་མཚོན་པའི་དོན་ཡིན་

ནོ། །དམིགས་པའི་མཚན་ཉིད་དུ་གྱུར་པ་ནི། མངོན་སུམ་ལ་སྣང་རུང་སྟེ། དེ་མི་དམིགས་པའི་ཕྱིར་

རོ། །ཞེས་པ་གཏན་ཚིགས་སོ། །བུམ་པ་མེད་པ་ཇི་ལྟར་སྣང་རུང་ཡིན་ཞེ་ན། འདི་ཡོད་ན་ངེས་པ་

ཁོ་ནར་སྣང་བར་འགྱུར་བས་སྣང་རུང་དུ་བཏགས་པ་ཡིན་ནོ། །ཡོད་ན་ངེས་པར་སྣང་དུ་རུང་བ་ཅི་

ཡིན་ཞེ་ན། དེ་མཐོང་བའི་མངོན་སུམ་གྱི་རྒྱུ་ཚོགས་གཞན་ཚང་བའི་ཕྱིར་ཏེ། དེ་དང་མངོན་སུམ་

གཅིག་གི་གཟུང་ཡུལ་དུ་འདྲེ་རུང་བའི་ས་ཕྱོགས་འཛིན་པའི་མངོན་སུམ་གྱི་རྐྱེན་གསུམ་ཚང་བའི་

ཕྱིར། དེ་ཡང་ཡོད་ན་ངེས་པ་ཁོ་ནར་དམིགས་པར་འགྱུར་རོ། །སྣང་རུང་དུ་སྒྲོ་བཏགས་པའི་བུམ་

པ་དམིགས་བྱེད་ཀྱི་ཚད་མ་མེད་པ་ནི་སྣང་རུང་མ་དམིགས་པ་ཞེས་བྱའོ། །བུམ་པས་དབེན་པའི་

ས་ཕྱོགས་དང༌། དེ་འཛིན་པའི་མངོན་སུམ་ནི། བུམ་པ་སྣང་བ་མི་དམིགས་པར་ངེས་པའི་རྒྱུ་ཡིན་

པའི་ཕྱིར་སྣང་བ་མ་དམིགས་པ་ཞེས་བྱའོ། །མངོན་སུམ་གཅིག་གི་གཟུང་ཡུལ་དུ་འདྲེས་རུང་གི་

གཞི་མ་དམིགས་པ་དེ་སྲིད་དུ། སྣང་རུང་མ་དམིགས་པར་ངེས་པ་མེད་པས་ས་ཕྱོགས་དང་མངོན་

སུམ་གཉིས་ཀ་ལ་བུམ་པ་སྣང་རུང་མ་དམིགས་པ་ཞེས་བརྗོད་པ་ཡིན་ནོ།།

གཉིས་པ་ནི། དམིགས་པའི་རིག་བྱར་གྱུར་པ་ནི་བུམ་པ་དམིགས་པའི་རིག་བྱར་གྱུར་

པའི་དོན་ཏེ། དེ་དམིགས་པའི་རྐྱེན་གཞན་དབང་པོ་དང་ཡིད་བྱེད་ཚང་བ་དེ་ཉིད་དང་བུམ་པ་ནི་

ས་ཕྱོགས་ལས་རང་བཞིན་ཁྱད་པར་ཅན་ཏེ། རང་བཞིན་གང་བུམ་པ་ཡོད་པ་དམིགས་པའི་རྐྱེན་

གཞན་དབང་ཡིད་དག་ཀྱང་ཡོད་ན་བུམ་པ་མངོན་སུམ་ཁོ་ནར་འགྱུར་བའོ། །དོན་ནི་བུམ་པས་

དབེན་པའི་ས་ཕྱོགས་ན་ཆོས་ཅན། བུམ་པ་ཡོད་ན་དམིགས་པ་ཁོ་ནར་འགྱུར་བས་ཁྱབ་སྟེ། དེ་

ཡོད་ན་ས་ཕྱོགས་འཛིན་པའི་མངོན་སུམ་གྱི་གཟུང་ཡུལ་དུ་འདྲེས་རུང་བ་གང་ཞིག་རྐྱེན་གཞན་

དབང་ཡིད་ནུས་པ་མཐུ་ཅན་དུ་ཚང་བའི་ཕྱིར་ཞེས་པའོ། །སྣང་རུང་མ་དམིགས་པ་ལས་མེད་པའི་

ཐ་སྙད་བྱེད་པ་ཡིན་གྱི། དེ་མེད་པར་མངོན་སུམ་གྱི་ལག་རྗེས་ལས་མེད་པའི་ཐ་སྙད་ནུས་པ་མ་

ཡིན་ཏེ། འདི་ནི་དམིགས་སོ་ཞེས་བྱ་བའམ་མ་དམིགས་སོ་ཞེས་རྟོག་ཅན་གྱི་ཞེས་བཤད་པ་ལྟར། 

ས་ཕྱོགས་དམིགས་པ་དང༌། བུམ་པ་དམིགས་བྱེད་ཀྱི་ཚད་མ་མེད་པ་དེ་ཙམ་ཞིག་མངོན་སུམ་གྱི་

ལག་རྗེས་ལ་ངེས་པར་ནུས་པ་ཡིན་ནོ།།

གཉིས་པ་རང་བཞིན་གྱི་རྟགས་ནི་གཏན་ཚིགས་རང་ཡོད་པ་ཙམ་དུ་རང་ཆས་སུ་རྗེས་སུ་

འབྲེལ་བར་གྱུར་པའི་བསྒྲུབ་པར་བྱ་བའི་ཆོས་ཀྱི་གཏན་ཚིགས་ཏེ། དཔེར་ན་ཤིང་ཤ་པ་ཡིན་པའི་

ཕྱིར་ཤིང་ཤ་པ་ཐུང་ངུ་འདི་ཆོས་ཅན། ཤིང་ངོ་ཞེས་བྱ་བ་ལྟ་བུའོ། །འདི་ནི་ཤིང་ཤ་པ་མང་དུ་ཡོད་

པའི་ཡུལ་ན་ཤིང་ཤ་པའི་ཐ་སྙད་མི་ཤེས་པའི་གླེན་པ་གཅིག་ལ་ཤ་པ་རིང་པོ་ཞིག་བསྟན་ནས། འདི་

ཤིང་ཡིན་ནོ་ཞེས་བརྡ་སྦྱར་བ་ན་གླེན་པ་དེས་ཤ་པ་རིང་པོས་ཁྱད་པར་དུ་བྱས་པ་ཤིང་གི་ཐ་སྙད་ཀྱི་

རྒྱུ་མཚན་དུ་བཟུང་ནས། ཐུང་ངུ་མཐོང་ན་ཤིང་མ་ཡིན་ནོ་སྙམ་དུ་གོ་བས་དེ་ལ་ཤིང་ཤ་པར་རྟོགས་

པའི་ཡལ་ག་ལ་སོགས་པ་དང་ལྡན་པ་རྒྱུ་མཚན་ཡིན་གྱི་རིང་པོ་སོགས་མ་ཡིན་ནོ། །ཞེས་སྟོན་

པར་བྱེད་པས་ཐ་སྙད་སྒྲུབ་ཏུ་ཤེས་པར་བྱའོ།།

གསུམ་པ་འབྲས་བུའི་གཏན་ཚིགས་ནི་དཔེར་ན་དུ་བ་ཡོད་པའི་ཕྱིར། དུ་བ་དང་ལྡན་པའི་

ལ་འདི་ན་ཆོས་ཅན། མེ་ཡོད་དོ་ཞེས་བྱ་བ་ལྟ་བུའོ། །འབྲས་རང་མ་དམིགས་པའི་རྟགས་གསུམ་

གྱི་མཚན་ཉིད་ནི་གོ་བར་ཟད་དོ།།

གསུམ་པ་ལ་གཉིས། དབྱེ་བ་གསུམ་སྟོན་པའི་རྒྱུ་མཚན་དང༌། གསུམ་དུ་གྲངས་ངེས་པའི་

རྒྱུ་མཚན་ནོ། །དང་པོ་ནི་རྟགས་ཀྱི་མཚན་གཞི་སྟོན་པ་ན་གཅིག་ཁོ་ན་བསྟན་པར་རིགས་པ་མ་

ཡིན་ནམ་རྣམ་པའི་རབ་དབྱེ་སྟོན་ན། རང་བཞིན་གྱི་རྟགས་ལ་ཡང་མཐའ་ཡས་པའི་ཕྱིར། གསུམ་

ཉིད་དུ་མི་རིགས་སོ་ཞེ་ན། ཚུལ་གསུམ་པའི་རྟགས་འདི་ལ་ཆོས་ཅན། གསུམ་ཁོ་ནར་ངེས་ཏེ། རང་

བཞིན་དང་འབྲས་བུའི་གཏན་ཚིགས་གཉིས་ནི་དངོས་བསྒྲུབ་པའོ་སྟེ། སྒྲུབ་རྟགས་གཉིས་ཁོ་ནར་

ངེས་པ་དང༌། གཅིག་ནི་དགག་པའི་གཏན་ཚིགས་སོ་སྟེ། དགག་རྟགས་དང་གསུམ་དུ་འདུས་པའི་

ཕྱིར་རོ། །བསྒྲུབ་བྱའི་སྒོ་ནས་དབྱེ་བ་བྱེད་པ་མ་གཏོགས་དབྱེ་མི་ནུས་ལ། བསྒྲུབ་བྱ་ལ་དགག་པ་

དང༌། སྒྲུབ་པ་གཉིས་སུ་ངེས་ལ། ཕྱི་མ་ལ་བསྒྲུབ་བྱའི་ཆོས་དང༌། ངོ་བོ་ཐ་དད་རྟགས་སུ་བཀོད་པ་

དང༌། ངོ་བོ་ཐ་མི་དད་རྟགས་སུ་བཀོད་པ་གཉིས་སུ་ངེས་སོ། །སློབ་དཔོན་ཤཱཀྱ་བློས་དེ་ལ་གཉིས་

ནི། དངོས་པོ་བསྒྲུབ་པ་ཁོ་ན་ཞེས་བྱའི་དངོས་པོ་ཁོ་ན་སྒྲུབ་ཅེས་མི་བྱ་སྟེ། དགག་པ་ཡང་སྒྲུབ་

པའི་ཕྱིར་རོ། །གཅིག་ནི་དགག་པ་ཁོ་ནའི་གཏན་ཚིགས་ཞེས་བཤད་པ་ལྟར་འབྲས་རང་གཉིས་

ཀྱིས་ཀྱང་དགག་པ་སྒྲུབ་ཅིང༌། དེ་ལ་བརྟེན་པའི་རྗེས་དཔག་གིས་དགག་པ་འཇལ་ལ་དགག་

རྟགས་དང༌། དགག་རྟོག་ཅེས་མི་བྱ་སྟེ། དེ་ནི་དངོས་ཀྱི་ཡུལ་ལ་བལྟོས་པའི་ཕྱིར་རོ། །སྒྲ་ཆོས་

ཅན། རྟག་པ་མ་ཡིན་ཏེ། བྱས་པའི་ཕྱིར་ཞེས་པ་ལྟ་བུ་འགལ་ཁྱབ་དམིགས་པའི་དགག་རྟགས་སུ་

འགྱུར་བས་སོ། །འོ་ན་དུ་བ་དང་ལྡན་པའི་ལ་ཆོས་ཅན། གྲང་རེག་གིས་སྟོང་པའི་མེ་ཡོད་དེ། དུ་བ་

ཡོད་པའི་ཕྱིར་ཞེས་པ་ཡང་དགག་རྟགས་སུ་འགྱུར་ལ། འདོད་ན་འབྲས་རྟགས་མ་ཡིན་པར་འགྱུར་

རོ། །ཞེ་ན། ཕྱི་རྒོལ་གྱི་ཤེས་འདོད་དང༌། རྒོལ་བའི་དཔག་འདོད་གྲང་རེག་གིས་སྟོང་པ་ལ་གཙོ་

བོར་ཞུགས་ན་མེ་ཡོད་སྦྱོར་ཚུལ་ཙམ་ཡིན་གྱི། དོན་དགག་རྟགས་སུ་འགྱུར་བས་སོ། །འོ་ན་མེ་མི་

རྟོགས་པར་འགྱུར་ཞེ་ན། ཁྱབ་པ་མེད་ལ་མེ་ལ་གཙོ་བོར་ཤེས་འདོད་ཞུགས་ན་འབྲས་རྟགས་ཡིན་

གྱི། གྲང་རེག་གིས་སྟོང་པ་སྦྱོར་ཚུལ་ཙམ་དུ་ཟད་དོ།།

གཉིས་པ་ལ་གཉིས། འབྲེལ་བ་ལ་བལྟོས་ནས་སྒྲུབ་རྟགས་གཉིས་སུ་ངེས་པར་བསྒྲུབ་པ་

དང༌། དགག་རྟགས་ངེས་བྱེད་ཀྱི་ཚད་མ་བཤད་པའོ། །དང་པོ་ལ་གཉིས། རང་བཞིན་འབྲེལ་བ་ལ་

བརྟེན་ནས་བསྒྲུབ་བྱ་གོ་ནུས་པའི་རྒྱུ་མཚན་དང༌། དེས་སྒྲུབ་རྟགས་གཉིས་ཁོ་ནར་གྲུབ་པའོ། །དང་

པོ་ནི། ཅིའི་ཕྱིར་གསུམ་ཡང་དག་པའི་གཏན་ཚིགས་ཡིན་ལ། དེ་ལས་གཞན་མེད་ཅེ་ན། འབྲས་བུ་

དང་ཁྱབ་བྱའི་དོན་གྱིས་རྒྱུ་དང་ཁྱབ་བྱེད་ཀྱི་དོན་གོ་བར་བྱེད་དེ། དེ་གཉིས་དེ་ལ་རང་བཞིན་འབྲེལ་

བ་ཡོད་ན་སྟེ་ཡོད་པའི་ཕྱིར་རོ། །འབྲེལ་བ་མེད་ན་མི་འགྲུབ་སྟེ། རྒྱུ་དང་ཁྱབ་བྱེད་ལ་འབྲས་བུ་

དང་ཁྱབ་བྱའི་རང་བཞིན་དེས་མ་འབྲེལ་ན་རྒྱུ་དང་ཁྱབ་བྱེད་དེར་མི་འཁྲུལ་བར་ངེས་པ་མེད་པའི་

ཕྱིར་རོ། །རྟགས་སྒྲོན་མེ་བཞིན་དུ་བསྒྲུབ་བྱ་གོ་བར་བྱེད་པ་མ་ཡིན་གྱི་འབྲེལ་བ་ངེས་པ་ལ་བརྟེན་

ནས་གོ་བྱ་གོ་བྱེད་དུ་འགྱུར་བ་ཡིན་ནོ། །གོ་བྱེད་དེ་གཉིས་གང་ཞིག་གང་ལ་འབྲེལ་བ་ཡིན་ཞེ་ན། 

བསྒྲུབ་པར་བྱ་བའི་ཆོས་ཀྱི་དོན་ལ་རྟགས་འབྲེལ་བ་དེ་ཡང་ཆོས་ཅན། གཉིས་སུ་ཡོད་དེ། བྱས་

པ་ལྟ་བུ་དངོས་སུ་ནི་མི་རྟག་པ་ལྟ་བུའི་བསྒྲུབ་པར་བྱ་བའི་ཆོས་ཀྱི་དོན་གྱི་བདག་གཅིག་པའི་ཁྱབ་

བྱའི་རང་བཞིན་ཡིན་པའི་ཕྱིར་དང༌། དུ་བ་ལྟ་བུ་བསྒྲུབ་པར་བྱ་བའི་དོན་མེ་ལྟ་བུ་ལས་བྱུང་བའི་

ཕྱིར་ཏེ། བསྒྲུབ་བྱའི་ཆོས་དེའི་བདག་གཅིག་པའི་ཁྱབ་བྱའི་རང་བཞིན་མ་ཡིན་པ་དང་དེ་ལས་བྱུང་

བ་མ་ཡིན་པ་ནི། དེ་དང་འབྲེལ་བ་མེད་པའི་རང་བཞིན་ཡིན་པའི་ཕྱིར་རོ། །རང་བཞིན་གྱི་གཏན་

ཚིགས་དམ་བཅའི་དོན་གྱི་ཕྱོགས་གཅིག་རྟགས་སུ་བཀོད་པའི་མ་གྲུབ་པར་འགྱུར་རོ་ཞེ་ན། སྐྱོན་

མེད་པ་ནི། དངོས་སུ་ནི་ཞེས་སྨོས་ཏེ། སྒྲ་བྱས་མི་རྟག་པ་གསུམ་དོན་དམ་པར་ཐ་དད་མ་ཡིན་གྱི་

རྟོག་པས་བཏགས་པའི་ཐ་དད་ཡིན་ལ་དེ་ཡང་ངེས་དཀའ་སླའི་ཁྱད་པར་ཡོད་པས་ཉེས་པ་མེད་

ལ། གྲུབ་བདེ་རྫས་གཅིག་ཡིན་ཀྱང་རྗོད་བྱེད་སྒྲ་དང་རྟོག་པ་རྣམས་སེལ་བའི་དབང་གིས་འཇུག་

པ་ཡིན་གྱི་སྒྲུབ་པའི་དབང་གིས་འཇུག་པ་དང༌། སྒྲུབ་པ་ཁོ་ན་ལ་འཇུག་པ་མ་ཡིན་པས་དོན་དམ་

པའི་གནས་ཚོད་བཤད་པ་ཉིད་ཀྱིས་ཀུན་རྫོབ་ཏུ་ཡོད་པའི་ཚུལ་འབད་མེད་དུ་གྲུབ་པ་སོགས་རྣམ་

གཞག་ཐམས་ཅད་འཐད་པར་འགྱུར་རོ།།

གཉིས་པ་ནི། འབྲེལ་བ་གཉིས་སུ་ཟད་མོད་སྒྲུབ་རྟགས་གཉིས་སུ་ཇི་ལྟར་ངེས་ཤེ་ན། 

དངོས་ཀྱི་འབྲེལ་བ་དེའི་བདག་ཉིད་དེ་ལས་འབྱུང་བ་དེ་གཉིས་ཀྱང་བསྒྲུབ་བྱ་གོ་བར་བྱེད་པའི་ཚེ། 

རང་བཞིན་དང་འབྲས་བུ་ཁོ་ནའི་གཏན་ཚིགས་ཡིན་པ་དེ་བས་ན། དེ་གཉིས་ཁོ་ནས་བསྒྲུབ་བྱ་

དངོས་པོ་གྲུབ་བོ། །སྒྲུབ་རྟགས་གཉིས་སུ་ངེས་ཏེ། འབྲེལ་བ་གཉིས་སུ་ངེས་པའི་ཕྱིར་རོ། །འབྲེལ་

བ་གཉིས་ཀྱི་དོན་ལྡོག་བསྒྲུབས་པས་དགག་རྟགས་འབད་མེད་དུ་འགྲུབ་པར་འགྱུར་བའི་ཚུལ་ནི་

གཞན་དུ་རྒྱས་པར་བཤད་ཟིན་ཏོ།།

གཉིས་པ་ལ་གཉིས། དགག་རྟགས་ཀྱི་འབྲེལ་བ་ངེས་པའི་ཚུལ་དང༌། དགག་རྟགས་ཀྱི་

སྦྱོར་བའི་དབྱེ་བ་བཤད་པའོ། །དང་པོ་ལ་གསུམ། དགག་པ་འགྲུབ་པ་སྣང་རུང་མ་དམིགས་པ་ལ་

བལྟོས་པ་དང༌། མི་སྣང་བ་མ་དམིགས་པས་མེད་ངེས་མི་འགྲུབ་པ་དང༌། སྣང་རུང་མ་དམིགས་

པའི་གཏན་ཚིགས་འཇུག་དུས་དང་བྱེད་ལས་བཤད་པའོ། །དང་པོ་ནི། གོང་དུ་དགག་པ་འགྲུབ་པ་

སྣང་བ་མ་དམིགས་པ་ལ་བལྟོས་པར་བཤད་ན་མི་སྣང་བ་མ་དམིགས་པས་ཀྱང་གྲུབ་པ་མ་ཡིན་

ནམ་ཞེ་ན། མེད་ངེས་དང་མེད་པའི་ཐ་སྙད་ཀྱིས་དགག་པ་སྒྲུབ་པ་ཡང་ཆོས་ཅན། སྣང་རུང་མི་

དམིགས་པ་ཇི་སྐད་སྨོས་པ་ཁོ་ནས་དངོས་སུ་འགྲུབ་པར་འགྱུར་ཏེ། སྣང་རུང་གི་དངོས་པོ་ཡོད་ན་

ནི་སྣང་རུང་མ་དམིགས་པ་དེ་མི་སྲིད་པའི་ཕྱིར་རོ། །དེ་ཡང་རྐྱེན་གཞན་ཚད་མའི་སྣང་རུང་བུམ་པ་

ཡོད་ན་དམིགས་པས་ཁྱབ་པའི་ཕྱིར།

གཉིས་པ་ནི། སྣང་རུང་མ་དམིགས་པ་དེ་ལས་གཞན་དུ་ན་མེད་ངེས་དངོས་སུ་སྒྲུབ་པར་

མི་ནུས་ཏེ། ཡུལ་དུ་མས་བར་དུ་ཆོད་པའི་ཡུལ་དང་བསྐལ་པ་དུ་མས་བར་དུ་ཆོད་པའི་དུས་དང་

ཡོད་ཀྱང་རྒོལ་ཕྱི་རྒོལ་གང་གིས་ཀྱང་དམིགས་སུ་མི་རུང་བ་རང་བཞིན་གྱིས་བསྐལ་པའི་དོན་

རྐྱེན་གཞན་ཚོགས་པ་དང༌། རང་བཞིན་ཁྱད་པར་ཅན་དང་བྲལ་བས་དམིགས་པའི་རིག་བྱར་མ་

གྱུར་པ་རྣམས་ལ་རང་གི་མངོན་སུམ་རང་འཛིན་པར་བྱེད་པའི་རྒོལ་ཕྱི་རྒོལ་གྱི་མངོན་སུམ་ལོག་

ཀྱང་བསྐལ་པའི་དངོས་པོ་མེད་པར་ངེས་པ་མེད་པའི་ཕྱིར་རོ། །དེ་ཡང་རང་དང་མངོན་སུམ་གཅིག་

གི་གཟུང་ཡུལ་དུ་འདྲེས་རུང་བའི་ས་ཕྱོགས་འཛིན་པའི་མངོན་སུམ་གྱི་དབང་ཡིད་གཉིས་དང་

བྲལ་བ་དང༌། ས་ཕྱོགས་ལས་རང་བཞིན་ཁྱད་པར་ཅན་བསྐལ་པའི་དོན་ལས་འདས་པ་མ་ཡིན་

པས་དམིགས་པའི་རིག་བྱར་མ་གྱུར་པ་ཞེས་བྱའོ། །དེ་ཡང་ས་ཕྱོགས་ལས་དོན་གཞན་པའི་ཤ་ཟ་

འགོག་པ་ལྟ་བུ་ལ་ཡིན་གྱི། ས་ཕྱོགས་ཤ་ཟ་དང་གྲུབ་བདེ་རྫས་གཅིག་འགོག་པ་ལ་ནི་མི་སྣང་བ་མ་

དམིགས་པ་སྦྱར་བར་བྱ་བ་ཡིན་ནོ།།

གསུམ་པ་ནི། སྣང་བ་མ་དམིགས་པ་སྒྲུབ་བྱེད་དུ་འགྱུར་བའི་དུས་དང༌། ངོ་བོ་དང་བྱ་བ་ཅི་

ཞིག་བྱེད་ཅེ་ན། བུམ་པ་ལ་སོགས་པ་མེད་དུ་ཟིན་ཀྱང་ས་ཕྱོགས་དང་ཤེས་པ་གཅིག་ལ་འདྲར་རུང་

བར་མཐོང་བ་ན་སྣང་རུང་ཉིད་དུ་བརྟག་པར་བྱ་བ་ཡིན་པའི་ཕྱིར། མངོན་སུམ་ཞེས་སྔར་བཤད་པ་

ལྟར་བཏགས་ནས་བཞག་གོ །ས་ཕྱོགས་དང་དེ་འཛིན་གྱི་མངོན་སུམ་གཉིས་ལ་མངོན་སུམ་གྱི་

བུམ་པ་མེད་ཅེས་བྱ་ཡི། བུམ་པ་ལོག་ཙམ་དང་དེར་འཛིན་གྱི་མངོན་སུམ་ལོག་ཙམ་ལ་མི་བྱ་སྟེ། དེ་

ལོག་ཙམ་ལས་སྣང་རུང་གི་བུམ་པ་ལོག་པར་ངེས་པ་མེད་པའི་ཕྱིར་རོ། །འ་ོན་སྣང་རུང་མ་དམིགས་

པ་ལས་སྣང་རུང་གི་བུམ་པ་མེད་པར་ངེས་པ་མ་ཡིན་ནམ་ཞེ་ན། བདེན་མོད་ཀྱི་ཤེས་པ་གཅིག་ལ་

འདྲེར་རུང་གི་ས་ཕྱོགས་འབའ་ཞིག་སྣང་བ་ན། བུམ་པ་ཡོད་ན་སྣང་བ་ཁོ་ནར་འགྱུར་ལ། དེ་ལས་སྣང་

རུང་མ་དམིགས་པ་ངེས་པའི་ཤུ གས་ལ་སྣང་རུང་གི་དོན་མེད་པར་ངེས་པ་ཡིན་ཏེ། སྣང་རུང་གི་དོན་

ཡོད་ན་སྣང་བ་མ་དམིགས་པ་མི་གྲུབ་པའི་ཕྱིར་རོ། །དེས་ན་ཁ་སང་དང་དེ་རིང་གི་བུམ་པས་དབེན་

པའི་ས་ཕྱོགས་དང༌། བུམ་པ་དམིགས་རུང་མ་དམིགས་པ་ལ་མ་རྨོངས་པར་དེ་དྲན་པའི་འདུ་བྱེད་མ་

ཉམས་པར་ཡོད་པའི་སྒྲུབ་པ་པོ་རྒོལ་བའི་མངོན་སུམ་འདས་པ་དང་ད་ལྟར་གྱི་ཡུལ་ཁ་སང་དང༌། ད་

ལྟར་གྱི་སྣང་རུང་གི་བུམ་པ་ལོག་ན་བུམ་པའི་དངོས་པོ་མེད་པའི་ཐ་སྙད་འཇུག་སྟེ། ཇི་སྐད་བཤད་

པའི་དུས་ཀྱི་སྣང་རུང་མ་དམིགས་པ་དེ་ཉིད་ཀྱིས་སྣང་རུང་གི་དངོས་པོ་མེད་པར་ངེས་པར་འགྲུབ་

པའི་ཕྱིར་རོ། །དོན་ནི་འདི་ཡིན་ཏེ་ཁ་སང་གི་ས་ཕྱོགས་དང༌། དེ་རིང་གི་དུས་ཀྱི་ས་ཕྱོགས་དང༌། 

བུམ་པ་སྣང་རུང་མ་དམིགས་པ་བསལ་བར་དྲན་པ་ན། ཁ་སང་འདི་ན་བུམ་པ་མེད་དེ། སྣང་རུང་མ་

དམིགས་པའི་ཕྱིར་ཞེས་པ་དང༌། དེ་རིང་འདི་ན་བུམ་པ་མེད་དེ། སྣང་རུང་མ་དམིགས་པའི་ཕྱིར་ཞེས་

བསྒྲུབ་ནུས་ཀྱི། ཕྱིས་འདི་ན་བུམ་པ་ཡོད་པར་མི་འགྱུར་ཏེ། མ་དམིགས་པའི་ཕྱིར་རོ། །ཞེས་སྒྲུབ་མི་

ནུས་ཏེ། མ་འོངས་པའི་བུམ་པ་མ་དམིགས་པ་ལ་ཐེ་ཚོམ་ཟ་བའི་ཕྱིར་རོ། །ཞེས་པའི་དོན་ནོ།།

དོན་བསྡུས་ན་སྣང་རུང་བུམ་པ་མ་དམིགས་པ་ཆོས་ཅན། སྣང་རུང་བུམ་པ་མ་དམིགས་

པའི་ས་ཕྱོགས་ན། སྣང་རུང་བུམ་པ་མེད་པར་བསྒྲུབ་ནུས་ཏེ། དེ་སྒྲུབ་པ་ལ་ཚུལ་གསུམ་ཚང་བའི་

ཕྱིར་ཞེས་པའོ། །དངོས་པོ་མེད་པའི་ཐ་སྙད་ནི་འདི་ན་བུམ་པ་མེད་དོ་སྙམ་པ་དང༌། དེས་ཀུན་ནས་

བསླངས་པའི་བུམ་པ་མེད་དོ་ཞེས་པའི་སྒྲ་དང༌། དགོས་པ་མེད་པར་བུམ་པ་ལེན་པར་འགྲོ་བ་དང་

འོང་བའི་ལུས་ཀྱི་མེད་པའི་ཐ་སྙད་གསུམ་འཇུག་པར་བྱེད་དོ། །དོན་གྲུབ་ཟིན་པ་ལ་བསམས་ནས་

བུམ་མེད་མི་སྒྲུབ་པར་འདོད་པ་དང༌། སྤྱོར་བ་འགོད་པའི་ཚེ་བུམ་པ་མེད་པའི་ཐ་སྙད་བྱར་རུང་

སྟེ། ཞེས་ཟེར་བ་ནི་རྣམ་གཞག་མ་ཆགས་པའོ། །མངོན་སུམ་གྱིས་ས་ཕྱོགས་ཉི་ཚེ་དམིགས་པ་ན། 

བུམ་པ་མེད་དོ་སྙམ་དུ་ངེས་པ་མངོན་སུམ་གྱི་བྱེད་པའི་རྗེས་སུ་འབྲང་བ་ཡིན་མོད་ཀྱི། སྣང་རུང་མ་

དམིགས་པ་རྟོགས་པའི་ཤུ གས་ཉིད་ལས་སྣང་རུང་གི་བུམ་པ་མེད་པར་རྟོགས་པ་ཡིན་པས། སྣང་

བ་མ་དམིགས་པ་ལ་མ་ལྟོས་པར་མངོན་སུམ་གྱི་བུམ་པ་མེད་པའི་ཐ་སྙད་ནུས་པ་མ་ཡིན་ནོ།།

གཉིས་པ་ལ་གསུམ། སྦྱོར་བའི་དབྱེ་བ་བཤད་པ་དང༌། རང་དོན་དུ་སྦྱོར་བའི་དབྱེ་བ་བཤད་

པའི་དགོས་པ་དང༌། དགག་པ་འགྲུབ་པ་སྣང་རུང་མ་དམིགས་པ་ལ་བལྟོས་པར་བསྒྲུབ་པའ།ོ །དང་པོ་

ལ་གསུམ། གྲངས་མདོར་བསྟན་པ་དང༌། སོ་སོའ་ིདབྱེ་བ་བཤད་པ་དང༌། ལྷན་ཅིག་མི་གནས་འགལ་

ལ་བརྟེན་པའི་དགག་རྟགས་བཅུ་རང་བཞིན་མ་དམིགས་པར་འདུས་ཚུལ་ལོ། །དང་པོ་ནི། དགག་

པའི་གཏན་ཚིགས་དེ་ནི་ཆོས་ཅན། སྒྲ་སྦྱོར་བའི་ཚུལ་མི་འདྲ་བའི་བྱེ་བྲག་གི་རྣམ་པ་བཅུ་གཅིག་སྟེ། 

འགལ་ཟླ་བསྒྲུབ་པ་དང༌། འབྲེལ་ཡུལ་བཀག་པའི་སྒོ་ནས་ལྷན་ཅིག་མི་གནས་འགལ་ལ་བརྟེན་པའི་

དགག་རྟགས་བཅུ་ཕན་ཚུན་སྤངས་འགལ་ལ་བརྟེན་པའི་འགལ་ཁྱབ་དམིགས་པའི་དགག་རྟགས་

རྣམས་སུ་ཡོད་པའི་ཕྱིར།

གཉིས་པ་ལ་གསུམ། འབྲེལ་ཡུལ་མ་དམིགས་པ་གསུམ་དང་འགལ་དམིགས་ཀྱི་གཙོ་བོ་

གཉིས་བཤད་པ་དང༌། ཕན་ཚུན་སྤངས་འགལ་གྱི་འགལ་དམིགས་བཤད་པ་དང༌། འབྲས་བུ་འགལ་

དམིགས་སོགས་བཤད་པའོ། །དང་པོ་ནི། དགག་གཞི་དེར་དགག་བྱའི་ཆོས་ཡོད་ན་མངོན་སུམ་

ལ་སྣང་རུང་ཡིན་ན་ཕལ་ཆེར་མངོན་སུམ་གྱིས་དགག་པ་བྱེད་ལ་གཏན་ཚིགས་ཀྱི་བྱེད་པ་འཇུག་

དགོས་ན་ཐ་སྙད་ལ་རྨོངས་པར་ཟད་པས་རང་བཞིན་མ་དམིགས་པའི་གཏན་ཚིགས་དངོས་འཇུག་

དུས་ཡིན་པས་རང་བཞིན་མ་དམིགས་པ་ནི་དཔེར་ན་དུ་བ་སྣང་རུང་མ་དམིགས་པའི་ས་ཕྱོགས་འདི་

ན་ཆོས་ཅན། དུ་བ་མེད་དེ། དུ་བ་ཡོད་ན་དམིགས་པའི་རིག་བྱར་གྱུར་པ་ལས་མ་དམིགས་པའི་ཕྱིར་

རོ་ཞེས་བྱ་བ་ལྟ་བུའོ། །དེ་རང་བཞིན་མ་དམིགས་པའི་གཏན་ཚིགས་དངོས་ཡིན་ཏེ། དུ་མེད་བསྒྲུབ་

བྱའི་ཆོས་དང་དེའི་དོན་ལྡོག་རྟགས་སུ་བཀོད་པ་ལ་འབྲེལ་ཟླ་མ་དམིགས་པའི་ཚུལ་གསུམ་ཚང་བ་

ཡིན་པའི་ཕྱིར་ཞེས་པའོ། །དངོས་ཀྱི་འབྲས་བུ་མ་དམིགས་པ་ནི་དཔེར་ན་སྟེང་གི་ཆར་དུ་བ་ཡོད་ན་

ཕྱི་རྒོལ་གྱི་མངོན་སུམ་ལ་སྣང་དུ་རུང་འོག་གི་ཆར་མེ་ཡོད་ཀྱང༌། ཕྱི་རྒོལ་གྱི་མངོན་སུམ་ལ་སྣང་དུ་

མི་རུང་བའི་དུ་བ་སྣང་རུང་མ་དམིགས་པའི་དང་ར་ཀུན་ནས་བསྐོར་བའི་བླ་གབ་མེད་པ་འདི་ན་ཆོས་

ཅན། དུ་བའི་དངོས་རྒྱུ་ནུས་པ་ཐོགས་པ་མེད་པ་དག་རྒྱུན་ཆགས་སུ་གནས་པ་མེད་དེ། དུ་བ་མེད་

པའི་ཕྱིར་རོ་ཞེས་བྱ་བ་ལྟ་བུའོ། །འདི་ཡང་མེ་སྣང་རུང་གི་གཞིར་རང་བཞིན་མ་དམིགས་པ་སྦྱར་

བར་བྱ་བ་ཡིན་ཀྱང་མེ་སྣང་དུ་མི་རུང་དུ་བ་ཡོད་ན་སྣང་དུ་རུང་བའི་ཚེ་འཇུག་པ་ཡིན་གྱི། དེ་ཡང་

དངོས་རྒྱུ་ཐ་མ་མ་གཏོགས་མེ་ཙམ་མེད་པ་ནི། དུ་བ་མེད་པས་བསྒྲུབ་ནུས་པ་མ་ཡིན་ནོ། །དུ་བས་

དབེན་པའི་ནམ་མཁའི་ཡུལ་དང་བཅས་ཏེ་ཆོས་ཅན་དུ་འགྱུར་བ་ཡིན་ནོ། །རྣམ་ངེས་སུ་འདིར་རང་

བཞིན་མི་དམིགས་པར་བཤད་དོ། །གཞི་དེར་དགག་བྱའི་ཆོས་དེའི་ཁྱབ་བྱེད་ཡོད་ན། སྣང་རུང་ཡིན་

ན། ཁྱབ་བྱེད་མ་དམིགས་པ་འཇུག་པས་ཁྱབ་པར་བྱེད་པ་མི་དམིགས་པ་ནི་དཔེར་ན་རིའི་རྩེ་མོ་མཐོ་

བ་གཉིས་ལས་གཡས་ཀྱི་རིའི་ངོས་ལ་ཤིང་གི་ཚོགས་མང་པོ་ཡོད་ཀྱང་ཤ་པ་དང་ཤིང་གཞན་གྱི་ཁྱད་

པར་མངོན་སུམ་གྱི་སྟོབས་ཀྱིས་ངེས་མི་ནུས་དེ་དང་ཐག་ཉེ་རིང་སོགས་མཚུངས་པའི་གཡོན་གྱི་

རིའི་ངོས་ལ་ཤིང་ཡོད་ན་མངོན་སུམ་གྱིས་རྟོགས་ནུས། ཤ་པ་ཡོད་ཀྱང་དེའི་ལྡོག་པ་ལ་མངོན་སུམ་

གྱིས་ངེས་པ་འདྲེན་མི་ནུས་པའི་ཤིང་གིས་དག་པའི་གཡོན་གྱི་རིའི་ངོས་འདི་ན་ཆོས་ཅན། ཤིང་མེད་

པའི་ཕྱིར་ཤིང་ཤ་པ་མེད་དོ་ཤེས་བྱ་བ་ལྟ་བུའ།ོ །ཁྱབ་བྱེད་མ་དམིགས་པར་བསྒྲུབ་པ་ནི་གོ་བར་སླའ།ོ།

གཞི་དེར་གྲང་རེག་ཡོད་ཀྱང་མངོན་སུམ་གྱི་སྟོབས་ཀྱིས་ངེས་མི་ནུས། མེ་ཡོད་ན་ངེས་

ནུས་པའི་གཞིར་འགལ་ཟླ་བསྒྲུབས་ནས་འགོག་པ་རང་བཞིན་འགལ་བ་དམིགས་པ་ནི་དཔེར་ན་

མེས་ཁྱབ་པར་ནོན་པའི་གཞི་འདི་ན་ཆོས་ཅན། མེས་ཁྱབ་པར་ཡོད་པའི་ཕྱིར། གྲང་བའི་རེག་པ་

རྒྱུན་ཆགས་སུ་གནས་པ་མེད་དོ་ཞེས་བྱ་བ་ལྟ་བུའོ། །གྲང་རེག་སྟོབས་ཅན་རྒྱུན་ཆགས་པ་མེད་

ཅེས་མི་བྱ་སྟེ། མེ་དང་སྟོབས་མཉམ་པ་དང་དེ་ལས་སྟོབས་ཆེ་བ་རྟགས་ཀྱིས་འགོག་ན་རང་བཞིན་མ་

དམིགས་པའི་གཏན་ཚིགས་འཇུག་པས་སོ། །འགལ་བ་མངོན་སུམ་གྱིས་ངེས་པའི་ཚུལ་ནི། འགལ་

འབྲེལ་ངེས་པར་བྱེད་པའི་བསྟན་བཅོས་ཟུར་ན་ཡོད་པས་དེར་བལྟ་བར་བྱའ།ོ །དགག་བྱའི་ཆོས་དང་

དངོས་སུ་འགལ་བའི་མེའི་འབྲས་བུ་དམིགས་པ་རྟགས་སུ་བཀོད་པ་ནི་དཔེར་ན་མེ་དང་གྲང་རེག་

ཡོད་ཀྱང་ཕྱི་རྒོལ་གྱི་མངོན་སུམ་ལ་སྣང་དུ་མི་རུང༌། དུ་བ་སྣང་དུ་རུང་བའི་དུ་བའི་ཚོགས་ཆེན་པོས་

ཁྱབ་པའི་ཁང་མིག་འདི་ན་ཆོས་ཅན། གྲང་བའི་རེག་པས་ཁྱབ་པ་རྒྱུན་ཆགས་སུ་གནས་པ་མེད་དེ། 

དུ་བའི་ཚོགས་ཆེན་པོས་ཁྱབ་པར་ཡོད་པའི་ཕྱིར་ཞེས་བྱ་བ་ལྟ་བུའོ། །སྐར་ཁུང་གི་ཕྱོགས་ནས་དུ་

བ་སྣང་བ་དང༌། ཁང་པའི་ནང་གི་ཕྱོགས་ཀུན་ཆོས་ཅན་གྱི་ནང་དུ་འདུས་པ་ཡིན་ནོ། །གྲང་རེག་དང་



ཚད་མ་རིགས་ཐིགས་ཀྱི་འགྲེལ་པ།406

མེ་སྣང་རུང་ཡིན་ན་རང་བཞིན་མ་དམིགས་པ་དང༌། རང་བཞིན་འགལ་དམིགས་སྦྱོར་ལ་གཉིས་མི་

སྣང་ཞིང་འགལ་བའི་འབྲས་བུ་དམིགས་པའི་ཚེ་འདི་འཇུག་པ་ཡིན་ནོ། །དེ་ཡང་དུ་བས་ཁང་མིག་གི་

ནང་ན་གྲང་བས་ཁྱབ་པར་ཡོད་པ་སེལ་ནུས་པའི་མེ་རྗེས་སུ་དཔག་པ་ལས་ཡིན་ནོ།།

གཉིས་པ་ནི། དགག་བྱའི་ཆོས་དང་འགལ་བས་ཁྱབ་པ་དམིགས་པ་རྟགས་སུ་བཀོད་པ་

ནི། དཔེར་ན་དངོས་པོ་བྱུང་བ་ཡང་ཆོས་ཅན། གདོན་མི་ཟ་བར་འཇིག་པར་འགྱུར་བར་ངེས་པ་

མེད་པར་ཐལ། འཇིག་པར་འགྱུར་བ་ཕྱིས་བྱུང་གི་རྒྱུ་གཞན་ལ་བལྟོས་པའི་ཕྱིར་རོ་ཞེས་བྱ་བ་ལྟ་

བུའོ། །ཡང་སྒྲས་མ་སྐྱེས་པ་ལྟ་ཅི་སྨོས་ཞེས་པའོ། །ལོག་རྟོག་དགག་པའི་ཆེད་དུ་ཐལ་བའི་སྦྱོར་

བ་སྨྲས་པར་ཟད་ཀྱི་དེས་འཕངས་པ་ནི། དངོས་པོ་ཆོས་ཅན། འཇིག་པར་འགྱུར་བ་ཕྱིས་བྱུང་གི་

རྒྱུ་ལ་བལྟོས་པ་མེད་དེ། འཇིག་ངེས་ཡིན་པའི་ཕྱིར་ཞེས་པའོ། །ཐལ་བ་ལྟར་རང་རྒྱུད་དཔེ་ལ་སྦྱར་

ན། རས་དཀར་པོ་ཆོས་ཅན། སྔོན་པོའ་ིངོ་བོར་ངེས་པ་མེད་དེ་སྔོན་པོར་འགྱུར་བ་ཕྱིས་ཀྱི་ཚོན་དོན་

གཞན་ལ་བལྟོས་པའི་ཕྱིར་ཞེས་པ་ལྟ་བུའོ། །སྒྲ་ལ་རྟག་པ་བདག་གཅིག་པ་འགོག་པ་ནི། རྟག་པ་

སྣང་རུང་དུ་བརྟགས་ནས་འགོག་པ་ཡིན་ལ། དེ་བཞིན་དུ་བུམ་པ་ཤ་ཟ་ཡིན་པ་འགོག་པ་ན། བུམ་

པ་དང་འདྲ་བར་སྣང་རུང་མ་དམིགས་པས་དགག་པར་བྱ་བ་ཡིན་ནོ། །དེས་ན་རྟག་མི་རྟག་ལྟ་བུ་

ཕན་ཚུན་སྤངས་འགལ་དུ་ངེས་པར་བྱེད་པ་ན། སྣང་རུང་གི་སྒྲ་ལ་རྟག་པ་འགོག་པ་ཡང་སྣང་རུང་

མ་དམིགས་པ་ཁོ་ན་ལས་ཡིན་ནོ། །དེས་ན་གཏན་ཚིགས་འདི་ཡང་རང་བཞིན་མ་དམིགས་པའི་

ནང་དུ་འདུས་པ་ཡིན་ནོ།།

གསུམ་པ་ནི། དགག་བྱའི་ཆོས་ཀྱི་འབྲས་བུ་དང་དངོས་སུ་འགལ་བ་དམིགས་པ་ནི་དཔེར་

ན་གྲང་རེག་གི་རྒྱུ་ཕྱི་རྒོལ་གྱི་མངོན་སུམ་ལ་སྣང་རུང་དུ་མི་རུང་བའི་མེས་ཁྱབ་པར་ནོན་པའི་

ཕྱོགས་འདི་ན་ཆོས་ཅན། གྲང་བའི་རྒྱུ་ནུས་པ་ཐོགས་པ་མེད་པ་དག་རྒྱུན་ཆགས་སུ་གནས་པ་མེད་

དེ་མེས་ཁྱབ་པར་ཡོད་པའི་ཕྱིར་ཞེས་བྱ་བ་ལྟ་བུའོ། །གྲང་རེག་དང་གྲང་རེག་གི་རྒྱུ་སྣང་རུང་ཡིན་

ན། དངོས་འབྲས་མ་དམིགས་པ་དང༌། རང་བཞིན་མ་དམིགས་པ་གོ་བྱེད་དུ་འགྱུར་ལ་དེ་གཉིས་

ཡོད་ཀྱང་རྒྱང་རིང་པོ་ནས་མི་སྣང་ལ་མེ་གསལ་བའི་ཁ་དོག་ཅན་ཡིན་པས་རྒྱང་རིང་པོ་ནས་སྣང་བ་

དེར་སྦྱར་བར་བྱའོ། །འབྲས་བུ་འགལ་དམིགས་ཀྱི་གཏན་ཚིགས་ཡིན་ཏེ་དགག་བྱའི་ཆོས་ཀྱི་དངོས་



རང་དོན་རྗེས་དཔག་གི་ལེའུའི་བཤད་པ། 407

འབྲས་དང༌། དངོས་སུ་འགལ་བ་དམིགས་པ་ལ་ཚུལ་གསུམ་ཚང་བའི་ཕྱིར། གོང་འགོ་གཞན་ལ་ཡང་

དེ་དང་འདྲ་བར་སྦྱར་བར་བྱའོ། །ཁྱབ་པར་བྱེད་པ་འགལ་བ་དམིགས་པ་ནི། དཔེར་ན།1བ་རེག་དང་

གྲང་རེག་གཉིས་ཀ་ཕྱི་རྒོལ་གྱི་མངོན་སུམ་ལ་སྣང་དུ་མི་རུང༌། མེ་སྣང་དུ་རུང་ཞིང་མེས་ཁྱབ་པར་

ནོན་པའི་ཕྱོགས་འདི་ན་ཆོས་ཅན། བ་མོའ་ིརེག་པ་རྒྱུན་ཆགས་སུ་གནས་པ་མེད་དེ། མེས་ཁྱབ་པར་

ཡོད་པའི་ཕྱིར་ཞེས་བྱ་བ་ལྟ་བུའ།ོ །དེ་གཉིས་སྣང་དུ་རུང་བའི་གཞི་དེར་རང་བཞིན་མ་དམིགས་དང༌། 

ཁྱབ་བྱེད་མ་དམིགས་པ་སྦྱར་བར་བྱ་བ་ཡིན་ལ། མེ་ལས་གྲང་རེག་མེད་པར་བསྒྲུབས་ནས་དེ་ལས་

བ་རེག་མེད་པར་ངེས་པར་བྱེད་པ་ཡིན་ནོ།།

རྒྱུ་མི་དམིགས་པ་ནི། དཔེར་ན་མཚོ་ཆེན་པོ་མི་གཡོ་བ་དགུན་རླངས་པ་འཐུལ་བ་ནམ་

མཁའ་འོ་ཟི་ཙམ་དུ་གྱུར་པ་ན། དུ་བ་ཡོད་ཀྱང་མངོན་སུམ་གྱི་སྟོབས་ཀྱིས་ངེས་མི་ནུས་མེ་ཡོད་

ན་ངེས་ནུས་པའི་མེས་དབེན་པའི་མཚོ་ཆེན་པོ་འདི་ན་ཆོས་ཅན། དུ་བ་མེད་དེ། མེ་མེད་པའི་ཕྱིར་

ཞེས་བྱ་བ་ལྟ་བུའོ། །དེར་ཡང་དུ་བ་སྣང་རུང་ཡིན་ན་རང་བཞིན་མ་དམིགས་པ་གོ་བྱེད་དུ་འགྱུར་

རོ། །རྒྱུ་དང་འགལ་བ་དམིགས་པ་ནི་དཔེར་ན་གྲང་བའི་རེག་པ་དང༌། དེའི་འབྲས་བུ་སྤུ་ལོང་བྱེད་

པ་ཡོད་ཀྱང་ཕྱི་རྒོལ་གྱི་མངོན་སུམ་ལ་སྣང་དུ་མི་རུང༌། གྲང་བ་སེལ་བར་བྱེད་པའི་མེ་སྣང་དུ་རུང་

བའི་མེས་ཁྱད་པར་ནོན་པའི་ཕྱོགས་འདི་ན་ཆོས་ཅན། གྲང་ནས་སྤུ་ལོང་ཞེས་བྱེད་པ་ལ་སོགས་

པའི་བྱེ་བྲག་དག་རྒྱུན་ཆགས་སུ་གནས་པ་མེད་དེ། གདུང་བར་བྱེད་པའི་བྱེ་བྲག་གྲང་བ་སེལ་བའི་

མེས་ཁྱབ་པའི་ཚུལ་གྱིས་ཉེ་བ་ཉིད་ཀྱི་ཕྱིར་རོ་ཞེས་བྱ་བ་ལྟ་བུའོ། །སོགས་པས་སོ་ཏག་ཏག་བྱེད་

པའོ། །རྒྱུ་དང་འགལ་བའི་འབྲས་བུ་དམིགས་པ་ནི་དཔེར་ན་སྤུ་ལོང་བྱེད་པའི་བྱེ་བྲག་དང༌། རྒྱུ་

གྲང་རེག་དང་མེ་ཡོད་ཀྱང་ཕྱི་རྒོལ་གྱི་མངོན་སུམ་གྱི་སྟོབས་ཀྱིས་ངེས་མི་ནུས། དུ་བ་ཡོད་ན་ངེས་

ནུས་པའི་རྒྱང་རིང་པོའ་ིདུ་བས་ཁྱབ་པར་ནོན་པའི་ཕྱོགས་འདི་ན་ཆོས་ཅན། སྤུ་ལོང་ཞེས་བྱེད་པ་

ལ་སོགས་པའི་བྱེ་བྲག་རྒྱུན་ཆགས་སུ་གནས་པ་དང་ལྡན་པའི་མེ་དང་ལྡན་པ་མ་ཡིན་ཏེ་དུ་བས་

ཁྱབ་པར་ཡོད་པའི་ཕྱིར་ཞེས་བྱ་བ་ལྟ་བུའོ། །དེ་གསུམ་སྣང་རུང་ཡིན་ན། རིམ་པ་བཞིན་དུ་རང་

བཞིན་མ་དམིགས་པ་དང་རྒྱུ་མ་དམིགས་པ་དང་རྒྱུ་འགལ་དམིགས་སྦྱར་བར་བྱ་ལ། གསུམ་ཆར་

1  ཞོལ། ཤོག ༣༠ བ ༤ ཚ་རེག་དང་གྲང་རེག་

མི་སྣང་བ་དེར་སྦྱོར་བ་འདི་བྱའོ། །རྒྱུ་དང་འགལ་བའི་འབྲས་བུ་དམིགས་པའི་གཏན་ཚིགས་ཡིན་

ཏེ། དགག་བྱའི་ཆོས་ཀྱི་རྒྱུ་དང་དངོས་སུ་འགལ་བའི་འབྲས་བུ་དམིགས་པ་རྟགས་སུ་བཀོད་པ་ལ་

ཚུལ་གསུམ་ཚང་བའི་ཕྱིར་རོ། །ཞེས་པའོ།།

གསུམ་པ་ནི། སྔར་རང་བཞིན་མ་དམིགས་པ་གཅིག་པུ་དགག་པའི་གཏན་ཚིགས་སུ་

བཤད་ནས་འདིར་མི་འདྲ་བ་དུ་མ་བཤད་པ་ཅི་ཞེ་ན། དངོས་ཀྱི་འབྲས་བུ་མི་དམིགས་པ་ལ་སོགས་

པ་ལྷན་ཅིག་མི་གནས་འགལ་ལ་བརྟེན་པའི་མི་དམིགས་པའི་སྦྱོར་བ་བཅུ་པོ་དེ་དག་ཐམས་ཅད་ནི་

ཆོས་ཅན། དོན་གཞན་ཡོད་པ་འགལ་ཟླ་སྒྲུབ་པ་རྟགས་སུ་བཀོད་པ་དང་འབྲེལ་ཡུལ་དགག་པ་

རྟགས་སུ་བཀོད་པ་དག་གི་སྦྱོར་བ་འགོད་ཚུལ་ཐ་དད་ཀྱང་མཐར་རང་བཞིན་མི་དམིགས་པའི་ནང་

དུ་འདུ་བར་འགྱུར་རོ། །སྦྱོར་བའི་འགོད་ཚུལ་ཐ་དད་ཀྱང་མཐར་དགག་བྱ་དམིགས་བྱེད་ཀྱི་ཚད་མ་

བཀག་པའི་སྒོ་ནས་དགག་བྱ་འགོག་པར་འདུས་པའི་ཕྱིར་རོ། །དངོས་སུ་རང་བཞིན་མ་དམིགས་

པ་བརྗོད་པ་མ་ཡིན་གྱི་ཟོ་ཆུན་བརྒྱུད་མོ་བཞིན་དུ་བརྒྱུད་པའི་སྒོ་ནས་དེའི་ནང་དུ་འདུས་པ་ཡིན་ཏེ། 

ཇི་ལྟར་ཞེ་ན། ལ་ལར་ནི་འབྲས་བུ་ཡོད་ན་སྣང་རུང་བཀག་ནས་དེའི་རྒྱུ་ནུས་པ་ཐོགས་མེད་འགོག་

པར་བྱེད་ལ། ལ་ལར་སྣང་རུང་གི་ཁྱབ་བྱེད་བཀག་ནས་ཁྱབ་བྱ་འགོག་པ་སོགས་སོ།།

གཉིས་པ་ནི། སྦྱོར་བ་མི་འདྲ་བ་ཐ་དད་པ་དེ་དག་ནི་གཞན་དོན་ལེའུར་བཤད་པར་བྱ་བ་

མ་ཡིན་ནམ། རང་དོན་དུ་སྟོན་ན་གཞན་དོན་ལེའུ་ལོགས་སུ་བརྩམས་པ་དོན་མེད་པར་འགྱུར་ཞེ་

ན་སྐྱོན་མེད་དེ། བདག་གི་དོན་གྱི་རྗེས་སུ་དཔག་པ་ལ་ཡང་དགོས་པ་ཁྱད་པར་ཅན་ཡོད་པ་ཤེས་

པའི་ཕྱིར་དུ་སྦྱོར་བའི་བྱེ་བྲག་མི་འདྲ་བ་དུ་མ་བསྟན་ཏོ། །རྟོགས་ལྡན་རང་ཉིད་བསྟན་བཅོས་སུ་

སྦྱོར་བ་བྲིས་པ་མཐོང་བ་ཡང་དང་ཡང་དུ་འདྲིས་ཤིང་གོམས་པར་བྱས་པ་ལས་རྒོལ་བས་བཀོད་

པ་ལ་མི་ལྟོས་པར་བདག་ཉིད་ཀྱང་སྔར་བཤད་པ་དེ་བཞིན་དུ་རྟགས་ལ་བརྟེན་ནས་དགག་བྱ་རྣམ་

པར་བཅད་པ་རྟོགས་པར་འགྱུར་བས་དེ་ཤེས་པའི་ཕྱིར་དུ་འདིར་བཤད་པའི་ཕྱིར།

གསུམ་པ་ལ་གཉིས། རྟགས་ལས་མེད་ངེས་འགྲུབ་པ་སྣང་རུང་མ་དམིགས་པ་ལ་བལྟོས་

པར་བསྒྲུབ་པ་དང༌། མི་སྣང་བ་མ་དམིགས་པས་དགག་བྱ་ཡོད་མེད་གང་དུ་ཡང་ངེས་མི་ནུས་པར་

བསྒྲུབ་པའོ། །དང་པོ་ནི། སྣང་རུང་གི་དོན་འགོག་པར་འདུས་ན་རང་བཞིན་མ་དམིགས་པར་འགྱུར་

བས། དངོས་འབྲས་མ་དམིགས་པ་གཞི་དེར་དགག་བྱའི་ཆོས་སྣང་མི་རུང་འགོག་པར་བཤད་པ་

དང་འགལ་ལ། སྣང་བ་མ་དམིགས་པས་འགོག་པ་མ་ཡིན་ན། དེར་འདུས་པར་བཤད་པ་ཇི་ལྟར་ཡིན་

ཞེ་ན། དགག་བྱ་མེད་པའི་དོན་སྒྲུབ་པ་ཁྱབ་བྱེད་མ་དམིགས་པ་སོགས་དང་ཐ་སྙད་འབའ་ཞིག་སྒྲུབ་

པའི་རང་བཞིན་མི་དམིགས་པ་དེ་ཐམས་ཅད་ལ་ཡང་ཆོས་ཅན། སྣང་རུང་མ་དམིགས་པར་འདུས་ཏེ། 

སྣང་རུང་གི་དོན་བསྒྲུབ་པ་དང༌། བཀག་པ་ལ་བལྟོས་ནས་དགག་པ་དངོས་སུ་བསྒྲུབ་པར་འདུས་པའི་

ཕྱིར་རོ། །ཇི་ལྟར་ཞེ་ན། རང་བཞིན་འགལ་བ་ལ་སོགས་པ་དམིགས་པ་རྟགས་སུ་བཀོད་པ་དང༌། རྒྱུ་

དང་ཁྱབ་བྱེད་ལ་སོགས་པ་མི་དམིགས་པ་རྟགས་སུ་བཀོད་པས་དགག་པ་བསྒྲུབ་པར་བཤད་པ་གང་

ཡིན་པ་དེ་དག་ནི་ཆོས་ཅན། དགག་པ་འགྲུབ་པ་སྣང་རུང་གི་ཁྱད་པར་ལ་བལྟོས་པ་ཡིན་ཏེ། དམིགས་

པའི་རིག་བྱར་གྱུར་པ་ཁོ་ན་དག་ལས་ལྷན་ཅིག་མི་གནས་པའི་འགལ་བ་དང༌། ཁྱབ་བྱ་དང་ཁྱབ་བྱེད་

དང༌། རྒྱུ་འབྲས་སོགས་རྟོགས་ནས་རང་བཞིན་ལ་སོགས་པའི་འགལ་བ་དམིགས་པ་དང་ཁྱབ་བྱེད་

སོགས་མི་དམིགས་པ་འགྲུབ་པར་ཡང་རིག་པར་བྱ་བའི་ཕྱིར། དོན་བསྡུས་ན་སྔར་བཤད་པའི་དགག་

རྟགས་འདི་དག་སྣང་རུང་མ་དམིགས་པར་འདུས་ཏེ། འགལ་འབྲེལ་སོགས་ཚད་མས་དམིགས་པ་ལ་

བལྟོས་ནས་མེད་པ་དངོས་སུ་སྒྲུབ་པར་བྱེད་པའི་ཕྱིར་རོ། །དམ་བཅའ་དེ་ཉིད་ལ་རྟགས་ནི་ཡོད་ཀྱང་

སྣང་དུ་མི་རུང་བ་གཞན་དག་ལ་ནི་ལྷན་ཅིག་མི་གནས་པའི་འགལ་བ་དང་རྒྱུ་དང་འབྲས་བུ་ཡོད་པ་

དང་ཁྱབ་བྱེད་མེད་ན་ཁྱབ་བྱ་མེད་པ་མི་གྲུབ་པའི་ཕྱིར་རོ། །དཔེར་མཚོན་ན་ཁྱབ་བྱེད་མེད་པར་ངེས་

པ་ལ་བརྟེན་ནས་ཁྱབ་བྱ་མེད་པར་ངེས་པ་ལ་ནི་ངེས་པར་བལྟོས་པའི་ཕྱིར།

གཉིས་པ་ནི། སྣང་བ་མ་དམིགས་པས་དགག་བྱ་མེད་པ་དང༌། མེད་པའི་ཐ་སྙད་གོ་བར་

བྱེད་ན་མི་སྣང་བ་མ་དམིགས་པས་ཅི་ཞིག་བྱེད་ཅེ་ན། ཡུལ་དང་དུས་དང་རང་བཞིན་གྱིས་བསྐལ་

པའི་ཡུལ་གསུམ་པོ་གང་ཡང་རུང་བ་བསྐལ་དོན་དུ་སོང་བའི་གང་ཟག་དེས་མི་དམིགས་པ་དེའི་

རྒྱུད་ཀྱི་མངོན་སུམ་དང་རྗེས་སུ་དཔག་པ་ལོག་པའི་མཚན་ཉིད་རྟགས་སུ་བཀོད་པ་ནི་ཆོས་ཅན། 

བསྐལ་དོན་ཡོད་མེད་ལ་ཐེ་ཚོམ་གྱི་རྒྱུ་ཡིན་གྱི་མེད་ངེས་འགྲུབ་པ་མ་ཡིན་ཏེ། ཕྱི་རྒོལ་དེའི་རྒྱུད་

ཀྱི་བསྐལ་དོན་དམིགས་བྱེད་ཀྱི་ཚད་མ་ལོག་ཀྱང་བསྐལ་པའི་དོན་མེད་པར་མི་འགྲུབ་པའི་ཕྱིར་

རོ། །ཚད་མ་ཡོད་པས་གཞལ་བྱ་གཞག་པར་བྱ་བ་ཡིན་གྱི། ཚད་མ་མེད་པས་གཞལ་བྱ་མེད་པར་

གཞག་པར་བྱ་བ་མ་ཡིན་ནོ། །འདིའི་མཐའ་གཅོད་པ་རྣམ་འགྲེལ་གྱི་རྣམ་བཤད་དུ་བཤད་ཟིན་པ་

ལས་ཤེས་པར་བྱའོ།།

གཉིས་པ་ལེའུའི་མཚན་ནི། ལེགས་པར་བཤད་པ་རིན་པོ་ཆེའི་གཏེར་ཞེས་བྱ་བ་རིགས་

པའི་ཐིགས་པ་ཞེས་བྱ་བའི་རབ་ཏུ་བྱེད་པ་ལས་རང་གི་དོན་གྱི་རྗེས་སུ་དཔག་པའི་ལེའུ་སྟེ་ལེའུ་

གཉིས་པའི་བཤད་པའོ།། །།

གཉིས་པ་རང་གི་གཞལ་བྱ་ངེས་ནས་གདུལ་བྱ་གཞན་རྗེས་སུ་འཛིན་པའི་ཐབས་བཤད་

པ་ལ་གཉིས། མཐའ་གཉིས་སུ་འཛིན་པའི་དོགས་པ་སེལ་བྱེད་སྒྲུབ་ངག་བཤད་པ་དང༌། མཐའ་

གཅིག་ཏུ་འཛིན་པའི་ལོག་རྟོག་སེལ་བྱེད་སུན་འབྱིན་བཤད་པའོ། །དང་པོ་ལ་གཉིས། དངོས་ཀྱི་

དོན་དང༌། སྒྲུབ་ངག་གི་ཡན་ལག་དཔེ་བཤད་པའོ། །དང་པོ་ལ་གཉིས། སྒྲུབ་ངག་ཡང་དག་དང་

ལྟར་སྣང་ངོ༌། །དང་པོ་ལ་གཉིས། རྗོད་བྱེད་ངག་གི་རང་བཞིན་བཤད་པ་དང༌། ཤུགས་བསྟན་

ཕྱོགས་ཀྱི་མཚན་ཉིད་བཤད་པའོ། །དང་པོ་ལ་གཉིས། གཞན་དོན་རྗེས་དཔག་གི་མཚན་ཉིད་དང༌། 

དབྱེ་བ་བཤད་པའོ།།

དང་པོ་ནི། གཞན་དོན་རྗེས་སུ་དཔག་པ་ནི། །རང་གི་མཐོང་དོན་རབ་གསལ་བྱེད།1།ཅེས་

པའི་དོན་བསྡུས་ནས་འདིར་བཤད་པ་ཡིན་ལ། ཚིག་དེས་ནི་ཀུན་སློང་དང་ཡུལ་དང་ངོ་བོ་དང་བྱེད་

པའི་ཁྱད་པར་རྣམས་སྟོན་ཞིང་གཞན་རྣམས་རྟོགས་པར་སླ་ལ། རང་གིས་མཐོང་བ་ཞེས་སྨོས་པ་

ནི། རྣམ་གྲོལ་དོན་གཉེར་ཐར་པར་བཀྲི་བར་བྱེད་པའི་བཤེས་གཉེན་གྱི་ལས་སུ་བྱ་བ་བསྟན་ཏེ། 

ཐར་པ་དང་ཐམས་ཅད་མཁྱེན་པའི་ལམ་འབྲས་བུ་དང་བཅས་པ་ཚད་མས་མ་གྲུབ་པར་ནི། ཚོགས་

ཀྱི་ལམ་ཙམ་ཡང་ཡོངས་སུ་རྫོགས་པར་རྒྱུད་ལ་བསྐྱེད་མི་ནུས་ལ་གདུལ་བྱའི་རྒྱུད་ཀྱི་ཚད་མ་དེ་

དག་ཀྱང༌། དགེ་བའི་བཤེས་གཉེན་གྱི་རྒྱུད་ཀྱི་ཚད་མ་ལས་སྐྱེས་པ་གཅིག་བྱུང་ན་མཁས་པས་

གཞན་དོན་བྱས་ཞེས་པའི་གྲངས་སུ་འགྲོ་བ་ཡིན་གྱི། གཞན་དུ་ན་དམུས་ལོང་གིས་ལམ་སྟོན་པ་

དང་འདྲ་བར་ཤེས་པའི་ཆེད་དུ་བདག་ཉིད་ཆེན་པོ་ཡབ་སྲས་ཀྱིས་འདི་ལ་ནན་ཏན་ཆེར་མཛད་ལ། 

གཞན་དོན་སྐབས་ཀྱི་རྟགས་ཀྱི་ཚུལ་གསུམ་རྒོལ་བ་དང་ཕྱི་རྒོལ་བ་གཉིས་ཀས་གྲུབ་པ་དགོས་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༦༩༥ ཕྲེང་། ༡༡



གཞན་དོན་རྗེས་དཔག་གི་ལེའུའི་བཤད་པ། 411

པའི་དོན་ཡང་དེ་ཡིན་ནོ། །རྒྱས་པར་ཚད་མ་རྣམ་ངེས་ཀྱི་རྣམ་བཤད་དུ་བཤད་ཟིན་ཏོ། །རྒོལ་

བས་སྐབས་དང་མཐུན་པར། བྱས་ན་མི་རྟག་པས་ཁྱབ། དཔེར་ན་བུམ་པ་བཞིན། སྒྲ་ཡང་བྱས་

སོ། །ཞེས་པའི་ངག་མཚན་གཞི་གཞན་གྱི་དོན་གྱི་རྗེས་སུ་དཔག་པ་ནི་མཚོན་བྱ། ཚུལ་གསུམ་པའི་

རྟགས་སྐབས་དང་མཐུན་པར་ཕྱི་རྒོལ་གྱི་ངོར་ལྷག་ཆད་དང་བྲལ་བར་བརྗོད་པའི་ཡན་ལག་གཉིས་

ལྡན་གྱི་ངག་མཚན་ཉིད་དེ་ཡང་དག་པའི་ཤེས་པ་ལ་མངོན་རྗེས་གཉིས་སུ་ཕྱེ་བ་མ་ཡིན་ནམ། ཚིག་

གི་བདག་ཉིད་ལ་རྗེས་དཔག་ཅེས་ཇི་ལྟར་བརྗོད་ཅེ་ན། སྐྱོན་མེད་དེ། རྒྱུ་ལ་འབྲས་བུའི་མིང་གིས་

བཏགས་པའི་ཕྱིར་རོ། །འདོགས་པའི་རྒྱུ་མཚན་ནི་རྗེས་དཔག་གི་རྒྱུ་ཡིན་པའི་ཕྱིར་དང༌། དགོས་

པ་ནི་རྒོལ་བས་སྒྲུབ་ངག་བཀོད་པ་ལ་བརྟེན་ནས་ཕྱི་རྒོལ་གྱི་རྒྱུད་ལ་རྗེས་དཔག་སྐྱེ་བའི་ཆེད་ཡིན་

པའི་ཕྱིར་ཏེ། བསམ་པའི་ཤེས་རབ་ལ་ཐོས་པའི་ཤེས་རབ་སྔོན་དུ་འགྲོ་དགོས་པར་ཤེས་པའི་ཆེད་

ཡིན་ལ། དངོས་ལ་གནོད་བྱེད་ནི་ཚིག་ཡིན་པས་སོ།།

གཉིས་པ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། སྒྲུབ་ངག་གཉིས་ཀྱི་

ཕྱོགས་དངོས་སུ་བསྟན་མི་རིགས་པའི་རྒྱུ་མཚན་ནོ། །དང་པོ་ནི། གཞན་དོན་རྗེས་དཔག་དེ་ནི་ཆོས་

ཅན། སྦྱོར་བའི་འགོད་ཚུལ་གྱི་བྱེ་བྲག་གི་རྣམ་པ་གཉིས་ཏེ། དཔེ་དང་རྩོད་གཞི་གཉིས་རྟགས་དང་

ཆོས་ཀྱི་གཞིར་མཚུངས་པར་སྦྱོར་བ་ཆོས་མཐུན་པ་ཉིད་ཅན་དང་མི་མཚུངས་པར་སྦྱོར་བ་ཆོས་མི་

མཐུན་པ་ཉིད་ཅན་གཉིས་སུ་ཡོད་པའི་ཕྱིར། བརྗོད་ཚུལ་མི་འདྲ་བ་ཡིན་ན་བསྟན་བྱ་ཡང་མི་འདྲ་བ་

སོ་སོ་ཐ་དད་པར་འགྱུར་རོ་ཞེ་ན། སྒྲུབ་ངག་འདི་གཉིས་ཆོས་ཅན། བརྗོད་ཚུལ་ཐ་དད་ཀྱང་བསྟན་བྱ་

འགལ་བ་ཁོ་ན་མ་ཡིན་ཏེ། སྦྱོར་བའི་བྱེ་བྲག་མ་གཏོགས་པར་ཚུལ་གསུམ་སྟོན་པ་དང༌། རྗེས་དཔག་

བསྐྱེད་པའི་བརྗོད་བྱ་དང༌། དགོས་པའི་དོན་དུ་ནི་བྱེ་བྲག་ཅི་ཡང་མེད་པའི་ཕྱིར། དེ་ཡང་རྩོད་པའི་

སྐབས་སུ་ཕྱི་རྒོལ་གྱིས་ཕྱོགས་ཆོས་དང་ཁྱབ་པ་ཤེས་ཟིན་མ་བརྗེད་པ་ཡིན་ཀྱང༌། རྒོལ་བས་དེ་ལྟར་

མ་ཤེས་ན། སྒྲུབ་ངག་དགོད་དགོས་ལ། ཤེས་ཀྱང་སྒྲུབ་ངག་འགོད་ན་གྲུབ་ཟིན་བསྒྲུབ་པ་རྒོལ་བའི་

སྐྱོན་དུ་འགྱུར་རོ། །སྔར་ཤེས་ཀྱང་བརྗེད་ནས་དྲན་རུང་དུ་ཡོད་པ་ནི། སྒྲུབ་ངག་འགོད་པའི་ཡུལ་གྱི་

གཙོ་བོ་ཡིན་ལ། གྲུབ་མཐའ་མི་མཐུན་པ་རྩོད་པའི་སྐབས་དང༌། རང་གི་གདུལ་བྱ་བཀྲི་བའི་སྐབས་

གཉིས་ཀར་གསུམ་ག་གཞི་ནས་བསྒྲུབ་དགོས་པ་ཡང་སྲིད་དོ། །ཁྱབ་པ་ཤེས་ཟིན་མ་བརྗེད་ཕྱོགས་



ཚད་མ་རིགས་ཐིགས་ཀྱི་འགྲེལ་པ།412

ཆོས་བརྗོད་པ་ལ། སྒྲ་ཡང་བྱས་ཞེས་པ་ཙམ་གྱིས་དྲན་ནུས་ཀྱང་དེ་ཙམ་གྱིས་དྲན་མི་ནུས་ན། སྐྱེས་

ན་བྱས་པས་ཁྱབ་རྫའི་བུམ་པ་བཞིན་སྒྲ་ཡང་སྐྱེས་པ་ཡིན་ནོ། །ཞེས་བརྗོད་པར་བྱ་ལ་དབང་པོ་རྣོ་

བས་སྒྲའི་བྱས་པ་མངོན་སུམ་གྱིས་གྲུབ་བོ། །དེ་བཞིན་དུ་ཁྱབ་པ་མི་དྲན་པ་ལ་ཡང་ཤེས་པར་བྱའོ།།

གཉིས་པ་ལ་གསུམ། ཆོས་མཐུན་སྦྱོར་གྱི་སྒྲུབ་ངག་བཤད་པ་དང༌། མི་མཐུན་སྦྱོར་བཤད་

པ་དང༌། སྦྱོར་བ་གཉིས་ཀྱིས་ཁྱབ་པ་གཉིས་ཕན་ཚུན་འཕེན་པའི་ཚུལ་ལོ། །དང་པོ་ལ་གསུམ། མ་

དམིགས་པ་དང༌། རང་བཞིན་དང་འབྲས་རྟགས་ཀྱི་སྦྱོར་བ་བཤད་པའོ། །དང་པོ་ནི། གཞན་དོན་རྗེས་

དཔག་གཉིས་ཡོད་པ་དེ་ལ་རེ་ཤིག་མི་དམིགས་པའི་རྟགས་ཀྱི་ཆོས་མཐུན་པ་ཉིད་ཅན་ནི་ཆོས་གང་

ཡོད་ན། དམིགས་པའི་རིག་བྱར་གྱུར་པ་གང་མ་དམིགས་པ་དེ་ལ་ནི་མེད་པའི་ཐ་སྙད་ཀྱི་ཡུལ་དུ་

གྲུབ་པས་ཁྱབ་སྟེ། དཔེར་ན་རི་བོང་གི་མགོ་ལ་རྭ་ལ་སོགས་པ་གཞན་འགའ་ཞིག་མེད་པར་མཐོང་བ་

བཞིན་ཏེ། སྣང་རུང་བུམ་པས་དབེན་པའི་ཕྱོགས་ཀྱི་བྱེ་བྲག་གང་ན་ཡོད་ན། དམིགས་པའི་རིག་བྱར་

གྱུར་པའི་བུམ་པ་མི་དམིགས་སོ་ཞེས་བྱ་བ་ལྟ་བུའོ། །གཞན་ནི་རྩོད་གཞི་ལས་གཞན་པའོ། །དོན་

བསྡུས་ན། དེ་སྒྲུབ་ཀྱི་ཆོས་མཐུན་སྦྱོར་གྱི་སྒྲུབ་ངག་ཡང་དག་ཡིན་ཏེ། དེ་སྒྲུབ་ཀྱི་ཕྱོགས་ཆོས་དང༌། 

རྗེས་ཁྱབ་དངོས་སུ་བསྟན་ནས་ལྡོག་ཁྱབ་ཤུ གས་ལ་འཕེན་པའི་ལྷག་ཆད་དང་བྲལ་བའི་ཡན་ལག་

གཉིས་ལྡན་གྱི་ངག་ཡིན་པའི་ཕྱིར་ཞེས་པ་སྟེ། འོག་མ་རྣམས་ལ་ཡང་དེ་བཞིན་དུ་སྦྱར་རོ།།

གཉིས་པ་ལ་གཉིས། དངོས་དང་། འབྲེལ་བ་ངེས་བྱེད་དོ། །དང་པོ་ལ། ཁྱབ་པ་བཤད་པ་

དང༌། ཕྱོགས་ཆོས་བཤད་པའོ། །དང་པོ་ལ་གཉིས། རང་བཞིན་དག་པ་བ་སྟོན་པའི་སྦྱོར་བ་དང༌། 

བལྟོས་པ་བ་སྟོན་པའི་སྦྱོར་བའོ། །དང་པོ་ནི། དེ་བཞིན་དུ་རང་བཞིན་གྱི་གཏན་ཚིགས་ཀྱི་སྦྱོར་བ་

ལ་ཡང་གང་དངོས་པོར་ཡོད་པ་དེ་ཐམས་ཅད་ནི་མི་རྟག་པས་ཁྱབ་སྟེ། དཔེར་ན་བུམ་པ་ལ་སོགས་

པ་ལྟ་བུའོ། །སྒྲ་ཡང་དངོས་པོར་ཡོད་པའ་ོཞེས་བྱ་བ་ནི་རང་བཞིན་དག་པའི་སྦྱོར་བའོ། །རང་བཞིན་

དག་པའི་གཏན་ཚིགས་ཡང་དག་གི་དོན་ནི་རང་བཞིན་གྱི་ཚུལ་གསུམ་གང་ཞིག་རང་ལྡོག་བློ་ཡུལ་

དུ་ཤར་བ་ན། ཁྱད་པར་བྱེད་ཆོས་བློ་ཡུལ་དུ་འཕེན་པ་ལ་མི་ལྟོས་པའོ།།

གཉིས་པ་ལ་བྱེད་ཆོས་ངོ་བོ་ཐ་མི་དད་འཕངས་པ་ལ་བལྟོས་པ་ནི། གང་སྐྱེས་པ་དང་ལྡན་

པ་དེ་ནི་མི་རྟག་པས་ཁྱབ་སྟེ། དཔེར་ན་བུམ་པ་བཞིན་སྒྲ་ཡང་སྐྱེས་ལྡན་ཡིན་ནོ། །ཞེས་བྱ་བ་དེ་ནི་

རང་གི་རང་བཞིན་དུ་གྱུར་པའི་ཆོས་ཀྱི་བྱེ་བྲག་གིས་ཁྱད་པར་དུ་བྱས་པ་འཕེན་པའི་རང་བཞིན་གྱི་

སྦྱོར་བའོ། །སྐྱེ་བ་རང་གི་ངོ་བོར་ཐོབ་པས་རང་བཞིན་དུ་གྱུར་པའོ། །བྱེད་ཆོས་དོན་གཞན་ཤུ གས་

ལ་འཕངས་པ་ལ་བལྟོས་པ་ནི། གང་བྱས་པ་དེ་ནི་མི་རྟག་པའོ། །དཔེར་ན་བུམ་པ་བཞིན་སྒྲ་ཡང་

བྱས་སོ། །ཞེས་བྱ་བ་ནི་བྱེད་ཆོས་དོན་གཞན་གྱི་ཁྱད་པར་གྱི་བྱེ་བྲག་གིས་ཁྱད་པར་དུ་བྱས་ནས་

འཕེན་པ་ཡིན་ནོ་སྟེ་བྱས་པ་ཞེས་བརྗོད་པའི་སྒྲས་བྱས་པའི་རང་ལྡོག་བློ་ཡུལ་དུ་ངེས་པ་བྱེད་ཆོས་

དོན་གཞན་བློ་ཡུལ་དུ་འཕངས་པ་ལ་བལྟོས་ཏེ། བྱས་པའི་རང་གི་ངོ་བོ་ལྡོག་པ་ངེས་ཤེས་ཀྱི་ཡུལ་

དུ་འགྲུབ་པར་བྱ་བའི་ཕྱིར་རྒྱུ་གཞན་གྱི་བྱེད་པ་ལ་བལྟོས་པའི་ངོ་བོ་ནི་བྱས་པ་ཞེས་བྱ་ལ་དེ་བརྗོད་

པ་ན་བྱེད་པ་པོ་ཤུ གས་ལ་འཕེན་པའི་ཕྱིར་རོ། །བྱེད་ཆོས་དོན་གཞན་དངོས་སུ་འཕངས་པ་ལ་

བལྟོས་པ་ནི། སྩལ་མ་ཐག་ཏུ་འབྱུང་བ་དང་རྐྱེན་གྱི་བྱེ་བྲག་གིས་ཐ་དད་པ་ཉིད་ཅན་དུ་སྐྱེད་པ་ཡིན་

ན་མི་རྟག་པས་ཁྱབ་སྟེ། དཔེར་ན་བུམ་པ་བཞིན་སྒྲ་ཡང་ཞེས་བྱ་བ་ལ་སོགས་པ་ཡང་དེ་བཞིན་དུ་

བལྟ་བར་བྱའོ། །རང་བཞིན་བལྟོས་པ་པའི་དོན་ནི། རང་བཞིན་གྱི་ཚུལ་གསུམ་གང་ཞིག་རང་ལྡོག་

བློ་ཡུལ་དུ་འཆར་བ་ཁྱད་པར་བྱེད་ཆོས་བློ་ཡུལ་དུ་འཕངས་པ་ལ་བལྟོས་པའོ།།

གཉིས་པ་ནི། སྒྲ་ཡང་དངོས་པོར་ཡོད་པའམ་སྐྱེ་བ་དང་ལྡན་པའམ་བྱས་པ་ཡིན་ནོ། །ཞེས་

བྱ་བའི་སྒྲས་ནི་ཕྱོགས་ཀྱི་ཆོས་ཉེ་བར་སྟོན་ནོ། །ཕྱོགས་ཆོས་ལོགས་སུ་བཤད་པ་ལ་དགོས་པ་

ཡོད་དེ། ཚིག་ཚོགས་བསྐྱུང་བའི་ཆེད་ཡིན་པའི་ཕྱིར་རོ།།

གཉིས་པ་ནི། རང་བཞིན་གྱི་གཏན་ཚིགས་དེ་འབྲེལ་བ་ཇི་ལྟ་བུ་ལ་བལྟོས་པ་ཡིན་ཞེ་ན། 

ལྐོག་གྱུར་རྟོགས་པའི་ཐབས་ཡིན་པས་ན་བསྒྲུབ་པའི་ཆོས་རང་བཞིན་གྱི་རྟགས་དེ་དག་ཐམས་ཅད་

ནི་རང་གིས་ཚད་མ་ཇི་ལྟ་བུ་དག་གིས་སྒྲུབ་པའི་ཆོས་ཙམ་བསྒྲུབ་པར་བྱ་བའི་ཆོས་རྗེས་སུ་འབྲེལ་

བར་གྲུབ་པ་ཁོ་ནར་ཁོང་དུ་ཆུད་པར་བྱ་སྟེ། རང་བཞིན་གྱི་གཏན་ཚིགས་དུ་མ་ཡོད་པས་འབྲེལ་བ་

ངེས་པའི་ཚད་མ་ཡང་དུ་མ་ཡོད་པའི་ཕྱིར། ཚད་མ་ཇི་ལྟ་བུ་དག་གིས་ཞེས་མང་ཚིག་སྨོས་སོ། །དེ་

ཡང་གཟུགས་ལ་སྒྲོན་མེ་བཞིན་དུ་རུང་བ་ཉིད་ཀྱི་སྒོ་ནས་གོ་བྱེད་དུ་འགྱུར་བ་མ་ཡིན་གྱི་འབྲེལ་བ་

ངེས་པ་ལས་ཡིན་ལ། དེ་ཡང་བྱས་པས་མི་རྟག་པ་སྒྲུབ་པ་ལ་མཚོན་ན། ཐོག་མར་གནོད་པ་ཅན་གྱི་

ཚད་མས་འབྲེལ་བའི་དོན་ལྡོག་གཏན་ལ་དབབ་པར་བྱ་བ་ཡིན་ལ། དེ་ནི་རྟག་པ་ཆོས་ཅན། བྱས་པས་

སྟོང་སྟེ། རིམ་དང་ཅིག་ཅར་གྱི་དོན་བྱེད་པས་སྟོང་པའི་ཕྱིར། ཞེས་པའི་རྟགས་ལ་བརྟེན་ནས་ངེས་

པར་བྱེད་དོ། །ལྟོས་མེད་ཀྱི་རྟགས་ལ་བརྟེན་ནས་འཇིག་པ་རང་ཆས་སུ་རྗེས་སུ་འབྲེལ་བ་ངེས་པར་

བྱེད་པ་ནི། བྱས་པ་ཆོས་ཅན། རང་ཡོད་ཙམ་ནས་འཇིག་པ་རང་གི་ངོ་བོ་ཉིད་དུ་རྗེས་སུ་འབྲེལ་ཏེ། 

སྐྱེས་པ་གང་ཞིག་རང་གི་སྐྱེད་བྱེད་མ་ཡིན་པའི་རང་གི་འཇིག་པ་བསྐྱེད་པའི་རྒྱུ་མེད་པའི་ཕྱིར། ཞེས་

པའི་རྟགས་ལ་བརྟེན་ནས་ངེས་པར་བྱེད་དོ། །སློབ་དཔོན་ཆོས་མཆོག་གིས་སྐབས་འདིར། བྱས་ན་མི་

རྟག་པས་ཁྱབ་པ། སྤྱིར་དྲན་པའི་བློ་རྟགས་འཛིན་སེམས་དང༌། སྒྲ་ལ་ཡོད་པའི་བྱས་པ་ཉིད་མི་རྟག་

པའི་རང་བཞིན་དུ་དྲན་པ་ནི། རྟགས་ཅན་རྗེས་དཔག་ཏུ་གསུངས་སོ། །དེ་ལ་སློབ་དཔོན་རྒྱན་མཁན་

པོས་གནོད་པ་ཅུང་ཟད་བརྗོད་མོད་ཟག་པ་མེད་པའི་ཡེ་ཤེས་སྡེ་ཚན་ཉི་ཤུ ་རྩ་གཅིག་གི་རྟོགས་པའི་

རིགས་མཐའ་དག་ཚད་མའི་ལམ་ནས་ལེགས་པར་དྲངས་ཏེ། ལམ་ལེགས་པར་བགྲོད་པའི་བདག་

ཉིད་ཆེན་པོ་དེ་རྣམས་ཀྱི་བསམ་པ་ཤིན་ཏུ་རིག་པ་དཀའ།ོ །འདུས་བྱས་མི་རྟག་པར་རྟོགས་པའི་ཚད་

མ་སྐྱེ་ཚུལ་ཙམ་ཡང་མི་ཤེས་པར་བདག་ཉིད་ཆེན་པོ་འདི་རྣམས་ལ་གནོད་པ་བརྗོད་པ་སྐད་བྱེད་པའི་

གླེན་པ་དེ་རྣམས་ནི་མཁས་པས་བརྟགས་ན་ཤིན་ཏུ་ངོ་ཚ་བའི་གནས་སུ་སྣང་ངོ༌།།

གཞུང་དེ་དག་ནི་དོན་བསྡུས་ན། རྟགས་མཐུན་ཕྱོགས་ལ་མཐོང་ཙམ་སོགས་ལ་བལྟོས་

ནས་གོ་བྱེད་དུ་སྦྱར་བར་བྱ་བ་མ་ཡིན་ཏེ། གོ་བྱེད་དུ་འགྱུར་བ་འབྲེལ་བ་ཚད་མས་ཁོང་དུ་ཆུད་

པ་ལ་བལྟོས་པའི་ཕྱིར་རོ། །ངེས་པར་འབྲེལ་བ་བཙལ་བར་བྱ་བ་ཡིན་ཏེ། མི་རྟག་པ་རང་ཆས་

སུ་རྗེས་སུ་འབྲེལ་བ་དེ་ཉིད་བྱས་པ་དེའི་རང་བཞིན་ཡིན་པའི་ཕྱིར་དང༌། དེ་ལྟ་བུའི་རང་བཞིན་

ཅན་གྱི་བྱས་པ་ཡང་སྒྲ་མི་རྟག་པར་སྒྲུབ་པའི་གཏན་ཚིགས་ཡང་དག་ཡིན་པའི་ཕྱིར། མི་རྟག་པ་

བྱས་པའི་རང་བཞིན་ཡིན་ན། དམ་བཅའི་དོན་གྱི་ཕྱོགས་གཅིག་གཏན་ཚིགས་སུ་བཀོད་པ་ཉིད་

དུ་འགྱུར་རོ་ཞེ་ན། དངོས་སུ་ན་སྟེ་དོན་དམ་པར་ཐ་དད་པ་མ་ཡིན་ཀྱང་དམ་བཅའི་ཕྱོགས་གཅིག་

རྟགས་སུ་བཀོད་པར་འགྱུར་བ་མ་ཡིན་ཏེ། ལྡོག་པ་ངེས་དཀའ་སླའི་དབང་གིས་རྟགས་ཡང་དག་ཏུ་

འགྱུར་བའི་ཕྱིར་རོ།།

དཔེར་ན་དོན་ལ་ཤ་པ་ཡིན་ཀྱང་ཐག་རིང་པོ་ནས་ཡལ་ག་སོགས་དང་ལྡན་པ་མཐོང་ན། 

ཤིང་སྙམ་དུ་ངེས་ཀྱི་ཤིང་ཤ་པའོ་སྙམ་དུ་མ་ཡིན་ལ། ཐག་ཉེ་བ་ན་ཤ་པའོ་སྙམ་དུ་ངེས་པ་ལྟར་ངེས་



གཞན་དོན་རྗེས་དཔག་གི་ལེའུའི་བཤད་པ། 415

ཤེས་ཀྱི་ཡུལ་ལ་གནས་པའི་ལྡོག་པ་ལ་བལྟོས་ནས་སྒྲུབ་བྱེད་ཀྱང་གཞན་ལ་བསྒྲུབ་བྱའི་ཆོས་ཀྱང་

གཞན་ཡིན་པས་སྐྱོན་མེད་དོ། །བྱས་མི་རྟག་རང་བཞིན་གཅིག་ཡིན་ཏེ་རང་གི་རྒྱུ་ལས་བྱས་པ་

དེ་གྲུབ་ལ་དེའི་ཚེ་འཇིག་པ་མ་གྲུབ་པ་ཕྱིས་བྱུང་གི་རྒྱུ་ལ་བལྟོས་ན། མི་རྟག་པ་བྱས་པ་དེའི་རང་

བཞིན་ཉིད་དུ་མེད་པའི་ཕྱིར་དང་བྱས་པ་མི་རྟག་པ་ལ་འཁྲུལ་པ་ཡང་སྲིད་ན་ངེས་པར་འབྲེལ་བའི་

ཕྱིར་རོ། །ཡང་ན་ཕྱིས་གྲུབ་པ་སྔར་སྐྱེས་པ་དེའི་རང་བཞིན་མ་ཡིན་མོད། དེས་བསྒྲུབ་པར་བྱ་བ་

ཅིའི་ཕྱིར་མ་ཡིན་ཞེ་ན། བྱས་པ་སྔར་སྐྱེས་པས་ཕྱིས་བྱུང་གི་རྒྱུ་ལ་བལྟོས་པའི་མི་རྟག་པ་འགྲུབ་

པ་མ་ཡིན་ཏེ། དེ་དེ་ལ་འཁྲུལ་པ་ཡང་སྲིད་པའི་ཕྱིར་རོ་ཞེས་སྦྱར་རོ།།

གཉིས་པ་ལ་གཉིས། སྦྱོར་བ་དང་འབྲེལ་བ་ངེས་བྱེད་དོ། །དང་པོ་ནི། འབྲས་བུའི་གཏན་

ཚིགས་ཀྱི་སྦྱོར་བ་ནི་གང་ན་དུ་བ་ཡོད་པ་དེ་ན་མེ་ཡོད་དེ། དཔེར་ན་ཚང་1མང་ལ་སོགས་པ་བཞིན། 

དུ་བ་དང་ལྡན་པའི་ལ་འདི་ན་ཡང་དུ་བ་ཡོད་ཅེས་བྱ་བ་ལྟ་བུའོ།།

གཉིས་པ་ནི། རང་བཞིན་གྱི་རྟགས་སུ་མ་ཟད་འབྲས་བུའི་གཏན་ཚིགས་འདིར་ཡང་

ཆོས་ཅན། འབྲེལ་བ་མ་གྲུབ་བཞིན་དུ་གོ་བྱེད་དུ་སྦྱར་བར་བྱ་བ་མ་ཡིན་ཏེ། རྒྱུ་དང་འབྲས་བུའི་

དངོས་པོའ་ིའབྲེལ་བ་ཚད་མས་གྲུབ་པ་ཁོ་ན་ལ་རྩོད་གཞིའི་སྟེང་དུ་རྒྱུ་བསྒྲུབ་པར་བྱ་བ་ལ་འབྲས་

བུའི་གཏན་ཚིགས་སུ་བརྗོད་པར་བྱ་བའི་ཕྱིར་རོ། །མེ་དུ་གཉིས་སྣང་རུང་གི་གཞིར་དང་པོ་མེ་དུ་

གཉིས་ཀ་མ་དམིགས་པའི་དག་འཛིན་མངོན་སུམ་ཟུང་གཅིག །དེའི་རྗེས་སུ་མེ་དམིགས་དེའི་རྗེས་

སུ་དུ་བ་དམིགས་པའི་རྒྱུ་འབྲས་ཀྱི་ངོ་བོ་འཛིན་པའི་མངོན་སུམ་ཟུང་གཅིག །དེའི་རྗེས་སུ་མེ་མ་

དམིགས་དེའི་རྗེས་སུ་དུ་བ་མ་དམིགས་པའི་དག་འཛིན་མངོན་སུམ་ཟུང་གཅིག་སྟེ། མངོན་སུམ་

ཕྲུགས་གསུམ་ལ་བརྟེན་ནས་རྒྱུ་མེད་དང་མི་མཐུན་པ་རྒྱུར་འཛིན་པའི་དོགས་པ་བསལ་ནས་རྗེས་

སུ་མཐུན་པའི་རྒྱུ་འབྲས་ངེས་པར་བྱེད་དེ། གཞན་དུ་རྒྱས་པར་བཤད་ཟིན་ཏོ།།

གཉིས་པ་ལ་གསུམ། མ་དམིགས་པ་དང༌། རང་བཞིན་དང༌། འབྲས་བུའི་གཏན་ཚིགས་ཀྱི་

ཆོས་མི་མཐུན་པའི་སྦྱོར་བ་བཤད་པའོ། །དང་པོ་ནི། དཔེ་དང་རྩོད་གཞི་རྟགས་ཆོས་གཉིས་སུ་ཆོས་

མི་མཐུན་པ་ཉིད་ཅན་གྱི་སྦྱོར་བ་ནི། དང་པོར་མ་དམིགས་པས་སྟོན་ཏེ། ཆོས་གང་ཡོད་ལ་དམིགས་

1  ཞོལ། ཤོག ༣༦ བ ༣ གཙང་། ཤོག ༣༧ ན ༥ དཔེར་ན་ཚང་མལ་



ཚད་མ་རིགས་ཐིགས་ཀྱི་འགྲེལ་པ།416

པའི་རིག་བྱར་གྱུར་པ་དེ་ལ་ནི་དམིགས་པ་ཁོ་ནར་འགྱུར་བས་ཁྱབ་སྟེ། དཔེར་ན་སྔོན་པོ་ལ་སོགས་

པའི་བྱེ་བྲག་ལྟ་བུ་ཡིན་ལ། སྣང་རུང་བུམ་པས་དབེན་པའི་གཞི་འདི་ན་ནི་དམིགས་པའི་རིག་བྱར་

གྱུར་པ་བུམ་པ་དེ་ལྟར་མི་དམིགས་སོ། །ཞེས་པ་ནི་མི་དམིགས་པའི་སྦྱོར་བའོ། །སྣང་རུང་གི་ཡོད་

པ་ལ་དམིགས་པས་ཁྱབ་པ་བསྟན་ཏེ། མེད་པ་ལོག་པ་ནི་ཡོད་པ་ཡིན་ལ། མི་དམིགས་པ་ལོག་

པ་ནི་དམིགས་པ་ཡིན་ཏེ། དེས་ན་བསྒྲུབ་བྱའི་ཆོས་ལོག་པས་སྒྲུབ་བྱེད་ལོག་པར་བསྟན་པ་ཡིན་

ནོ། །འདིའི་ལྟར་ན་རྒྱུ་མེད་དུ་ཐལ། དུ་བ་གང་ཞིག་མེ་ལས་མ་སྐྱེས་པའི་ཕྱིར་ཞེས་པ་ལ། མེ་ལས་

སྐྱེས་པར་ཐལ། དུ་བ་གང་ཞིག་རྒྱུ་ཡོད་ཡིན་པའི་ཕྱིར། ཞེས་པ་ལྡོག་ཁྱབ་ཏུ་སྦྱར་རོ།།

གཉིས་པ་ནི། མི་རྟག་པ་ཉིད་མེད་ན་དངོས་པོར་ཡོད་པའམ་སྐྱེ་བ་དང་ལྡན་པའམ་བྱས་པ་

མེད་པ་ཉིད་ཡིན་པས་ཁྱབ་སྟེ། དཔེར་ན་འདུས་མ་བྱས་ཀྱི་ནམ་མཁའ་བཞིན་སྒྲ་ནི་དངོས་པོར་ཡོད་

པའམ་སྐྱེ་བ་དང་ལྡན་པའམ་བྱས་པའོ་ཞེས་བྱ་བ་ནི་རང་བཞིན་གྱི་གཏན་ཚིགས་ཀྱི་ཆོས་མི་མཐུན་

པའི་སྦྱོར་བའོ། །དེ་སྒྲུབ་ཀྱི་ཆོས་མི་མཐུན་སྦྱོར་གྱི་སྒྲུབ་ངག་ཡིན་ཏེ། དེ་སྒྲུབ་ཀྱི་ཕྱོགས་ཆོས་དང་

ལྡོག་པ་དངོས་སུ་བསྟན། རྗེས་ཁྱབ་ཤུ གས་ལ་འཕེན་པའི་ལྷག་ཆད་དང་བྲལ་བའི་ཡན་ལག་གཉིས་

ལྡན་གྱི་ངག་ཡིན་པའི་ཕྱིར་རོ། །དེ་བཞིན་དུ་གཞན་ལ་ཡང་སྦྱར་རོ། །གསུམ་པ་ནི། མེ་མེད་ན་ཡང་

དུ་བ་མི་འབྱུང་བ་ཉིད་ཡིན་པས་ཁྱབ་ལ། དཔེར་ན་ཆུ་ཀླུང་བཞིན་དུ་བ་དང་ལྡན་པའི་ལ་འདི་ན་དུ་བ་

ཡོད་ཅེས་བྱ་བ་ནི་འབྲས་བུའི་གཏན་ཚིགས་ཀྱི་སྦྱོར་བའོ།།

གསུམ་པ་ལ་གཉིས། སྒྲུབ་རྟགས་ཀྱི་སྦྱོར་བས་ཁྱབ་པ་གཉིས་ཕན་ཚུན་འཕེན་པའི་ཚུལ་

དང༌། མ་དམིགས་རྟགས་ཀྱི་སྦྱོར་བས་འཕེན་པའི་ཚུལ་ལོ། །དང་པོ་ལ་གསུམ། དངོས་དང༌། རྗེས་

སུ་འགྲོ་ལྡོག་འཕེན་པ་འབྲེལ་བ་ལ་བལྟོས་པ་དང༌། བསྒྲུབ་བྱ་གཅིག་བསྒྲུབ་པ་ལ་སྦྱོར་བ་གཉིས་

ཀ་ངེས་པར་སྦྱར་མི་དགོས་པའི་རྒྱུ་མཚན་ནོ། །དང་པོ་ལ་རྗེས་འགྲོས་ལྡོག་པ་འཕེན་པའི་ཚུལ་

ནི། བྱས་པས་སྒྲ་མི་རྟག་པར་སྒྲུབ་པའི་ཆོས་མཐུན་པས་ཀྱང་སྦྱོར་བ་ལ་ཆོས་ཅན། དོན་གྱི་ཤུ གས་

ཀྱིས་ན་ཆོས་མི་མཐུན་པ་ལྡོག་ཁྱབ་ཉིད་རྟོགས་ཏེ་མི་རྟག་པ་ལོག་སྟོབས་ཀྱིས་བྱས་པ་ལྡོག་པ་

དེ་མེད་ན་རྟག་པ་བྱས་པ་ལ་འཇུག་པར་མི་འགལ་བས་བསྒྲུབ་པར་བྱ་བའི་ཆོས་མི་རྟག་པ་ཁོ་ན་

ལ་བྱས་པ་རྗེས་སུ་འགྲོ་བའི་གཏན་ཚིགས་རྗེས་སུ་འགྲོ་བ་གྲུབ་པ་མེད་པའི་ཕྱོར་རོ། །ལྡོག་པས་



གཞན་དོན་རྗེས་དཔག་གི་ལེའུའི་བཤད་པ། 417

རྗེས་འགྲོ་འཕེན་པའི་ཚུལ་ནི་དེ་བཞིན་དུ་ཆོས་མཐུན་པའི་སྦྱོར་བས་ཀྱང་རྗེས་སུ་འགྲོ་བ་ཤུ གས་ལ་

འཕེན་ཅིང་དེ་ལ་བརྟེན་ནས་རྟོགས་ཏེ། བྱས་པ་མི་རྟག་པ་ཁོ་ན་ལ་འཇུག་པའི་རྗེས་འགྲོ་དེ་མེད་ན་

ནི་རྟག་པ་ལ་ཡོད་པ་མི་འགལ་བས་བསྒྲུབ་པར་བྱ་བའི་ཆོས་མི་རྟག་པ་མེད་ན་གཏན་ཚིགས་བྱས་

པ་མེད་པར་མི་འགྲུབ་པའི་ཕྱིར་རོ།།

གཉིས་པ་ལ་གསུམ། འབྲེལ་བ་མེད་ན་ལྡོག་པ་མི་འགྲུབ་པ་དང༌། འབྲེལ་བའི་དབྱེ་བ་དང༌། 

ལྡོག་པ་བརྗོད་པའི་ཚིག་གིས་འབྲེལ་བ་བསྟན་ཚུལ་ལོ། །དང་པོ་ནི། ནམ་མཁའ་སོགས་ལ་མི་རྟག་པ་

མེད་པས་བྱས་པ་མེད་ཀྱང༌། བྱས་ན་མི་རྟག་པའི་ཁྱབ་པ་ཇི་ལྟར་གྲུབ་ཅེ་ན། ལྡོག་པ་འགྲུབ་པ་ངེས་

པར་འབྲེལ་བ་ལ་བལྟོས་ཏེ། བྱས་མི་རྟག་རང་བཞིན་འབྲེལ་བ་མེད་ན་གཅིག་མི་རྟག་པ་ལོག་པས་

གཞན་བྱས་པ་ངེས་པར་ལྡོག་པ་མ་ཡིན་པའི་ཕྱིར། གཉིས་པ་ནི། ཐམས་ཅད་ཀྱི་རང་བཞིན་འབྲེལ་

བ་དེ་ཡང་ཆོས་ཅན། རྣམ་པ་གཉིས་སུ་ངེས་ཏེ། དེའི་བདག་ཉིད་དང་དེ་ལས་བྱུང་བའི་འབྲེལ་བ་ཞེས་

སྨོས་པ་གཉིས་སུ་ངེས་པ་ཡིན་པའི་ཕྱིར། གསུམ་པ་ནི། ལྡོག་པ་བརྗོད་པས་འབྲེལ་བ་བསྟན་པར་བྱ་

སྟེ། རང་བཞིན་འབྲེལ་བ་ཡོད་ན། ལྡོག་བྱ་ལྡོག་བྱེད་དུ་ངེས་པ་དེས་ནའི་ཕྱིར། སྔར་བཤད་པ་ལྟར་

མི་མཐུན་སྦྱོར་གྱི་སྒྲུབ་ངག་གིས་འབྲེལ་བའི་དོན་ལྡོག་གི་ཕྱོགས་གཅིག་མི་རྟག་པ་ལོག་པའི་སྟོབས་

ཀྱིས་བྱས་པ་ལྡོག་པ་དངོས་སུ་བསྟན་ལ། དེ་ཡང་གནོད་པ་ཅན་གྱི་རྟགས་ལ་བརྟེན་པའི་རྗེས་དཔག་

གིས་འཇལ་ཞིང༌། བྱས་མི་རྟག་གི་ཐ་དད་མངོན་སུམ་གྱིས་གྲུབ་པ་ཡིན་ནོ། །འབྲེལ་བ་གང་ཡིན་པ་དེ་

ཡང་རྗེས་སུ་འགྲོ་བ་ཞེས་བྱ་ཞིང༌། དེ་བསྟན་ན་རྗེས་འགྲོའ་ིཁྱབ་པ་བསྟན་ཏེ། ལྡོག་པ་སྟོན་པའི་ཚིག་

གིས་ནི་འབྲེལ་བ་བསྟན་པ་བསྡུས་པ་ཁོ་ན་ཡིན་པའི་ཕྱིར་ཏེ། གོང་དུ་བསྟན་པ་དེ་ལྟ་བས་ནའོ།།

གསུམ་པ་ནི། སྦྱོར་བ་གཉིས་ཀྱི་ཁྱབ་པ་གཉིས་ཕན་ཚུན་འཕེན་པ་དེ་ལྟ་བས་ན་བསྒྲུབ་

བྱ་གཅིག་སྒྲུབ་པ་ལ་ཕྱི་རྒོལ་གྱི་ངོར་ཁྱབ་པ་གཉིས་སྟོན་པའི་ཚིག་གཉིས་ཀྱིས་སྦྱོར་བར་ངེས་

པ་མེད་དོ། །གང་རུང་གཅིག་དངོས་སུ་བརྗོད་པས་ཅིག་ཤོས་འཕེན་པས་གཉིས་ཀ་དངོས་སུ་

བསྟན་པ་དགོས་པ་མེད་པ་དེ་ལྟ་ནའི་ཕྱིར། དེ་ལྟར་འཕེན་ཏེ། རྗེས་ཁྱབ་དངོས་སུ་སྟོན་པ་རྗེས་

སུ་འགྲོ་བའི་གོ་ཡང་རུང་ལྡོག་ཁྱབ་དངོས་སུ་སྟོན་པ་ལྡོག་པའི་གོ་ཡང་རུང་སྟེ། སྒྲུབ་ངག་གཉིས་

ཀྱི་ཚིག་གཅིག་བརྗོད་པས་ཀྱང་མཐུན་པའི་ཕྱོགས་ཁོ་ན་ལ་རྟགས་ཡོད་པ་དང་མི་མཐུན་པའི་

ཕྱོགས་ལ་རྟགས་མེད་པ་ཁོ་ནར་ངེས་པ་གཉིས་ཀར་བསྟན་པར་འགྱུར་བས་སོ། །དེ་ཡང་འགལ་

བའི་དོགས་པ་ཤས་ཆེ་ན་མཐུན་སྦྱོར་དང༌། མ་ངེས་པའི་དོགས་པ་ཤས་ཆེ་ན་མི་མཐུན་སྦྱོར་གྱི་ 

ངག་བསྟན་པར་བྱའོ།།

གཉིས་པ་ལ་གཉིས། དངོས་དང༌། སྦྱོར་བ་གཉིས་ཀྱིས་ཕྱོགས་དངོས་སུ་བསྟན་པར་བྱ་བ་

མ་ཡིན་པའོ། །དང་པོ་ནི། མ་དམིགས་པ་ལ་ཡང་སྣང་རུང་བུམ་པ་གང་ཡོད་ལ་དམིགས་པའི་རིག་

བྱར་གྱུར་པ་དེ་ནི་དམིགས་པ་ཁོ་ནར་འགྱུར་རོ་ཞེས་དངོས་སུ་བསྟན་པས་རྗེས་སུ་འགྲོ་བ་འགྲུབ་

བོ། །དེ་དངོས་སུ་བསྟན་པས་སྣང་རུང་བུམ་པ་མི་དམིགས་ན་དེ་ལྟ་བུ་མེད་དོ་ཞེས་བྱ་བར་ཤུ གས་

ལ་རྟོགས་པའི་ཕྱིར།

གཉིས་པ་ནི། ཆོས་མཐུན་པ་དང་མི་མཐུན་པའི་སྦྱོར་བ་འདི་གཉིས་ཀ་ལ་ཡང་ཕྱོགས་

དངོས་སུ་བསྟན་པར་ངེས་པ་མེད་དེ། དེ་དངོས་སུ་མ་བསྟན་ཡང་ཤུ གས་ལ་སྟོན་ཅིང་དངོས་སུ་

བསྟན་པ་ལ་དགོས་པ་མེད་པར་མ་ཟད་ངག་ལྷག་པ་ལ་སོགས་པའི་ཉེས་པ་དུ་མ་ཡོད་པའི་ཕྱིར་

རོ། །མ་དམིགས་པའི་གཏན་ཚིགས་ལ་སྦྱར་ཏེ་བཤད་པ་ནི་འདི་ལྟར་མ་དམིགས་པའི་གཏན་

ཚིགས་ཀྱི་ཆོས་མཐུན་པ་ཉིད་ཅན་གྱི་སྦྱོར་བ་ལ་ཡང་ཕྱོགས་དངོས་སུ་བསྟན་པར་བྱ་བ་མ་ཡིན་ཏེ། 

སྣར་རུང་བུམ་པ་དམིགས་པའི་རིག་བྱར་གྱུར་པ་གང་མ་དམིགས་པ་དེ་ནི་སྣར་རུང་བུམ་པ་མེད་

པའི་ཐ་སྙད་ཀྱི་ཡུལ་ཡིན་པས་ཁྱབ་ལ། སྣང་རུང་བུམ་པས་དབེན་པའི་གཞི་འདི་ན་ཡང་དམིགས་

པའི་རིག་བྱར་གྱུར་པ་བུམ་པ་དེ་ལྟར་མི་དམིགས་སོ་ཞེས་དངོས་སུ་བསྟན་པའི་ཤུ གས་ཀྱིས་གཞི་

འདི་ན་བུམ་པ་མེད་དོ་ཞེས་བྱ་བར་ངེས་པར་བསྟན་པར་འགྱུར་བའི་ཕྱིར་རོ། །དེ་བཞིན་དུ་ཆོས་མི་

མཐུན་པ་ཉིད་ཅན་གྱི་སྦྱོར་བ་ལ་ཡང་ཕྱོགས་དངོས་སུ་བསྟན་བྱ་མ་ཡིན་ཏེ། ཡོད་པའི་ཐ་སྙད་ཀྱི་

ཡུལ་སྣང་རུང་བུམ་པ་གང་ཡོད་ལ་དམིགས་པའི་རིག་བྱར་གྱུར་པ་དེ་ནི་དམིགས་པ་ཁོ་ནར་འགྱུར་

བས་ཁྱབ་ན་སྣང་རུང་བུམ་པས་དབེན་པའི་གཞི་འདི་ན་ནི་དེ་འདྲ་བའི་བུམ་པ་དེ་ལྟར་མི་དམིགས་

སོ་ཞེས་དངོས་སུ་བསྟན་པས་ཤུ གས་ཀྱིས་གཞི་དེ་ན་ཡོད་པའི་ཐ་སྙད་ཀྱི་ཡུལ་སྣང་རུང་བུམ་པ་

མེད་དོ་ཞེས་བྱ་བར་བསྟན་པར་འགྱུར་བའི་ཕྱིར་རོ།།

གཉིས་པ་ཤུ གས་བསྟན་ཕྱོགས་ཀྱི་མཚན་ཉིད་བཤད་པ་ལ་གསུམ། མདོར་བསྟན་པ་དང༌། 

སོ་སོའ་ིརྣམ་གཞག་བཤད་པ་དང༌། དོན་བསྡུ་བའོ། །དང་པོ་ནི། ཕྱོགས་དངོས་སུ་བསྟན་པར་བྱ་བ་

མ་ཡིན་ན་ཕྱོགས་ཀྱི་མཚན་ཉིད་བསྟན་མི་རིགས་པར་འགྱུར་ཞེ་ན། སྐྱོན་མེད་དེ། སྒྲུབ་ངག་གིས་

དངོས་སུ་བསྟན་མི་རིགས་པར་བཤད་པ་ཡིན་ལ། རིགས་པ་ཅན་པ་སོགས་དམ་བཅའ་སྒྲུབ་ངག་

གི་ཡན་ལག་ཏུ་འདོད་པ་དང༌། ཁ་ཅིག་བསྒྲུབ་བྱ་མ་ཡིན་པ་བསྒྲུབ་བྱར་འདོད་པ་དང༌། ཡང་ངག་

གིས་དངོས་སུ་མ་སྨྲས་པར་ཞེ་བས་འདོད་པའི་དམ་བཅའ་ཡང་བསྒྲུབ་བྱ་མ་ཡིན་པར་འདོད་པ་

དང༌། བསྟན་བཅོས་མཁན་པོའ་ིའདོད་པ་རྩོད་པའི་སྐབས་སུ་བསྒྲུབ་བྱར་བྱེད་པ་སོགས་ཀྱི་ལོག་

རྟོག་དགག་པའི་ཆེད་དུ་བསྟན་བཅོས་སུ་བཤད་པ་ལ། ཁ་ན་མ་ཐོ་བ་ཡོད་པ་མ་ཡིན་ནོ། །ཡང་དམ་

བཅའ་སྒྲུབ་ངག་གིས་དངོས་སུ་བསྟན་པར་བྱ་བ་མ་ཡིན་མོད་ཀྱི། གལ་ཏེ་དངོས་སུ་སྟོན་ན་ཡང་

མཚན་ཉིད་འདི་ལྟ་བུ་དང་ལྡན་པ་ཞིག་བསྟན་པར་བྱ་བ་ཡིན་ནོ་ཞེས། ལོག་རྟོག་སེལ་བའི་མཚན་

ཉིད་ཚད་མ་ཀུན་ལས་བཏུས་སུ་རྒྱས་པར་བཤད་ལ་རིགས་པའི་སྒོར་རིགས་མི་མཐུན་སེལ་བའི་

མཚན་ཉིད་ཙམ་ཞིག་བཤད་པ་ཡིན་ནོ།།

གལ་ཏེ་ཕྱོགས་དངོས་སུ་སྟོན་ན་མཚན་ཉིད་ཇི་ལྟ་བུ་ཞིག་དང་ལྡན་པ་ཞིག་བསྟན་པར་བྱ་

ཞེ་ན། ཕྱི་རྒོལ་གྱིས་གྲུབ་མ་ཟིན་པའི་རང་གི་ངོ་བོ་དང་བསྒྲུབ་བྱ་སྒྲུབ་བྱེད་གཞི་མཐུན་པ་མ་ཡིན་

པར་བསྒྲུབ་བྱ་ཁོ་ན་དང་བསྒྲུབ་བྱའི་ངོ་བོ་ཁོ་ན་ཞེས་པའི་དོན་ནོ། །བསྟན་བཅོས་མཁན་པོའ་ིའདོད་

པ་ཡིན་པ་རྒྱུ་མཚན་དུ་མ་བྱས་པར་རྒོལ་བ་བདག་ཉིད་ཀྱི་འདོད་ཡུལ་དུ་བྱས་པ་དང༌། ངག་ཏུ་

དངོས་སུ་མ་སྨྲས་ཀྱང་རྒོལ་བས་ཞེ་བས་འདོད་པ་དང་ཚད་མ་བཞིས་མ་བསལ་བ་བསྟན་པར་བྱ་

བ་ནི་ཕྱོགས་སོ་ཞེས་བསྟན་པ་ཡིན་ཏེ། དེ་ལྟ་བུ་ཞིག་བསྟན་པར་བྱའོ་ཞེས་སྒྲུབ་ངག་ལ་བལྟོས་ན་

བརྟག་པའི་མཐའ་གཟུང་བ་དང༌། བསྟན་བཅོས་སུ་རང་རྒྱུད་དུ་བཤད་པར་བྱ་བ་ཡིན་ནོ། །སྒྲ་དང་

མི་རྟག་པའི་ཚོགས་དོན་མཚན་གཞི། གཞན་དོན་བསྒྲུབ་བྱར་མཚོན་ངོ་བོའ་ིདོན་སོགས་ཆོས་ལྔ་

ཚང་བ་ཞེས་པ་ལ། ངོ་བོ་དང་མ་བསལ་བས་སྐབས་ཀྱི་ཕྱི་རྒོལ་དེས་གྲུབ་བསལ་ཞུགས་པ་སེལ་ལ་

ཁོ་ན་དང་རང་ཉིད་ཀྱིས་སྒྲུབ་བྱེད་དུ་བཀོད་བཞིན་པ་དང༌། རྒོལ་བ་ཁོ་ནའི་འདོད་པ་མ་ཡིན་པ་སེལ། 

ཚད་མ་ཡིན་པ་བཀག་པས་སྐབས་ཀྱི་དམ་བཅའ་ལ་ཡང་གནོད་པར་འདོད་པ་དག་གི་ལོག་རྟོག་

དགག་བཞེད་ནས་རྩོད་པའི་དུས་སུ་བསྒྲུབ་བྱར་ཁས་བླངས་པ་དེ་ཉིད་སྒྲུབ་ནུས་མི་ནུས་བརྟག་

པར་བྱ་བ་ཡིན་གྱི། སྐབས་གཞན་ལ་གནོད་པས་སྐབས་དེའི་དམ་བཅའ་འགལ་བར་འདོད་པ་ནི་

དངོས་སྟོབས་ཀྱི་སྐབས་སུ་ཡང་ལུང་སྒྲུབ་བྱེད་དུ་འདོད་པ་དག་གི་ལུགས་ཡིན་པས། དེ་དགག་

བཞེད་ནས་བདག་ཉིད་ཀྱི་སྒྲ་སྨོས་པ་ཡིན་ནོ།།

དེས་ན་གལ་ཏེ་བསྟན་བཅོས་མཁན་པོས་འགའ་ཞིག་ཚད་མར་ཁས་བླངས་པ་ལ་བརྟེན་

ཏེ་བསྒྲུབ་པ་སྨྲ་ན་ཡང་བསྟན་བཅོས་མཁན་པོས་དེ་བྱེད་པས། ཆོས་ཅན་སྒྲ་ལྟ་བུ་དེ་ལ་རྟག་པ་དང་

ནམ་མཁའི་ཡོན་ཏན་ནམ་མི་རྟག་པ་དང་བདག་མེད་པ་སོགས་ཆོས་མང་པོ་ཞིག་ཁས་ལེན་དུ་ཟིན་

ཀྱང༌། དེའི་ཚེ་རྒོལ་བ་དེ་ཆོས་གང་བསྒྲུབ་པར་འདོད་པ་དེ་ཉིད་བསྒྲུབ་པར་བྱ་བ་ཡིན་གྱི་བསྒྲུབ་

པར་མི་འདོད་པ་ཅིག་ཤོས་ནི་མ་ཡིན་ནོ། །ཞེས་བསྟན་པར་འགྱུར་རོ། །དོན་བསྡུས་ན་ཕྱོགས་ཀྱི་

མཚན་ཉིད་ཀྱི་ཟུར་དུ་རང་ཉིད་སྨོས་པ་དགོས་པ་ཡོད་དེ། རྩོད་པའི་ཚེ་བསྟན་བཅོས་མཁན་པོས་

ཚད་མར་ཁས་བླངས་ཀྱང་རྒོལ་བས་འདོད་ཡུལ་དུ་བྱས་པ་དེ་ཉིད་སྐབས་ཀྱི་རྟགས་དེའི་བསྒྲུབ་བྱ་

ཡིན་གྱི་བསྟན་བཅོས་མཁན་པོས་དེ་ལས་བཤད་པའི་དོན་མཐའ་དག་མ་ཡིན་ནོ། །ཞེས་ཤེས་པའི་

ཆེད་ཡིན་པའི་ཕྱིར་རོ།།

བཞི་པ་ནི། ཕྱོགས་ཀྱི་མཚན་ཉིད་ཀྱི་ཟུར་དུ་འདོད་པ་ཞེས་བྱ་བ་སྨོས་པ་ནི་དགོས་པ་ཡོད་

དེ། བསྒྲུབ་བྱའི་དོན་གང་ལ་རྒོལ་ཕྱི་རྒོལ་རྩོད་པས་སྒྲུབ་པ་བཀོད་པ་དེ་ངག་1ཏུ་དངོས་སུ་མ་སྨྲས་

ཀྱང་གྲུབ་པར་འདོད་པ་སྟེ། རྒོལ་བའི་འདོད་ཡུལ་གྱི་བསྒྲུབ་བྱར་ཤེས་པར་བྱ་བའི་ཆེད་ཡིན་པའི་

ཕྱིར། མིག་སོགས་བདག་དོན་བྱེད་པ་དེ་ནི་ཚིག་ཏུ་མ་སྨྲས་ཀྱང་རྒོལ་བས་བསྒྲུབ་པར་བྱ་བ་ཡིན་

ཏེ། དེ་ནི་རྒོལ་བས་ཞེ་བས་བསྒྲུབ་འདོད་ནས་སྒྲུབ་བྱེད་བཀོད་པས་རྒོལ་བ་གཉིས་རྩོད་པའི་གཞི་

ཡིན་པའི་ཕྱིར་རོ། །དཔེར་ན་མིག་ལ་སོགས་པ་ནི་ཆོས་ཅན། གཞན་གྱི་དོན་བྱེད་དེ། འདུས་ཤིང་

བསགས་པ་ཡིན་པའི་ཕྱིར། དཔེར་ན་མལ་ཆ་དང་སྟན་ལ་སོགས་པའི་ཡན་ལག་བཞིན་ཞེས་བྱ་

བ་ལྟ་བུའོ། །སྐབས་འདིར་སློབ་དཔོན་ཆོས་མཆོག་གིས་མིག་ལ་སོགས་པའི་སོགས་སྒྲས་སྡུད་

ཚུལ་གཉིས་གསུངས་ཏེ། དང་པོ་རྣ་བ་ལ་སོགས་པ་བཟུངས་པ་ནི། བེམ་པོ་ཉེར་བཞི་རྩོད་གཞིར་

བཟུངས་ནས་དེ་ལས་གཞན་གྱི་དོན་བྱེད་པར་སྒྲུབ་པའི་དགོས་པ་ནི། བེམ་པོ་ཉེར་བཞི་ལས་གཞན་

པ་ཤེས་བྱ་ཉེར་ལྔ་པ་བདག་ཤེས་རིག་གི་སྐྱེས་བུ་ལས་མེད་པས་དེ་འགྲུབ་པར་བསམས་ནས་

གྲངས་ཅན་གྱིས་ཟོལ་སྦྱོར་བཀོད་པ་དེ་ཉིད་སྟོན་པ་ཡིན་ནོ། །ཡང་སོགས་པ་སྨོས་པས་རྣམ་པར་

ཤེས་པ་ཡང༌། གཞན་གྱི་དོན་བྱེད་པར་འགྲུབ་པར་འདོད་དོ། །རྣམ་པར་ཤེས་པ་ལས་གཞན་པ་ནི། 

1  ཞོལ། ཤོག ༤༡ བ ༤ དེ་དག་ཏུ་

བདག་ཁོ་ན་ཡིན་པས་ཞེས་གསུངས་པའི་དོན་ནོ། །རྐྱེན་གསུམ་གྱི་ཡ་གྱལ་དུ་གྱུར་པའི་ཡིད་བྱེད་

དང༌། མིག་གི་རྣམ་པར་ཤེས་པ་ལ་སོགས་པ་གཟུང་བའི་རྣམ་པ་ལ། གྲངས་ཅན་བློ་དང་ཆེན་པོ་

ཞེས་པའི་མིང་ཅན་དུ་འདོད་པས་དེ་སོགས་སྒྲས་སྡུད་པ་ཡིན་ལ། 

དོན་བསྡུས་ན། སངས་རྒྱས་པས་ཁས་བླངས་པའི་བདག་རྐྱེན་དངོས་སུ་སྨོས་ནས། རྐྱེན་

གཞན་གཉིས་སོགས་སྒྲས་སྡུད་ཅིང༌། རྐྱེན་གསུམ་གྱི་འབྲས་བུ་ཤེས་པ་དང༌། མྱོང་བ་དང༌། རིག་

པའི་དོན་བྱེད་པ་ཡིན་ལ། སངས་རྒྱས་པས་སྐྱེད་པའི་དོན་བྱེད་པར་འདོད་ཀྱང༌། གྲངས་ཅན་སྐྱེས་

བུ་མྱོང་རིག་དེ་ཉིད་ཀྱིས་ཉེར་མཁོའ་ིདོན་བྱེད་པར་འདོད་དོ། །བདག་ཤེས་རིག་གི་སྐྱེས་བུ་སྒྲུབ་

འདོད་ནས་སྨྲས་པ་ཡིན་ནོ། །འདུས་ཤིང་བསགས་པ་ཆོས་ཅན། འདིར་བདག་གི་དོན་བྱེད་པ་

ཞེས་བྱ་བ་དངོས་སུ་མ་བརྗོད་ཀྱང་བདག་གི་དོན་བྱེད་པ་ཉིད་དུ་སྒྲུབ་པ་ཡིན་ཏེ། སངས་རྒྱས་པ་

དང༌། གྲངས་ཅན་གཉིས་བདག་ཡོད་མེད་རྩོད་པའི་སྐབས་སུ་གྲངས་ཅན་གྱིས་མིག་སོགས་བདག་

རྟག་པའི་དོན་བྱེད་པར་སྒྲུབ་འདོད་ནས། དེའི་སྒྲུབ་བྱེད་དུ་ཁྱོད་བཀོད་པ་ཡིན་པའི་ཕྱིར་རོ། །དེས་

ན་ཕྱོགས་ཀྱི་མཚན་ཉིད་ཀྱི་ཟུར་དུ་འདོད་པ་སྨོས་པ་དགོས་པ་ཡོད་དེ། རྒོལ་བའི་ཞེ་བས་འདོད་

པ་བསྒྲུབ་བྱ་ཡིན་གྱི་སྨྲས་པ་ཙམ་ཁོ་ན་ནི་བསྒྲུབ་པར་བྱ་བ་མ་ཡིན་ནོ་ཞེས་དོན་གྱིས་བསྟན་ནས་

རྟོགས་པར་འགྱུར་བའི་ཕྱིར་རོ།།

ལྔ་པ་ནི། ཕྱོགས་ཀྱི་མཚན་ཉིད་ཀྱི་ཟུར་དུ་མ་བསལ་བ་ཞེས་བྱ་བ་སྨོས་པ་ནི། དགོས་པ་

ཡོད་དེ། མཚན་ཉིད་བཞི་པོ་དེ་དག་དང་ལྡན་དུ་ཟིན་ཀྱང་བསྒྲུབ་པར་འདོད་པའི་དོན་ལ་མངོན་སུམ་

དང་རྗེས་སུ་དཔག་པ་དང༌། གྲགས་པ་དང༌། རང་གི་ཚིག་རྣམས་ཀྱིས་སེལ་བ་དེ་ལས་ཕྱིན་ཅི་ལོག་

ཏུ་གྲུབ་པ་གང་ཡིན་པ་དེ་ནི་ཕྱོགས་ཡིན་ནོ། །ཞེས་བསྟན་པའི་ཆེད་ཡིན་པའི་ཕྱིར། དོན་བསྡུས་

ན་རྒོལ་བས་གང་དམ་བཅས་པ་དེ་ལ། ཚད་མ་གསུམ་གྱིས་བསལ་བ་མ་ཞུགས་པར་མ་ཟད་སྨྲས་

པའི་ཚེ་ཕ་རོལ་པོའ་ིབློ་ངོར་སྔ་ཕྱི་དང༌། དངོས་ཤུ གས་འགལ་བའོ་སྙམ་པ་ལྟ་བུའི་གནོད་པ་ཡང་མ་

ཞུགས་པ་དགོས་པའི་དོན་ནོ། །གནོད་བྱེད་བཞིས་བསལ་བ་དེ་ལ་མངོན་སུམ་གྱིས་བསལ་བ་ནི་

དཔེར་ན་སྒྲ་ནི་མཉན་དུ་མི་རུང་ཞེས་བྱ་བ་དམ་བཅས་པ་ལྟ་བུའོ། །དོན་དེ་མངོན་སུམ་གྱིས་བསལ་

བ་ཡིན་ཏེ། ལྡོག་ཕྱོགས་ཀྱི་དོན་མངོན་སུམ་གྱིས་གྲུབ་པའི་ཕྱིར་རོ། །ཡུལ་ལ་ཡུལ་ཅན་གྱི་མིང་གིས་

བཏགས་ནས་མངོན་སུམ་གྱིས་གནོད་པ་ཞེས་བསྟན་པ་ཡིན་གྱི། ཡུལ་ཅན་དངོས་སུ་གནོད་བྱེད་མ་

ཡིན་ཏེ། དཔེར་ན་སྒྲ་འཛིན་ཉན་ཤེས་ཆོས་ཅན། སྒྲའི་སྟེང་དུ་མཉན་བྱ་མ་ཡིན་པ་ལ་དངོས་སུ་གནོད་

བྱེད་མ་ཡིན་ཏེ། མཉན་བྱ་མ་ཡིན་པའི་རང་བཞིན་ལ་ཞུགས་པའི་ཕྱིར་རོ། །དེ་ལྟར་རྣམ་འགྲེལ་ལས། 

མངོན་སུམ་སོགས་ཀྱི་གཞལ་བྱ་ལ། །འཇལ་བྱེད་སྒྲ་སྒྲོ་བཏགས་ནས་བརྗོད།1།ཅེས་བཤད་པ་ལྟར་

རོ། །དེས་ཡུལ་ཅན་ལ་གནོད་བྱེད་ཀྱི་མིང་གིས་བཏགས་པར་འདོད་པ་ནི་ལོག་པར་སྟོན་

པའོ། །རྗེས་སུ་དཔག་པས་བསལ་བ་ནི་དཔེར་ན་བུམ་པ་ནི་རྟག་པའོ་ཞེས་བྱ་བ་ལྟ་བུའོ། །དེ་ཡང་

གྲངས་ཅན་བུམ་པ་ལ། དབྱུ་གུ་ལ་སོགས་པ་ཅུང་ཟད་བརྡེག་བཟོད་པར་མཐོང་བ་ལས་རྟག་པར་

འདོད་པ་ལ། སྐྱེས་ལྡན་ལ་སོགས་པའི་རྟགས་ཀྱིས་འགོག་པར་བྱེད་པ་ཡིན་ནོ། །རང་སྡེར་མིང་

བཏགས་པའི་བླུན་པོ་མུ་ཅོར་སྨྲ་བ་ཁ་ཅིག །བུམ་པ་རྟག་པར་འདོད་པ་ནི་གྲངས་ཅན་ལས་ཀྱང་

ཆེས་ཆེར་འཁྲུལ་བ་ཤས་ཆེ་བར་སྣང་ངོ༌། །གྲགས་པས་བསལ་བ་ནི་དཔེར་ན། རི་བོང་ཅན་ནི་ཟླ་

བ་ཞེས་པའི་སྒྲས་བརྗོད་དུ་རུང་བ་མ་ཡིན་ནོ་ཞེས་བྱ་བ་ལྟ་བུའོ། །དེ་ཡང་རི་བོང་ཅན་ཆོས་ཅན། 

ཟླ་བ་ཞེས་པའི་སྒྲས་བརྗོད་དུ་རུང་སྟེ། རྟོག་ཡུལ་ན་ཡོད་པའི་ཕྱིར། ཞེས་པའི་རྟགས་ལ་བརྟེན་

ནས་སེལ་བར་བྱེད་དེ། ཕྱོགས་ཆོས་མངོན་སུམ་གྱིས་གྲུབ་ཅིང་ཁྱབ་པ་མངོན་སུམ་གྱིས་གྲུབ་པའི་

གྲགས་པའི་གཏན་ཚིགས་གཉིས་པ་སྒྲུབ་པར་བྱེད་པ་ཡིན་ནོ། །འདི་རྟགས་ཡང་དག་མ་ཡིན་པར་

འདོད་པ་ནི་རྟོག་པས་བཏགས་པ་ལ་ཚད་མའི་གཞལ་བྱ་སྐྱོན་མེད་ལེགས་པར་འཇོག་མི་ཤེས་པའི་

ལོག་རྟོག་ཡིན་པས་སོ། །གཞན་དུ་ན་རྣམ་འགྲེལ་རྣམ་ངེས་གཉིས་སུ། རིག་བྱེད་ཚད་མ་ཡིན་པ་

རྒྱས་པར་བཀག་པ་ཡང་འབྲེལ་བ་མེད་པར་འགྱུར་བས་སོ།།

རང་ཚིག་གིས་བསལ་བ་ནི་དཔེར་ན། རྗེས་སུ་དཔག་པ་ནི་ཚད་མ་མ་ཡིན་ནོ་ཞེས་བྱ་བ་

ལྟ་བུ་སྟེ། དེ་ལྟར་བདེན་ཞེན་གྱིས་སྨྲས་པ་ན། ཤུགས་ལ་འོངས་པའི་དམ་བཅས་དངོས་ཀྱི་དོན་དང་

འགལ་བར་བྱེད་པའི་ཕྱིར་ཏེ། གཞི་ཆོས་ཅན་རྗེས་དཔག་གི་སྟེང་དུ་ཚད་མ་མ་ཡིན་པར་བདེན་ཞེན་

གྱིས་དམ་བཅས་པ་ན་ཚིག་དེ་ལས་བརྗོད་བྱ་དེ་འཁྲུལ་མེད་དུ་གོ་བའི་རྗེས་དཔག་ཁས་བླངས་པས་

རྗེས་དཔག་ཚད་མ་ཡིན་པ་དང་མ་ཡིན་པ་གཉིས་ཀ་དངོས་ཤུ གས་ལ་དམ་བཅས་པ་ཡིན་ནོ། །ཚིག་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༨༤ ཕྲེང་། ༨

དེ་སྔར་བཤད་པ་ལྟར་རྒོལ་བས་བདེན་ཞེན་གྱིས་སྨྲས་པ་ན། ཕ་རོལ་པོས་དངོས་ཤུ གས་འགལ་

འདུག་སྙམ་དུ་ངེས་པ་དང༌། ཡིད་ཆེས་སུ་ཁས་བླངས་པས་འགལ་བ་ཞུགས་པ་ལ་ཡིད་ཆེས་བསལ་

བ་ཞེས་བྱ་བའི་དངོས་སུ་རྗེས་དཔག་ལ་ཚད་མ་ཡིན་མིན་གཉིས་ཀའི་གཞི་མཐུན་སེལ་བ་ནི་དངོས་

པོ་སྟོབས་ཤུ གས་ཀྱི་ཚད་མའ།ོ །དེ་བཞིན་དུ་གཞལ་བྱའི་དོན་ཅན་གྱི་ཚད་མ་དག་མེད་དོ། །ཞེས་དམ་

བཅས་པ་ན། གཞི་ཆོས་ཅན་ཚད་མ་གཅིག་པུའི་སྟེང་དུ་གཞལ་བྱ་འཇལ་བྱེད་དུ་མེད་པ་དང་ཡོད་པ་

དངོས་ཤུ གས་ལ་དམ་བཅས་པའི་འགལ་བ་ཡང་ཤེས་པར་བྱའོ། །ཡིད་ཆེས་པའི་གཏན་ཚིགས་ཡང་

དག་གིས་གནོད་པའི་ཡིད་ཆེས་བསལ་བ་ནི། སྦྱིན་སོགས་དཀར་པོའ་ིཆོས་ནི་བདེ་བ་སྟེར་བྱེད་མ་

ཡིན་ནོ། །ཞེས་དམ་བཅས་པ་ལྟ་བུའོ། །གཞལ་བྱའི་གནས་གསུམ་པ་ལ་སྐུར་བ་འདེབས་པའི་ལོག་

རྟོག་གི་ཐ་ཆད་ཡིད་ཆེས་རྗེས་དཔག་ཚད་མ་མ་ཡིན་པར་སྨྲ་བ་ནི། གཞན་དུ་རྒྱས་པར་བཀག་ཟིན་

ཏོ། །དེ་ལྟར་ན་ཕྱོགས་ལྟར་སྣང་བ་བཞི་ཚད་མས་བསལ་བ་ཡིན་ནོ།།

གསུམ་པ་ནི། ལོག་རྟོག་སེལ་བ་དང་རིགས་མི་མཐུན་སེལ་བ་གཉིས་ཀྱིས་རིག་པར་

བྱའོ། །དང་པོ་ནི། ཕྱི་རྒོལ་གྱིས་གྲུབ་ཟིན་པ་དང་དེས་མ་གྲུབ་ཀྱང་སྒྲུབ་པར་བྱེད་པ་ཉིད་དུ་འདོད་

པ་སྒྲུབ་བྱེད་དུ་བཀོད་བཞིན་པ་དང༌། རྩོད་པའི་དུས་དེའི་ཚེ་རྒོལ་བ་བདག་ཉིད་ཀྱིས་བསྒྲུབ་པར་

བྱ་བ་ཉིད་དུ་མི་འདོད་པ་བསྟན་བཅོས་མཁན་པོའ་ིའདོད་པ་ཙམ་དང་ཞེ་བས་མི་འདོད་པ་ངག་ཏུ་

སྨྲས་པ་ཙམ་དང་ཚད་མས་བསལ་བ་ལས་ཟློག་པ་ནི་བསྒྲུབ་པར་བྱ་བ་ཡིན་ནོ། །ཕྱི་རྒོལ་གྱིས་

གྲུབ་ཟིན་སོགས་ཕྱོགས་ལྟར་སྣང་དུ་སྒྲུབ་ཟིན་པ་དེ་ལྟར་ནའི་ཕྱིར། སློབ་དཔོན་ཆོས་མཆོག་གིས་

འདིར་གྲགས་པ་ནི་རང་བཞིན་གྱི་གཏན་ཚིགས་ཡིན་ལ། རང་གི་ཚིག་ནི་འབྲས་བུའི་གཏན་ཚིགས་

ཉིད་དུ་བཏགས་པར་འདོད་ཀྱི་དངོས་སུ་ནི་མ་ཡིན་ནོ། །ཞེས་བཤད་པ་ལ་བརྟེན་ནས་གྲགས་པ་

དང་ཡིད་ཆེས་ལ་གཏན་ཚིགས་ཡང་དག་ཡིན་མིན་གྱི་ཁྱད་པར་འབྱེད་པ་ནི་བཞེད་པ་མ་ཡིན་ཏེ། 

འདིར་བཤད་པ་ནི་ཚིག་སྨྲ་བ་པོས་ངའི་ཚིག་འདི་ལ་འཁྲུལ་བ་མེད་པ་ཡིན་པས་འདི་ལས་དོན་

འདི་རྟོགས་པར་གྱིས་ཤིག་སྙམ་པས་ངག་ཞེན་པའི་བརྗོད་བྱ་དཔོག་པའི་འབྲས་རྟགས་སུ་རློམ་

པའི་དོན་ཡིན་ལ། དེ་ལྟར་ཡང་འཐད་ལྡན་དུ། དེ་འདྲ་བ་ཡང་སྨྲ་བ་པོའ་ིང་རྒྱལ་གྱི་རྗེས་སུ་དཔག་

པའི་ཚད་མ་ཡིན་ནོ། །ཞེས་བཤད་པ་ལྟར་རོ། །ཡིད་ཆེས་ཀྱི་གཏན་ཚིགས་མི་བཞེད་པ་མ་ཡིན་

ཏེ། རྣམ་ངེས་ཀྱི། དབང་པོ་འདས་ལ་ལུང་དོན་གྱི། །རྟེན་ཅན་ལས་གཞན་རིག་པ་མེད།1།ཅེས་པའི་

འགྲེལ་པར་གསལ་བར་བསྒྲུབས་པའི་ཕྱིར་རོ།།

གཉིས་པ་ནི། ཕྱི་རྒོལ་གྱིས་མ་གྲུབ་པ་བསྒྲུབ་པར་བྱ་བ་དེ་ཉིད་ཀྱི་ངོ་བོ་དང༌། རྒོལ་བའི་

འདོད་ཡུལ་དུ་བྱས་པ་དང་ཚད་མས་མ་བསལ་བ་ནི་ཕྱོགས་ཡིན་ནོ། །ཕྱོགས་ཀྱི་རིགས་མི་མཐུན་

སེལ་བ་དེ་ཙམ་གྱིས་རྫོགས་པའི་ཕྱིར་ཏེ། རྒོལ་བས་འདོད་ཡུལ་དུ་བྱས་ཤིང་ཕྱི་རྒོལ་གྱི་བློ་ངོར་

གྲུབ་བསལ་མ་ཞུགས་པའི་དོན་ནོ། །གཞན་གཉིས་ལོག་རྟོག་སེལ་བའི་ཆེད་ཡིན་ཏེ། སྒྲུབ་བྱེད་དུ་

བཀོད་བཞིན་པའི་ཚེ་ཕྱི་རྒོལ་གྱིས་མ་གྲུབ་ན་སྒྲུབ་དགོས་པས། བསྒྲུབ་བྱ་ཡིན་ནམ་སྙམ་པ་སེལ་

བ་ལ་ངོ་བོ་ཁོ་ན་ཞེས་པ་དང༌། རང་གི་ཁས་བླངས་པའི་བསྟན་བཅོས་མཁན་པོའ་ིའདོད་པ་དང་མི་

འགལ་བ་ཞིག་རྩོད་པའི་ཚེ་ཡང་བསྒྲུབ་བྱར་བྱེད་དགོས་སྙམ་པ་སེལ་བ་ལ་རང་ཉིད་ཀྱི་སྒྲ་སྨོས་

སོ། །དེ་ལྟར་ན་སྔར་བཤད་པ་དེ་དག་གིས་ཕྱོགས་ཀྱི་མཚན་ཉིད་ཉེས་པ་ཐམས་ཅད་དང་བྲལ་བ་

ཁ་ན་མ་ཐོ་བ་མེད་པར་བསྟན་པ་ཡིན་ནོ།།

གཉིས་པ་སྒྲུབ་ངག་ལྟར་སྣང་བཤད་པ་ལ་གཉིས། དངོས་ཀྱི་དོན་དང༌། དངོས་སྟོབས་

ཀྱི་སྐབས་སུ་འགལ་བ་ལ་མི་འཁྲུལ་བའི་གཏན་ཚིགས་ལྟར་སྣང་གི་དཔེ་མ་སྨོས་པའི་རྒྱུ་མཚན་

ནོ། །དང་པོ་ལ་གསུམ། མདོར་བསྟན་པ་དང༌། རྒྱས་པར་བཤད་པ་དང༌། དོན་བསྡུ་བའོ། །དང་པོ་ནི། 

ཚུལ་གསུམ་པའི་རྟགས་བཤད་པའི་ཞར་ལ་ཕྱོགས་ཀྱི་མཚན་ཉིད་བཤད་ནས། གཏན་ཚིགས་ལྟར་

སྣང་སྟོན་པ་ནི། གཞན་གྱི་དོན་གྱི་རྗེས་སུ་དཔག་པ་ནི་ཚུལ་གསུམ་པའི་རྟགས་བརྗོད་པ་སྟེ། ཞེས་

སྨྲས་པ་དེ་ལ་སྟེ་དེའི་ཕྱིར། སྒྲུབ་ངག་ཏུ་བཀོད་ནས་ཚུལ་གསུམ་ལས་ཚུལ་གང་ཡང་རུང་བ་གཅིག་

མ་སྨྲས་ན་ཡང་སྒྲུབ་པ་ལྟར་སྣང་བ་ཡིན་ནོ། །ཚུལ་གསུམ་གང་རུང་གཅིག་མ་བསྟན་ན་ཡང་སྒྲུབ་ངག་

ཡང་དག་ཏུ་མི་འགྱུར་ཏེ། གཞན་དོན་རྗེས་དཔག་ལ་ཚུལ་གསུམ་ག་ལྷག་ཆད་དང་བྲལ་བར་སྟོན་པ་

དགོས་པའི་ཕྱིར་རོ། །ཞེས་པའོ། །ཕྱོགས་ལ་མཐུ་མེད་སོམ་ཉི་དང༌། །མི་འདོད་འདོད་པའི་ངེས་སྒྲུབ་

བྱེད།2།ཅེས་གསུངས་པ་ལྟར། མ་གྲུབ་པའི་གཏན་ཚིགས་ཀྱིས་ནི་རྟོགས་པ་ཅུང་ཟད་ཀྱང་མི་སྐྱེད་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༦༦༩ ཕྲེང་། ༡༣

2  ས་སྐྱའི་གསུང་རབ། དེབ། ༡༦ ཤོག ༧༩ ཕྲེང་། ༡ ནང་དུ་དྲངས།

ལ། མ་ངེས་པའི་གཏན་ཚིགས་ཀྱིས་ནི་སྔ་ནས་གནས་པའི་ཐེ་ཚོམ་ལས་མ་འདས་པར་བྱེད་དེ། སྒྲ་

མི་རྟག་སྒྲུབ་ལ་གཞལ་བྱ་རྟགས་སུ་བཀོད་པ་ལྟ་བུའོ། །སྒྲ་འདི་གཞལ་བྱ་ཡིན་པའི་ཕྱིར། བུམ་པ་

ལྟར་མི་རྟག་པ་ཡིན་ནམ། འོན་ཏེ་གཞལ་བྱ་ཡིན་པའི་ཕྱིར། ནམ་མཁའ་ལྟར་རྟག་པ་ཡིན་ནམ་སྙམ་

དུ་ཐེ་ཚོམ་དུ་འགྱུར་བས་སོ། །འགལ་རྟགས་ཀྱིས་མི་འདོད་པའི་དོན་ལ་ངེས་པ་འདྲེན་པར་བྱེད་ཀྱི་

རང་གི་བསྒྲུབ་བྱ་ལ་ཐེ་ཚོམ་དང༌། ལོག་རྟོག་སོགས་གང་ཡང་མི་སྐྱེད་དོ། །ཁ་ཅིག་འགལ་རྟགས་

ཀྱིས་བསྒྲུབ་བྱ་ལ་ལོག་རྟོག་བསྐྱེད་པར་འདོད་པ་ནི། འཁྲུལ་བ་ཆེན་པོ་ཡིན་ཏེ། འགལ་རྟགས་སུ་

སོང་བའི་ཚེ་ལོག་ཕྱོགས་སྒྲུབ་པའི་རྟགས་ཡང་དག་ཏུ་འགྱུར་བས་ཁྱབ་ལ་ཡང་དག་ཤེས་པ་དང༌། 

དེའི་གཞལ་བྱ་དང༌། དངོས་འགལ་འཛིན་པའི་ལོག་རྟོག་གཉིས་སྐྱེས་བུ་གཅིག་གི་རྒྱུད་ལ་དུས་

གཅིག་མངོན་གྱུར་དུ་སྐྱེ་བའི་སྐབས་མེད་པའི་ཕྱིར་རོ།།

གཉིས་པ་ལ་གཉིས། མ་གྲུབ་པ་དང༌། མ་ངེས་པ་དང༌། འགལ་བའི་གཏན་ཚིགས་བཤད་

པའོ། །དང་པོ་ལ་གཉིས། བསྟན་པ་དང༌། བཤད་པའོ། །དང་པོ་ནི། ཕྱི་རྒོལ་གྱི་ངོར་སྒྲུབ་བྱེད་དུ་

སྨྲས་ཀྱང་གོ་བར་བྱ་བ་ཕྱི་རྒོལ་བ་དང་གོ་བར་བྱེད་པ་རྒོལ་བ་གཉིས་ཀའམ་གང་རུང་ལ་ཕྱོགས་

ཆོས་མ་གྲུབ་པའམ་ཐེ་ཚོམ་ཟ་ན་ཡང་མ་གྲུབ་པའི་གཏན་ཚིགས་ལྟར་སྣང་ཡིན་ཏེ། རྟགས་སུ་

བཀོད་པ་གང་ཞིག་ཤེས་འདོད་ཆོས་ཅན་གྱི་སྟེང་དུ་འགོད་ཚུལ་དང་མཐུན་པར་ཡོད་པ་ཁོ་ནར་མ་

ངེས་པའི་ཕྱིར་རོ།།

གཉིས་པ་ལ་གསུམ། རྟགས་ཆོས་ཅན་གྱི་སྟེང་དུ་མ་གྲུབ་པ་དང༌། ཐེ་ཚོམ་ཟ་བའི་མ་གྲུབ་

པ་དང༌། ཆོས་ཅན་མ་གྲུབ་ནས་མ་གྲུབ་པའོ། །དང་པོ་ལ་གསུམ། ཕྱོགས་ཆོས་རྒོལ་བ་དང༌། ཕྱི་

རྒོལ་བ་གཉིས་ཀ་ལ་མ་གྲུབ་པ་དང༌། ཕྱི་རྒོལ་མ་གྲུབ་པ་དང༌། རྒོལ་བ་ལ་མ་གྲུབ་པའོ། །དང་པོ་

ནི། རྟགས་ཤེས་འདོད་ཆོས་ཅན་དང་འབྲེལ་བའི་ཚུལ་གཅིག་མ་གྲུབ་པའམ་ཐེ་ཚོམ་ཟ་ན་ཡང་མ་

གྲུབ་པའི་གཏན་ཚིགས་ལྟར་སྣང་བ་ཡིན་ཏེ། གཏན་ཚིགས་ནི་སྔ་མ་ལྟར་སྦྱར་རོ། །དཔེར་ན་སྒྲ་

མི་རྟག་པའོ་ཞེས་བསྒྲུབ་པ་ལ་མིག་གིས་གཟུང་བ་ཉིད་རྟགས་སུ་བཀོད་པ་ནི་རྒོལ་བ་གཉིས་ཀ་ 

ལ་མ་གྲུབ་པ་ལྟ་བུའོ།།

གཉིས་པ་ནི། ལྗོན་ཤིང་རྣམས་ལ་གཅེར་བུ་པས་སེམས་པ་ཡོད་པ་བསྒྲུབ་པར་བྱ་བ་ལ་

ཤུན་པ་ཐམས་ཅད་བཤུས་ན་འཆི་བ་རྟགས་སུ་བཀོད་པ་ནི། ཕྱི་རྒོལ་བ་སངས་རྒྱས་པ་ལ་ཕྱོགས་

ཆོས་མ་གྲུབ་སྟེ། སངས་རྒྱས་པ་ཤིང་འཆི་བར་ཁས་མི་ལེན་པའི་ཕྱིར་རོ། །སངས་རྒྱས་པ་དེ་ནི་

མིག་ལ་སོགས་པའི་རྣམ་པར་ཤེས་པ་དང་དབང་པོ་དང༌། སྔོན་གྱི་འཕེན་པས་འཕངས་པའི་ལས་

ཀྱི་ནུས་པ་རྫོགས་ནས་ཡིད་ཀྱི་ཤེས་པ་གནས་པའི་རྟེན་ཚེ་འགག་པའི་མཚན་ཉིད་ལ་འཆི་བ་ཡིན་

པར་ཁས་ལེན་པའི་ཕྱིར་རོ། །ཤིང་ལ་རྣམ་ཤེས་མེད་ན་དེ་འགག་པ་ག་ལ་ཡོད། ཤིང་སྐམ་པ་ལ་

ཁོ་བོ་ཅག་འཆི་བར་འདོད་ལ། དེ་ཁྱེད་ལ་ཡང་གྲུབ་པ་མ་ཡིན་ནམ་ཞེ་ན། དེ་འཆི་བའི་དོན་དུ་ཁོ་བོ་

ཅག་ཁས་མི་ལེན་པའི་ཕྱིར་རོ། །དེས་ན་ཤིང་ལ་འཆི་བ་མ་གྲུབ་སྟེ། སྔོན་གྱི་ལས་ཀྱི་ནུས་པ་ཟད་

ནས་ཚེ་འགག་པ་ལ་འཆི་བར་འདོད་ལ། དེ་ཡང་ཤིང་དག་ལ་མི་སྲིད་པའི་ཕྱིར་རོ།།

གསུམ་པ་ནི། གྲངས་ཅན་གྱིས་བློ་དང་བདེ་བ་ལ་སོགས་པ་སངས་རྒྱས་པའི་ངོར་སེམས་

པ་མེད་པར་བསྒྲུབ་པ་ལ། སྐྱེ་བ་ཅན་ནམ་མི་རྟག་པ་ཉིད་རྟགས་སུ་བཀོད་པ་ནི་ཕྱོགས་ཆོས་རྒོལ་

བ་གྲངས་ཅན་བདག་ཉིད་ལ་མ་གྲུབ་པ་ཡིན་ཏེ། གཏན་ཚིགས་ཀྱི་དོན་རྩོད་གཞི་ལ་འགོད་ཚུལ་

དང༌། མཐུན་པར་མ་གྲུབ་པའི་ཕྱིར་རོ། །གྲངས་ཅན་གྱིས་སྐྱེ་འཇིག་བྱེད་པ་ལ་སེམས་མེད་བེམ་

པོ་ཡིན་པས་ཁྱབ་སྟེ། དཔེར་ན་གཟུགས་ལ་སོགས་པ་དེ་ཙམ་ལྔ་པོ་བཞིན། བློ་དང་བདེ་བ་ཡང་

སྐྱེ་འཇིག་ཅན་ཡིན་པའི་ཕྱིར། སེམས་མེད་བེམ་པོ་ཡིན་ནོ་ཞེས་པའི་ཕྱོགས་ཆོས་དང་རྗེས་འགྲོ་

སངས་རྒྱས་པའི་ལུང་ལས་བཤད་པས་ཕྱི་རྒོལ་ལ་གྲུབ་སྙམ་དུ་བསམ་པའོ། །དེ་ཡང་གྲངས་ཅན་

སྔར་ཡོད་གསར་དུ་གསལ་བ་དང་མི་གསལ་བ་ལ་སྐྱེ་འཇིག་ཏུ་འདོད་ཀྱི། སྔར་མེད་གསར་སྐྱེ་

དང་གཏན་མེད་དུ་འགྱུར་བའི་སྐྱེ་འཇིག་གྲངས་ཅན་མི་འདོད་པས་ཕྱོགས་ཆོས་རྒོལ་བ་ལ་མ་གྲུབ་

པ་ཡིན་ནོ། །ལྡོག་པ་ནི། གྲངས་ཅན་རང་ལ་གྲུབ་པར་འདོད་པས་ཏེ། སེམས་པ་ཅན་གྱི་བདག་

བཅིངས་གྲོལ་ཀུན་གྱི་གཞི་ཡིན་པས་སྐྱེ་འཇིག་དང་བྲལ་ལོ་སྙམ་དུ་བསམས་པའོ།།

གཉིས་པ་ནི། དེ་བཞིན་དུ་གཏན་ཚིགས་བདག་ཉིད་དམ་དེའི་གཞི་ཆོས་ཅན་ལ་ཐེ་ཚོམ་

ཟ་ན་ཕྱོགས་ཆོས་མ་གྲུབ་པ་ཡིན་ཏེ། རྟགས་རྩོད་གཞི་ལ་འགོད་ཚུལ་དང་མཐུན་པར་བློས་མ་

ངེས་པའི་ཕྱིར་རོ། །རྟགས་རང་གི་ངོ་བོ་ལ་ཐེ་ཚོམ་ཟ་བ་ནི། དཔེར་ན་མེ་བསྒྲུབ་པར་བྱ་བ་ལ་དུ་

བ་ཡིན་ནམ་རླངས་པ་ཡིན་སྙམ་དུ་རླངས་པ་ལ་སོགས་པའི་དངོས་པོར་ཐེ་ཚོམ་ཟ་བའི་འབྱུང་བ་

འདུས་པ་ལ་མེ་ཡོད་དེ། དུ་བ་ཡོད་པའི་ཕྱིར་ཞེས་བཀོད་པ་ལྟ་བུ་དང༌། དུ་བ་ཉིད་དུ་མ་ངེས་ན་ཐེ་

ཚོམ་ཟ་བས་མེའི་རྟོགས་པ་སྐྱེད་མི་ནུས་སོ། །གཞི་ཆོས་ཅན་ལ་ཐེ་ཚོམ་ཟ་བ་ནི་དཔེར་ན་རི་སུལ་

དབུས་མ་ན་རྨ་བྱའི་སྒྲ་ཡོད་མེད་ཐེ་ཚོམ་ཟ་བཞིན་དུ་རྨ་བྱའི་སྒྲ་གྲག་པའི་རི་སུལ་དབུས་མ་འདི་ན་

ཆོས་ཅན། རྨ་བྱ་ཡོད་དེ། རྨ་བྱའི་སྒྲ་གྲག་པའི་ཕྱིར་ཞེས་བྱ་བ་ལ་དེ་གྲགས་པའི་ཡུལ་ཚད་མས་མི་

རྟོགས་པ་ལྟ་བུའོ། །མ་གྲུབ་པའི་གཏན་ཚིགས་ནི། གཞི་ཆོས་ཅན་དང༌། རྟགས་རང་གི་ངོ་བོ་དང༌། 

དེ་གཉིས་ཀྱི་འབྲེལ་བ་དོན་ལ་མ་གྲུབ་པ་གསུམ་དང༌། ཐེ་ཚོམ་ཟ་བ་གསུམ་དང༌། དྲུག་ཏུ་ཕལ་

ཆེར་འདུས་ལ་འབྲེལ་བ་ཕྱི་རྒོལ་གྱིས་གྲུབ་ཟིན་པ་གཏན་ཚིགས་ཀྱི་སྐྱོན་མ་ཡིན་ཡང༌། གྲུབ་ཟིན་

པར་ཤེས་ཀྱང་སླར་ཡང་སྒྲུབ་ན་རྒོལ་བའི་སྐྱོན་ཡིན་པ་བཞིན་དུ་བསྒྲུབ་བྱ་གྲུབ་ཟིན་སྒྲུབ་ན་ཡང་ 

སྐྱོན་དུ་ཤེས་པར་བྱའོ།།

གསུམ་པ་ནི། གཞི་ཆོས་ཅན་མ་གྲུབ་ན་ཡང་ཕྱོགས་ཆོས་མ་གྲུབ་པ་ཡིན་ཏེ། སྔར་ལྟར་

ཕྱོགས་ཆོས་ཀྱི་མཚན་ཉིད་མ་ཚང་བའི་ཕྱིར་རོ། །དཔེར་ན་བྱེ་བྲག་པས། བདག་ཁྱབ་བྱེད་དུ་

ཡོད་པར་སྒྲུབ་འདོད་ནས། ལུས་ཀྱི་སྟེང་འོག་ཐམས་ཅད་ན་གང་ཟག་གི་བདག་གནས་པར་སྒྲུབ་

པ་ལ་ཐམས་ཅད་ན་དམིགས་པའི་བདག་གི་ཡོན་ཏན་ཉིད་རྟགས་སུ་བཀོད་པ་ལྟ་བུའོ། །བདག་གི་

ཡོན་ཏན་ནི། བདེ་སྡུག་དང༌། འདོད་པ་དང༌། ཞེ་སྡང་ལ་སོགས་པའོ། །ཡོན་ཏན་ནི་ཡོན་ཏན་ཅན་

མེད་པར་མི་གནས་པས་བདག་ཁྱབ་པར་སྒྲུབ་པའོ། །ལུས་ཀྱི་སྟེང་འོག་བར་གསུམ་ཐམས་ཅད་

ན་གནས་པ་སྒྲུབ་འདོད་ནས། གང་ཟག་གི་བདག་ཆོས་ཅན། དེ་ཐམས་ཅད་ན་ཡོད་དེ། དེ་ཐམས་

ཅད་ན་ཁྱོད་ཀྱི་ཡོན་ཏན་དམིགས་པའི་ཕྱིར་ཞེས་པའོ། །འདི་དག་ལ་བརྟེན་ནས་གཞི་མ་གྲུབ་ན་

རྟགས་ཡང་དག་གི་ཤེས་འདོད་ཆོས་ཅན་དུ་འགལ་བར་འདོད་པ་ནི། ཚད་མ་ཀུན་ལས་བཏུས་ཀྱི་

རང་རྟེན་ལའོ། །ཞེས་པའི་དོན་རྣམ་འགྲེལ་དུ་རྒྱས་པར་བཤད་པ་ཁོང་དུ་མ་ཆུད་པའི་རྣམ་འགྱུར་

དུ་གསལ་ཏེ། དེའི་དོན་དབུ་མ་སྣང་བར་མཁས་པའི་དབང་པོ་ཀ་མ་ལ་ཤཱི་ལས་ཀྱང་གསལ་བར་

བཤད་དོ། །དེས་ན་རྟགས་ཡང་དག་ཡིན་ན་ཤེས་འདོད་ཆོས་ཅན་གྲུབ་པས་ཁྱབ་ཀྱང་རྟགས་ཡང་

དག་གི་ཤེས་འདོད་ཆོས་ཅན་ཡིན་ན་གྲུབ་མི་དགོས་ཏེ། མཚན་ཉིད་ལྔ་ལྡན་གྱི་གཙོ་བོ་རྣམ་འགྱུར་

དུ་མའི་ཉེར་ལེན་བྱེད་པ་དངོས་སུ་རྟགས་ཡང་དག་གིས་དགག་དགོས་པའི་ཕྱིར་རོ། །ཤེས་འདོད་

ཆོས་ཅན་རང་གི་ལྡོག་པ་སྒྲུབ་པའི་དབང་དུ་བྱས་ན་དགག་རྟགས་དང་སྒྲུབ་རྟགས་ཀྱི་སྒོ་ནས་ 

ཁྱད་པར་དབྱེ་དཀའོ།།

གཉིས་པ་ལ་གསུམ། དངོས་ཀྱི་མ་ངེས་པ་དང་ཡང་དག་ལྷག་ལྡན་བཤད་པ་དང༌། འགལ་

བའི་གཏན་ཚིགས་བཤད་པ་དང༌། འགལ་བ་ལྷག་ལྡན་དང་ཐུན་མོང་མ་ཡིན་པའི་མ་ངེས་པ་བཤད་

པའོ། །དང་པོ་ལ་གཉིས། དངོས་ཀྱི་མ་ངེས་པ་དང༌། ཡང་དག་ལྷག་ལྡན་བཤད་པའོ། །དང་པོ་ནི། 

དེ་བཞིན་དུ་ཕྱོགས་ཆོས་གྲུབ་མཐུན་ཕྱོགས་ལ་མཐོང་ཡང༌། མི་མཐུན་པའི་ཕྱོགས་ལ་མེད་པའི་

ཚུལ་གཅིག་མ་གྲུབ་ན་ཡང་མ་ངེས་པའི་གཏན་ཚིགས་ལྟར་སྣང་བ་ཡིན་ཏེ། རྒྱུ་མཚན་དེའི་ཕྱིར་

རོ། །དེ་ཡང་མཐུན་ཕྱོགས་དང་མི་མཐུན་ཕྱོགས་གཉིས་ཀ་ལ་ཁྱབ་བྱེད་དུ་འཇུག་པ་དང༌། གཉིས་

ལ་ཆ་གཉིས་པ་དང༌། མཐུན་ཕྱོགས་ལ་ཁྱབ་ཅིང་མི་མཐུན་ཕྱོགས་ལ་ཆ་གཉིས་པ་དང༌། དེ་ལས་

ལོག་པ་སྟེ་བཞིའ།ོ །དཔེར་ན་སྒྲ་རྟག་པ་ཉིད་ཀྱི་ཆོས་སུ་སྒྲུབ་པ་ལ་གཞལ་བྱ་ཉིད་རྟགས་སུ་བཀོད་པ་

ཆོས་ནི་མཐུན་པའི་ཕྱོགས་དང༌། མི་མཐུན་པའི་ཕྱོགས་ཐམས་ཅད་ལ་ཁྱབ་བྱེད་དུ་ཡོད་པའོ། །ལ་

སོགས་པའི་སྒྲས། སྒྲ་ཆོས་ཅན། རྩོལ་བྱུང་མ་ཡིན་ཏེ། ལ་སོགས་པའི་ཆོས་མི་རྟག་པའི་ཕྱིར། ཞེས་

པ་ལྟ་བུ། མི་མཐུན་ཕྱོགས་ལ་ཁྱབ་བྱེད་དུ་འཇུག་པ་དང༌། མཐུན་ཕྱོགས་ཀྱི་ཕྱོགས་གཅིག་ལ་ཡོད་

པ་ཆ་གཉིས་པ་ལྟ་བུའ།ོ །དེ་ཡང་མཐུན་ཕྱོགས་གློག་ལ་སོགས་པ་ལ་ཡོད་ལ། ནམ་མཁའ་སོགས་ལ་

མེད་པས་སོ། །སྒྲ་རྩོལ་བྱུང་དུ་སྒྲུབ་པ་ལ་མི་རྟག་པ་རྟགས་སུ་བཀོད་པ་ནི་སྔ་མ་ལས་ལོག་པར་ཤེས་

པར་བྱའོ། །སྒྲ་རྟག་སྟེ་ལུས་ཅན་མ་ཡིན་པའི་ཕྱིར་ཞེས་པ་ནི། གཉིས་ཀ་ལ་ཆ་གཉིས་པར་འཇུག་

པ་ཡིན་ནོ། །དེ་ཡང་མི་མཐུན་ཕྱོགས་ཀྱི་ཕྱོགས་གཅིག་སེམས་པའི་ལས་ལ་འཇུག་བུམ་པ་ལ་མི་

འཇུག །མཐུན་ཕྱོགས་ཀྱི་ཕྱོགས་གཅིག་ནམ་མཁའ་ལ་འཇུག །རྡུལ་ཕྲ་རབ་ལ་མི་འཇུག་སྟེ། བྱེ་

བྲག་པས་རྡུལ་ཕྲ་རབ་རྟག་པར་ཁས་ལེན་ཅིང༌། ལུས་ཅན་གྱི་དོན་ཁས་བླངས་པའི་ཕྱིར་རོ།།

གཉིས་པ་ལ་གཉིས། རྒྱས་པར་བཤད་པ་དང༌། དོན་བསྡུ་བའོ། །དང་པོ་ལ་གཉིས། དཔེ་

དང༌། ལྡོག་པ་ལ་ཐེ་ཚོམ་ཟ་བར་བསྒྲུབ་པའོ། །དང་པོ་ནི། དེ་བཞིན་དུ་ཕྱོགས་ཆོས་གྲུབ་མཐུན་

ཕྱོགས་ལ་མཐོང་ཡང་ལྡོག་པའི་ཚུལ་དེ་ཉིད་ལ་ཐེ་ཚོམ་ཟ་ན་ཡང་མ་ངེས་པའི་གཏན་ཚིགས་ཁོ་ན་

སྟེ། རྒྱུ་མཚན་དེ་ཉིད་ཀྱི་ཕྱིར་རོ། །དཔེར་ན་བརྗོད་པར་འདོད་པའི་མི་ལ་ལ་ཞིག་ནི། ངག་སྨྲ་བར་

འདོད་པའི་ལམ་པོ་ཆེའི་མི་ཆོས་ཅན། ཐམས་ཅད་མཁྱེན་པ་མ་ཡིན་པས་འདོད་ཆགས་ལ་སོགས་པ་

དང་ལྡན་པར་བསྒྲུབ་པ་ལ་ངག་སྨྲ་བ་དང༌། མིག་འབྱེད་འཛུམ་བྱེད་པ་ལ་སོགས་པའི་ཆོས་རྟགས་སུ་

བཀོད་པ་ལྟ་བུ་ཡང་དག་ལྷག་ལྡན་གྱི་མ་ངེས་པ་ཡིན་ཏེ། ཕྱོགས་ཆོས་གྲུབ་མཐུན་ཕྱོགས་ལ་མཐོང་

ཡང་མི་མཐུན་པའི་ཕྱོགས་ལས་ལྡོག་པ་ལ་ཐེ་ཚོམ་ཟ་བ་ཡིན་པའི་ཕྱིར་རོ།།

གཉིས་པ་ལ་གཉིས། ངག་སྨྲ་ཀུན་མཁྱེན་མེད་པར་སྒྲུབ་པ་ལྡོག་པ་ལ་ཐེ་ཚོམ་ཟ་བར་བསྟན་

པ་དང༌། ཆགས་ལྡན་དུ་སྒྲུབ་པ་ལྡོག་པ་ལ་ཐེ་ཚོམ་ཟ་བར་བསྟན་པའོ། །དང་པོ་ལ་གསུམ། གཞན་གྱི་

ལྡོག་པ་སྒྲུབ་པའི་གཏན་ཚིགས་ལྟར་སྣང་དུ་བསྟན་པ་དང༌། ལྡོག་ཁྱབ་མ་འགྲུབ་པའི་རྒྱུ་མཚན་དང༌། 

བསྡུས་ཏེ་བསྟན་པའོ། །དང་པོ་ནི། རྟགས་དེའི་ལྡོག་པ་གྲུབ་སྟེ། དེ་ཡང་ཀུན་མཁྱེན་ངག་སྨྲ་བ་མེད་

དེ། མ་དམིགས་པའི་ཕྱིར་རོ་ཞེ་ན། ཐམས་ཅད་མཁྱེན་པ་ངག་སྨྲ་བ་མ་དམིགས་སོ་ཞེས་བྱ་བའི་མི་

དམིགས་པའི་རྣམ་པ་དེ་ལྟ་བུ་ནི་མེད་ངེས་གོ་བྱེད་ཡང་དག་མ་ཡིན་ཏེ། ཀུན་མཁྱེན་ངག་སྨྲ་བ་ཡོད་

མེད་ཐེ་ཚོམ་གྱི་རྒྱུ་ཡིན་པའི་ཕྱིར་རོ། །དེར་ཐལ། ཡུལ་ཀུན་མཁྱེན་ངག་སྨྲ་བ་ཡོད་ཀྱང་ཕྱི་རྒོལ་ལ་

བལྟར་མི་སྣང་བ་ཉིད་ཀྱིས་སོ། །འདི་དག་ནི་དཔྱོད་པ་པ་ཀུན་མཁྱེན་དང་ཆགས་བྲལ་མ་མཐོང་ཙམ་

གྱིས་མེད་པར་སྨྲ་ལ། མཆོག་གི་སྤྲུལ་པའི་སྐུ་ཆོས་གསུང་བ་སོགས་མཐོང་བ་ཉིད་ཀྱིས་ཀུན་མཁྱེན་

དང་ཆགས་པ་དང་བྲལ་བ་འགོག་པའི་གཏན་ཚིགས་ལྟར་སྣང་དུ་སྒྲུབ་པ་དང༌། ཤེས་བྱ་ཀུན་མངོན་

སུམ་དུ་གཟིགས་པ་སོགས་ཡོད་ཀྱང་རྒོལ་བ་ངན་པ་དེ་དག་ལ་བལྟར་མི་སྣང་བར་སྟོན་པ་ཡིན་གྱི། 

སྤྱིར་ཀུན་མཁྱེན་དང་ཆགས་བྲལ་ཡོད་ཀྱང་ཚད་མས་དམིགས་སུ་མི་རུང་བར་སྟོན་པ་མ་ཡིན་ཏེ། 

དངོས་པོ་སྟོབས་ཤུ གས་ཀྱི་རིགས་པས་ལེགས་པར་གྲུབ་པའི་ཕྱིར་རོ། །འདི་དག་ནི་སངས་རྒྱས་ཀྱི་

གཟུགས་ཀྱི་སྐུ་སངས་རྒྱས་མ་ཡིན་པར་འདོད་པའི་སྐལ་ཆད་རྣམས་ཀྱི་ལུགས་དང་མཚུངས་པའོ།།

གཉིས་པ་ནི། ཀུན་མཁྱེན་ངག་སྨྲ་བ་མ་དམིགས་པས་མེད་ཅེས་མི་སྨྲ་ཡི། ཀུན་མཁྱེན་

དང་སྨྲ་བ་ལྷན་ཅིག་འགལ་བའི་ཕྱིར་རོ། །ཞེ་ན། གོང་དུ་བསྟན་པ་དེ་བས་ན་ཐམས་ཅད་མཁྱེན་པ་

མ་ཡིན་པ་ལས་ལྡོག་པ་ཀུན་མཁྱེན་སྨྲ་བ་ལ་སོགས་པ་ལྡོག་པ་ནི་ཐེ་ཚོམ་དུ་གྱུར་པ་ཡིན་གྱི། མེད་

ངེས་ཀྱི་ལྡོག་ཁྱབ་འགྲུབ་པ་མ་ཡིན་ཏེ། སྨྲ་བ་དང་ཐམས་ཅད་མཁྱེན་པ་ཉིད་གཉིས་ལ་འགལ་བ་

གང་ཡང་མེད་པའི་ཕྱིར་རོ། །ཀུན་མཁྱེན་ངག་སྨྲ་བ་མ་མཐོང་དུ་ཟིན་ཀྱང་ཐམས་ཅད་མཁྱེན་པ་གང་

ཡིན་པ་དེ་ཡང་ངག་སྨྲ་བ་མ་ཡིན་ནོ་ཞེས་ལྡོག་པ་མ་1འགྲུབ་སྟེ། ལྡོག་པ་ལ་ཐེ་ཚོམ་ཟ་བའི་ཕྱིར་

རོ། །འགལ་བ་གཉིས་ཀྱི་དབྱེ་བ་དང་མཚན་ཉིད་སྟོན་པ་ནི་དངོས་པོ་རྣམས་ཀྱི་འགལ་བ་ནི་ཆོས་

ཅན། རྣམ་པ་གཉིས་ཏེ། ལྷན་ཅིག་མི་གནས་པའི་འགལ་བ་དང༌། ཕན་ཚུན་སྤངས་པའི་འགལ་བར་

ངེས་པའི་ཕྱིར་རོ། །གནོད་བྱ་རྒྱུ་མ་ཚང་བ་མེད་པར་འབྱུང་བ་ལ་གཞན་གནོད་བྱེད་སྟོབས་ལྡན་

ཡོད་ན། གནོད་བྱའི་རྒྱུན་མེད་པར་བྱེད་པའི་ཕྱིར། ལྷན་ཅིག་མི་གནས་པའི་འགལ་བ་སྟེ། གྲང་

བ་དང་ཚ་བའི་རེག་པ་ལྟ་བུའོ། །རྒྱུ་མ་ཚང་ནས་མེད་པ་དེ་ལས་ལྷན་ཅིག་མི་གནས་འགལ་དུ་མི་

རྟོགས་པའི་ཕྱིར། རྒྱུ་མ་ཚང་བ་མེད་པ་ཞེས་སྨོས་སོ། །འོ་ན་རྒྱུ་ཚང་བ་སུས་ཀྱང་དགག་མི་ནུས་

པའི་ཕྱིར། དེ་ལས་ཀྱང་འགལ་བར་མི་རྟོགས་པར་ཐལ་བར་འགྱུར་རོ་ཞེ་ན། སྐྱོན་མེད་དེ། རྒྱུ་

མ་ཚང་བ་མེད་པ་ཡང་གཞན་གྱི་སྐད་ཅིག་གཉིས་པ་ཕན་ཆད་དུ་རྒྱུ་མ་ཚང་བར་བྱེད་པའི་ཕྱིར་

རོ། །སྐད་ཅིག་མ་གཅིག་དང་ཐག་རིང་པོའ་ིབར་དུ་ཆོད་པ་ལ་མངོན་སུམ་གྱི་འགལ་བ་འདི་ངེས་

མི་ནུས་པས་རྒྱུན་དང༌། གནོད་བྱ་གནོད་བྱེད་ཐག་ཉེ་བ་ལས་ངེས་པར་བྱེད་པ་ཡིན་ནོ། །དེ་ཡང་

སྐད་ཅིག་དང་པོ་ལ་ཚོགས་པའི་གནས་སྐབས་ཀྱི་གྲང་རེག་རིགས་འདྲ་ཕྱི་མ་བསྐྱེད་པའི་ནུས་པ་

མེད་པའི་གནས་སྐབས་སུ་རུང་བར་བྱེད་ལ། དེ་ཡང་དེའི་སྐད་ཅིག་མ་སྔ་མ་མེས་བསྐྱེད་པ་ཡིན་

ནོ། །ཕྲད་པའི་དུས་ཀྱི་ཚ་རེག་དེས་སྐད་ཅིག་གཉིས་པའི་གྲང་རེག་རིགས་འདྲ་ཕྱི་མ་བསྐྱེད་པའི་

ནུས་མེད་དུ་དངོས་སུ་བསྐྱེད་ནས་སྐད་ཅིག་གསུམ་པ་ལ་གྲང་རེག་གི་རྒྱུན་འགགས་པ་ནི་གནོད་

བྱ་ལྡོག་པ་མྱུར་བའི་དུས་ཡིན་གྱི། དེ་ལས་དུས་ཐུང་བ་ལ་ཚ་རེག་གི་གནོད་པ་བྱེད་པའི་ཚུལ་མི་

རྟོགས་ཤིང་མངོན་སུམ་ཚད་མས་རྟོགས་མི་ནུས་སོ།།

སྣང་བ་དང་མུན་པ་གནོད་བྱ་གནོད་བྱེད་དུ་ངེས་པའི་ཚུལ་2དང༌། ཁང་པའི་གྲྭའི་ཕྱོགས་

གཅིག་ན་མུན་པ་དང༌། ཕྱོགས་གཞན་ན་སྣང་བ་གནས་པ་ལས་མུན་པ་སེལ་བར་བྱེད་པ་མ་ཡིན་

ཏེ། མུན་པས་ནོན་པའི་ཕྱོགས་སུ་སྣང་བའི་སྐད་ཅིག་གཞན་སྐྱེད་མི་ནུས་པའི་ཕྱིར་རོ། །དེས་ན་

མུན་པ་སེལ་བར་བྱེད་པའི་སྣང་བ་ནི། འགྲོ་བའི་ཆོས་ཅན་ཡིན་ཏེ། ཆུ་རླབས་ཀྱི་ཚུལ་དུ་རིམ་གྱིས་

1  ཞོལ། ཤོག ༤༨ བ ༤ གཙང་། ཤོག ༤༩ ན ༦ མི་འགྲུབ་སྟེ།

2  ཞོལ། ཤོག ༤༩ ན ༤ གཙང་། ཤོག ༤༩ བ ༦ ངེས་པའི་ཚུལ་ཡང་།

ཡུལ་གནོན་པ་ན་མུན་པ་དང་བར་མ་ཆོད་པའི་སྣང་བའི་སྐད་ཅིག་གཞན་བསྐྱེད་པ་དེའི་ཚེ། སྣང་

བ་དང་ཉེ་བའི་མུན་པ་རིགས་འདྲ་ཕྱི་མ་བསྐྱེད་པའི་ནུས་མེད་བསྐྱེད་པར་བྱེད་ཅིང༌། སྣང་བ་དང་

ཉེ་བར་འདུག་པ་དེ་རིགས་འདྲ་ཕྱི་མ་བསྐྱེད་པའི་ནུས་པ་མེད་པར་འགྱུར་རོ། །ཡུལ་དེར་མུན་པ་

འགགས་པ་དང༌། སྣང་བ་སྐྱེས་པ་དུས་མཉམ་པས་དེ་ལྟར་རིམ་གྱིས་སྣང་བས་མུན་པ་སེལ་བར་

བྱེད་དེ། དེ་ཡང་ཁང་པའི་སྟེང་གཡོགས་ཤིང་བུ་ག་གཞན་མེད་པའི་མུན་པའི་རྒྱུ་མ་ཚང་བ་མེད་

པ་ན། སྐད་ཅིག་དང་པོ་ལ་སྣང་བའི་དངོས་རྒྱུ་སྐྱེ། དེས་མུན་པ་སྐད་ཅིག་ཐ་མ་རིགས་འདྲ་ཕྱི་མ་

བྱེད་པའི་ནུས་མེད་དུ་བསྐྱེད། སྣང་བ་སྐྱེས་པ་ན་མུན་པ་འགག་པས་སྐད་ཅིག་གསུམ་པ་ལ་ལྡོག་

པ་ཡིན་ནོ། །སྔ་མ་ཁ་ཅིག་གིས། གསུང་རབ་དང་དགོངས་འགྲེལ་རྣམས་སུ་སྣང་མུན་དང་འདས་

ལམ་གྱིས་ས་བོན་སྤོང་བ་དཔེ་དོན་དུ་མཛད་པའི་དོན་ཞིབ་ཏུ་མ་རྟོགས་པར་སྣང་བའི་བརྒྱུད་རྒྱུས་

གནོད་པ་དང༌། སྤང་བྱའི་ས་བོན་ལ་བར་ཆད་མེད་ལམ་གྱི་དངོས་རྒྱུས་དངོས་སུ་གནོད་པར་

གཟུང་ནས་བར་ཆད་མེད་ལམ་གྱི་དུས་ན་ངོ་སྐལ་གྱི་སྤང་བྱའི་ས་བོན་ཡོད་པ་དང༌། དེ་ལ་སྦྱོར་

ལམ་ཆོས་མཆོག་སོགས་ཀྱིས་དངོས་སུ་གནོད་པར་འདོད་པ་ནི། ཕྱིན་ཅི་ལོག་འབའ་1ཞིག་ཡིན་

པས་གཞན་དུ་རྒྱས་པར་བཀག་ཟིན་ཏོ། །དངོས་པོར་ཡོད་པ་དང་དངོས་པོར་མེད་པ་ལྟ་བུ་ཆོས་

ཅན། ཕན་ཚུན་སྤངས་འགལ་ཡིན་ཏེ། གཅིག་གིས་གཅིག་མཚན་ཉིད་ཕན་ཚུན་སྤངས་ཏེ་གནས་

པའི་མཚན་ཉིད་ཁོ་ནས་ཐ་དད་གཞི་མཐུན་མི་སྲིད་པའི་ཕྱིར་རོ། །དཔེར་ན། གཡུའི་ཁ་དོག་སྔོན་

པོར་ཡོངས་སུ་གཅོད་པ་ན་སྔོན་པོ་མ་ཡིན་པ་རྣམ་པར་གཅོད་པ་ཡིན་ཏེ། དེ་རྣམ་པར་མ་བཅད་

ན་སྔོན་པོར་ཡོངས་སུ་གཅོད་མི་ནུས་པའི་ཕྱིར་རོ། །སྔོན་པོ་ལ་སེར་པོ་འགོག་པ་ན་སེར་པོ་སྣང་

རུང་དུ་བརྟགས་ནས་དགག་པར་བྱ་བ་ཡིན་ཏེ། ཡོད་ཀྱང་སྣང་དུ་མི་རུང་བ་མངོན་སུམ་གྱིས་

དགག་མི་ནུས་པའི་ཕྱིར་རོ། །དེས་ན་སྔོན་པོ་འདི་ལ་སེར་པོ་མེད་དེ། ཡོད་ན་སྣང་དུ་རུང་བ་ལས་

མ་དམིགས་པས་སྣང་བ་མ་དམིགས་པ་ལས་དགག་པར་བྱ་བ་ཡིན་ནོ། །དེ་བཞིན་དུ་སྔོན་པོ་ལ་ཤ་

ཟ་འགོག་པ་ཡང་སྔོན་པོ་དེ་ཉིད་ཤ་ཟ་ཡིན་པ་དང༌། ཤ་ཟའི་བདག་ཉིད་དུ་ཡོད་པ་མངོན་སུམ་གྱིས་

དགག་ནུས་ལ་ཤ་ཟ་དོན་གཞན་ནི་མངོན་སུམ་གྱིས་དགག་མི་ནུས་ཤིང༌། རྗེས་དཔག་གིས་ཀྱང་

1  ཞོལ། ཤོག ༤༩ བ ༤ གཙང་། ཤོག ༥༠ ན ༦ འགའ་ཞིག་ཡིན་པས་

མེད་པར་ངེས་མི་ནུས་སོ། །སྔོན་པོ་སྐད་ཅིག་མའི་བདག་ཉིད་དུ་ཡོད་ཀྱང་མངོན་སུམ་གྱིས་རྟོགས་

མི་ནུས་པས་དེ་རྟག་པ་ཡིན་པ་རྗེས་དཔག་གིས་འགོག་པ་ཡིན་ནོ། །སྒྲ་བཤད་པ་ནི་སྔོན་པོའ་ི

མཚན་ཉིད་ཞུགས་པ་དེར་སྔོན་པོ་མ་ཡིན་པའི་མཚན་ཉིད་མ་ཞུགས། སྔོན་པོ་མ་ཡིན་པའི་མཚན་

ཉིད་ཞུགས་པ་དེར། སྔོན་པོའ་ིམཚན་ཉིད་མ་ཞུགས་པས་མཚན་ཉིད་ཕན་ཚུན་སྤངས་ཏེ་གནས་པ་

ཞེས་བྱའོ། །སྤྱིར་འགལ་བ་མཐའ་དག་ཕན་ཚུན་སྤངས་འགལ་དུ་འདུས་ཀྱང་དངོས་ཀྱི་འགལ་བ་

གཉིས་གཅིག་གི་ནང་དུ་གཅིག་མི་འདུ་ཞིང༌། བྱེད་ལས་ཀྱང་ཐ་དད་པ་ཡིན་ནོ།།

གསུམ་པ་ནི། ཀུན་མཁྱེན་ངག་སྨྲ་བ་མི་དམིགས་ཀྱང་མེད་པ་རྟོགས་པ་མ་ཡིན་

ནོ། །འགལ་བ་རྣམ་པ་གཉིས་ཀ་ཡང་སྨྲ་བ་ཉིད་དང༌། ཐམས་ཅད་མཁྱེན་པ་ཉིད་ལ་མི་སྲིད་ལ། མི་

འགལ་བ་གཞི་མཐུན་ཡོད་པའི་ཕྱིར་རོ། །སྨྲ་བ་དང་ཀུན་མཁྱེན་གཉིས་ལ་གཞི་མཐུན་འགོག་པའི་

ཚད་མ་ཅུང་ཟད་ཀྱང་མེད་པ་ཡིན་ནོ།།

གཉིས་པ་ནི། འདོད་ཆགས་ལ་སོགས་པ་དང༌། ཚིག་ལ་སོགས་པ་ལ་ཡང་བདག་གཅིག་

པ་དང༌། དེ་བྱུང་གི་འབྲེལ་བ་གང་ཡང་མེད་པའི་ཕྱིར་ཚིག་སྨྲ་བས་ཆགས་བྲལ་འགོག་ནུས་པ་མ་

ཡིན་ནོ། །འདོད་ཆགས་ཚིག་གི་རྒྱུ་ཡིན་ན་དེ་ལོག་པས་ཚིག་སྨྲ་བ་ལྡོག་པ་ངེས་ཀྱང་དོན་གཞན་རྒྱུ་

མ་ཡིན་པ་འདོད་ཆགས་ལོག་པས་ཚིག་ལ་སོགས་པ་ལྡོག་པ་མ་ཡིན་ནོ། །དེ་དག་རྒྱུ་དང་འབྲས་

བུའི་དངོས་པོར་མ་གྲུབ་པའི་ཕྱིར་རོ། །ཚིག་བརྗོད་འདོད་ལས་སྐྱེ་བར་ཁྱེད་ཀྱིས་ཁས་བླངས་པས་

བརྗོད་འདོད་དེ་ཉིད་འདོད་ཆགས་ཡིན་ནོ་ཞེ་ན། མིང་འདོགས་ལ་རང་གི་དོན་སོ་སོ་ཐ་དད་པ་ཁོ་ན་

ཡིན་ཏེ། སྙིང་རྗེས་ཀུན་ནས་ཀྱང་བསླངས་ནས་སྨྲ་བའི་ཕྱིར་རོ།།

གཉིས་པ་དོན་བསྡུ་བ་ནི། དེ་ལྟར་ན་ཚིག་སྨྲ་བ་ལ་སོགས་པ་ཆོས་ཅན། ངག་སྨྲ་བའི་སྐྱེས་

བུ་ཕ་རོལ་པོ་ཆགས་བྲལ་དང༌། ཀུན་མཁྱེན་མ་ཡིན་པར་བསྒྲུབ་པའི་ལྡོག་པ་ལ་ཐེ་ཚོམ་ཟ་བ་དང་

ལྡན་པའི་མ་ངེས་པ་ཡིན་ཏེ། ཕྱོགས་ཆོས་གྲུབ་མཐུན་ཕྱོགས་ལ་མཐོང་ཡང༌། མི་མཐུན་ཕྱོགས་ལ་

ཡོད་མེད་ཐེ་ཚོམ་དང་ལྡན་པའི་ཕྱིར་རོ།།

གཉིས་པ་འགལ་བའི་གཏན་ཚིགས་བཤད་པ་ལ་གཉིས། བསྒྲུབ་བྱ་ཕྱིན་ཅི་ལོག་བསྒྲུབ་

པའི་འགལ་རྟགས་ཀྱི་དཔེ་གཉིས་བཤད་པ་དང༌། ཞེ་འདོད་ལ་གནོད་པའི་འགལ་རྟགས་གསུམ་པ་

ཡོད་པ་དགག་པའོ། །དང་པོ་ནི། ཕྱོགས་ཆོས་གྲུབ་རྗེས་སུ་འགྲོ་ལྡོག་གི་ཁྱབ་པའི་ཚུལ་གཉིས་ཕྱིན་

ཅི་ལོག་ཏུ་གྲུབ་པ་ནི་འགལ་བའི་གཏན་ཚིགས་ཡིན་ཏེ། ཕྱོགས་ཆོས་གྲུབ་མི་མཐུན་ཕྱོགས་ཁོ་ན་

ལ་ཡོད་པའི་ཕྱིར་རོ། །ཚུལ་གཉིས་པོ་གང་ཞེ་ན་མཐུན་པའི་ཕྱོགས་ཁོ་ན་ལ་ཡོད་པ་དང༌། མི་མཐུན་

པའི་ཕྱོགས་ལ་མེད་པ་ཁོ་ནར་ངེས་པའ།ོ །བྱས་པ་ཉིད་དང༌། སྩལ་མ་ཐག་ཏུ་བྱུང་བ་ཉིད་ནི་ཆོས་ཅན། 

དུང་སྒྲ་རྟག་པ་ཉིད་བསྒྲུབ་པ་ལ་འགལ་བའི་གཏན་ཚིགས་ལྟར་སྣང་བ་ཡིན་ཏེ། ཕྱོགས་ཆོས་གྲུབ་

ཁྱབ་པ་གཉིས་ཕྱིན་ཅི་ལོག་ཏུ་གྲུབ་པའི་ཕྱིར་རོ། །གཏན་ཚིགས་འདི་གཉིས་ནི་ཆོས་ཅན། ཁྱབ་པ་

ཕྱིན་ཅི་ལོག་ཏུ་གྲུབ་པ་ཡིན་ཏེ། མཐུན་པའི་ཕྱོགས་ལ་མེད་པ་དང༌། མི་མཐུན་པའི་ཕྱོགས་ཁོ་ན་ལ་

ཡོད་པས་སོ། །དེ་གཉིས་ནི་ཆོས་ཅན། འགལ་བའི་གཏན་ཚིགས་དག་ཡིན་ཏེ། བསྒྲུབ་པར་བྱ་བ་ཕྱིན་

ཅི་ལོག་ཏུ་བསྒྲུབ་པའི་ཕྱོགས་ཆོས་ཡིན་པའི་ཕྱིར་རོ། །ལོག་པར་བསྒྲུབ་པ་ལ་སྔ་མ་མཐུན་ཕྱོགས་

ལ་ཁྱབ་བྱེད་དུ་འཇུག་པའི་རང་བཞིན་གྱི་རྟགས་དང༌། ཕྱི་མ་འབྲས་རྟགས་དང༌། མཐུན་ཕྱོགས་ལ་

ཆ་གཉིས་པའི་རང་བཞིན་གྱི་རྟགས་གཉིས་ཀའི་དཔེའོ།།

གཉིས་པ་ལ་གཉིས། དྲི་བ་དང༌། ལན་ནོ། །དང་པོ་ནི། གཏན་ཚིགས་གཉིས་པོ་དེ་ནི། སྨྲས་

ཆོས་ཕྱིན་ཅི་ལོག་ཏུ་བསྒྲུབ་པ་ཡིན་ལ། ཕྱོགས་ཀྱི་མཚན་ཉིད་ཀྱི་ཟུར་དུ་འདོད་པ་སྨོས་པས་ཞེ་

འདོད་བསྒྲུབ་བྱར་བསྟན་པའི་ཕྱིར་དེ་ལ་གནོད་པ་འགལ་རྟགས་ཡིན་པས། ངག་ཏུ་མ་སྨྲས་ཀྱང་ཞེ་

བས་འདོད་པ་ལ་གནོད་པར་བྱེད་པ་འགལ་བ་གསུམ་པ་ཡང་ཡོད་པ་ཡིན་ནམ། དཔེར་ན་མིག་ལ་

སོགས་པ་ནི་ཆོས་ཅན། གཞན་གྱི་དོན་བྱེད་དེ། འདུས་ཤིང་བསགས་པ་ཡིན་པའི་ཕྱིར། མལ་ཆ་དང་

སྟན་ལ་སོགས་པའི་ཡན་ལག་བཞིན་ནོ་ཞེས་བྱ་བ་ལྟ་བུ་ཡིན་ནོ་ཞེས་སྨོས་ཏེ། ཅིའི་ཕྱིར་ཞེ་འདོད་ལ་

གནོད་པ་ཡིན་ཞེ་ན། མིག་ལ་སོགས་པ་ནི་རྡུལ་ཕྲ་རབ་འདུས་ཤིང་བསགས་པ་ཡིན་ལ་དེ་ནི་རྡུལ་

འདུས་པ་མ་ཡིན་པ་ཤེས་རིག་རྟག་པ་གཞན་གྱི་དོན་བྱེད་པ་ཉིད་དུ་འདོད་དེ། དེས་ན་མིག་སོགས་

བདག་རྟག་པའི་དོན་བྱེད་པ་འགོག་ནུས་པས་བསྒྲུབ་བྱ་ཕྱིན་ཅི་ལོག་ཏུ་བསྒྲུབ་པའི་ཕྱིར་གཏན་

ཚིགས་འགལ་བའོ། །སློབ་དཔོན་ཕྱོགས་ཀྱི་གླང་པོས་འགལ་རྟགས་འདི་ཡང་བསྟན་ན། རྣམ་འགྲེལ་

བྱེད་པ་ཁྱེད་ཀྱིས་དེ་ཅིའི་ཕྱིར་མ་སྨྲ་ཞེ་ན།

གཉིས་པ་ནི། ཞེ་འདོད་ཕྱིན་ཅི་ལོག་ཏུ་བསྒྲུབ་པའི་སྒོ་ནས་སྔ་མ་འདི་གཉིས་དང་རིགས་

ཐ་དད་པ་མ་ཡིན་ནོ། །དེ་ནི་ཞེས་སྨོས་ཏེ། གང་གི་ཕྱིར་གྱི་དོན་ཏེ་ཞེ་འདོད་ཀྱི་བསྒྲུབ་པར་བྱ་བ་

ལོག་པར་སྒྲུབ་པའི་སྒོ་ནས་སྔ་མ་འདི་གཉིས་ཁོ་ནའི་ནང་དུ་མཚོན་པའི་ཚུལ་གྱིས་འདུས་པའི་

ཕྱིར། མཇུག་བསྡུ་བ་ནི། ངག་ཏུ་སྨྲས་ཀྱང་རུང་མ་སྨྲས་ཀྱང་རུང༌། མ་སྨྲས་པ་ཞེ་བས་འདོད་པ་

དང་ཞེ་བས་འདོད་པ་ངག་ཏུ་སྨྲས་པ་གཉིས་ལ་ཞེ་འདོད་ཀྱི་བསྒྲུབ་པར་བྱ་བ་ཉིད་དུ་ནི་བྱེ་བྲག་ཅི་

ཡང་མེད་དོ། །སྒྲའི་སྦྱོར་ཚུལ་ཐ་དད་ཙམ་མ་གཏོགས་ཞེ་འདོད་ཀྱི་བསྒྲུབ་བྱ་ལ་གནོད་པ་ལ་འགལ་

རྟགས་བཞི་ཀ་ཁྱད་པར་མེད་དེ། འདུས་པ་མ་ཡིན་པའི་ཡུལ་ཅན་མིག་སོགས་ཆོས་ཅན། ཞེས་

སྨོས་ནི་མིག་སོགས་ཁྱད་གཞི་དང༌། བདག་རྟག་པ་ཁྱད་ཆོས་སུ་གཟུང་བ་ཡིན་ལ། མིག་སོགས་

ཆོས་ཅན། འདུས་པ་མ་ཡིན་པའི་ཡུལ་ཅན་གཞན་གྱི་དོན་བྱེད་དེ། ཞེས་སྨོས་ན་གཞན་དོན་བྱེད་

པ་ཁྱད་གཞི་དང༌། ཅིག་ཤོས་ཁྱད་ཆོས་སུ་གཟུང་ནས་སྦྱར་བ་མ་གཏོགས་མིག་སོགས་བདག་

རྟག་པའི་དོན་བྱེད་པ་འགོག་པ་ལ་ཁྱད་པར་ཅུང་ཟད་1མེད་དོ། །འདིར་སྨོས་པ་ལྟར་རྩོད་གཞི་ལ། 

ཆོས་ཀྱི་ངོ་བོ་འགོག་པ་དང༌། དངོས་པོར་གྱུར་པའི་ནམ་མཁའ་ཆོས་ཅན་དུ་གཟུང་ནས་ཆོས་ཅན་

གྱི་ངོ་བོ་ལ་གནོད་པ་གཉིས་ཀྱང༌། ཞེ་འདོད་ཀྱི་བསྒྲུབ་བྱ་འགོག་པ་ལ་ཁྱད་པར་ཅུང་ཟད་ཀྱང་མེད་

དོ། །ཕྱི་མ་འདིའི་དོན་འདུས་མ་བྱས་ཀྱི་ནམ་མཁའ་ཆོས་ཅན། དངོས་པོ་ཡིན་ཏེ། དོན་བྱེད་ནུས་

སྟོང་ཡིན་པའི་ཕྱིར་ཞེས་པར་འགྱུར་རོ། །འགལ་རྟགས་གཉིས་སུ་ངེས་པར་འདོད་པ་སོགས་ནི། 

ཚད་མ་རྣམ་པར་ངེས་པ་དང༌། དེའི་འགྲེལ་པ་འཐད་ལྡན་སོགས་བལྟ་བའི་སྐལ་བ་ཙམ་དང་ཡང་

བྲལ་བར་ཟད་དེ། འགོད་ཚུལ་ལ་ཡིན་ན་ནི། བཞི་ངེས་པར་ཁས་ལེན་དགོས་ལ་ཞེ་འདོད་ཕྱིན་ཅི་

ལོག་ཏུ་བྱེད་པ་ལ་ཟེར་ན། གཉིས་སུ་དབྱེར་མེད་དེ། རྣམ་ངེས་ལས་འགལ་བ་ནི་ཐམས་ཅད་དུ་སྤྱི་

དེ་ཕྱིན་ཅི་ལོག་ཏུ་བྱེད་པ་ཁོ་ནའི་ཕྱིར་རོ། །ཞེས་བཤད་དོ།།

གསུམ་པ་ལ་གཉིས། འགལ་བ་ལྷག་ལྡན་བཤད་པ་དང༌། ཐུན་མོང་མ་ཡིན་པའི་མ་ངེས་པ་

བཤད་པའོ། །དང་པོ་ནི། རྗེས་སུ་འགྲོ་ལྡོག་གི་ཚུལ་གཉིས་ལས་གཅིག་ལྡོག་པ་ནི་མ་གྲུབ་ལ་ཕྱོགས་

ཆོས་གྲུབ་ཀྱང་ཅིག་ཤོས་རྗེས་འགྲོ་ལ་ནི་ཐེ་ཚོམ་ཟ་ན་ཡང་མ་ངེས་པ་ཡིན་ཏེ། ཕྱོགས་ཆོས་གྲུབ་

རྗེས་འགྲོ་ལ་ཐེ་ཚོམ་ཟ་བའི་ཕྱིར་རོ། །དཔེར་ན་ངག་སྨྲ་བའི་ལམ་པོ་ཆེའི་མི་ཆོས་ཅན། འདོད་ཆགས་

1  ཞོལ། ཤོག ༥༡ བ ༦ གཙང་། ཤོག ༥༢ ན ༢ ཅུང་ཟད་ཀྱང་མེད་དོ།

དང་བྲལ་བའི་ཐམས་ཅད་མཁྱེན་པ་ཡིན་ཏེ། ངག་སྨྲ་བའི་ཕྱིར་ཞེས་བྱ་བ་ལྟ་བུ་སྟེ། གཏན་ཚིགས་འདི་

ལ་ལྡོག་པ་ནི་མ་གྲུབ་ལ། རྗེས་སུ་འགྲོ་བ་ལ་ནི་ཐེ་ཚོམ་ཟ་བ་ཡིན་ཏེ། ཆགས་ཅན་དང༌། ཀུན་མཁྱེན་

མིན་པ་ལ་ཚད་མས་མཐོང་བའི་ཕྱིར་དང༌། ཆགས་བྲལ་དང་ཀུན་མཁྱེན་དེ་ལ་ཚིག་ལ་སོགས་པ་

ནི་ཡོད་དམ་མེད་ཐེ་ཚོམ་ཟ་བ་ཡིན་ནོ། །ཐམས་ཅད་མཁྱེན་པ་དང་འདོད་ཆགས་དང་བྲལ་བ་དག་

ནི་ཡོད་ཀྱང་རྒོལ་བ་དང༌། ཕྱི་རྒོལ་བ་དག་ལ་སྣང་དུ་མི་རུང་བའི་བསྐལ་བ་ཡིན་པའི་ཕྱིར། གཏན་

ཚིགས་འདི་ལྷག་ལྡན་དུ་སོང་བའི་གང་ཟག་དེ་རྗེས་ཁྱབ་ལ་ཐེ་ཚོམ་ཟ་ཞེས་མི་བྱ་སྟེ། རྟགས་དང་

དགག་བྱའི་ཆོས་ཀྱི་གཞི་མཐུན་ཚད་མས་མཐོང་བས་རྗེས་ཁྱབ་དེའི་ངོར་མེད་ངེས་ཡིན་ལ། རྟགས་

མཐུན་ཕྱོགས་ལ་ཡོད་མེད་ཐེ་ཚོམ་ཟ་བ་ཡིན་ནོ།།

གཉིས་པ་ལ་གསུམ། བསྟན་པ་དང་། བཤད་པ་དང༌། དོན་བསྡུ་བའོ། །དང་པོ་ནི། ཕྱོགས་

ཆོས་ཅན་དུ་སོང་བའི་ཚེ་མཉན་བྱ་ཆོས་ཅན། སྒྲ་མི་རྟག་པར་སྒྲུབ་པའི་མ་ངེས་པའི་གཏན་ཚིགས་

ཁོ་ན་ཡིན་ཏེ། ཕྱོགས་ཆོས་གྲུབ་རྗེས་སུ་འགྲོ་ལྡོག་གི་ཚུལ་དེ་གཉིས་ལ་ཐེ་ཚོམ་ཟ་ན་ཡང་སྟེ་ཐེ་

ཚོམ་ཟ་བའི་ཕྱིར་རོ། །མཐུན་ཕྱོགས་མི་མཐུན་ཕྱོགས་གང་རུང་གཅིག་ལ་ཡོད་པ་ཚད་མས་ངེས་

ཀྱང༌། མཐུན་ཕྱོགས་ལ་ཡང་མ་མཐོང༌། མི་མཐུན་ཕྱོགས་ལ་ཡང་མ་མཐོང་སྟེ། དཔེར་ན། ལྷ་སྦྱིན་

དང༌། མཆོད་སྦྱིན་ལས་གཞན་པའི་མངལ་འཇོག་པར་བྱེད་པ་མེད། ཡ་གྱལ་གང་གིས་བཞག་པ་མ་

ངེས་ཀྱང་མངལ་ཆགས་པར་ངེས་པ་བཞིན་ནོ། །དཔེར་ན་གསོན་པོའ་ིལུས་ནི་ཆོས་ཅན། བདག་དང་

བཅས་པ་ཡིན་ཏེ། སྲོག་ལ་སོགས་པ་དང་ལྡན་པ་ཉིད་ཀྱི་ཕྱིར་རོ། །ཞེས་བྱ་བ་ལྟ་བུ་སྟེ། བྱེ་བྲག་པ་

གསོན་ལུས་ལ་གང་ཟག་གི་བདག་ཡོད་པར་སྒྲུབ་འདོད་ནས། སྲོག་ནི་དབུགས་རྒྱུ་བ་སོགས་དང༌། 

སོགས་སྒྲས་མིག་འབྱེད་པ་དང༌། འཛུམ་པ་སོགས་གཏན་ཚིགས་སུ་འདོད་པའོ།།

གཉིས་པ་ལ་གསུམ། གཏན་ཚིགས་དེ་བདག་ཡོད་མེད་ལས་གཞན་པའི་ཕུང་སུམ་ལ་

གནས་པ་མེད་པ་དང༌། དེ་གཉིས་གཅིག་ལ་ཡང་ཡོད་པར་མ་གྲུབ་པ་དང༌། དེས་ན་རྗེས་སུ་འགྲོ་བ་

དང༌། ལྡོག་པ་གཉིས་ཀ་མ་གྲུབ་པའི་ཐེ་ཚོམ་ཅན་དུ་བསྟན་པའ།ོ །དང་པོ་ནི། གསོན་པོའ་ིལུས་བདག་

དང་བཅས་པ་དང༌། བདག་མེད་པར་སྒྲུབ་པ་ལ་གཏན་ཚིགས་སྲོག་ལ་སོགས་པ་གནས་པར་འགྱུར་

བའི་གཞི་དེ་གཉིས་ལས་ཕུང་པོ་གཞན་མེད་དེ་བདག་གནས་པ་དང༌། བདག་རྣམ་པར་གཅོད་པ་དག་



ཚད་མ་རིགས་ཐིགས་ཀྱི་འགྲེལ་པ།438

གིས་ཤེས་བྱ་ཐམས་ཅད་བསྡུས་པའི་ཕྱིར་རོ། །ཚད་མ་ཀུན་ལས་བཏུས་ལས། དེ་དང་ལྡན་པ་དེས་

བསྡུས་པའི་ཕྱིར་དང༌། གཅིག་ཏུ་ངེས་པ་ལྡོག་པའི་ཕྱིར་རོ།1།ཞེས་པའི་སྔ་མ་2ཕྱི་གཉིས་ཀྱི་དོན་འདི་

དང་གཞུང་འོག་མས་རིམ་པ་བཞིན་དུ་འཆད་པ་ཡིན་ནོ།།

གཉིས་པ་ནི། སྲོག་ལ་སོགས་པ་ཆོས་ཅན། མཐུན་ཕྱོགས་མི་མཐུན་ཕྱོགས་འདི་གཉིས་

ལས་གཅིག་ལ་གནས་པར་ཡང་ངེས་པ་མེད་དེ་མཐུན་ཕྱོགས་བདག་དང་བཅས་པའམ་མི་མཐུན་

ཕྱོགས་བདག་མེད་པ་གང་ལ་ཡང་མ་གྲུབ་པའི་ཕྱིར་རོ། །མཐུན་ཕྱོགས་མི་མཐུན་ཕྱོགས་གཉིས་

ཀྱིས་ཤེས་བྱ་མཐའ་དག་བསྡུས་ལ། དེ་གཉིས་གཅིག་ལ་ཡང་ཡོད་པར་མ་མཐོང་བས་ཐེ་ཚོམ་གྱི་

རྒྱུར་འགྱུར་བ་ཡིན་ནོ། །གཞི་གྲུབ་ན་ཡ་གྱལ་གང་རུང་གིས་ཁྱབ་ཅིང་དེ་གཉིས་གང་དུ་ཡང་མ་

ངེས་པའི་གཞི་ཚད་མས་ངེས་ཀྱང༌། ཡ་གྱལ་གཉིས་དངོས་འགལ་ཡིན་པ་ལ་མི་གནོད་ན། ཡ་གྱལ་

གང་དུ་ཡང་མ་ངེས་པའི་གཞི་ཚད་མས་ངེས་ན། དེ་གཉིས་ཕན་ཚུན་སྤངས་འགལ་གྱི་དངོས་འགལ་

མ་ཡིན་པར་འདོད་པ་ནི། རིགས་པའི་ལམ་ལས་འདས་པའི་འཁྲུལ་བ་ཆེན་པོའ།ོ།

གསུམ་པ་ནི། བདག་ཡོད་མེད་ཀྱིས་ཐམས་ཅད་བསྡུས་ཤིང་དེ་གཉིས་གང་ལ་ཡོད་མ་

ངེས་པ་དེ་བས་ན་གསོན་པོའ་ིལུས་དང་ཆོས་དང་ཆོས་ཅན་དུ་འབྲེལ་བ་ཅན་གྱི་སྲོག་ལ་སོགས་

པ་ནི་ཆོས་ཅན། གསོན་ལུས་བདག་བཅས་སུ་སྒྲུབ་པའི་མཐུན་ཕྱོགས་མི་མཐུན་ཕྱོགས་དེ་གཉིས་

དང༌། མ་བྲལ་ཏེ་བདག་དང་བཅས་པ་དང༌། བདག་མེད་པ་ཐམས་ཅད་ལས་ལྡོག་པ་ཉིད་དུ་མ་གྲུབ་

པའི་ཕྱིར། མཐུན་ཕྱོགས་མི་མཐུན་ཕྱོགས་དེ་ལ་རྗེས་སུ་འགྲོ་བ་ཡང་མེད་དེ། བདག་ཡོད་པ་དང་

མེད་པ་གཅིག་ལ་ཡང་མ་གྲུབ་པའི་ཕྱིར་རོ། །སྲོག་དེ་བདག་ལ་རྗེས་སུ་འགྲོ་བ་ཡང་མེད་ལྡོག་པ་

ཡང་མེད་པས་རྗེས་སུ་འགྲོ་བ་དང་ལྡོག་པ་གཉིས་མེད་པར་ངེས་པ་མ་ཡིན་ནམ། དེ་གཉིས་ལ་ཇི་

ལྟར་ཐེ་ཚོམ་ཟ་ཞེ་ན། བདག་དང་བཅས་པའམ་བདག་མེད་པ་གཉིས་ཀ་ལས་སྲོག་དེའི་རྗེས་སུ་

འགྲོ་བ་དང་ལྡོག་པ་གཉིས་ཀ་མེད་པར་ངེས་པ་མེད་དེ། བདག་ལ་རྗེས་སུ་འགྲོ་བ་མེད་པར་ངེས་ན། 

བདག་མེད་ལ་ཡོད་པར་ངེས་དགོས། དེ་ལ་ལྡོག་པ་མེད་པར་ངེས་ན། དེ་ལ་ཡོད་པར་ངེས་དགོས་

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༡༦༢ ཕྲེང་། ༡

2  ཞོལ། ཤོག ༥༣ ན ༣ གཙང་། ཤོག ༥༣ བ ༥ སྔ་ཕྱི་



གཞན་དོན་རྗེས་དཔག་གི་ལེའུའི་བཤད་པ། 439

པའི་ཕྱིར་ཏེ། བདག་ལ་རྗེས་སུ་འགྲོ་བ་དང་། བདག་ལ་ལྡོག་པ་གཉིས་ནི་ཕན་ཚུན་རྣམ་པར་གཅོད་

པའི་དངོས་འགལ་གྱི་ངོ་བོ་ཁོ་ན་ཡིན་པའི་ཕྱིར་རོ། །དེ་ཡང་གཅིག་བདག་མེད་པར་ངེས་ན་ཅིག་

ཤོས་བདག་མེད་ཡོད་པར་ཐེ་ཚོམ་མི་ཟ་བའི་ཕྱིར་རོ། །གཉིས་ཀ་ལ་རྗེས་སུ་འགྲོ་ལྡོག་མ་མཐོང་

བ་ལ་རྗེས་སུ་འགྲོ་བ་དང་ལྡོག་པ་མེད་པ་ཞེས་བྱ་སྟེ། དེ་གཉིས་ཡོད་ན་ཚད་མས་ངེས་དགོས་པའི་

ཕྱིར་རོ། །དེ་བཞིན་དུ་བདག་མེད་ལ་མེད་པར་ངེས་ན་བདག་ལ་ཡོད་པར་ངེས་དགོས་པ་ཡིན་གྱི། 

བདག་མེད་ལ་ཡོད་པར་ཚད་མས་མ་མཐོང་བས། དེ་ལ་རྗེས་འགྲོ་མེད་པ་ཡིན་ཡང༌། དེ་ལ་མེད་

པར་ངེས་པ་མ་ཡིན་པས་བདག་ལ་ཡོད་པར་ངེས་དགོས་པ་མ་ཡིན་ནོ།།

གསུམ་པ་ནི། དེ་ཉིད་ཀྱི་ཕྱིར་སྲོག་ལྡན་ཆོས་ཅན། གསོན་ལུས་བདག་བཅས་སུ་སྒྲུབ་པའི་

མ་ངེས་པ་ཡིན་ཏེ། ཕྱོགས་ཆོས་གྲུབ་རྗེས་སུ་འགྲོ་བ་དང་ལྡོག་པ་གཉིས་ལ་ཐེ་ཚོམ་ཟ་བའི་ཕྱིར་ཏེ། 

ཕྱོགས་ཆོས་གྲུབ་བསྒྲུབ་པར་བྱ་བ་བདག་1བཅས་པ་དང་ཅིག་ཤོས་བདག་མེད་གང་ལ་ཡང་ཡོད་

པར་ངེས་པ་མེད་པའི་ཕྱིར་རོ།།

གསུམ་པ་དོན་བསྡུ་བ་ནི། གོང་དུ་བཤད་པའི་ཚུལ་དེ་ལྟར་ན་སྔར་བཤད་པ་དེ་དག་ཅི་

རིགས་པར་གཏན་ཚིགས་ལྟར་སྣང་བ་གསུམ་པོ་མ་གྲུབ་པ་དང༌། འགལ་བ་དང༌། མ་ངེས་པ་དག་

ཡིན་ནོ། །ཅི་རིགས་པར་ཚུལ་གསུམ་པ་དག་ལས་ཚུལ་རེའམ་གཉིས་གཉིས་ལ་མ་གྲུབ་པའམ་ཐེ་

ཚོམ་ཟ་བ་ཡིན་པའི་ཕྱིར། ཚད་མ་རྣམ་ངེས་ལས། གཅིག་རབ་མ་གྲུབ་ཐེ་ཚོམ་ན། །མ་གྲུབ་པ་དང་

འཁྲུལ་བ་ཅན། །གཉིས་མ་གྲུབ་པའམ་ཐེ་ཚོམ་ན། །འགལ་བ་དང་ནི་འཁྲུལ་བ་ཅན།2།ཞེས་བཤད་པ་

ལྟར་འདིར་ཡང་ཤེས་པར་བྱ་ལ། དེར་ཡང་མདོར་བསྡུས་ཏེ་བསྟན་པ་ཡིན་གྱི། རྒྱས་པར་དབྱེ་ན། 

མཉན་བྱས་སྒྲ་མི་རྟག་པར་སྒྲུབ་པའི་ཕྱོགས་ཆོས་སུ་སོང་བ་གཞིར་བྱས་པ་ལ། མཐུན་ཕྱོགས་ལ་

ཐེ་ཚོམ་མངོན་འགྱུར་དང་བཅས་པ་དང༌། ཡིད་དཔྱོད་ཀྱིས་ངེས་པ་དང༌། མེད་པར་འཛིན་པའི་ལོག་

རྟོག་དང༌མི་མཐུན་ཕྱོགས་ལ་ཡང་ཡོད་པར་འཛིན་པའི་ལོག་རྟོག་དང༌། ཐེ་ཚོམ་མངོན་གྱུར་དང་

བཅས་པ་སོགས་དུ་མ་དབྱེ་བར་བྱའོ།།

1  ཞོལ། ཤོག ༥༤ ན ༣ གཙང་། ཤོག ༥༤ བ ༤ བདག་དང་བཅས་པ་

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༧༥༩ ཕྲེང་། ༢

གཉིས་པ་དངོས་སྟོབས་ཀྱི་སྐབས་སུ་འགལ་བ་ལ་མི་འཁྲུལ་བའི་གཏན་ཚིགས་ལྟར་

སྣང་གི་དཔེ་མ་སྨོས་པའི་རྒྱུ་མཚན་ལ་གསུམ། རྒྱུ་མཚན་དངོས་དང༌། གང་ལ་སྲིད་པའི་ཡུལ་

ངོས་གཟུང་བ་དང་། དཔེ་བརྗོད་པའོ། །དང་པོ་ནི། སློབ་དཔོན་ཕྱོགས་གླང་གིས་འགལ་བ་ལ་མི་

འཁྲུལ་བའི་གཏན་ཚིགས་ཀྱི་དཔེ་སྨོས་པ་མ་ཡིན་ནམ། འདིར་མ་བཤད་པ་ཅི་ཞེ་ན། སློབ་དཔོན་

གྱིས་འགལ་བ་ལ་མི་འཁྲུལ་བའི་གཏན་ཚིགས་དག་ཀྱང་ཐེ་ཚོམ་གྱི་རྒྱུར་བཤད་ན་ཡང་དེ་འདིར་

ནི་མ་སྨོས་ཏེ། སློབ་དཔོན་གྱིས་ལུང་གི་ཡུལ་ལ་སྲིད་པར་བཤད་པ་ཡིན་ལ་དངོས་སྟོབས་རྗེས་སུ་

དཔག་པའི་ཡུལ་ཚུལ་གསུམ་པ་ཅན་ལ་མི་སྲིད་པས་དེ་གོ་བའི་ཆེད་དུ་འདིར་མ་བཤད་པའི་ཕྱིར་

རོ། །དངོས་པོ་སྟོབས་ཤུ གས་ཀྱི་སྐབས་སུ་འགལ་བ་ལ་མི་འཁྲུལ་བའི་གཏན་ཚིགས་མི་སྲིད་དེ། 

འབྲས་བུའམ་རང་བཞིན་ནམ་མ་དམིགས་པའི་མཚན་ཉིད་ཚུལ་གསུམ་པ་ཅན་སྔར་ཇི་སྐད་སྨོས་

པ་ལ་འགལ་བ་ལ་མི་འཁྲུལ་བ་མི་སྲིད་ལ། མི་འཁྲུལ་བ་ཅན་གྱི་གཏན་ཚིགས་ཡང་དག་གསུམ་པོ་

ལས་གཞན་ནི་མེད་པའི་ཕྱིར་རོ།།

གཉིས་པ་ལ་གསུམ། ལུང་གི་ཡུལ་ལ་སྲིད་པ་དང༌། རྒྱུ་མཚན་དང༌། དངོས་སྟོབས་ལ་མི་

སྲིད་པའི་རྒྱུ་མཚན་ནོ། །དང་པོ་ནི། འ་ོན་སློབ་དཔོན་ཕྱོགས་ཀྱི་གླང་པོས་གཏན་ཚིགས་ཀྱི་སྐྱོན་འདི་

གང་ལ་གསུང་ཞེ་ན། དངོས་པོ་སྟོབས་ཤུ གས་ཀྱི་ཡུལ་ལ་མི་སྲིད་པ་དེ་ལྟ་བས་ན་ཚུལ་གསུམ་ལུང་

ལ་བརྟེན་པའི་རྗེས་སུ་དཔག་པ་ལ་བརྟེན་ཏེ། གཏན་ཚིགས་ཀྱི་སྐྱོན་དེ་བཤད་དེ། མི་མཁས་པ་ལུང་

དེའི་དོན་དཔྱོད་པ་དག་ལ་འགལ་བ་ལ་མི་འཁྲུལ་བ་ཅན་ནི་བསྒྲུབ་པའི་སྐྱོན་དུ་འགྱུར་བར་བཤད་

པའི་ཕྱིར། འོ་ན་ལུང་ལས་གྲུབ་པའི་ཚུལ་གསུམ་ཡང་ཚད་མས་གྲུབ་པ་མ་ཡིན་ནམ་ཞེ་ན། ལུང་

གི་ཡུལ་ལ་དངོས་པོའ་ིགནས་ཚོད་མ་མཐོང་བའི་སྟོབས་ཀྱིས་ཞུགས་པ་ཕྱིན་ཅི་ལོག་གི་རྟོག་པས་

བཞག་པའི་ལུང་ལས་གྲུབ་པའི་ཚུལ་གསུམ་ལྟར་སྣང་ཁོ་ན་ཡིན་པས་ན་སྐྱོན་མེད་དོ།།

གཉིས་པ་ནི། དེ་ཡང་གཟེགས་གཟན་ལ་སོགས་པའི་བསྟན་བཅོས་བྱེད་པ་རྣམས་

ནི་སྤྱི་ལ་སོགས་པའི་དོན་རྣམས་ལ་འཁྲུལ་བས་རང་བཞིན་ལོག་པར་སྟོན་པ་སྲིད་པའི་ཕྱིར་

རོ། །གཟེགས་གཟན་གྱི་བསྟན་བཅོས་དེ་ལས་སྤྱི་རང་གི་གསལ་བ་མཐའ་དག་ལ་དུས་གཅིག་ཏུ་

འཕྲོད་འདུ་རྫོགས་པར་འབྲེལ་བར་ཡང་བཤད། གསལ་བ་མེད་པའི་བར་ན། སྤྱི་ཡོད་ན་དམིགས་

རུང་མ་དམིགས་པར་ཡང་བཤད་པས་སྤྱི་གཅིག་པུའི་སྟེང་དུ་ཁྱབ་བྱ་འགལ་བ་གཉིས་གཞི་མཐུན་

དུ་ཁས་བླངས་པས་དེའི་རྗེས་འབྲང་གཉིས་ཚུལ་གསུམ་ལུང་ལ་བརྟེན་པའི་གཏན་ཚིགས་མི་མཐུན་

པ་གཉིས་བཀོད་ནས་གསལ་བའི་བར་ན་སྤྱི་ཡོད་མེད་མི་མཐུན་པར་རྩོད་པ་ནི། བསྟན་བཅོས་

མཁན་པོས་དངོས་འགལ་གྱི་ཡ་གྱལ་སོ་སོ་ལ་མི་འཁྲུལ་བའི་ཁྱབ་བྱ་གཉིས་ཁས་བླངས་པ་རྟགས་

སུ་བཀོད་པ་འགལ་བ་ལ་མི་འཁྲུལ་བའི་གཏན་ཚིགས་ཞེས་བྱའོ།།

གསུམ་པ་ནི། དངོས་པོ་སྟོབས་ཤུ གས་ཀྱི་བདག་དང༌། འབྲས་བུ་དང་མི་དམིགས་པའི་

གཏན་ཚིགས་ཡང་དག་དག་ལ་ནི་འགལ་བ་ལ་མི་འཁྲུལ་བ་དེ་མི་སྲིད་དེ་ཚུལ་གསུམ་དངོས་པོ་

སྟོབས་ཤུ གས་ཇི་ལྟ་བ་བཞིན་དུ་གནས་པར་འདུག་པ་ཚང་བའི་ཕྱིར། དངོས་པོའ་ིགནས་ཚོད་ལ་

གཞི་གཅིག་གི་སྟེང་དུ་དངོས་འགལ་གྱི་ཡ་གྱལ་སོ་སོ་ལ་མི་འཁྲུལ་བའི་ཁྱབ་བྱ་འགལ་བ་གཉིས་

གཞི་མཐུན་དུ་འདུས་པ་མི་སྲིད་དོ།།

གསུམ་པ་ལ་གཉིས། པེ་ལུ་ཀས་བཀོད་པའི་གཏན་ཚིགས་དང༌། པེ་ཐ་རས་བཀོད་པའི་

གཏན་ཚིགས་སོ། །དང་པོ་ནི། གཟེགས་གཟན་གྱི་སློབ་མ་གཉིས་ལས། ལུ་ཀས་སྤྱི་གསལ་བ་མཐའ་

དག་ལ་དུས་གཅིག་ཏུ་འཕྲོད་འདུ་རྫོགས་པར་འབྲེལ་བར་བཤད་པ་མཐོང་ནས། གསལ་བའི་བར་ན་

ཡང་ཡོད་པར་སྒྲུབ་པའི་རང་བཞིན་གྱི་རྟགས་ནི། འདིར་དཔེ་ནི་གང་ཞིག་ཕྱོགས་བཅུ་མཐའ་ཡས་

པའི་ཡུལ་ཐམས་ཅད་ན་གནས་པ་སྤྱི་རང་དང་འབྲེལ་བ་ཅན་གསལ་བ་དག་དང་དུས་ཅིག་ཅར་དུ་

འཕྲོད་འདུ་རྫོགས་པར་མངོན་པར་འབྲེལ་བ་དེ་ནི་གསལ་བ་ཡོད་པ་དང་མེད་པའི་བར་ཐམས་ཅད་

ན་གནས་པས་ཁྱབ་པ་ཡིན་ཏེ། དཔེར་ན་ནམ་མཁའ་བཞིན་ནོ་སྤྱི་ཡང་ཕྱོགས་བཅུ་མཐའ་ཡས་པའི་

ཡུལ་ཐམས་ཅད་ན་གནས་པ་རང་དང་འབྲེལ་བ་ཅན་གསལ་བ་དག་དང་དུས་ཅིག་ཅར་དུ་འཕྲོད་འདུ་

རྫོགས་པར་འབྲེལ་ལོ། །ཁྱབ་པ་སྒྲུབ་པ་ནི། ཁྱབ་པ་ཡོད་པར་ཐལ། གསལ་བ་དེ་དང་འབྲེལ་བ་ཅན་

གྱི་རང་བཞིན་ཙམ་གྱི་རྗེས་སུ་འཇུག་པའི་ངང་ཅན་ཆ་མེད་ཀྱི་རྟག་པ་དེ། དེའི་ཡུལ་ན་འདུག་པའི་

རང་བཞིན་ཉིད་ཡིན་པས་ཁྱབ་པའི་ཕྱིར་རོ། །དེར་ཐལ། ཡུལ་གང་ན་རྫས་གང་མེད་པ་དེ་ནི་དེའི་

ཡུལ་ལ་བདག་ཉིད་ཀྱིས་ཁྱབ་པར་བྱེད་པ་མ་ཡིན་པས་ཁྱབ་པའི་ཕྱིར། ཞེས་བྱ་བ་ནི་རང་བཞིན་གྱི་

གཏན་ཚིགས་ཀྱི་སྦྱོར་བ་ཡིན་ནོ་ཞེས་ཟེར་ཏོ།།

གཉིས་པ་ནི། སྦྱོར་བ་གཉིས་པ་ཡང་པེ་ཐ་རས་གསལ་བའི་བར་ན་ཡོད་ན། དམིགས་རུང་

མ་དམིགས་པར་བཤད་པ་མཐོང་ནས་གསལ་བའི་བར་ན་ཡོད་པ་འགོག་པར་བྱེད་པ་ནི་ཡོད་ན། 

དམིགས་པའི་རིག་བྱར་གྱུར་པ་ལས་གང་ཞིག་གང་ན་མི་དམིགས་པ་དེ་ནི་དེ་ན་མེད་དེ། དཔེར་ན་

གཞི་འགའ་ཞིག་ན་བུམ་པ་མེད་དོ། །ཞེས་བྱ་བ་ལྟ་བུ་ཡིན་ལ། གསལ་བའི་བར་རྣམས་ན་ཡང་ཡོད་

ན། དམིགས་པའི་རིག་བྱར་གྱུར་པའི་སྤྱི་མི་དམིགས་ཞེས་བྱ་བའོ། །དོན་བསྡུ་བ་ནི། མི་དམིགས་

པ་འདི་དང་རང་བཞིན་གྱི་གཏན་ཚིགས་དེ་ནི་ཆོས་ཅན། གཞི་ཆོས་ཅན་སྤྱི་གཅིག་ལ་གསལ་བ་

མེད་པའི་བར་སྟོང་ན་ཡོད་དམ་མེད་ཐེ་ཚོམ་སྐྱེད་པར་བྱེད་དོ། །ཚུལ་གསུམ་ལུང་ལ་བརྟེན་ནས་

སྤྱི་གཅིག་པོ་འདི་ལ་ཕན་ཚུན་དངོས་སུ་འགལ་བའི་དོན་དུ་སྒྲུབ་པ་ཡིན་པས་སོ།།

གཉིས་པ་སྒྲུབ་ངག་གི་ཡན་ལག་དཔེ་བཤད་པ་ལ་གཉིས། དཔེ་ཡང་དག་གི་མཚན་ཉིད་

དང༌། དཔེ་ལྟར་སྣང་བཤད་པའོ། །དང་པོ་ལ་གསུམ། ཚུལ་གསུམ་གྱི་མཚན་ཉིད་ལས་ལོགས་སུ་

དཔེའི་མཚན་ཉིད་དངོས་སུ་སྨོས་མི་དགོས་པ་དང༌། རྒྱུ་མཚན་རྒྱས་པར་བཤད་པ་དང༌། ཁྱབ་པ་

མི་སྟོན་ན་དཔེ་ཡང་དག་ཏུ་འགལ་བའོ། །དང་པོ་ནི། སྒྲུབ་བྱེད་ཀྱི་ཡན་ལག་ཡིན་པས་སྒྲུབ་བྱེད་

ཡང་དག་དང༌། ལྟར་སྣང་བསྟན་པ་བཞིན་དུ་སྒྲུབ་བྱེད་ཀྱི་ཡན་ལག་ཡིན་པའི་ཕྱིར། དེའི་རྗེས་སུ་

དཔེ་དང་དཔེ་ལྟར་སྣང་གི་མཚན་ཉིད་དབྱེ་བ་དང་བཅས་པ་ཅིའི་ཕྱིར་མི་སྟོན་ཅེ་ན། དཔེ་ཞེས་བྱ་

བ་སྒྲུབ་པར་བྱེད་པའི་ཡན་ལག་ནི་ཚུལ་གསུམ་ལས་ལོགས་ཤིག་ན་བསྟན་དགོས་པ་ཡང་མེད་དེ། 

གཏན་ཚིགས་ཀྱི་མཚན་ཉིད་ཚུལ་གསུམ་སྨོས་པ་དེ་ཙམ་གྱིས་དཔེ་ཡང་དག་གི་དོན་རྟོགས་པས་

སོ། །དཔེ་མེད་ན་ཁྱབ་པ་ཇི་ལྟར་ངེས་ཞེ་ན། དཔེ་མེད་ཅེས་མི་ཟེར་གྱི་གཏན་ཚིགས་ཀྱི་མཚན་

ཉིད་གཏན་ལ་ཕབ་པ་ལས་ལོགས་ཤིག་ན། དེར་མ་འདུས་པའི་བཤད་པར་བྱ་བ་ཅུང་ཟད་ཀྱང་

མེད་དོ། །དཔེའི་མཚན་ཉིད་བཤད་པ་ནི། དཔེ་ཁོང་དུ་ཆུད་པའི་1ཡིན་ལ། དེ་ཡང་གཏན་ཚིགས་ཀྱི་

མཚན་ཉིད་བཤད་པས་ཁོང་དུ་ཆུད་ནུས་པའི་ཕྱིར་མ་བསྟན་ཏོ། །དེས་ན་དཔེ་ཡང་དག་དེའི་མཚན་

ཉིད་གཏན་ཚིགས་ཀྱི་མཚན་ཉིད་ལས་ལོགས་ཤིག་ཏུ་བརྗོད་མི་དགོས་ཤིང་མ་བརྗོད་དེ། དེ་དངོས་

སུ་མ་བརྗོད་ཀྱང་དོན་གྱིས་གོ་བའི་ཕྱིར་རོ།།

1  ཞོལ། ཤོག ༥༦ བ ༢ གཙང་། ཤོག ༥༧ ན ༢ ཆུད་པའི་ཆེད་ཡིན་ལ།

གཉིས་པ་ལ་གཉིས། སྤྱིའི་མཚན་ཉིད་བཤད་པས་དོན་གྱིས་གོ་བ་དང༌། བྱེ་བྲག་གི་མཚན་

ཉིད་བཤད་པས་དོན་གྱིས་གོ་བའོ། །དང་པོ་ནི། གཏན་ཚིགས་ཀྱི་མཚན་ཉིད་བཤད་པས་དཔེའི་

མཚན་ཉིད་གོ་བར་འགྱུར་ཏེ། གཏན་ཚིགས་ཡང་དག་ནི་གཞི་འགའ་ཞིག་གི་སྟེང་དུ་མཐུན་པའི་

ཕྱོགས་ཉིད་ལ་ཡོད་པ་དང༌། མི་མཐུན་པའི་ཕྱོགས་ཐམས་ཅད་ལས་ལྡོག་པའི་ཚུལ་དུ་བྱེ་བྲག་མེད་

པར་བཤད་ལ་ཁྱབ་པ་ངེས་པའི་གཞི་དེ་ཉིད་དཔེ་ཡང་དག་གི་མཚན་ཉིད་དུ་གོ་བའི་ཕྱིར་རོ།།

གཉིས་པ་ནི། ཡང་བྱེ་བྲག་ཏུ་ནི་ཁྱབ་པ་སྟོན་པའི་ཚེ་འབྲེལ་བ་ངེས་པར་བསྟན་པར་བྱ་བ་

ཡིན་ཏེ། འབྲས་བུ་དང་རང་བཞིན་གཉིས་ནི་རང་གི་རྒྱུ་ལས་སྐྱེ་བས་མཐུན་ཕྱོགས་ཁོ་ན་ལ་ཡོད་

ཅིང༌། མི་མཐུན་ཕྱོགས་ལ་མེད་པ་ཁོ་ན་དང་བདག་གཅིག་པའི་ཁྱབ་བྱེད་དེ་ཙམ་གྱི་རྗེས་སུ་འཇུག་

པ་ཡིན་པས་མཐུན་ཕྱོགས་ཁོ་ན་ལ་ཡོད་པ་དང༌། མི་མཐུན་ཕྱོགས་ལ་མེད་པར་བསྟན་པར་བྱ་བ་

བཤད་པའི་ཕྱིར་རོ། །སྤྱི་གསལ་བའི་མཐར་ཐུག་པས་སྤྱིའི་མཚན་ཉིད་དེ་ཡང་སྟོན་པར་བྱེད་པས་

བྱེ་བྲག་གི་མཚན་ཉིད་ལ་མ་ལྟོས་པར་གང་ཡང་རུང་བས་བསྟན་པར་བྱ་བ་མ་ཡིན་ཏེ། གང་ན་དུ་

བ་ཡོད་པ་དེ་ན་མེ་ཡོད་ལ་དཔེར་ན་ཚང་1མང་བཞིན། མེ་མེད་ན་དུ་བ་གང་ན་ཡང་མེད་དེ། དཔེར་

ན་གཞན་པ་ཆུ་ཀླུང་ལྟ་བུའ།ོ །ཞེས་བསྟན་པར་བྱ་བའི་ཕྱིར་དང༌། གང་ན་བྱས་པ་ཉིད་ཡོད་པ་དེ་ན་མི་

རྟག་པ་ཉིད་ཡོད་པས་ཁྱབ་ལ་དཔེར་ན་བུམ་པ་བཞིན། མི་རྟག་པ་ཉིད་མེད་ན་བྱས་པ་ཡང་མི་སྲིད་དེ། 

དཔེར་ན་ནམ་མཁའ་བདག་ལྟ་བུའོ་ཞེས་བཤད་པར་བྱ་བའི་ཕྱིར་རོ།།

གསུམ་པ་ནི། དཔེ་ཡང་དག་གིས་ཁྱབ་པ་ངེས་པར་སྟོན་ཅིང་ཁྱབ་པ་ངེས་པ་ཡང་དཔེ་

ཡང་དག་ལ་ངེས་པར་བལྟོས་ཏེ། ཁྱབ་པ་དཔེས་སྟོན་པ་ལས་གཞན་དུ་ན་མཐུན་པའི་ཕྱོགས་ཁོ་ན་

ལ་ཡོད་པ་དང༌། མི་མཐུན་པའི་ཕྱོགས་དག་ལ་མེད་པས་ཇི་སྐད་བསྟན་པའི་ཁྱབ་པའི་རྣམ་པ་དག་

བསྟན་པར་མི་ནུས་པའི་ཕྱིར་རོ། །བྱེ་བྲག་གི་མཚན་ཉིད་ཀྱང་དེ་ལས་གཞན་དུ་བསྟན་པར་མི་ནུས་

ཏེ། འབྲས་བུའི་གཏན་ཚིགས་ནི་བསྒྲུབ་བྱའི་ཆོས་དེའི་འབྲས་བུ་ཉིད་དུ་དཔེ་ལ་ངེས་པའམ་རང་

བཞིན་གྱི་རྟགས་ནི་བསྒྲུབ་བྱའི་ཆོས་ཀྱི་རང་བཞིན་གྱིས་ཁྱབ་པ་དཔེས་སྟོན་པ་ཡིན་ལ། དཔེ་ཡང་

དག་དེའི་ཚུལ་ནི་རྗེས་སུ་འགྲོ་ལྡོག་གི་ཁྱབ་པ་སྟོན་པ་དེ་ཙམ་དུ་ཟད་པའི་ཕྱིར་རོ།།

1  ཞོལ། ཤོག ༥༧ ན ༡ གཙང་། ཤོག ༥༧ བ ༡ ཚལ་མང་བཞིན།

གཉིས་པ་ལ་གསུམ། ཁྱབ་པ་སྟོན་པ་དཔེ་ཡང་དག་ཏུ་བསྟན་པས་དེ་སྟོན་མི་ནུས་པའི་དཔེ་

རྣམས་ལྟར་སྣང་དུ་གོ་བའི་ཚུལ་བསྟན་པ་དང༌། རྒྱས་པར་བཤད་པ་དང༌། དོན་བསྡུ་བའོ། །དང་པོ་ནི། 

དཔེ་ཡང་དག་གི་ཁྱབ་པ་སྟོན་པར་བཤད་པ་དགོས་པ་ཡོད་དེ། དེ་ལྟར་བཤད་པ་འདིས་ནི་ཁྱབ་པ་

སྟོན་མི་ནུས་པའི་དཔེའི་ཉེས་པ་རྣམས་ཀྱང་ཡང་དག་ཡིན་པ་བསལ་བ་ཡིན་པའི་ཕྱིར་རོ།།

གཉིས་པ་ལ་གཉིས། མཐུན་དཔེ་ལྟར་སྣང་དགུ་བཤད་པ་དང༌། མི་མཐུན་དཔེ་ལྟར་སྣང་

དགུ་བཤད་པའོ། །དང་པོ་ལ་གསུམ། དོན་སྐྱོན་ཞུགས་པའི་དཔེ་ལྟར་སྣང་གསུམ་དང༌། བློ་སྐྱོན་

ཞུགས་པ་གསུམ་དང༌། སྒྲ་སྐྱོན་ཞུགས་པ་གསུམ་མོ། །དང་པོ་ནི། སྒྲ་ནི་ཆོས་ཅན། རྟག་པ་ཡིན་ཏེ། 

ལུས་ཅན་མ་ཡིན་པའི་ཕྱིར། དཔེར་ན་སེམས་པའི་ལས་བཞིན་ནོ། །ཞེས་བཀོད་པའི་དཔེ་མཐུན་

དཔེ་ལྟར་སྣང་ཡིན་ཏེ། མཐུན་དཔེར་བཀོད་པ་གང་ཞིག་དེ་བསྒྲུབ་པར་བྱ་བའི་ཆོས་ཀྱིས་སྟོང་པའི་

ཕྱིར་ཏེ་སེམས་པའི་ལས་མི་རྟག་པ་ཡིན་པའི་ཕྱིར་རོ། །རྡུལ་ཕྲ་རབ་བཞིན་ནོ་ཞེས་པ་གཞན་འདྲ་བ་

ལ་སྒྲུབ་པའི་ཆོས་གཏན་ཚིགས་ཀྱིས་སྟོང་པའི་ཕྱིར་ཏེ། རྡུལ་ཕྲ་རབ་རྣམས་ལུས་ཅན་ཡིན་པའི་ཕྱིར་

རོ། །བསྒྲུབ་བྱའི་ཆོས་ཀྱིས་སྟོང་པ་མ་ཡིན་ཏེ། བྱེ་བྲག་པ་རྡུལ་ཕྲན་རྟག་པར་འདོད་པའི་ཕྱིར། བུམ་

པ་བཞིན་ནོ་ཞེས་བྱ་བ་ནི་གཞན་འདྲ་བ་ལ་རྟགས་ཟུར་ཕྱི་མ་རྟགས་ཆོས་ཅན་གཉིས་ཀ་མེད་པ་ཉིད་

ཀྱི་ཕྱིར་ཏེ། བུམ་པ་མི་རྟག་པ་དང་ལུས་ཅན་ཡིན་པའི་ཕྱིར་རོ།།

གཉིས་པ་ནི། དེ་བཞིན་དུ་འདོད་ཆགས་ཡོད་མེད་ཐེ་ཚོམ་ཟ་བཞིན་དུ་ངག་སྨྲ་བའི་སྐྱེས་

བུ་ཕ་རོལ་པོ་ཆོས་ཅན། འདོད་ཆགས་དང་ལྡན་པ་ཡིན་ཏེ་སྨྲ་བའི་ཕྱིར། དཔེར་ན་ལམ་པོ་ཆེའི་

མི་བཞིན་ནོ་ཞེས་བྱ་བ་བཀོད་པའི་དཔེ་དེ་བློ་སྐྱོན་ཅན་གྱི་མཐུན་དཔེ་ལྟར་སྣང་ཡིན་ཏེ། མཐུན་

དཔེར་བཀོད་པ་གང་ཞིག་བསྒྲུབ་པར་བྱ་བའི་ཆོས་དེ་ལ་རྗེས་སུ་འགྲོ་མི་འགྲོ་ཐེ་ཚོམ་ཟ་བའི་ཕྱིར་

རོ། །མི་འདི་ནི་ཆོས་ཅན། འཆི་བའི་ཆོས་ཅན་ཡིན་ཏེ། འདོད་ཆགས་ལ་སོགས་པ་དང་ལྡན་པའི་

ཕྱིར་རོ། །དཔེར་ན། ལམ་པོ་ཆེའི་མི་བཞིན་ནོ་ཞེས་བྱ་བ་ནི་གཞན་འདྲ་བ་ལ་རྟགས་ཟུར་ཕྱི་མ་ལ་

སོགས་པ་གཏན་ཚིགས་དེ་ལ་ཡོད་མེད་ཐེ་ཚོམ་ཟ་བའི་ཕྱིར་རོ། །ཡང་དེ་ཆོས་ཅན། ཐམས་ཅད་

མཁྱེན་པ་མ་ཡིན་ཏེ། འདོད་ཆགས་ལ་སོགས་པ་དང་ལྡན་པའི་ཕྱིར། ལམ་པོ་ཆེའི་མི་བཞིན་ནོ་

ཞེས་བྱ་བ་ལྟ་བུ་རྟགས་ཟུར་ཕྱི་མ་རྟགས་ཆོས་གཉིས་ཀ་དེ་ལ་ཡོད་མེད་ཐེ་ཚོམ་ཟ་བའི་ཕྱིར་རོ།།

གསུམ་པ་ནི། རྗེས་སུ་འགྲོ་བ་མེད་པ་ནི་དཔེར་ན་གང་སྨྲ་བ་དེ་ནི་འདོད་ཆགས་ལ་སོགས་

པ་དང་ལྡན་པ་སྟེ། སླར་རང་ལ་རྒོལ་བར་འདོད་པའི་མི་བཞིན་ནོ་ཞེས་བྱ་བའི་དཔེ་དེ་སྒྲ་སྐྱོན་ཅན་

གྱི་མཐུན་དཔེ་ལྟར་སྣང་ཡིན་ཏེ། མཐུན་དཔེར་བཀོད་པ་གང་ཞིག་རྗེས་ཁྱབ་མེད་པ་རྗེས་འགྲོ་དང་

ལྡན་པ་ལྟར། སྒྲས་བཀོད་པའི་ཕྱིར་རོ། །རྗེས་སུ་འགྲོ་བ་ཡོད་ཀྱང་རབ་ཏུ་མ་བསྟན་པ་ནི་དཔེར་

ན་བྱས་པའི་ཕྱིར་སྒྲ་ནི་མི་རྟག་པ་སྟེ། བུམ་པ་བཞིན་ཞེས་བྱ་བ་ལྟ་བུའོ། །གཞན་འདྲ་བ་ལ་རྟགས་

ཟུར་ཕྱི་མ་རྗེས་ཁྱབ་ཡོད་ཀྱང་སྒྲས་མ་བསྟན་པའི་ཕྱིར་རོ། །དེ་བཞིན་དུ་རྗེས་སུ་འགྲོ་བ་ཕྱིན་ཅི་

ལོག་ནི་གང་མི་རྟག་པ་དེ་ནི་བྱས་པའོ། །དཔེར་ན་བུམ་པ་བཞིན་ཞེས་བྱ་བ་ལྟ་བུ་སྟེ་རྗེས་ཁྱབ་

ཕྱིན་ཅི་ལོག་ཏུ་བསྟན་པའི་ཕྱིར་རོ། །དེ་དག་ནི་ཆོས་མཐུན་པས་དཔེ་ལྟར་སྣང་བསྟན་པ་ཡིན་ཏེ། 

དེ་དག་ནི་སྨྲ་བ་པོའ་ིཉེས་པས་སྒྲའི་སྐྱོན་ཞུགས་པ་ཡིན་ནོ། །གཞན་དོན་རྗེས་དཔག་གི་སྐབས་སུ་

སྒྲའི་སྐྱོན་ཞུགས་པས་ཀྱང་རྒོལ་བ་ཕམ་པའི་གནས་སུ་འགྱུར་བ་ཡིན་ནོ།།

གཉིས་པ་ལ་གསུམ། དོན་སྐྱོན་ཞུགས་པ་དང༌། བློ་སྐྱོན་ཞུགས་པ་དང༌། སྒྲ་སྐྱོན་ཞུགས་

པའི་དཔེ་ལྟར་སྣང་བཤད་པའོ། །དང་པོ་ནི། ཆོས་མི་མཐུན་པ་ནི་དཔེར་ན་སྒྲ་རྟག་སྟེ་ལུས་ཅན་

མ་ཡིན་པའི་ཕྱིར། དཔེར་ན་རྡུལ་ཕྲ་རབ་བཞིན་ཞེས་པའི་དཔེ་དེ་དོན་སྐྱོན་ཅན་གྱི་དཔེ་ལྟར་སྣང་

ཡིན་ཏེ། མི་མཐུན་དཔེར་བཀོད་པ་གང་ཞིག་བློ་སྐྱོན་དང་སྒྲ་སྐྱོན་མ་ཞུགས་ཀྱང་བསྒྲུབ་པར་བྱ་

བའི་ཆོས་ལས་མི་ལྡོག་པའི་ཕྱིར་རྡུལ་ཕྲ་རབ་རྟག་པར་ཁས་བླངས་པའི་ཕྱིར་རོ། །ལ་སོགས་པས་

སེམས་པའི་ལས་ནི་རྟག་པ་ལས་མ་ལོག་པ་སྟེ་ལུས་ཅན་མ་ཡིན་པའི་ཕྱིར་རོ། །ནམ་མཁའ་བཞིན་

ནོ་ཞེས་པ་ནི་རྟགས་ཆོས་གཉིས་ཀ་ལས་མི་ལྡོག་པ་ཅན་དག་ཡིན་ནོ། །ཕྱི་མ་གཉིས་ལ་ཡང་སྔ་མ་

ལྟར་རིགས་པར་སྦྱར་རོ།།

གཉིས་པ་ནི། དེ་བཞིན་དུ་རྟགས་དང་ཆོས་དང་གཉིས་ཀ་ལས་ལྡོག་པ་ལ་ཐེ་ཚོམ་ཟ་བ་

ལ་སོགས་པ་ནི་དཔེར་ན་དྲང་སྲོང་སེར་སྐྱ་ལ་སོགས་པ་ནི་ཆོས་ཅན། ཐམས་ཅད་མཁྱེན་པ་མ་

ཡིན་པའམ་ཡིད་ཆེས་པ་ཉེས་པ་ཆགས་སོགས་ཟད་པ་མ་ཡིན་ཏེ། ཐམས་ཅད་མཁྱེན་པ་ཉིད་དང་

འདོད་ཆགས་དང་བྲལ་བའི་རྟགས་སུ་གྱུར་པ་སྐར་མའི་རྒྱུ་མཚན་ལ་སོགས་པའི་མན་ངག་སྐར་

མའི་དཔྱད་ཤེས་པའི་ཚད་མ་ཕུལ་དུ་ཕྱིན་པ་སྟོན་པའི་བསྟན་བཅོས་བརྩམས་ནས་བསྟན་པ་མེད་པ་

ཉིད་ཀྱི་ཕྱིར་རོ། །ཞེས་བྱ་བ་ལྟ་བུའོ། །འོག་ནས་འཆད་པར་འགྱུར་བའི་དཔེ་གཏན་ཚིགས་འདིའི་

བསྒྲུབ་པར་བྱ་བའི་ཆོས་ལས་ལྡོག་པ་ལ་ཐེ་ཚོམ་ཟ་བ་ཡིན་ཏེ། ཀུན་མཁྱེན་དང་ཆགས་བྲལ་ལས་

ལོག་མ་ལོག་ཐེ་ཚོམ་ཟ་བའི་ཕྱིར་རོ། །འདིར་ཆོས་མི་མཐུན་དཔེ་ནི་གང་ཞིག་ཐམས་ཅད་མཁྱེན་

པའི་འདོད་ཆགས་དང་བྲལ་བ་གང་ཡིན་པ་དེས་ནི་སྐར་མའི་དཔྱད་ཤེས་པ་ལ་སོགས་པ་སྟོན་པའི་

བསྟན་བཅོས་བརྩམས་ནས་བསྟན་པས་ཁྱབ་སྟེ། དཔེར་ན་གཅེར་བུ་པའི་སྟོན་པ་ཁྱུ་མཆོག་དང་

སྡོད་རིས་ལ་སོགས་པ་ལྟ་བུ་སྟེ། ཆོས་མི་མཐུན་པའི་དཔེ་ལས་བསྒྲུབ་བྱའི་ཆོས་ལས་ལྡོག་པ་ལ་

ཐེ་ཚོམ་ཟ་བའི་དཔེ་ལྟར་སྣང་ཡིན་ཏེ། དེ་སྒྲུབ་ཀྱི་མི་མཐུན་དཔེར་བཀོད་པ་གང་ཞིག་བསྒྲུབ་པར་

བྱ་བའི་ཆོས་ཐམས་ཅད་མཁྱེན་པ་ཉིད་མ་ཡིན་པ་དང༌། ཡིད་ཆེས་པ་མ་ཡིན་པ་གཉིས་ལས་ལྡོག་

པ་ལ་ཐེ་ཚོམ་ཟ་བ་ཡིན་པའི་ཕྱིར་རོ། །སྦྱོར་བ་ཕྱི་མ་ནི་གཏན་ཚིགས་སྔ་མའི་མི་མཐུན་དཔེ་བཀོད་

པ་ཡིན་ལ། གཏན་ཚིགས་ནི་སྔ་མ་ཡིན་ཏེ། དྲང་སྲོང་སེར་སྐྱ་ཆོས་ཅན། ཐམས་ཅད་མཁྱེན་པ་དང་

ཆགས་བྲལ་མ་ཡིན་ཏེ། སྐར་མ་ཤེས་པའི་བསྟན་བཅོས་མ་བརྩམས་པའི་ཕྱིར་ཞེས་པ་སྟེ་རྟགས་

དང་དགག་བྱའི་ཆོས་ལ་འགལ་བ་ཅུང་ཟད་ཀྱང་མེད་པས་གཏན་ཚིགས་ཡང་དག་ཏུ་མི་རུང་ཞིང་

མི་མཐུན་དཔེ་བསྒྲུབ་བྱའི་ཆོས་ལས་ལྡོག་པ་ལ་ཐེ་ཚོམ་ཟ་བའི་ཕྱིར་ཡང་མི་རུང་ངོ༌། །སྒྲུབ་པར་

བྱེད་པ་ལས་ལྡོག་པ་ལ་ཐེ་ཚོམ་ཟ་བ་ནི་དཔེར་ན་ངེས་བརྗོད་ཀྱི་རིག་བྱེད་དང༌། སྙན་ངག་གི་རིག་

བྱེད་དང༌། མཆོད་སྦྱིན་ཅན་གྱི་རིག་བྱེད་དང༌། རིག་བྱེད་གསུམ་རིག་པའི་བྲམ་ཟེས་ནི་ཆོས་ཅན། 

སེར་སྐྱ་ལ་སོགས་པའི་མི་འགའ་ཞིག་གིས་བརྗོད་པར་འདོད་པའི་ཚིག་ཚད་མར་གཟུང་བར་མི་བྱ་

སྟེ། སེར་སྐྱ་སོགས་འདོད་ཆགས་ལ་སོགས་པ་དང་ལྡན་པའི་ཕྱིར་རོ། །ཞེས་བྱ་བ་ལྟ་བུའོ།།

འདིར་གཏན་ཚིགས་དེ་ལྡོག་པ་སྟོན་པའི་ཆོས་མི་མཐུན་པའི་དཔེ་ནི་གང་གི་ཚིག་གསུམ་

རིག་པའི་བྲམ་ཟེས་ཚད་མར་གཟུང་བར་བྱ་བ་གང་ཡིན་པ་དེ་ནི་འདོད་ཆགས་ལ་སོགས་པ་དང་མི་

ལྡན་ཏེ། དཔེར་ན་དྲང་སྲོང་གོའུ་ཏ་མ་དང་དྲང་སྲོང་རྒྱལ་བ་ལ་སོགས་པ་ལྟ་བུ་ཀཱ་མཱ་ཤ་ལ་སོགས་

པའི་སྐར་མ་ཤེས་པའི་བསྟན་བཅོས་རྣམས་བྱེད་པ་ལྟ་བུའོ། །གོའུ་ཏ་མ་ནི་དྲང་སྲོང་ཡིད་ལས་བྱུང་

བའོ། །གོའུ་ཏ་མ་ལ་སོགས་པས་བསྒྲུབ་པའི་ཆོས་གཏན་ཚིགས་འདོད་ཆགས་ལ་སོགས་པ་དང་

ལྡན་པ་ལྡོག་པ་ལ་ཐེ་ཚོམ་ཟ་བ་ཡིན་ནོ། །མི་མཐུན་དཔེ་ལྟར་སྣང་ཡིན་ཏེ། མི་མཐུན་དཔེར་བཀོད་

པ་གང་ཞིག་གཏན་ཚིགས་ཆགས་ལྡན་ལས་ལོག་མ་ལོག་ཐེ་ཚོམ་ཟ་བའི་ཕྱིར་རོ། །རྟགས་ཆོས་

གཉིས་ཀ་ལྡོག་པ་ལ་ཐེ་ཚོམ་ཟ་བ་རྩ་བའི་གཏན་ཚིགས་ནི་དཔེར་ན་སེར་སྐྱ་ལ་སོགས་པ་ནི་ཆོས་

ཅན། འདོད་ཆགས་དང་བྲལ་བ་མ་ཡིན་ཏེ། ཐོག་མར་ཐོབ་པ་བདག་གིར་བྱེད་པ་ཡོངས་སུ་འཛིན་པ་

དང་། དེའི་རྗེས་སུ་ལྡོག་པར་སྲེད་པ་ཀུན་ཏུ་འཛིན་པ་དང་ལྡན་པའི་ཕྱིར་ཞེས་བྱ་བ་ལྟ་བུའོ། །འདིར་

དེའི་ཆོས་མཐུན་པའི་དཔེ་ནི་གང་ཞིག་འདོད་ཆགས་དང་བྲལ་བ་དེ་ནི་ཡོངས་སུ་འཛིན་པ་དང༌། 

ཀུན་ཏུ་འཛིན་པ་མེད་དེ། དཔེར་ན་ཁྱུ་མཆོག་ལ་སོགས་པ་ལྟ་བུ་སྟེ། ཁྱུ་མཆོག་ནི་བྱིན་པ་ན་ཅུང་

ཟད་ཀྱང་མི་ལེན་པས་ཡོངས་སུ་འཛིན་པ་མེད། དེ་མེད་པས་ཀུན་ཏུ་འཛིན་པ་ཡང་མེད་དོ། །བསྒྲུབ་

པར་བྱ་བའི་ཆོས་འདོད་ཆགས་དང་བྲལ་བ་མ་ཡིན་པ་ཉིད་དང༌། བསྒྲུབས་པའི་ཆོས་རྟགས་ཡོངས་

སུ་འཛིན་པ་དང༌། ཀུན་ཏུ་འཛིན་པ་དག་མི་མཐུན་དཔེ་ཁྱུ་མཆོག་ལ་སོགས་པ་ལས་ལྡོག་པ་ལ་ཐེ་

ཚོམ་ཟ་བ་ཡིན་ནོ། །རྟགས་དེའི་མི་མཐུན་དཔེ་ལྟར་སྣང་ཡིན་ཏེ་མི་མཐུན་དཔེར་བཀོད་པ་གང་ཞིག་

རྟགས་ཆོས་གཉིས་ཀ་ལས་ལྡོག་པ་ལ་ཐེ་ཚོམ་ཟ་བའི་ཕྱིར་རོ། །དཔེར་ན་རྟག་ན་མ་བྱས་པས་ཁྱབ། 

དཔེར་ན་འདུས་མ་བྱས་པའི་ནམ་མཁའ་བཞིན་ཞེས་པའི་མི་མཐུན་དཔེ་བྱས་མི་རྟག་ལས་ལོག་མ་

ལོག་དཔྱོད་པ་ལྟར་ཤེས་པར་བྱའོ།།

གསུམ་པ་ལ། ལྡོག་པའི་ཁྱབ་པ་གཏན་མེད་པ་ནི་དཔེར་ན་ངག་སྨྲ་བའི་སྐྱེས་བུ་ཕ་རོལ་

པོ་ཆོས་ཅན། འདོད་ཆགས་དང་བྲལ་བ་མ་ཡིན་ཏེ། ངག་སྨྲ་བའི་ཕྱིར་ཞེས་པ་ལྟ་བུའོ། །དེའི་མི་

མཐུན་དཔེ་སྟོན་པ་ནི། གང་ལ་འདོད་ཆགས་དང་མ་བྲལ་བ་ཉིད་མེད་པ་དེ་ནི་ངག་སྨྲ་བ་མ་ཡིན་

ཏེ། དཔེར་ན་རྡོའ་ིདུམ་བུ་བཞིན་ཞེས་བྱ་བ་ལྟ་བུ་སྟེ། གལ་ཏེ་རྡོའ་ིདུམ་བུ་ལས་ཆགས་ལྡན་དང་

ངག་སྨྲ་བ་གཉིས་ཀ་ལྡོག་པ་ཡིན་མོད་ཀྱི་འོན་ཀྱང་ལྡོག་པའི་ཁྱབ་པ་མེད་པ་ཡིན་ནོ། །རྟགས་

ཆོས་གཉིས་མེད་ཀྱང་འདོད་ཆགས་དང་བྲལ་བ་ཐམས་ཅད་སྨྲ་བ་མ་ཡིན་ཞེས་བྱ་བར་ཆགས་

པ་ལོག་སྟོབས་ཀྱིས་ངག་སྨྲ་བ་ལྡོག་པས་ཁྱབ་པར་ལྡོག་པ་མ་གྲུབ་པའི་ཕྱིར། རྡོའ་ིདུམ་བུ་ཆོས་

ཅན། གཏན་ཚིགས་དེའི་ལྡོག་ཁྱབ་ཡོད་མེད་ཀྱི་མི་མཐུན་དཔེ་ལྟར་སྣང་ཡིན་ཏེ། དེའི་མི་མཐུན་

དཔེར་བཀོད་པ་གང་ཞིག་རྟགས་ཆོས་གཉིས་མེད་པ་ཙམ་ཞིག་བསྟན་ཡང་ལྡོག་ཁྱབ་མེད་པས་

མ་བསྟན་པའི་ཕྱིར། ལྡོག་པའི་ཁྱབ་པ་ཡོད་ཀྱང་རབ་ཏུ་མ་བསྟན་པ་ནི་བྱས་པས་སྒྲ་མི་རྟག་པར་



ཚད་མ་རིགས་ཐིགས་ཀྱི་འགྲེལ་པ།448

སྒྲུབ་པའི་ཆོས་མི་མཐུན་པ་དཔེར་ན། སྒྲ་ནི་བྱས་པའི་ཕྱིར་མི་རྟག་པ་སྟེ། དཔེར་ན་འདུས་མ་བྱས་

ཀྱི་ནམ་མཁའ་བཞིན་ནོ་ཞེས་བྱ་བ་ལྟ་བུའོ། །སྦྱོར་བ་དེས་ནི་རྩ་བའི་གཏན་ཚིགས་བསྟན་པ་ཡིན་

གྱི། ལྡོག་ཁྱབ་ཡོད་ཀྱང་མ་བསྟན་པའི་དཔེ་ནི། སྒྲ་ནི་མ་བྱས་པའི་ཕྱིར་རྟག་པ་སྟེ་དཔེར་ན། ནམ་

མཁའ་བཞིན་ཞེས་བྱའོ། །ལྡོག་པ་ཕྱིན་ཅི་ལོག་པ་ནི་དཔེར་ན། གང་མ་བྱས་པ་དེ་ནི་རྟག་པ་ཡིན་

ཏེ། དཔེར་ན་འདུས་མ་བྱས་ཀྱི་ནམ་མཁའ་བཞིན་ཞེས་བྱ་བ་ལྟ་བུའོ། །དཔེ་དེ་ནི་ཆོས་མི་མཐུན་

དཔེ་ལྟར་སྣང་ཡིན་ཏེ་མི་མཐུན་དཔེར་བཀོད་པ་གང་ཞིག་སྔ་མས་ལྡོག་ཁྱབ་ཡོད་ཀྱང་མ་བསྟན་

པ་དང༌། ཕྱི་མས་ལྡོག་པ་ཕྱིན་ཅི་ལོག་ཏུ་བསྟན་པའི་ཕྱིར་རོ། །རྟག་ན་མ་བྱས་པས་ཁྱབ་ཅེས་པ་

ལས་ལོག་ནས་བསྟན་པའོ། །གཞན་དོན་རྗེས་དཔག་ལྟར་སྣང་འདི་དག་ནི། རྒོལ་བ་དཔྱད་པ་མ་

དག་པས་ཁ་ཅིག་དོན་སྐྱོན་མ་ཞུགས་ཀྱང་སྒྲ་ལོག་པར་སྦྱར་བ་ཡིན་ལ། ཕལ་ཆེར་དོན་སྐྱོན་དང༌། 

སྒྲའི་སྐྱོན་གཉིས་ཀ་དང་བཅས་པས་དཔེ་བཅོ་བརྒྱད་པོ་དེ་རྣམས་ནི་དཔེ་ལྟར་སྣང་བར་ཤེས་པར་

བྱའོ། །གསུམ་པ་དོན་བསྡུ་བ་ནི། དཔེ་ཡང་དག་ཡིན་ན་རྗེས་སུ་འགྲོ་ལྡོག་གི་ཁྱབ་པ་སྒྲ་བློ་དོན་

གསུམ་གྱི་སྐྱོན་གསུམ་དང་བྲལ་བ་སྟོན་ནུས་པར་བཤད་པའི་དོན་གྱི་དབང་གིས་སྔར་བཤད་པའི་

དཔེ་དེ་རྣམས་དཔེ་ཡང་དག་ཡིན་པ་གསལ་བར་རིག་པར་བྱའོ། །དཔེ་ལྟར་སྣང་བ་དེ་དག་གི་ནི་

གཏན་ཚིགས་ཀྱི་སྤྱིའི་མཚན་ཉིད་མཐུན་པའི་ཕྱོགས་ཁོ་ན་ལ་ཡོད་པའི་རྗེས་ཁྱབ་དང༌། མི་མཐུན་

པའི་ཕྱོགས་ཐམས་ཅད་ལ་མེད་པ་ཉིད་ངེས་པ་ཉིད་དམ་བྱེ་བྲག་གི་མཚན་ཉིད་འབྲས་རང་གི་

རྟགས་ཀྱི་རྗེས་སུ་འགྲོ་ལྡོག་གི་ཁྱབ་པ་བསྟན་པར་མི་ནུས་པ་དེའི་ཕྱིར། དཔེ་ལྟར་སྣང་བ་དེ་དག་

ལ་བརྟེན་ནས་སྤྱིའི་མཚན་ཉིད་ཁོང་དུ་ཆུད་མི་ནུས་ཀྱང༌། བྱེ་བྲག་གི་མཚན་ཉིད་ཁོང་དུ་ཆུད་ནུས་

པ་མ་ཡིན་ནམ་ཞེ་ན། མ་ཡིན་ཏེ། བརྗོད་པ་ཕྱིན་ཅི་ལོག་ཙམ་གྱིས་ཀྱང་ཕ་རོལ་པོའ་ིདོན་ངེས་པ་ལ་

གེགས་བྱེད་པའི་ཕྱིར་རོ།།

གཉིས་པ་མཐའ་གཅིག་ཏུ་འཛིན་པའི་ལོག་རྟོག་སེལ་བྱེད་སུན་འབྱིན་བཤད་པ་ལ་གཉིས། 

སུན་འབྱིན་ཡང་དག་དང༌། སུན་འབྱིན་ལྟར་སྣང་ངོ༌། །དང་པོ་ནི། སྔར་བཤད་པའི་སྒྲུབ་ངག་གི་

ཡན་ལག་མ་ཚང་བ་ཉིད་དང་ལ་སོགས་པས་མ་གྲུབ་པ་དང༌། འགལ་བ་དང་མ་ངེས་པ་བསྟན་པ་

ལ་ཕྱོགས་ཆོས་མ་གྲུབ་པ་སོགས་ཀྱི་ལན་ཕྱི་རྒོལ་གྱིས་སྨྲ་བ་ནི་སུན་འབྱིན་པ་དག་ཡིན་ནོ། །དེ་

ལ་སྒྲུབ་ངག་ནི་རྒོལ་བའི་རྟེན་ཅན་དང༌། སུན་འབྱིན་ནི་ཕྱི་རྒོལ་གྱི་རྟེན་ཅན་ཡིན་ལ། དེ་ཡང་རྒོལ་

བས་སྒྲུབ་བྱེད་ཡང་དག་འགོད་པར་ཁས་བླངས་ནས་སྒྲུབ་ངག་ཡན་ལག་མ་ཚང་བ་བརྗོད་པ་དང༌། 

འགལ་མ་ངེས་མ་གྲུབ་པའི་གཏན་ཚིགས་བཀོད་པ་ནི་ཕྱི་རྒོལ་གྱིས་འདི་ནི་འགལ་བའོ། །འདི་ནི་

མ་ངེས་པའོ་ཞེས་སོགས་སྐྱོན་ལ་སྐྱོན་དུ་བརྗོད་པ་ནི་རྒོལ་བའི་མངོན་པར་འདོད་པའི་དོན་འགྲུབ་

པའི་གེགས་བྱེད་པས་སུན་འབྱིན་ཡང་དག་ཡིན་ནོ། །རྒོལ་བའི་འདོད་ཡུལ་ཕྱིན་ཅི་ལོག་ཏུ་བྱེད་

ནུས་པ་ཁོ་ན་སུན་འབྱིན་དུ་འགྱུར་བ་མ་ཡིན་ནམ་ཞེ་ན། མ་ཡིན་ཏེ། རྒོལ་བའི་འདོད་པ་མ་གྲུབ་

པ་བྱས་པ་ཙམ་གྱིས་ཀྱང་སུན་འབྱིན་དུ་འགྱུར་བའི་ཕྱིར་རོ། །ཡང་ན་རྒོལ་བ་རང་གི་འདོད་པའི་

དོན་གཞན་གྱིས་ངེས་པར་བྱེད་འདོད་པ་ལ་ངེས་པ་མེད་པར་བྱས་པས་ཕྱིན་ཅི་ལོག་ཏུ་བྱས་པ་

ཞེས་ཀྱང་བྱའོ། །སྔར་བཤད་པ་ལྟར་བསྒྲུབ་པའི་སྐྱོན་མ་ཚང་བ་དང་འགལ་བ་ལ་སོགས་པ་སྨོས་

པ་གང་དག་ཡིན་པ་དེ་དག་ཕྱི་རྒོལ་གྱི་སྐྱོན་དུ་བརྗོད་པ་ནི་སུན་འབྱིན་པ་ཡིན་ཏེ། དེས་ཕ་རོལ་པོ་

རྒོལ་བའི་འདོད་པའི་དོན་འགྲུབ་པ་ལ་གེགས་བྱེད་པའི་ཕྱིར་རོ། །དཔེའི་སྐྱོན་བརྗོད་པ་ཡང་སུན་

འབྱིན་དུ་འདུས་པ་ཡིན་ནོ། །སློབ་དཔོན་དུལ་བ་ལྷས་ཚིག་གང་གིས་སྐྱོན་རྣམས་སྒྲོགས་པར་བྱེད་

པ་དེ་ནི་སུན་འབྱིན་པ་ཞེས་བྱའོ་ཞེས་བཤད་དོ།།

གཉིས་པ་ནི། སུན་འབྱིན་པ་ལྟར་སྣང་བ་ནི་སྐྱོན་མ་ཡིན་པ་ལ་སྐྱོན་དུ་བརྗོད་པའི་ལྟག་ཆོད་

རྣམས་ཏེ། ལན་རྣལ་མ་མ་ཡིན་པ་ལ་ལན་ལྟར་སྣང་བ་ཡང་དག་མ་ཡིན་པའི་སྐྱོན་བརྗོད་པ་ནི་ལྟག་

ཆོད་རྣམས་ཡིན་ནོ། །ལྟག་ཆོད་ཀྱི་མཐར་ཐུག་པ་ནི་རང་གི་ཕ་རོལ་ལ་བརྗོད་པའི་སྐྱོན་རང་ལ་ཇི་ལྟ་

བ་བཞིན་དུ་མཚུངས་པར་འཇུག་པ་རྣམས་ཡིན་ལ། རྒྱས་པར་ནི་ལན་ལོག་པ་མཐའ་དག་ལྟག་ཆོད་

ཡིན་ཏེ། ཚད་མ་ཀུན་ལས་བཏུས་པ་སོགས་ལས་ཤེས་པར་བྱའོ། །ཕ་རོལ་པོའ་ིའདོད་པ་སྐྱོན་མེད་

ལ་སྐྱོན་དུ་བརྗོད་པ་ད་ལྟའི་རྩོད་པ་སྨྲ་བ་ངན་པ་ཁ་ཅིག་གིས་སྨྲ་བ་ལྟར་ན་ནི་ཚར་བཅད་པར་བྱ་བའི་

གནས་མཐར་ཐུག་པར་བཤད་ལ། དེ་ནས་ལུགས་ངན་པ་མི་འདོར་ན་རྩོད་པ་བྱ་བའི་གནས་མ་ཡིན་

པར་ཤེས་ནས་བཏང་སྙོམས་སུ་བྱ་བར་གསུངས་སོ།།

སྔར་གོང་དུ་བཤད་པ་དེ་དག་གི་དོན་བསྡུས་ན་སྐྱེ་བོ་མཁས་པས་གདུལ་བྱ་འོས་སུ་གྱུར་

པ་ཐར་པ་དང་ཐམས་ཅད་མཁྱེན་པའི་ལམ་དུ་བཀྲི་བར་བྱེད་པ་ལ་ནི་ཐོག་མར་རང་གིས་ལམ་གྱི་

ངོ་བོ་དང་གྲངས་དང་གོ་རིམས་རྣམས་ཚད་མས་ལེགས་པར་ངེས་ནས། དེ་ནས་གདུལ་བྱའི་རྒྱུད་

ཀྱི་མཐའ་གཅིག་ཏུ་འཛིན་པའི་ལོག་རྟོག་སུན་འབྱིན་གྱིས་ཉམས་སྨོད་པར་བྱེད་ལ། སྒྲུབ་ངག་ལ་

བརྟེན་ནས་མཐའ་གཉིས་སུ་འཛིན་པའི་ཐེ་ཚོམ་སེལ་ཞིང༌། ཕྱིན་ཅི་མ་ལོག་པའི་དོན་ལ་ངེས་པ་

སྐྱེད་པར་བྱེད་པ་ཡིན་གྱི། གཞན་དུ་ན་དམུས་ལོང་གིས་མིག་དང་མི་ལྡན་པ་གཞན་ལམ་དུ་ཁྲིད་

པར་བྱེད་པ་དང་འདྲ་བས་གདུལ་བྱ་གཞན་རྗེས་སུ་འཛིན་པར་འདོད་པའམ་རང་ཉིད་གཅིག་པུ་

ཚུལ་བཞིན་དུ་སྒྲུབ་པ་ཉམས་སུ་ལེན་པར་འདོད་པ་རྣམས་ཀྱིས་ཀྱང་གཞུང་རྒྱས་པར་ཉན་པར་མ་

ནུས་ནའང༌། འདི་ཙམ་གྱིས་དོན་ཁོང་དུ་ཆུད་པར་བྱས་ནས་ཚད་མ་དང་ཚད་མ་ལྟར་སྣང་ཕྱེ་བའི་

མན་ངག་གིས་ལོག་པའི་ལམ་ལ་གཞན་གྱིས་བཀྲི་མི་ནུས་པའི་ཐབས་ལ་འབད་པར་བྱའོ། །སྡེ་

སྣོད་འཛིན་པར་རློམ་པ་རྣམས་ཀྱང༌། གཞུང་འདི་དག་ནི་གདམས་ངག་གི་གནད་མི་སྟོན་པའི་ཕྱིའི་

གོ་རྒྱ་གཅོད་པ་ཙམ་དུ་མཐོང་ནས་སྒྲུབ་པ་བྱེད་འདོད་སྐྱེས་པའི་ཚེ། འདོར་བར་སྣང་བས་བདག་

ལེགས་སུ་འདོད་པ་རྣམས་ཀྱིས་གནས་འདི་ལ་གཟབ་པར་བྱའོ། །ཚད་མ་ཀུན་ལས་བཏུས་དང་

དེའི་དགོངས་འགྲེལ་སྡེ་བདུན་པོ་གསུང་རབ་མཐའ་དག་གི་དགོངས་པ་འགྲེལ་བར་བྱེད་ཅིང༌། ལྷག་

པ་ཤེས་རབ་ཀྱི་བསླབ་པའི་དམིགས་པ་བརྗོད་བྱའི་གཙོ་བོར་སྟོན་པ་མངོན་པའི་བསྟན་བཅོས་ཡིན་

པའི་དོན་ཁོང་དུ་མ་ཆུད་པར་ཚད་མ་མདོའ་ིམཇུག་ཏུ། ཕྱི་རོལ་པའི་རྟོག་གེ་ལ་བརྟེན་ནས་དེ་ཁོ་ན་

ཉིད་ཁོང་དུ་ཆུད་མི་ནུས་པར་གསུངས་པ་ཡང་ལོག་པར་གོ་ནས་ནང་རིག་གི་བསྟན་བཅོས་ལས་

ཕྱི་རོལ་ཏུ་གྱུར་པར་འདོད་པ་ནི་ལོག་པར་རྟོག་པ་ཆེན་པོ་ཡིན་པས་རྒྱང་རིང་དུ་དོར་བར་བྱའོ།།

གཉིས་པ་ལེའུའི་མཚན་བསྟན་པ་ནི། ལེགས་པར་བཤད་པ་རིན་པོ་ཆེའི་གཏེར་ཞེས་བྱ་བ་

གཞན་གྱི་དོན་གྱི་རྗེས་སུ་དཔག་པའི་ལེའུ་སྟེ་ལེའུ་གསུམ་པའི་བཤད་པའོ།།

བཞི་པ་མཇུག་གི་དོན་ལ་གཉིས། མཛད་པ་པོ་གང་གིས་མཛད་པ་དང༌། སྒྱུར་བྱེད་གང་

གིས་བསྒྱུར་བའོ། །དང་པོ་ནི། བསྟན་བཅོས་རིགས་པའི་ཐིགས་པ་ཞེས་བྱ་ཡི་རབ་ཏུ་བྱེད་པ་

བདག་ཉིད་ཆེན་པོ་ཆོས་ཀྱི་གྲགས་པས་མཛད་པ་རྫོགས་སོ།། །།

གཉིས་པ་ནི། རྒྱ་གར་གྱི་མཁན་པོ་ཛི་ན་མི་ཏྲ་དང༌། དཱ་ན་ཤཱི་ལ་དང་ཞུ་ཆེན་གྱི་ལོ་ཙྪ་བ་

བནྡེ་ཡེ་ཤེས་སྡེ་ལ་སོགས་པས་རྒྱ་གར་གྱི་སྐད་ལས་བོད་ཀྱི་སྐད་དུ་བསྒྱུར་བའོ།། །།

སྒྲུབ་དང་སུན་འབྱིན་འོད་སྟོང་སྤྲོས་པ་ཡིས། །ལོག་རྟོག་ཐེ་ཚོམ་མུན་པ་ཀུན་བཅོམ་

བྱེད་དང་མཚུངས། །བདག་ཉིད་ཆེན་པོའ་ིརིགས་པ་ཤིན་ཏུ་ཕྲ། །བློ་གྲོས་ཉམ་ཆུང་སྦྱངས་པའི་

སྟོབས་དམན་པས། །གལ་ཏེ་འདི་ལ་ནོངས་པའི་ཚོགས་མཆིས་ན། །བླ་མ་ལྷར་བཅས་རྣམས་ཀྱི་

བཟོད་པར་མཛོད། །བདག་ཀྱང་དེང་ནས་ཚེ་རབས་ཐམས་ཅད་དུ། །ལམ་ངན་སྟོན་པའི་བཤེས་

དང་མི་ཕྲད་ཅིང༌། །ཐེག་མཆོག་དགེ་བའི་བཤེས་ཀྱིས་རྗེས་བཟུང་སྟེ། །ཡང་དག་རིགས་པའི་

སྣང་བ་རྒྱས་བྱེད་ཤོག །དེ་ལྟའི་དགེ་བ་རབ་དཀར་ཅི་ཡོད་དེས། །སྡུག་བསྔལ་གཞན་དབང་

གྱུར་པའི་མ་རྣམས་ཀུན། །འཆིང་བྱེད་སྲེད་པའི་ཞགས་པ་ཀུན་བཅད་དེ། །ཀུན་མཁྱེན་རྒྱལ་བའི་ 

གྲོང་ཁྱེར་འཇུག་པར་ཤོག།

རིགས་པའི་ཐིགས་པའི་འགྲེལ་པ་ལེགས་པར་བཤད་པ་རིན་པོ་ཆེའི་གཏེར་ཞེས་བྱ་

བ་འདི་རྒྱལ་བའི་རིང་ལུགས་པ་ཆེན་པོ་རྗེ་བཙུན་དམ་པ་རེད་མདའ་པ་ཀུ་མ་ར་མ་ཏིའི་ཞལ་སྔ་

ནས་དང༌། རྒྱལ་བ་རྣམས་ཀྱི་དམ་པའི་ཆོས་འཛིན་པའི་སྨོན་ལམ་ལེགས་པར་གྲུབ་པ་རྗེ་རིན་པོ་

ཆེ་ཐམས་ཅད་མཁྱེན་པ་བློ་བཟང་གྲགས་པའི་དཔལ་བཟང་པོའ་ིཞལ་སྔ་ནས་དང༌། མཁས་གྲུབ་

གངས་ཅན་པ་ཀུན་དགའ་དཔལ་གྱི་ཞལ་སྔ་ནས་དང་ཡབ་སྲས་རྣམས་ཀྱིས་ལེགས་པར་བཤད་

པའི་བཀའ་དྲིན་ལས། བཤེས་གཉེན་ཆེན་པོ་རིན་ཆེན་རྒྱ་མཚོའི་བློ་གྲོས་ལ་སོགས་པ་སྡོམ་བརྩོན་

སྡེ་སྣོད་འཛིན་པ་དུ་མས་བསྐུལ་ནས་རིགས་པ་སྨྲ་བ་དར་མ་རིན་ཆེན་གྱིས་འབྲོག་རི་བོ་ཆེ་དགེ་

ལྡན་རྣམ་པར་རྒྱལ་བའི་གླིང་དུ་སྦྱར་བའོ། །ཡི་གེ་པ་ནི་སྡོམ་བརྩོན་སྡེ་སྣོད་འཛིན་པ་རིན་ཆེན་ཆོས་

རྒྱལ་ལོ། །འདིས་རྒྱལ་བའི་བསྟན་པ་རིན་པོ་ཆེ་སྒོ་ཐམས་ཅད་ནས་ཕྱོགས་ཐམས་ཅད་དུ་དར་ཞིང་

རྒྱས་ལ་ཡུན་རིང་དུ་གནས་པར་གྱུར་ཅིག། །།སརྦ་མངྒ་ལཾ།།

ཆོས་ལྡན་གྱི་ཞིང་དུ་ཐུབ་པའི་བསྟན་པ་རིན་པོ་ཆེ་ཉིན་མོའ་ིསྣང་བ་ལྟར་འབར་བ་དེ་ནི་མིང་གི་ལྷག་མ་ཙམ་དུ་ཉམས་ཉེས་

པར་བྱས། ཕྱོགས་དང་ཕྱོགས་ན་རྡུལ་ཕྲན་མཚོན་ཆ་སོགས་གདུག་པའི་གནོད་འཚེ་གྱ་གྱུའི་སྦྱོར་བ་ནི་ཉིན་རེ་བཞིན་དུ་དར་

བ་སོགས་སྒོ་ཀུན་ནས་ལྔ་བདོའ་ིརྒུད་ཚོགས་མཚོ་ལྟར་བརྡོལ་བ་འདི་དག་ལྷག་མེད་དུ་ཞི་ཞིང༌། བྱང་ཕྱོགས་བོད་ཁ་བ་ཅན་

དུ་བསྟན་པའི་མེ་རོ་སླར་ཡང་སྔར་བཞིན་གསོས་ཏེ་རྒྱ་གར་འཕགས་པའི་ལྗོངས་འདིར་ཡང་ཐུབ་པའི་བཞེད་དགོངས་དྲི་མ་

མེད་པ་དར་རྒྱས་སུ་འཕེལ་བ་དང༌། འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན། རྣམ་འདྲེན་ཤཱཀྱ་སེངྒེའི་

རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས། ནང་བསྟན་གྲུབ་མཐའ་རིས་

མེད་ཀྱི་གསུང་རབ་དཔར་དུ་བསྐྲུན་དང་བསྐྲུན་འགྱུར་གང་ལའང་སྦྱར་ཆོག་པའི་དགེ་བསྔོའ་ིསྨོན་ཚིག་ཏུ་ཤཱཀྱའི་དགེ་སློང་

ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།། དགེའོ།།  །།


	དཀར་ཆག
	རྣམ་ངེས་ཊིཀ་ཆེན་དགོངས་པ་རབ་གསལ་སྨད་ཆ།
	ལེའུ་གསུམ་པ་གཞན་རྗེས་སུ་འཛིན་པའི་ཐབས་བཤད་པ།
	མཐའ་གཉིས་སུ་དོགས་པའི་ཐེ་ཚོམ་སེལ་བའི་ཡན་ལག་སྒྲུབ་ངག
	སྒྲུབ་པ་ཡང་དག་བཤད་པ།
	རྗོད་བྱེད་ངག་གི་རང་བཞིན་བཤད་པ།
	གཞན་དོན་རྗེས་དཔག་གི་མཚན་ཉིད་བཤད་པ།
	མཚན་ཉིད་སྟོན་པའི་ཚིག་གི་རྣམ་བཅད་རྒྱས་པར་བཤད་པ།
	རང་གིས་མཐོང་དོན་སྨོས་པའི་དགོས་པ།
	རང་གིས་མཐོང་བ་སྨོས་པའི་དགོས་པ་རྒྱས་པར་བཤད་པ།
	ཕྱི་རྒོལ་གྱི་ཁས་བླངས་ཙམ་སྒྲུབ་བྱེད་མི་རུང༌བ།
	ཐལ་ངག་དང་མཚུངས་པ་སྤང་བ།
	དོན་སྨོས་པའི་དགོས་པ་རྒྱས་པར་བཤད་པ།
	རབ་གསལ་བྱེད་རྒྱས་པར་བཤད་པ།
	བརྗོད་བྱ་དོན་གྱི་རང་བཞིན་བཤད་པ།
	ཤུགས་བསྟན་དམ་བཅའི་མཚན་ཉིད་བཤད་པ།
	ཕྱོགས་ཀྱི་མཚན་ཉིད་བཤད་པ་དངོས་ཀྱི་སྤྱིའི་དོན།
	དངོས་ཀྱི་ཡན་ལག་གི་དོན།
	འདོད་པ་རྒྱས་པར་བཤད་པ།
	འདོད་པ་སྨོས་པའི་ཡོངས་གཅོད་དགོས་པ་བཤད།
	རྒོལ་བའི་ཞེ་འདོད་བསྒྲུབ་བྱར་གཟུང་བའི་ཚུལ།
	སྨྲས་ཙམ་ཁོ་ན་བསྒྲུབ་བྱ་ཡིན་པ་ལ་གནོད་པ་བསྟན་པ།
	གཉིས་བཅས་ཀྱི་སྦྱོར་བའང་སྐྱོན་མེད་ཡིན་པ་ཁེགས་པ།
	འདོད་པ་སྨོས་པའི་རྣམ་བཅད་ཀྱི་དགོས་པ་བཤད་པ།
	རང་ཉིད་རྒྱས་པར་བཤད་ལས་དེ་སྨོས་པའི་དགོས་པ།
	གཞན་སྡེ་ལུང་དོན་བསྒྲུབ་བྱར་འདོད་པ་དགག་པ།
	རང་སྡེ་ལུང་དོན་བསྒྲུབ་བྱར་འདོད་པ་དགག་པ།
	རང་ཉིད་ཀྱི་སྒྲ་སྨོས་པ་དོན་མེད་དུ་ཐལ་བ།
	ཚད་མ་མདོར་སྨོས་པའི་རང་ཉིད་འདོད་པ་ངེས་གཟུང་ལ་ལྟོས་པ།
	རང་ཉིད་འདོད་པ་སྨོས་པས་ལོག་རྟོག་གཞན་ཡང་ཁེགས་པ།
	མ་བསལ་བ་རྒྱས་པར་བཤད་པ།
	སྤྱིའི་རྣམ་གཞག་མདོར་བསྟན་པ།
	མ་བསལ་བ་སོ་སོའི་དོན་བཤད་པ།
	ཡིད་ཆེས་ཀྱི་བསལ་བྱ་སེལ་ཚུལ་སྤྱིར་བསྟན་པ།
	ལུང་དང་རང་ཚིག་གནོད་གེགས་ཐ་དད་དུ་བཞག་ཚུལ།
	ལུང་དང་རང་ཚིག་གནོད་གེགས་མཚུངས་པའི་ཚུལ།
	གྲགས་པས་མ་བསལ་བའི་སྤྱིའི་དོན།
	གྲགས་པས་མ་བསལ་བའི་ཡན་ལག་གི་དོན།
	ཚད་མ་མདོའི་ལུང་གི་སྒོ་ནས་རྒྱས་བཤད།
	མངོན་སུམ་གྱིས་མ་བསལ་བའི་ཚུལ།
	རྗེས་དཔག་གིས་མ་བསལ་བའི་ཚུལ།
	དངོས་བསྟན་གཏན་ཚིགས་ཀྱི་དབྱེ་བ་བསྟན་པ།
	ཕྱོགས་ཆོས་ཅན་གྱི་དབྱེ་བ་བཤད་པ།
	ཕྱོགས་ཆོས་ཅན་དགུར་དབྱེ་བའི་དགོས་པ།
	དགུར་དབྱེ་བའི་དགོས་པ་རྩ་བས་མདོར་བསྟན་པ།
	དགོས་པ་འཕྲོས་དང་བཅས་པ་རྒྱས་བཤད།
	ཡང་དག་གཉིས་དང་འགལ་བ་གཉིས་སྨོས་པའི་དགོས་པ་སྤྱིའི་བཤད།
	གཉིས་ཀ་སྨོས་པའི་དགོས་པ་སོ་སོར་བཤད་པ།
	གཉིས་ཀ་སྨོས་པའི་དགོས་པ་བསྡུས་ཏེ་བསྟན་པ་ལ།
	གཞན་ལ་མ་དམིགས་པ་རྟགས་སུ་སྦྱོར་བའི་ཚུལ།
	རྟགས་གཉིས་སུ་ངེས་པ་མི་འཐད་པའི་རྩོད་སྤང་།
	རང་བཞིན་གྱི་གཏན་ཚིགས་ལ་རྩོད་སྤང་།
	སྒྲུབ་བྱེད་ཀྱི་ངོས་ནས་བརྟགས་ལ་དགག་པ།
	ལྷག་མ་གསུམ་སྨོས་པའི་དགོས་པ་བཤད་པ།
	ཚུལ་གསུམ་པའི་རྟགས་གསུམ་གྲངས་ངེས་པར་སྒྲུབ་པ།
	སྒྲུབ་པ་ལྟར་སྣང་བཤད་པ།
	གཏན་ཚིགས་ལྟར་སྣང་སྤྱིར་བསྟན་པ།
	གཏན་ཚིགས་ལྟར་སྣང་སོ་སོར་བཤད་པ།
	དམ་བཅར་འདུས་པའི་མ་གྲུབ་པའི་གཏན་ཚིགས་བཤད་པ།
	ཐེ་ཚོམ་ཟ་བའི་མ་གྲུབ་པའི་གཏན་ཚིགས་ལྟར་སྣང་བཤད་པ།
	ལྡོག་པ་མ་གྲུབ་པའི་གཏན་ཚིགས་ལྟར་སྣང་བཤད་པ།
	ཚུལ་གཉིས་ཀྱི་སྐྱོན་ཆགས་པའི་གཏན་ཚིགས་བཤད་པ།
	གཉིས་ལ་ཐེ་ཚོམ་ཟ་བའི་མ་ངེས་པ་བཤད་པ།
	ཁྱད་པར་དང་སྤྱི་མ་ངེས་པའི་གཏན་ཚིགས་བྱེ་བྲག་ཏུ་བཤད་པ།
	ཁྱད་པར་ལྡོག་ཁྱབ་གཅིག་པུ་ཅན་དུ་འདོད་པ་དགག་པ།
	སྲོག་མཉན་བྱ་དང་མཚུངས་པར་སྒྲུབ་པ།
	མི་མཚུངས་པར་འདོད་པ་དགག་པ།
	དེས་ན་སྲོག་ལྡན་བདག་གི་གོ་བྱེད་དུ་མི་རུང་བ།
	འགལ་བ་མི་འཁྲུལ་བའི་གཏན་ཚིགས་དཔེར་སྨོས་པའི་རྒྱུ་མཚན།
	དཔེ་སྒྲུབ་བྱེད་ཀྱི་ཡན་ལག་ལོགས་པ་ཡིན་པ་དགག་པ།
	མཐའ་གཅིག་ཏུ་འཛིན་པའི་ལོག་རྟོག་གནོན་པའི་ཡན་ལག་སུན་འབྱིན།
	མཇུག་གི་དོན་བཤད་པ།

	ཚད་མ་རིག་ཐིག་འགྲེལ་པ་ལེགས་བཤད་སྙིང་པོ།
	ལོག་རྟོག་བཞི་བསལ་བའི་སྒོ་ནས་མངོན་སུམ་ལེའུ་བཤད་པ།
	མཚན་གྱི་དོན་དང་འགྱུར་གྱི་ཕྱག་སོགས།
	འཇུག་པའི་ཡན་ལག་དགོས་འབྲེལ་རྣམ་བཞག
	དགོས་པ་དེ་ལྡན་གྱི་བསྟན་བཅོས་བཤད་པ།
	ལོག་རྟོག་བཞི་བསལ་བའི་སྒོ་ནས་མངོན་སུམ་ལེའུ་བཤད་པ།
	ཚད་མའི་གྲངས་ལ་ལོག་པར་རྟོག་པ་བསལ་བ།
	མངོན་སུམ་གྱི་མཚན་ཉིད་ལ་ལོག་པར་རྟོག་པ་བསལ་བ།
	ཚད་མ་གཉིས་ཀྱི་ཡུལ་ལ་ལོག་པར་རྟོག་པ་བསལ་བ།
	མངོན་སུམ་ཚད་མའི་འབྲས་བུ་ལ་ལོག་པར་རྟོག་པ་བསལ་བ།

	ལྐོག་གྱུར་རྟོགས་པའི་ཐབས་རང་དོན་ལེའུ་བཤད་པ།
	རྗེས་དཔག་གི་དབྱེ་བ་བཤད་པ།
	རང་དོན་རྗེས་དཔག་བྱེ་བྲག་ཏུ་བཤད་པ།
	རྗེས་དཔག་ཚད་མའི་ངོ་བོ་དང་འབྲས་བུ་བཤད་པ།
	གཏན་ཚིགས་ཚུལ་གསུམ་གྱི་མཚན་ཉིད་བཤད་པ།
	ཚུལ་གསུམ་གྱི་བལྟོས་གཞི་ངོས་བཟུང་བ།
	ཚུལ་གསུམ་དང་ལྡན་པའི་གཏན་ཚིགས་ཀྱི་དབྱེ་བ་བཤད་པ།
	མཚན་ཉིད་ངེས་བྱེད་ཀྱི་ཚད་མ་བཤད་པའི་སྒོ་ནས་གྲངས་ངེས་སྒྲུབ་པ།

	གདུལ་བྱ་གཞན་རྗེས་སུ་འཛིན་པའི་ཐབས་གཞན་དོན་ལེའུ་བཤད་པ།
	མཐའ་གཉིས་འཛིན་སེལ་བྱེད་སྒྲུབ་ངག་བཤད་པ།
	སྒྲུབ་ངག་ཡང་དག་བཤད་པ།
	རྗོད་བྱེད་ངག་གི་རང་བཞིན་བཤད་པ།
	ཤུགས་བསྟན་ཕྱོགས་ཀྱི་མཚན་ཉིད་བཤད་པ།
	ངོ་བོ་དང་ཚིག་ཕྲད་སོགས་སོ་སོའི་རྣམ་གཞག
	སྒྲུབ་ངག་ལྟར་སྣང་བཤད་པ།
	མ་གྲུབ་པའི་གཏན་ཚིགས་བཤད།
	མ་ངེས་པའི་གཏན་ཚིགས་བཤད་པ།
	འགལ་བའི་གཏན་ཚིགས་བཤད་པ།
	སྒྲུབ་ངག་གི་ཡན་ལག་དཔེ་བཤད་པ།
	མཐའ་གཅིག་ཏུ་འཛིན་པའི་ལོག་རྟོག་སེལ་བྱེད་སུན་འབྱིན་བཤད་པ།
	མཇུག་གི་དོན་བཤད་པ།

	དཔར་བྱང་སྨོན་ཚིག

